
        
            
                
            
        

    
	АЛЕКСАНДР ИВИЧ

	 

	ИХ ТУУРВИЛУУДЫН ПАЯН - 1

	(Сургуулийн дунд, ахлах насныханд)

	 

	“БНМАУ. АРДЫН БОЛОВСРОЛЫН ЯАМНЫ ХЭВЛЭЛ” Улаанбаатар хотноо 1974 онд эрхлэн хэвлүүлсэн номоос 

	Цогт охин тэнгэр сангийн захиалгаар Цагаан бамбарууш хэвлэлийн газарт 2023 онд цахим хэлбэрт хөрвүүлэв.

	 

	[image: clipart-г агуулсан зураг

Автоматаар үүсгэсэн тайлбар]

	 

	ЦАХИМ НОМЫН САН: www.e-nom.mn

	 


⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ҮЛГЭР ҮНЭН ХОЁР

	ҮЛГЭРИЙН ҮРГЭЛЖЛЭЛ

	«Мянга нэгэн шөнийн үлгэр» хэмээх алдар цуутай зохиол дотор Синдибад далайчны ер бусын сонин хачин долоон аяллын тухай зэгсэн том үлгэр байдаг. Синдибад олон улс орноор жуулчилж, өдий төдий гайхамшигт зүйл үзсэн боловч тэр бүхэн үнэндээ амьдралд байдаггүй ажээ. 

	Синдибад далайчинд тохиолдсон тэр адал явдлыг Шахразада, хаан эзэндээ ярьж таалалд нь өргөхөд ихэд үнэмшиж учиргүй гайхсан бүлгээ. 

	Америкийн нэрт зохиолч Эдгар По бээр Синдибад далайчны найм дахь аяллын тухай шог үлгэр бичиж түүнийгээ нэрлэсэн нэр нь гэвэл:

	Шахразадын мянга хоёр дахь шөнө

	Энэ үлгэрт Синдибад ингэж ярина: «Бид далайн хөвөөн элсэн дээр аар саар юмаа боож тавиад, далайд онгоц харж алсыг харуулдаж суулаа. Олон цаг мөч өнгөрөв. Онгоцны бараа огтхон ч үл харагдана. Тэгтэл нэг шүнгэнэх шиг, дүнгэнэх шиг хачин чимээ надад сонстов. Тэгснээ тэр чимээ улам чангарч, ойртож байгаа нь илт. 

	Түдэлгүй бид алс тэнгэрийн хаяанд хар толбо олж харлаа. Тэрхүү толбо ихдэн ихэдсээр аварга том амьтан болж, их бие нь далайн гадаргуу дээр бүр ил гаран, явсан газартаа уртаас урт зурвас гэрэл татуулан, бөөн хар утаа савсуулан, учир зүггүй хурдлан айсуй байв. 

	Тэр аварга амьтан хамгийн өндөр модноос хоёр дахин урт, ивээлт хаан эзэн таны ордны зочдын танхимын хэртэй өргөн байлаа. Харваас, хар бие нь чулуу шиг хатуу, ерийн загасныхаас тэс ондоо, гэдэс гүзээ нь усны долгион дээр ил гарсан хойно нь ажвал бүрхэг шөнийн сар лугаа адил өнгөтэй, яахын аргагүй төмөр хальсан бүрхүүлтэй байв. 

	Тэгээд тэр амьтан бидэн рүү аймшигтай хурднаар ойртон дөхсөөр агаад явж байгаа гэдэг нь жигтэй сонин, загас гэхэд сэрвээгүй, шувуу гэхэд хөлгүй, онгоц гэхэд далбаагүй атлаа бие нь огтхон ч нугарч мушгирахгүй ажгуу. 

	Толгой сүүл гэж ялгаа байхгүй, хоёулаа яг адил дүрс хэлбэртэй, харин сүүлнээс нь хоёр нүх онгойж байхыг бодвол хамрын нь нүх бололтой, түүгээрээ салхи исгэрүүлэн аягүй хачин дуу гаргах нь амьсгаалж байгаа нь тэр буюу. 

	Бид энэ жигтэй муухай амьтныг үзээд айсан нь их боловч нуруун дээр нь хүн шиг олон амьтан байхыг олж хараад бүр ч гайхаж хоцров. 

	... Би хажуугийн довцог өөд ум хумгүй зугтаахад өнөө тэр хүн төстэй гайхлууд намайг хөөж барьж аваад, аварга том амьтан дээрээ аваачингуутаа өргөн далайд ороод явчихдаг байгаа даа. 

	Ингэж ч ар гэрээ орхичхоод амь насандаа аюултай адал явдал хөөж явах гэж дээ, ээ энэ тэнэг толгой юу! гэж өөрийгөө зэмлэн учиргүй гэмшивч гэмшээд гэмшээд нэмэргүй тул тэр олон хүн дүртэй гайхлуудын толгойлогч бололтой нэг амьтанд ая засаж, нүүр олж зовлонгоо чадах ядахаар нимгэтгэхийг зорив. Ингэтэл ашгүй миний хүчин зүтгэл талаар болсонгүй, мөнөөх амьтан надад нааштай байгаагаа илтгэн элдвээр дохиж занган, тэр ч байтугай алжаахыг үл хайхран хэлээ зааж өгдөг байна шүү. Тэгээд тэр хэлээр нь түүнд би хорвоогоор тэнэх учиргүй их хүсэлтэй хүн гэдгээ нэг мэдэгдсэн юм. Харин эзэн даамал маань ингэж хэлдэг байна шүү. 

	— Эрхэм Синдибад та сүрхий хүн байна. Би одоо ертөнцийг тойрох аялал гэдгээ хийж яваа нь энэ. Та хорвоог сонирхох их эрмэлзэлтэй нь үнэн юм. Учир байдал ийм болохоор та манай амьтны нуруун дээгүүр аль дураараа явж байж болохыг би зөвшөөрье гэв.”

	Хаан эзэн үүнийг сонсоод Шахразадад ийн айлтгав. 

	— Хатан минь, Синдибадын аян явдлын энэ хэсгийг урьд яриагүй үлдээсэн чинь ихэд хачирхалтай байна. Энэ үнэхээр хачин юм аа даа. 

	— Эзэн минь энэ ёстой туйлын үнэн зүйл мөн болой гэж Шахразада өчив. Хаан эзэн айлтгасан нь:

	— Би ч үүнд нэг л итгэхгүй л байна. За энэ ч яах вэ, цааш нь ярь даа гэв. 

	«Би тэр хүн дүртэй араатанд баярласнаа илэрхийлж билээ» гээд Синдибад далайчин цааш нь залган ярив. «Тэгээд би тэнгисийн мандал дээгүүр гайхалтай түргэн хурдлах энэ амьтны зоо нуруун дээр байхад дорхноо дасаж гэртээ байхаас өөрцгүй болов. Түдэлгүй нэгэн удаа бидний дээгүүр цаглашгүй том шувуу нисэн өнгөрлөө. Тэр шувуу ивээлт хаан эзэн таны ордны барилгын хамгийн том бөмбөгөр оройгоос хамаагүй том, харин толгойг нь бид сайн харж амжсангүй, бодвол гялалзсан эрээн судалтай, мөлгөр зөөлөн гэмээр юм шиг байсан. Энэ хачин амьтан дээврийг нь аваад хаячихсан нэг байшинг хөлийнхөө хумсанд өлгөн явсан ба дотор нь хүний дүрс харагдав. Бид тэр шувууг үргээж, олз омгийг нь унагаах санаатай чадал мэдэн орилж хашхирахад тэрээр уурсан тургих аятай дуу гарган, бидний толгой дээр дүүрэн элстэй шуудай хаядаг байгаа даа». 

	— Энэ шиг худлаа юм байхгүй гэж хаан эзэн уулга алдав. 

	«Хэд хоноод бид хүн дүрстэй мөнөөх араатны эх нутагт хүрэлцэн ирэхэд тэр гайхамшигтай сайхан оронд мөн л тийм улс амьтан аж төрөх ба айхтар их ид шидтэй амьтад юм гэдгийг мэдэж авав. Тэд гайхалтай сонин олон амьтныг тэжээжээ. Жишээ нь: төмөр хумстай морь байх юм. Тэр морины цус гэж буцалсан ус бөгөөд, өвсөөр биш, хар чулуугаар өл залгах юм. Ийм юмаар хоол хийдэг мөртөө хурдан, хүчтэй гэж яана. Чирдэг ачаа нь энэ хотын хамгийн том байшингаас хүнд, явах нь жигүүртэн шувуу ч атаархмаар хурдан», «Энэ олон шидтэн шүглэсэн орны нэг увдистай гайхал нь асар том нэг жигтэй амьтан хийж, толгой тархийг нь давирхай шиг хар өнгийн эд, арьс хоёроор хийжээ. Тэр амьтан учиргүй олон хуруутай, хачин хурдан хөдөлдөг, нэг өдрийн дотор хамгийн том номын хорин мянган мөрийг юман чинээ бодолгүй бичээд хаячих бөгөөд бичсэн үсэг нь нарийхнаас нарийхан, ер үснээс өөрцгүй юм. 

	— Ёстой дэмий зүйл байгаа даа! гэж хаан эзэн дуугарав. «Бас л нэг шидтэн нь өөр хотод дуулдахаар тийм үлэмж чанга царгиа хоолойтой юм. Нөгөө нэг амьтан Дамаск хотод сууж байгаад Багдад хотод захидал бичиж чадах урт гартай юм. Бас нэг нөхөр наранд зураг хөргөө зуруулахаар тушаахад нар дуулгавартай нь аргагүй үгэнд нь орох юм». 

	Хаан эзэн хилэгнэж:

	— За, дуугай, би ийм хар балай юмыг ер тэвчиж сонсож чадахгүй, хүсэх ч үгүй байна. Чи дэмий юм донгоссоор байж бүр толгой тархи өвтгөчихлөө. Зандалчинд бушуу очиж толгойгоо авахуул! гэжээ. 

	Хаан эзэн, Шахразадын ярьсан бүх үлгэрийг үнэмшин сонсож соёрхсон атлаа ирээдүйн юмны тухай үнэн туужийг таалалдаа эс багтаажээ. Шахразада одоо бидний үед байгаа усан онгоц, агаарын бөмбөрцөг, галт тэрэг, бичгийн машин, ярьдаг утас, цахилгаан, гэрэл зургийн аппаратын тухай ярьсан шүү дээ. Энэ бүхэн хаан эзний таалалд эс нийцсэн учир Шахразадыг цаазаар авах зарлиг буулгажээ. 

	 

	 

	 

	Уншигч авгай та нар ийм юм ганцхан үлгэрт л гардаг гэж арай бодоогүй биз. Үгүй шүү. Хүн ирээдүйн техникийн тухай урьдаас таамаглаж хэлсэн зүйлийг тэр бүр үнэмшдэггүй байсан удаа олонтоо байлаа. Энэ бол ойлгомжтой хэрэг. Харин гайхалтай нь, хүмүүс аль хэдийнээ сэдэж хийчихсэн зүйлийг өөрийн нүдээр үзээгүй бол яаж ч юу ч учирлаж ярьж байсан хамаагүй, тийм ч амархан ухаарч үнэмшдэггүй байлаа. Би энэ тухай үлгэр биш үнэн явдлыг ярьж өгье. 

	АЛИА САЛБАДАЙ САЯ-ЖИВАА

	— Энэ юу вэ? Багт наадам хийх цаг болсон юм гэж үү? Эрээн мяраан хувцас өмссөн мөртөө багаа зүүхгүй яасан юм? Тохитой томоотой энэ хүмүүс гэгээн цагаан өдөр ингэж нүд эрээлжилсэн юм өмсөөд хотоор явахад сайхан байдаг юм болов уу?

	Усан онгоцноос дөнгөж буугаад явж байгаа гурван жуулчныг холоос хараад Венецийнхэн ингэж бие биеэсээ асуун сонирхоно. Хэдийгээр тэр гурван жуулчин дорно зүгийн хувцас өмссөн авч тэд европын хүн гэдэг нь харахад илт байлаа. Энэ танихгүй гурван хүн Венецэд насан турш сууж байсан юм шиг хэнэг ч үгүй явж очоод завин дээр суун, Жованни Хризостомын гудам руу оч гэж завьчинд тушаав. 

	Тэд элэгдэж хуучирсан, хүн амьтан суухаа байгаад он удсан нэгэн байшинд хүрч ирээд шатаар дээш нь өгсөв. Венецийн хөгшчүүл, энэ байшин бол олон жилийн өмнө дүү Маффио, хүү Маркогийн хамтаар алс холын улс орноор аялахаар явсан худалдаачин Николо Пологийн байшин гэдгийг мэдэх ажээ. Бараг гучаад жил тэдний тухай сураг дуулдаагүй болохоор амь үрэгджээ гэж хүмүүс бодож байв. 

	Мөнөөх гурван жуулчны нэг нь байшингийн хаалгыг чанга тогшиход аалзны шүлс сэлтэд дарагдаж хуучирсан, чимээ сонсох жоохойсон цонх чахтнан онгойж өвгөн болсон зарц толгойгоо цухуйлган харалган нүдээ сөлийлгөн нааш цааш харуй бүрийг ширтэнгээ айж түгшсэн янзтай дуугаар:

	— Хэн харанхуйд хаалга нүдчихээд байна вэ? Эзэд маань гэртээ байхгүй гэжээ. 

	— Байхгүй нь түмэн зөв, Пабло гуай, тэд чинь энд гадаа байж байхад. Таныг нүдээ сайн нээгээд тогтоон хараасай гэж тэд энд хүлээж байна. 

	Мань зарц самгардан нүдээ хурдан хурдан анивчсанаа, цонхоо тас гээд хаах нь тэр ээ. Жуулчдын сонсож хоцорсон зүйл гэвэл, өвгөжөөр зарцын аман дотроо үглэсэн «хайрхан минь, шөнө орой шүглэх аливаа муу юмнаас гэтэлгэж хайрла» гэсэн үг байлаа. 

	Өвгөн зарц зүрх гаргаж цонхоо онгойлгон дахин шагайтал мөн ч их уджээ. Өвгөн асуусан нь:

	— Тануус талийгаач нарын минь сүнс биш бол тэгээд ямар хүмүүс вэ?

	— Би Николо Поло, энэ миний дүү Маффио, тэр бол миний хүү Марко гэхэд

	— Тануус яриагүй тэд мөн гэдгээ юугаар батлах улс вэ? Хэрэв та ноён Николо үнэхээр мөн юм бол таны талийгаач гэргийн нэр нь хэн гэдэг байл аа?

	— Мария гэдэг байсан, хөгшин нохой. Хөөрхий минь Мария гэдэг байсан юм. Хэрэв одоохон хаалга тайлж өгөхгүй болбол уу чи, олон жил зарц явсан юм, зайлуул гэж хайрлахгүй шүү. Сайхан мэдээрэй! гэжээ. 

	Хажуугийн мухар гудамжинд хурсан венецийнхэн энэ яриаг сайн сонсож авч чадаагүй боловч байшингийн гол төмөр хаалга муухай дуугаран онгойход жуулчид хойно хойноосоо цувран орохыг харжээ. 

	Маргааш өдөр нь олон жил, сар сураггүй алга болсон жуулчид эгж ирсэн тухай Венецээр нэг яриа болжээ. Венецийн ихэс дээдэс орой нь Пологийн найрт морилон очих урилга авав. 

	Үүнээс татгалзах хүн гарсангүй, Венецийн тэр баян худалдаачид хорин таван жил хаана байж байгаад гарч ирэв гэдгийг мэдэх нь тэд бүгдэд онц сонин ажгуу. 

	Хөлгүй их найр болов. Зочид сонин идээ будаа, үнэт архи дарсыг гайхахаасаа сархад сөгнөсөн тэр жигтэй сонин цэхэр, цэхэр домбо савыг гойд их хачирхжээ. Цагаан өнгийн хатуу эдээр гоё домбонуудыг хийж, этгээд янзын хээгээр хээлжээ. Зочид тэр гоц гойд домбыг гар, гар дээрээ барин, эргүүлж тойруулж хуруу хумсаараа хатгаж, тоншилж сайтар үзсэн авч юугаар хийснийг нь тааварлаж эс чаджээ. 

	Энэ бол анх удаа Европт үзэгдсэн шаазан эд байсан юм гэхэд гайхмаар ч биш биз. 

	Энэ найр одоогоос долоон зуугаад жилийн тэртээ буюу 1295 онд болсныг энд хэлэх хэрэгтэй. Европт шаазанг түүнээс хойш дөрвөн зуу гаруй жил өнгөрч байж хийсэн ажээ. 

	Уул найран дээр нэг зочин ингэж асуужээ. 

	— Ноён Николо, энэ домбо хийсэн эд яасан сонин чулуу вэ?

	— Энэ чулуу биш, ноёнтон минь. Хэрэв та энэ савыг алдаж унагавал, бут үсэрнэ. Бидний очсон Хятад гэдэг тэр холын оронд эргэн тойрон хэрмээр хүрээлэгдсэн харуул манаатай байшин дотор энэ савыг хийдэг юм. Бид энэ савын нарийн учрыг мэдэх гэж ихэд оролдсон боловч бүтээгүй билээ. Ер нь тэгээд алс холын олон орноор явахдаа үзсэн харсан сонин хачин юм тоймгүй. 

	Бидэнд үүнээсээ ярьж өгнө үү гэцгээв. 

	Чингэхэд нь, Николо Пологийн хүү Марко босоод хэлсэн нь:

	— Эрхэм хүндэт айлчид минь, нүдээр үзэж биеэр амссан бүгдийгээ нэгд нэгэнгүй ярья гэвэл гурван өдөр, гурван шөнө ч хүрэхгүй биз ээ. Бид зуун жилийн бага хагасыг эх нутгаасаа хол өнгөрүүлэхдээ олон арван нутаг орныг үзэж, хэдэн арван ард түмэнтэй уулзаж учирлаа. Орон бүр, ард түмэн болгон өөр өөрийн гэсэн заншилтай, манайхантай адилгүй өөрсдийн эд юмстай байх юм. Бид бүтэн долоон жил дорно зүгийг барин Ази тивээр урт удаан аялал хийж их далайд хүрлээ. Тэндээс цааш явлаа ч гэсэн хуурай зам байсангүй. Тэгээд бараа таваараа наймаалж, өөр эд юмс худалдаж аваад Ази тивийн цаад захын тэр их орноор аялж гарав аа та минь. Хятадын нэлээд хотоор явж, элдэв хачин их ч юм үзлээ. Тэр оронд бор царайтай онигор нүдтэй тоолохын аргагүй тоймгүй олон улс байх юм. Манай Венецийн барилга байшингаас үлэмж их, лав хэдэн сая живаа хүн байгаа аж. Төр барьдаг хүн нь аугаа их Хувилай хаан бөгөөд бусад бүх хотоос эзэн хаандаа хэмжээлшгүй их эд баялаг авч ирж барих юм. Сан хөрөнгө нь санаанд багтмааргүй их. Авдар саванд нь үнэт эрдэнэ сая живаагаараа... 

	Гийчдийн нүд сэргэн, бие биеэ харцгаан, шивэр авир ярилцан өгүүлсэн зүйлд нэг л сайн итгэхгүй байгаа бололтой. Хорвоогийн хамгийн баян хот бол Венец, Генуя хоёр гэдэг нь бүгдэд тодорхой ба энэ хоёр хотын бүх үнэт эрдэнэ нийлээд нэг сая хүрэхгүй шүү дээ. 

	Марко Поло цааш нь өгүүлсэн нь:

	— Та нарын үзээгүй эд юмс тэр оронд учиргүй их. Түлдэг түлш нь хар чулуу юм. Энэ чулуу шатахын хувьд модноос удаан мөртөө илч дулаан нь гэж учиргүй их. 

	Гийчид, энэ Марко арай хэт уусан бололтой, үг нь олдож, мөн ч хамаагүй их худлаа залж байна даа, хэзээ чулуу шатаж байсан юм бэ гэх зэргээр шивгэнэлдэнэ. 

	Марко аян явдлынхаа тухай их л удаан яриа хөөр дэлгэжээ. Худгаас утгаж авдаг шингэн хүрэн тос байх юм. Галд сайн шатдаг. Энэ тосыг хоол унданд биш өрөө тасалгаандаа гэрэл гэгээ гаргахад хэрэглэнэ. Бас биеэр гарсан яр шарханд түрхэх юм гэж ярив.

	Нар гарах зүгийн тэр гүрэнд бараа таваарыг бэлэн алтаар биш цаасан мөнгөөр худалдаж авах юм гэж Марко Поло хэлэхэд зочид ихэд шоолж инээлдэв. Торгоны модны холтос буюу хулсны долонгоор цаас хийх юм (тэр үед Европт цаас гэдэг юм байгаагүй, тугалын элдсэн арьсан дээр юм бичдэг байсан тул венецийнхэнд энэ бүхнийг ухаартал нь сайн тайлбарлаж өгөх хэрэгтэй байлаа). Тэрхүү цаасан дээр үнэ цэнийг нь бичээд хааны тамга тэмдэг дарсан байх юм. Энэ цаасаар аль дуртай бараагаа арилжиж авч болохын дээр оронд нь алт, мөнгө ч авч болно.

	Үүр цайж гэрэл гэгээ туссан хойно Марко долоон жорын яриагаа дуусаж, айлчид гэр гэртээ харьцгаав. Маргааш нь тус хотын хамгийн дээд зэргийн худалч хүн бол Марко Поло юм гэж Венецийнхэн бүх хотоороо ярих болов.

	Хожим энэ жуулчин дорно дахины олон улс гүрнээр аялахдаа үзсэн харсан зүйлийнхээ тухай, Венецийнхэнд ярьсан, яриагүй бүхий л сонин, гойд элдэв хачин юмсыг оруулан нэг ном бичиж, бичсэн тэр ном нь олонд ихэд алдаршиж, баян тарган нэг нь их үнээр захиалж хуулуулж авч байжээ. Энэ номыг тэр үед, бид одоо, элдэв бусын худал үнэн юм бичсэн «Мянгуужингийн үлгэрийг» амтархан уншдаг шиг олзуурхан уншиж байсан ажгуу.

	Венецийнхэн, хятадад эд барааг цаасаар худалдаж авч болдог гэдгийг шоолж тохуурхах төдийгүй тэр оронд сая, сая хүн суудаг, сая сая мөнгө, үнэт эрдэнэ байдаг гэсэн Маркогийн яриагаар их элэг доог хийдэг байв. Энэ амьтан сав л хийвэл сая, сая гэх юм гэцгээнэ.

	— Өнөө шатдаг чулуу нь, мартчихаа юу? Ха-ха-ха гэж санан дурсан дурсан санан ярьцгаана.

	Нэгэн удаа багт наадам эхэлсэн хөл хөгжөөнтэй нэгэн өдөр нас дээр гарсан Марко гадаа гарахад хээ хуар, будаг шунх болсон элдэв өмсгөл өмссөн хүмүүс цэцэг сэлт шидэлцэн, цаасан буу час час дуугарган хөгжилдөж байлаа. Дорно дахины, нүд булаасан гойд сайхан тэрлэг өмссөн нэгэн наадамчин дээр хамгийн олон хүн бөөгнөрсөн байх ба тэр алиа Салбадай эсэн бус, долоон жорын зугаатай шог яриа дэлгэж, юм болохлоор л сая живаа, сая живаа гэж хошигноно. Марко Поло, тэр баг өмссөн наадамчин түүнийг өөрийг нь дүрсэлж гаргасан байна гэдгийг тааж мэдэв. Тэр цагаас хойш алиа салбадай Сая живаа гуай жил бүрийн венецийн багт наадамд хүрэлцэн ирж, үй олныг инээлгэн баясгадаг болов.

	Марко Поло таалал болж байхад нь нэгэн санваартан бараалхан ирж, ядаж диваажинд очихоосоо урьд үнэнээ хэлж, дорно дахины улс гүрний тухай ярьсан бичсэн зүйл хоосон санаанаасаа зохиосон юм гэдгээ хүлээ л дээ гэж ятгасан юм гэдэг. Марко Поло үзсэн харсан зүйлийнхээ тэн хагасыг нь ч би хэлж амжаагүй гэж хариу өчжээ.

	Тэрээр насан туршдаа үнэнийг өгүүлж, насан эцэс болохынхоо урьд ч гэсэн худал хэлэхийг зорьсонгүй билээ...

	Марко Пологийн номд гардаг зүйлс үнэн болохыг хүмүүс хэдэн зуун жил өнгөрсний хойно л мэдсэн юм. Европ тивд мөн шатдаг чулуу буюу чулуун нүүрсийг нээж, хоол унданд хэрэглэдэггүй дан ганц түлээ болгож түлдэг тос буюу нефтийг олж, цаасан мөнгийг зохион гаргав.

	Венецийнхэн, Марко-Пологийн ярьсан зүйлээр элэг доог хийж байсан нь тэр зүйлийг үзэж хараагүйдээ биш, ер тэр нь ямар нэгэн ашигтай гэдгийг мэдэхгүйдээ байлаа.

	Хятадын ихэнх нутагт ой мод байхгүй тул түлээ түлш хайж эрж яваад чулуун нүүрс олжээ. Харин Европт түлэх юм элбэгээс элбэг, бас түлээ түлш их хэрэглэдэг фабрик завод ч тэр үед байхгүй байлаа. Сүүлд фабрик, завод олноор буй болж, хамаг ой модыг сүйтгээд ирэхээр модноос өөр түлш эрэлхийлэх болов. Тэгээд чулуун нүүрс, нефть олжээ. 

	Венецийнхэн тэр цагт бүх дэлхий ертөнцтэй арилжаа хийдэг гэж сайрхдаг байсан боловч үнэндээ ертөнцийн ялимгүй хэсэгтэй нь буюу ихэвчлэн Газрын дундад тэнгисийн ойр тойрны улс оронтой худалдаа наймаа явуулдаг байжээ. Тэд алтан дэлхийн арвиныг мэддэггүй байлаа. Тэгэхдээ тэдний худалдаа наймаа нь шуудай шуудайгаар алт мөнгө шаардаж түвэг чирэгдэл болох нүсэр худалдаа биш байжээ. Энэ арилжаа наймаа нь оронд нь дуртай цагтаа алт мөнгө ч авч болох хөнгөн авсаархан цаасан мөнгөний хэрэгцээ үүсэн үүстэл хөгжих болтол бас ч урт удаан хугацаа хэрэгтэй байв. 

	Марко Пологийн ярьсан бараа таваар Европт ирэх цаг ч бас болоогүй байлаа. Венецийнхэн Хятад оронд аль эрт нээсэн сэдсэн байсан тэр бүхнийг хоосон санаанаасаа зохиосон зүйл гэж бодсоор байлаа. Учир нь тэд тэр эд юмсыг яаж хийдэг, ер нь ямар ашиг тустай юм гэдгийг тэр болгон ухаардаггүй байв. 

	 

	 

	 

	Аливаа шинэ нээлт туурвил Марко Пологийн нэгэн адил урт аян хийж, элдэв адал явдалтай тулгарна. Тэдгээр нь элэг доог буюу эргэлзэл тээнэгэлзлийн балар ой, элсэн цөлийг туулж гарах бөгөөд гайхамшигтай тэр сайхан зүйлийг сэдэж туурвисан эзэд нь бүтээлийг нь хүмүүс ашиглаж эхлэхээс өмнө нас барах нь олонтоо байв. 

	Зарим нэгэн бүтээл арай эртдэж, нөгөө нь хэт хожуу гарсан мэт хүмүүст санагддаг ба бас нэг хэсэг нь яг цаг үеэ олж гарсан байлаа ч тэрхүү бүтээл нээлтийн ашиг тусыг ухаараагүй хэсэг хүмүүсийн хайнга цэвдэг сэтгэлийн хатуу хана туургыг нэвтэлж үл чадна. 

	Зарим үед гайхалтай сайхан шинэ юм, бүтээл сэлт нь хүмүүст ёстой дэмий зүйл мэт бодогдоно. Аугаа их нээлт туурвисан хүн өөрөө ч ухаарахгүй байх нь ч мөн олонтоо тохиолдоно. Бас барагтайхан нэг бүтээл ч бас гойд зүйл мэтээр үнэлэгдэх нь бишгүй дээ л байлаа. Тэгэхдээ шинэдээ чихэр гэж нэг хоёр сар тэр зүйлийг шохоорхон, хөл болж байгаад ор тас мартаж орхино. 

	Хэдэн арван жилийн өмнө хүртэл байдал иймэрхүү л байж билээ. Сайн бүтээл сэлтийг тэр дор нь хүлээн зөвшөөрөх нь ховор байв. Одоо бол байдал эгээ өөр. Сансрын хөлөг, атомын цахилгаан станцын эрин үед техникийн шинэ гайхамшгийг сонсоод шоолон тохуурхах хүн хэн байх вэ? Аливаа гайхамшиг ердийн зүйл болсон цаг.

	Ямар нэгэн шинэ туурвил нь өөрийн түүхтэй, тэгэхдээ заримдаа бас их сонин түүхтэй байдаг ажгуу. Зарим нэгэн бүтээл нээлтийн түүхтэй уншигч авгай та энэ номоос танилцах болно. Яг хэрэгцээ нь болчхоод байхад гарсан туурвилын тухай энд эхлээд өгүүлье. Энэ нь ном хэвлэл үүссэн тухай бөгөөд энэ зүйл багагүй адал явдлыг туулжээ гэдгийг уншигч та эндээс мэдэх болно. 

	ТУУРВИЛ ХЭРХЭН ҮҮСДЭГ ВЭ?

	Их үнэтэй номын сан

	Одоогоос таван зуугаад жилийн тэртээ Флоренцийн нэгэн баян эрх баригч, Мундаг хэмээх хочтой Лоренцо Медичи гэдэг хүн ордон харшаа ном судраар чимэхээр шийдэж, таван зуун бичээч хөлслөн авчээ. Тэд бичмэл ном зохиол хуулан, зураг хээгээр чимэглэж бүтэн хоёр жил нуруу тэнийлгэлгүй суужээ. 

	Хоёр жил ч өнгөрч, гахайн ширэн хатуу хавтастай хоёр зуун ном бэлэн болж, Лоренцо Медичи айлчид гийчдэд гайхуулахаар гоё сайхан номын сантай болсон гэдэг. 

	Хэрэв бид одоо Медичи шиг тийм их мөнгийг номд зарцуулах юм бол хоёр зуу биш дөчин мянган номтой болох билээ. 

	Тэр үед ном хэвлэж хараахан сураагүй, ном зохиолыг гараар хуулж бичдэг байсан цаг. Учир иймээс үнэ цэнэ нь ч гэж талийж өгдөг байв. Нэг том номыг гараа гаргаж сайхан хуулах, гарчгуудыг нь томоор хээлж, элдэв зураг дүрслэх гэж нэг бичээч хэдэн сар суудаг байсан ба бас бичиг бичих материал ямар их үнэтэй байсан гэж санана. Тэр цагт тугалын арьсыг боловсруулж хийсэн пергамент хэмээх зүйл дээр бичиж, нэг том номыг хуулахдаа хэдэн арван тугалын арьс хэрэглэж байж билээ. 

	Худалдаачин, бичиг үсэг хоёр

	Лоренцо Медичи тоймгүй их зардал гарган байж номын сантай болж байсан тэр үе Итали болон Европын бусад улс оронд амьдрал гэж ёстой ид оргилж байсан цаг. 

	Худалдаа наймааны хөлөг онгоцнууд алс Ази тивийн улс гүрний зүг жолоо залахдаа олон тэнгис далайд шинэ шинэ зам мөр гарган, урьд нь өөрийн хот, хавь ойрын гацаа тосгоны зах зээлийн хүн амьтныг танихаас цаашгүй байсан худалдаачид өөр улс орны эд барааг авч, өөрийн бараа сэлтийг өрөөл бусад оронд аваачин худалдаалах болов. Ийнхүү тэдний арилжаа наймааны хүрээ тэлж худалдан авагч, худалдагч нартайгаа захидал занаагаар харилцах, данс хар хөтлөх хэрэг гарч ирэв. Худалдаачид өөрснөө бичиг үсэг сурч, үр хүүхэд, туслах нараа бичиг үсэгт сургах болов. Бичиг номтой нь урьдын адил ганцхан язгуур тайж, хутагт санваартан байхаа больж хотын бусад олон хүн бичигтэн болов. Бичигтэн хүмүүсийн ном судрын хэрэгцээ ихэссээр авч номыг зөвхөн баян чинээлэг нь худалдан авч чаддаг байлаа. 

	Хэвлэмэл ном гарав

	Германы Ёогон Гүтенберг хэмээх дархан хүн ном хэвлэх аргыг сэджээ. Энэ нь 1450-иад оны үе юм. Гүтенбергийн хэвлэсэн ном гараар хуулсан номыг аажмаар шахаж гаргах болж билээ. 

	Энэ бол яг цагаа олж гарсан туурвил даа! Ном үлэмж их хэрэгцээтэй болоод байсан үед энэ бүтээлийг сэджээ. 

	Гэтэл аливаа туурвил хэчнээн ч цоо шинэ мэт санагдлаа ч гэсэн яг тэр хэвээрээ гэв гэнэтхэн гарч ирдэггүй. Жишээ нь: байшин байлаа гэхэд бид газар доорх суурийг нь хардаггүй. Үнэндээ суурь байгаа шүү дээ! Шинэ туурвил ч гэсэн ялгаагүй суурьтай байдаг ба тэр нь хүн төрөлхтний урьд цуглуулсан туршлага юм. 

	Үүнийг бид Гүтенбергийн туурвилын жишээнээс харж болох юм. 

	Тоосгон ном

	Хагас түмэн жилийн тэртээ хэрэв та Вавилон хотод аж төрөн сууж байсан бол маш хачин сонин номын сантай байж болох ажээ. Өнөөгийн номтой зүйрлэшгүй ондоо ном танд байх сан билээ. 

	Шаантаг хэлбэртэй зураасан хэв (нэг үзүүр нь бүдүүн, нөгөө нь нарийн) дарсан жижгэвтэр шавар хавтанг та номын сандаа эгнүүлэн тавьсан байх сан биз. Үсэг бүр хэд хэдэн шаантаг зурааснаас бүтэж чухам ямар үсэг болохыг зураасны тоо, байрлалаар нь мэддэг байлаа. Уул шаантаг зураасыг шавар хавтан хатаагүй байхад модон буюу хулсан савхаар хэв оруулж хийдэг байжээ. 

	Нэг ном жижигхэн ч бай хэдэн зуун хавтан болно. Ийм шаантаг бичигтэй нэг номыг зөөхөд хэд хэдэн хүн хэрэгтэй болдог байв. 

	Тэр эрт дээр цагт уншигч та Вавилонд амьдран сууж, өөрийн байшинтай болъё гэж шийдсэн гэж бодъё. Тэгвэл Вавилон хавийн тоосгоны олон заводын дуртайгаасаа та тоосго авч болох байсан боловч чухам алиных нь сайн гэдгийг мэдье гэвэл мэдэж болох байжээ.

	Танай айл айлын худалдаж авсантай адил тийм сайн тоосгыг та авъя гэж бодвол тоосгоноос нь нэгийг авч нэг өнцөгт нь бараар барласан тэмдгийг олж харах болно. Энэ бол уул тоосгыг үйлдвэрлэсэн заводын тамга тэмдэг юм. 

	Заводын тамга тэмдэг тавьж болсон юм, энэ маягаар ном хийж ядах юу байх вэ гэсэн, одоо бидэнд бол амархан тэр бодол, хагас түмэн жилийн тэртээ таны санаанд орохгүй байсан биз. 

	Шаантаг үсгийг гараараа зурж байхаар, хавтан дээр бараар сийлбэл хавьгүй хурдан агаад хялбар байх байсан шүү дээ. 

	Гэтэл хүмүүс мянган жил өнгөрсөн хойно л ийм аргыг нээж олсон юм даа. 

	Бар үсэг

	Грекийн Крит хэмээх арлаас хүн шувуу, загас, бут сөөгийн дүрстэй нэг хавтгай зээрэнцэг олджээ. Түүн дээр байгаа хоёр зуун дөчин нэгэн дүрсний дөчин тав нь хоорондоо өөр өөр бөгөөд бусад нь өөр хоорондоо адил ажээ. Энэ дөчин таван дүрс бол үл мэдэгдэх нэгэн хэлний цагаан толгой билээ. Тэр зээрэнцгийн үгс бие биеэсээ зураасаар тусгаарлагдсан байна. Тун саяхан энэ сонин бичгийн нууцыг тайлж, эрдэмтэд тэр зээрэнцэг дөрвөн мянган жилийн настай гэж тодорхойллоо. 

	Энэ дүрс бичгийн нэг гайхамшиг нь гэвэл гараар зураагүй, бараар барласан нь билээ. Энэ нь Вавилонд хийж чадахгүй байсан зүйлийг Крит аралд хийж чаддаг байжээ гэсэн үг юм. 

	Бараар ном хэвлэх аргыг эрт дээр цагаас хятадууд мэддэг байжээ. Марко Пологийн мөнөөх ярьсан тэр цаасан мөнгөн дээр хааны сүлд тэмдгийг бараар барлажээ.

	Түүнээс хойш хоёр мянган жил болов. Ром хотод нэг сонин бөгөөд хэрэгтэй тоглоом гарлаа. Энэ бол үсэг сийлсэн төмөр шоо байсан бөгөөд хүүхдэд ном заахад хэрэглэдэг байжээ. 

	Гэтэл ийм шоог ном хэвлэхэд ашиглаж болох юм гэж суут ухаантан Гүтенберг батлан баталтал бас л мянга таван зуун жил өнгөрлөө. 

	Ийнхүү эрт дээр цагт техник маш алгуур хөгжиж, урьдах нээлтээс хойш, дараах нээлт нь бүхэл бүтэн мянган жилийн нүүрийг үзэж байж гардаг байв.

	Хэвлэсэн самбар

	Гүтенбергээс хоёр зуун жилийн өмнө Герман, Голландад цөөхөн боловч хэвлэсэн ном харагдаж байлаа. Ийм ном одоогийнхоос ялгаатай нь одоо шиг төмөр үсэг өрж биш, бичиг, зураг сийлсэн том модон самбар дээр будаг шунх түрхэж цаасан дээр буулгаж авдаг байв. 

	Энэ нь туурвил биш, хуучин мартагдсан зүйлийг сэргээсэн нь тэр байжээ. Учир нь модон самбараас эртний Грек оронд газрын зураг, Хятадад ном тус тус буулгаж авдаг байсан юм. 

	Туурвилын мянган жилийн аялал

	Грек оронд газрын зураг, Хятадад номыг юун дээр хэвлэдэг байсан бэ?

	Европт бичиг бичдэг хоёр зүйлийн материал байсны нэг нь египетэд ургадаг нэгэн модны нэрээр нэрлэсэн папирус юм. 

	Папирусын ишийг маш нимгэн зүсээд хэдэн үеэр нь нийлүүлэн нааж ном бичиж болохуйц зузаавтар хуудас болгоно. Гэхдээ ийм хуудас нэг их бат бэх биш боловч грекчүүд дээр нь газрын зураг хүртэл хэвлэдэг байлаа.

	Нөгөө нэг бичиг бичдэг материал нь пергамент хэмээх тугалын элдсэн илэг байжээ. Папирусыг гагцхүү Египетэд боловсруулдаг байж, Европт тэр нь маш ховор, бас үнэтэй нь аргагүй байлаа. Пергамент бүр ч үнэтэй боловч өргөн хэрэглэгддэг байсны учир гэвэл, энэ илгэн цаас папирусаас арай бат, бас тэгээд олон газар оронд боловсруулж чаддаг байжээ. Пергамент хэмээх энэ илгэн цаас гараар бичихэд сайхан таарах авч, хуудас нь зузаан, хүнд учир ном хэвлэхэд тохиромж муутай, тэгээд ч илгэн дээр хэчнээн ч зүйлийг хэвлэх вэ дээ! Нэг ч их зузаан биш номыг зуун хувь хэвлэе гэвэл хэд хэдэн зуун илэг орно шүү дээ. 

	Хятадад папирус, пергамент хоёрын аль аль нь байгаагүй боловч энэ хоёроос арай хямд үнэтэй, тохиромжтой материал байсан юм. Энэ бол ердийн, бидний мэдэх цаас болой. Ийнхүү тэр үед хятад оронд цаас гарсан байжээ. Чингэтэл, энэ цаасыг Европт хийн хийтэл мянган жил өнгөрсөн юм даг!

	Цаасыг хэн хэзээ хийснийг хүн мэддэггүй, хэдий тийм боловч цаас гэдэг юм лав л хоёрдугаар зууны үед Хятадад байсан байна. 

	Шаазан ч гэсэн ийм түүхтэй. Шаазан сав суулгыг Европт анх түрүүн Марко Поло болон бусад жуулчид аваачжээ. Тэгээд ч шаазан үйлдвэрлэх нууцыг мэдэх гэж хэчнээн ч махран оролдовч тайлж чадалгүй дөрвөн зуун жил болсон нь Хятадууд шаазан хийх арга зүйг хав дарсантай холбоотой. Европынхон энэ нууцыг ер мэдэж чадалгүй, сүүлдээ, дөнгөж XVIII зууны үед өөрснөө тэгж ингээд нэг юм учрыг нь олж хийдэг болжээ.

	Цаасны түүх бол арай ч өөр. Түүнийг хийдэг аргыг ямар ч гэсэн олж мэдэж авсан байна. Тэгэхдээ энэ нь мөн ч төвөгтэй замыг, мөн ч урт хугацаанд туулсан даа!

	Эхлээд энэ аргыг Бага Азийн орнууд мэдэж авчээ. Ингэж мэдэж автал таван зуун жил болсон байна. Дараа нь гурван зуун жил болж байж энэ арга Европт сая нэг нэвтэрчээ. Тэгээд хоёр зуун жил болсон хойно Испани, Италичууд мэдэж авсан энэ үе XI зуун байв. Дараагийн хоёр зуун жилийн хугацаанд Франц, Герман, Орос орон цаас хийдэг аргыг сурсан байна. Нэгэн түүхчний бодож гаргаснаар цаас хийх арга нэг орноос нөгөө оронд жуулчлахдаа зуун жилд зуун километрийн хурдтай явсан гэдэг. Энэ бол туурвилын нэгэн гойд сонин адал явдал, Азиас Африкийг дайрсан мянган жилийн аяллын түүх юм. 

	Хятадад цаасыг голдуу хулсаар хийдэг байжээ. Эхлээд навч найгалзуурыг нь авч усанд дэвтээгээд заазуураар жижиглэн нунтаглаж усанд чанана. Дараа нь уурт хийж сайн нүдээд дээрээс нь ус, цавуу хийж зуурна.

	Эл хулсны зуурмагаар цаас хийхдээ шанаган хэв гэгчийг хэрэглэнэ. Энэ хэв нь утас буюу нарийхан хулсан савх торлож татсан ердийн нэгэн модон жааз юм. Том ган доторх зуурмагаас энэхүү хэвээр шүүхэд ус нь гоожиж, хэв дотор цаасны хуудас тогтоно. Ийм хуудсыг вандан дээр хэд хэдэн зуугаар давхарлан хурааж дээрээс нь хавтгай мод тавьж, үлдсэн усыг шахаж хатаах бөгөөд энэ бүгдийг дан гараар хийдэг байжээ. 

	Цаас үйлдвэрлэх Хятадын аргыг анх түрүүн мэдэж авсан арабчууд хулс байхгүй учир хулсны оронд өөр материал эрж олжээ. Цаас хийхэд ургамлын зөөлөн цуулдас хэрэгтэй. Арабчууд цаасны зуурмагийг маалинга бөс давуу, хуучирсан татлага зэргээр хийдэг байв. Гэхдээ шинэ маалинга буюу ямар нэгэн ургамлыг сайтар дэвтээх аргыг тэд мэддэггүй байжээ. 

	Арабчуудын энэ арга Европт нэвтэрч, Хятадаас өөр газар цаасыг хэдэн зуун жилийн турш даавуугаар хийдэг байснаа бүр хожим XVIII зууны үед л элдэв мод содоор цаас үйлдвэрлэх аргыг нээж олжээ. 

	Харин Европынхон бүр IX зуун гэхэд цаас хийхэд хамгийн хэцүү зүйл болох цуулдсыг уурт нүдэж үйрүүлэх ажлыг хөнгөвчилсөн. Үүнд: усан тээрэм барьж ердийн гурилын тээрмийн тариа нунтагладаг ингийн1 оронд цаасны зуурмаг зуурахад бөс даавууг сэмлэж үйрүүлэх сэмлүүр гол тавьжээ. 

	Ном хэвлэх анхны туршлага гарсан үе буюу XIII зууны үед энэ даавуун цаас ном хэвлэх зохистой цорын ганц материал нь байсан ба пергаментаас олон дахин хямдаар барахгүй, модон хавтангаас ном буулгаж хэвлэлээ ч гэсэн тэр нь гараар хуулснаас бага үнэтэй гардаг ажээ.

	Иймээс модон хавтангаас цаасан дээр буулгаж хэвлэсэн анхны номууд нь доорх нэртэй байлаа. Үүнд:

	Ядуучуудын ном

	Германд модон хавтангаас хуулбарлаж хэвлэсэн анхны ном «ядуучуудын библи» гэдэг нэртэй гарчээ. Ядуучуудын дотор тэр үед бичиг үсэг мэддэг хүн цөөхөн байсан тул ийм хэвлэмэл ном ч бас цөөн байжээ. Бичигтэн хүмүүс олширч, хэвлэмэл ном ихээр хэрэглэх болоод ирэхэд модон хавтангаас ном хэвлэх нь тохиромжгүй, бас тэгээд тийм ч хямд биш байв. Номын бичгийг хавтан дээр сийлнэ гэдэг маш удаанаас гадна хуудас бүр нэг хавтан болно. 

	Чингээд Гүтенберг бичигтэй хавтанг хавтангаар нь биш үсэг бүрийг тусад нь хийх санаа сэдэж, үсгийг хооронд нь нийлүүлж ямар ч үг болгож болохын дээр ном хэвлэсэн хойно уул үсгүүдийг дахин хэрэглэж болно гэж үзжээ. Аугаа энэ туурвилын гүн утга учир үүнд л байгаа юм.

	Ийнхүү Гүтенберг хуучин байсан үсэг сийлбэрлэсэн шоог ном хэвлэхэд ашиглах санаа сэдсэн байгаа биз. Энэ дээрээс уул бүтээлийг шинэ биш байсан гэж хэлэх үү? гэвэл үгүй юм. Учир нь Гүтенберг аливаа бусад шинийг туурвигчдын адил хүн төрөлхтний урьд өмнийн туршлага дээр тулгуурлажээ. Хүмүүс бичиг сийлсэн хавтан дээр будаг түрхээд түүнээсээ цаасан дээр буулгаж авч чаддаг байсан юм. Харин үсэг өрж ном хэвлэх нь бүр ч хялбар, хямд байх юм гэдгийг Гүтенберг анх түрүүнд ухаарсан байна. 

	Гэвч энэ бол зөвхөн шинэ санаанаас цаашгүй байлаа. Сэдсэн сайхан санааг хэрэг үйл болготол бас урт удаан эрэл хайгуул, шургуу хөдөлмөр хэрэгтэй аж. Энэ санаа үүсгэл олон арван жил буюу заримдаа хэдэн зуун жил болж байж сая нэг биеллээ олдог ч удаа бий. Түүгээр үл барам зарим нэгэн нээлтийг хорвоогийн хүн амьтан хүлээн зөвшөөрөхгүй нь бас байдаг. 

	Тэгээд, ном хэвлэх аргыг хэн туурвисан юм бэ?

	Ном хэвлэлийг Гүтенберг зохиосон гэж бид ярилаа. Гэхдээ нэг зүйлийг тодосгон хэлбэл Гүтенберг үсэг өрж ном хэвлэхийг зохиосноос биш хавтангаар ном хэвлэх нь түүнээс урьд байсныг нэгэнт бид дурдсан билээ. 

	Бас нэг зүйлийг тодруулбал, ер нь яг Гүтенберг үсэг өрж ном хэвлэхийг хамгийн түрүүн сэдсэн хүн гэж бүрэн итгэлтэй хэлэхэд бас ч хэцүү. 

	Ямар нэгэн шинэ юмыг хийх буюу хийж байсан хуучин аргыг өөрчлөх шаардлага аргагүй тулгараад ирэхлээр олон арван хүн түүнийг хийж өөрчлөх гэж мэрийдэг. Ном хийх гэж бас л ингэсэн нь лавтай. 

	Зарим эрдэмтэн мэргэдийн үзэж байгаагаар, Гүтенбергээс хориод жилийн өмнө Голландийн Лаврентий Костер хэмээх хүн үсэг өрж анхны номыг хэвлэсэн юм гэнэ. 

	Мөн Бельгийн Брюгге хотод Иоанн Брито гэгч, нэгэн багахан номыг үсгээр Гүтенбергээс өмнө хэвлэсэн гэх нь бий.

	Итали улсад Памфилио Кастальди гэдэг шүлэгч бас Европт анхны номыг үсэг өрж хэвлэсэн хүн гэж түүнд хөшөө босгосон байдаг боловч сайн батлагдаагүй ажээ. 

	Ингэхлээр ном хэвлэлийг бүтээн сэдэгч нь Брито ч биш, Кастальди ч биш, харин Гүтенберг гэж яагаад дэлхий нийт хүлээн зөвшөөрөв гэвэл, тэр хүн ном хэвлэх хамгийн сайн, хамгийн зохимжтой аргыг зохион боловсруулсан нь аргагүй дэлхий дахинаа үнэлэгдэх болжээ. Гүтенбергийн тэр аргыг бүр хэзээ хойно, дөрвөн зуун жил болж байж сая нэг боловсронгуй болгосон авч уг үндсэн санаа нь одоо хүртэл хэвээр байгаа билээ. 

	Гүтенбергээс өмнө Европт ганц нэг номыг үсгээр хэвлэж байсан нь үнэнтэй ч гэлээ гэсэн чухамхүү үсгээ яаж хийж, номоо ямар аргаар хэвлэсэн нь тодорхойгүй. Тэд ном хэвлэсэн аргаа хотол олонд зарлаагүй дээрээс хийсэн сэдсэн зүйл нь тэдний хамт үгүй болжээ. 

	Гүтенберг тэгээд юу сэдэж туурвисан хүн бэ?

	Гүтенберг бүтээл дээрээ арван жил ажилласан гэдэг. Яагаад ингэж уддаг бил ээ? Гүтенберг бүр анхнаасаа үсгийг тус тусад нь хийж, дараа нь өрж ном хэвлэж болох юм гэж шийдсэн биш бил үү? Тэгвэл модоор үсгээ сийлж хийгээд бараг болох байсан биш үү? 

	Бас ч тийм биш ажээ. Одоо та бидний уншдаг ном бараг хагас сая үсэгтэй. Бүх үсгийг сийлж авна гэдэг хавтан дээр бичиг сийлэхээс ч төвөгтэй хэрэг. 

	Гүтенбергийн сэдсэн гол санаа бол үсэг тус бүрийг өрж ном хэвлэх арга юм. Гэвч энэ санааг хэрэгжүүлнэ гэдэг амаргүй ажээ. Аргагүй олон арван жилийн асар их хүч хөдөлмөр шаардсан ажил байлаа. Учир юунаас вэ гэвэл, үсэг тус бүрийг тус тусад нь сийлэхгүйгээр нэг дор үй олноор үйлдвэрлэх аргыг олох нь хэцүү байв. Гүтенберг олон арав дахин оролдож байж онцгой нэг сайн аргыг олсон нь модон үсэг хэрэглэх буюу үсэг сийлэх аргыг үл хэрэгсэн, металл хайлуулан үсэг цутгах аргыг сүвэгчилжээ. Ийм л аргыг эрж олсон хүн дээ! 

	Гүтенберг үүнийгээ яаж хийсэн бэ? гэвэл, эхлээд хатуу нарийхан төмөр дээр үсгээ товойлгон сийлж, дээрээс нь нарийн зүссэн зэс (зэс нь төмрөөс зөөлөн шүү дээ) тавьж алхаар давтахад зэсэн дээр товгор биш хүнхэр үсэг сийлэгдэх аж. Хэвлэлийнхэн ийм хүнхэр үсгийг матриц гэдэг. Гүтенберг энэ матриц дээр хайлуулсан тугалга хийж хөргөөгөөд буруу харсан хүнхэр үсэг цутган авсан байна. Энэ үсэг цутгасан тугалган савхыг литер гэдэг. Төмөр дээр сийлсэн үсгийг олон дахин ашиглаж болдгийн адил тэрхүү матрицыг нэгэн янзын олон мянган литерийг хийхэд хэрэглэж болно. 

	Металл литерийг үй олноор хийх аргыг сүвэгчилсэн нь Гүтенбергийн туурвилын гол шижим нь билээ. Энэ аргыг одоо ч гэсэн хэрэглэж байгаа бөгөөд ялгаа нь гэвэл тэр үеийнх шиг гараар биш бүгдийг машинаар хийдэг болжээ.

	Нээлт үүгээр дууссангүй, бас номын мөрийг хэрхэн тэгш хийх, олон мөрийг яаж янзалж хуудас болгох вэ? гэдгийг бодох хэрэгтэй байлаа. Гүтенберг үүний тулд гурван хүрээтэй, нэгийг нь авч болдог металл таг хийжээ. Ийм тагийг боолт гэдэг. Энэ таг дээр үсэг өрөгч хүн зохих дэс дараагаар литерийг өрнө. Үсэг өрөгдсөөр мөр болж, олон мөр нийлж нэг хуудас болоход үсэг мөрийг унагахгүйн тулд жаазлан сайтар бэхэлнэ. Нэг буюу хэсэг хуудсыг нэг жаазанд бэхэлснийг хэвлэх хэв гэнэ. Энэ хэвд хэвлэлийн будаг түрхэж дээрээс нь цаас дарахад уул хэвийн хуулбар болох хэвлэсэн хуудас бэлэн болно. 

	Шинэ санаачилга уу, шинэ туурвил уу?

	Гүтенберг литер хийх арга сүвэгчилснээс гадна номын хуудсыг цэгцэлж янзлах тоног буюу хэвлэлийн төхөөрөмжийг бүтээжээ. 

	Урьд нь хавтангаар ном хийж байх үед будагтай самбар дээр цаасаа тавьж, арьсаар зөөлөвчилсөн алхаар давтах буюу сойзоор индүүдэж уул цаасыг самбарт сайтар шахаж наалдуулан, ном барладаг байсан юм. Энэ нь маш удаан, тохиромжгүйн дээр будаг нь цаасан дээр жигд бус буудаг байв. 

	Гүтенбергийн төхөөрөмж нь үсэг өрж, будаг түрхсэн жаазыг бэхэлсэн доод хавтан, эрэгдэж доош дээш болгодог дээд хавтан хоёроос бүтнэ. Дээд хавтан нь жаазанд цаасыг сайн наалдтал шахаж өгдөг учир сойзоор индүүдэхийг бодвол номын үсэг илүү тод гардаг.

	Ийм эрэгддэг төхөөрөмжийг архи үйлдвэрлэгчид усан үзмийн шүүсийг шахахад ашиглаж байжээ. Гүтенбергт энэ аргыг ном хэвлэхэд хэрэглэх санаа төрсөн аж. Ийм шахах төхөөрөмжийг ном хэвлэхэд ашигласан нь тэр үед санаанд оромгүй шинэ сонин зүйл байлаа. 

	Тэгвэл энэ туурвил мөн үү?

	Уг нь туурвил гэж шинэ зүйл, шинэ машин буюу эсвэл аргагүй шинэ гэж үзэж болохоор машинд хийсэн ноцтой өөрчлөлтийг хэлдэг билээ. 

	Өөр нэг жишээг авъя. Саяхан барилгачид байшингийн дээврийн том хавтанг өргөгч цамхгаар биш дээрээс нь нисдэг тэргээр тавьж байхаар шийджээ. Урьд нь нисдэг тэргийг ингэж ашиглах арга хэний ч санаанд ороогүй юм. 

	Үүнийг нээлт бүтээл гэж үзэж болох уу? Энэ нь үнэндээ барилгачдын бүтээлч санаачилгын жишээ юм. Тэд шинэ машиныг зохиосон бус, байгаа машиныг ашиглах шинэ аргыг сүвэгчилжээ. 

	Гүтенберг мөн л ийм л зүйл хийсэн хүн дээ. Үсэг өрж ном хэвлэх, литер хийх арга бол шинэ бүтээл бөгөөд харин ном хэвлэхэд шахах төхөөрөмжийг ашигласан нь энэ хүн гайхамшигт сайхан санаачилга, шинийг туурвигчийн их авьяасаа гаргасан хэрэг болно

	Гүтенбергийн бүтээл хамгийн чухал онцлог металл литерийг цутгахаас эхлэн бэлэн ном гаргах хүртэлх ном хэвлэх бүх процессыг туурвисан явдал юм. Үүний тулд Гүтенберг нэг биш хэд хэдэн шинэ бүтээлийг туурвисан билээ. 

	Гүтенбергийн туурвилыг өөр хүн хэрхэн булааж авсан тухай

	Гүтенберг эхний иж бүрэн үсгийг хийх, хэвлэх төхөөрөмжийг зохиох гэж бүтэн арван ажил ажилласан юм. Гэтэл тэр бүхнийгээ цааш нь үйлдвэрт оруулан хэрэглэх мөнгө санга байсангүй учир нэгэн баян худалдаачин Фуст гэгчтэй нийлж ажиллажээ. Тэр хоёр хоорондоо тохиролцохдоо, Гүтенберг нээлт бүтээлээ нийлүүлж Фуст мөнгө зардал гаргаж, олсон орлогоо адил тэгш хувааж авахаар болжээ. 

	Гэтэл Фустад орлогын хагас хувь нь бага санагдаж, бүх хэвлэх үйлдвэрийг өөртөө авах арга эржээ. Ингээд Фуст, хэвлэх үйлдвэрт урьд нь зориулсан бүх мөнгийг Гүтенберг эргүүлж төлөх ёстой бөгөөд хэрэв хугацаанд нь эс төлбөл уул хэвлэх үйлдвэрийг Фуст өөртөө авна гэсэн шаардлагыг түүнд тавьжээ. 

	Тэдний ажил үйлс уг нь эхнээсээ аваад бүтэмжтэй байлаа. Олон ном дараа дараагаар гарч, их ч гүйлгээтэй байв. Гүтенберг нэг туслах авч ажиллуулж, тэр нь ч сүүлдээ сайн мастер болов. Фуст, уул үйлдвэр яг өөрийн болох тэр өдрийг гурван жил хүлээн суулаа. Хүлээсэн тэр өдөр нь болов. Гүтенберг олсон мөнгөө хэвлэх үйлдвэрийг өргөтгөхөд зориулж байхад, харин Фуст орлогоо өвөртөө хийсээр байжээ. Тэгээд Гүтенберг бүх мөнгөө шинэ төхөөрөмж хийх, үсэг цутгах зэргээр үйлдвэрээ өөд татахад хэрэглэж дуусаад байтал Фуст түүнээс «өрөө» нэхэж, шүүхэд өргөдөл өгчээ. Фустийн гэрчийн этгээд нь хоёр санваартан байсан ба шүүгчид тэдний мэдүүлгийг ихэд таашаан сонссон байна. 

	 

	 

	 

	Гүтенбергийн гэрч нь хэвлэлийн хоёр ажилчин байсан ба шүүгчид тэдний үзэмж муутай хувцсыг хараад хэлсэн үгийг нь юман чинээ үл бодон, үйлдвэрийг Фустад өгөхөөр шийдэв.

	 

	[image: хөгжим-г агуулсан зураг

Автоматаар бага зэрэг итгэлгүй үүсгэсэн тайлбар]

	Үйлдвэрлэлийг Фустад өгөхөөр шийдэв

	 

	Гүтенбергт нэг боодол үсэг үлдсэн байсныгаа өлсөж өлбөрөн байж дахин шинээр ном хэвлэж эхэллээ. Мөнгө зээлдэж сүүлдээ өр ширээ дарж чадахаа байж, өнөөх Фусттэй тохиолдсон яг тиймэрхүү явдал болдгийн даваан дээр нэгэн зүйл аминд оржээ. Гүтенбергийн нээлтээс хойш арван жил болоод байхад улс төрийн тэмцэлд хэвлэлийн үг анх удаагаа их үүрэгтэй болж ирэв. 

	Гүтенбергийн шинэ хэвлэлийн газар, мөн хуучин, одоо Фустийн мэдэлд байгаа хэвлэлийн газар хоёр байсан германы Майнц хотод бие биедээ дайсагнасан хоёр том хамба лам суудаг байлаа. Тэр үед хамба лам нар иргэний хэрийг бас эрхэлдэг байжээ. Тэд нутаг орондоо дураараа аашилж, бас өөр хоорондоо үг хэлээр зогсохгүй зэр зэвсгээр үзэлцдэг байлаа. Тэр хоёр тус бүрдээ өөрийн цэрэгтэй байжээ. 

	Гүтенберг, хоёр хамба ламын нэгийг нь магтсан хуудас хэвлэж хотын иргэдийг түүний талд татахыг оролдож, харин Фуст нь нөгөө ламын талд байв. 

	Эцэс сүүлдээ Гүтенбергийн дэмжиж байсан лам ялж Фустийн хэвлэх үйлдвэрийг бут ниргэлээ. Гүтенбергт их шагнал өгөх болсон нь хоол ундыг хамба ламын сангаас авч хэрэглэх, мөн жил бүр шинэ хувцас өмсгөл, хэдэн тогоо буудай, хоёр ган архи авч байх болсон байна. 

	Аугаа их тэр туурвил ийм л үнэ хүрсэн юм даа!

	ТУУРВИЛ ХЭДИЙД ДУУСДАГ ВЭ?

	Яавал улам хурдан хэвлэж болох бол?

	Гүтенбергийн бүтээл маш урт настай, бат бэх бүтээл болсон юм. Дөрвөн зуун жилийн турш Гүтенбергийн ном хэвлэх аргыг өөрчлөлгүйгээр тэр хэвээр нь хэрэглэж иржээ. Гагцхүү XIX зууны эхэн үед хэд хэдэн орны шинийг туурвигчид ном хэвлэх хугацааг түргэсгэх талаар бодох болжээ. 

	Чингэхэд, мөн аанай л хуучин бүтээл дээрээ дахиад л ажиллаж эхэлсэн хэрэг үү гэвэл, үгүй билээ. Хэд хэдэн шинийг туурвигчид бие биеэсээ хол ангид байж техникийн нэг зорилтыг шийдвэрлэх гэж оролдох нь үйлдвэрлэлийн хуучин арга олны санаа бодолд нийцэхгүй боллоо гэсэн үг юм. Ном хэвлэлийн хувьд ч гэсэн хэрэг байдал ийм байлаа. Ном хурдан хэвлэх шаардлагатай болсон нэг шалтгаан нь сонин гарч ирсэн явдал юм. Анхны сонин бичиг XVII зууны эцэс үед бий болж, түүнээс хойш зуун жил өнгөрөхөд европын орнуудад мянга орчим сонин нийтлэгдэх болсон ажгуу. Сонин бичгийн хэмжээ, хувь бага байсан нь уншигч цөөхөн болоод ч тэр биш, ер нь гар төхөөрөмжөөр өдөрт олон мянган хувь хэвлэхэд бэрхшээлтэйгээс болжээ. 

	Сонины газрынхан яавал хурдан хэвлэх вэ? гэж мөрөөдөх болов. Учир нь хэвлэж л чадаж гэмээж нь маш олон сонин илүү худалдаж болох байлаа. Нэг сонин зүйл болсныг дурдвал, XIX зууны шинэдээр германы нэгэн хэвлэлийн газрын ажилчин Фридрих Кениг хэвлэлийн машин зохиосон боловч нэг ч хэвлэлийн эзэн тэр машиныг хийх мөнгө зардал гаргаж зүрхэлсэнгүй. 

	Энэ ажилчинд машинаа хийж босгох, мөн уурын хөдөлгүүрийг нь хийж тавих мөнгө хаанаас олдох вэ дээ!

	Кениг уул машиныг хийхэд хэд хэдэн жил хэрэгтэй гэдгийг сайн мэдэж байв. Бүх зураг сэлтээ дуусгаад, бас загварыг нь хүртэл хийж юм бүхэн яв цав бэлэн болсон байхад ч гэсэн болоогүй зүйл бас гарч ирэхийг алиныг тэр гэх вэ. Нэг л жижиг бие анги дутуу дулимаг хийгдсэн бол машин ажиллахгүйд хүрэх буюу түүгээр ч үл барам угийн санаа төлөвлөгөөнд үл ялих мадаг байснаас болж бүр дахин хийх ч явдал гардаг биш үү. 

	Кениг, хотоос хот, улсаас улс дамжин хэрэн тэнэж мөнгө, ажил эрэн явахдаа зохиосон машиныг нь хийж босгох мөнгө зардал гаргаж чадах ямар нэгэн хэвлэлийн эзнийг эрж сурагласаар явлаа. Шинийг туурвигч маань хийсэн машин нь дэлхий дахиныг хэвлэлийн үсгээр ханатал «цатгана» гэж баттай итгэж байв. Үнэхээр ч тийм машин эрдэм мэдлэг, ном зохиолыг хүн ардад хүртээлтэй болгож, гол нь тэдний санаа сэтгэлийг догдлуулсан шинэ сонин зүйлийг тэр дор нь мэдэж авахад нь их нэмэр болох байлаа. Тийм сонин зүйлийг Наполеоны дайны тэр түгшүүрт жилүүдэд хүн бүхэн тэсэж ядан хүлээж байв. 

	Кенигийн уулзсан хэвлэлийн газрын эзэн бүхэн хурдан хэвлэгч машины эзэн болж чадаж гэмээж нь баяжихын ихээр баяжна гэдгийг сайн ойлгож байлаа. Гэвч хүссэн тэр машиныг нь хийж чадах хүн Кениг өөрөө яг мөн гэдгийг итгэмтгий бус тэр хүмүүст Кениг итгүүлэх арга учраа эс олжээ. Хаана ч юм нэг шинэ машин гараад байсан бол хоёр дахь машиныг нь хүн бүр дуртайяа захиалах байв. Гэтэл хаана ч байхгүй байгаа тэр анхны гэгдэх машиныг хий гэж, нэр нь дуулдаагүй нэгэн хэвлэлийн мастерт мөнгөө өгчхөөд, хэдэн жил бүтэх эсэхийг нь мэдэхгүй хүлээж суух тийм зоригтой баян яахин олдох билээ. Дэлхий дахинаа олон арван сайхан бүтээл туурвил гарч байсан боловч түүнийг зохиосон эзний нь ядуу зүдүү байдлаас нь болж хэдэн арван жилийн хойно хүмүүс мэдэх буюу эсвэл ер мэдэхгүй өнгөрч байсан удаа хөрөнгөтөн нийгэмд аль олонтоо байсныг хэлж барах вэ!

	Кениг угийн шургуу хүн, гэгээд бас туурвилдаа бүрэн итгэсэн болохоор хэдэн жил өлсөж өлбөрч, золгүй явдалтай олон дахин учирч байсан авч сэтгэл санаагаар уналгүй, германы бүх хотыг хэсэж гүйцээд, орос орноор орж эрэл хайгуул хийсэн боловч мөнгө сангаа үл хайрлан машиныг нь хийх хүн бас л олдсонгүй. Тэгээд Англи руу явж Лондон хотноо очиход нь харин санасан зүйл нь бүтсэн билээ. Гурван хэвлэлийн газрын эзэн Кенигт машин босгох мөнгө зардал их биш боловч гаргаж өгчээ. 

	Ялалт гэж ийм л байдаг байжээ. Кениг машинаа ухаан жолоогүй хийж эхлэв. Харин ажил дуусах тутам мань туурвигчийн баярлах нь ихсэх биш харин улам багассаар байлаа. Чингээд ажил дууссан тэр өдөр түүний хувьд хамгийн муухай өдөр болов. Бүх горьдлого нь тасарч ялалт нь ялагдлаар эргэв. Машин нь нэг юм ажилласан боловч маш болхи удаан, гар төхөөрөмжөөс өөрцгүй байлаа. Ёстой л биеэ зовоосон ажил гэгч нь болсон ажээ. 

	Гэвч Кениг үнэнхүү авьяаслаг, хатан зоригтой шинийг туурвигч хүн гэдгээ харуулсан юм. Чухам алдаа нь юундаа байна гэдгийг тэр ухаарч чадсан нь, уул машины ямар нэгэн зүйл биш, уулын санаа төлөвлөгөөнд байсан гэдгийг мэдэж авлаа. Энэ нь Кенигт хатуу цохилт болж, Кениг ч үүнийг эр хүн шиг зоригтой даван гарч, уул ажлаа эхнээс нь аваад шинэ санаа төлөвлөгөө дахин боловсруулж хийх хүч чадал, зориг тэвчээр гаргасан юм. 

	Кенигийн алдаа нь юунд байв? гэвэл, тэрээр хэвлэлийн гар төхөөрөмжийн бүдүүвчийг бараг өөрчлөлгүйгээр, харин түүнийг зөвхөн хөдөлгөх уурын машинтай холбосон байна. Ийм замаар техникт амжилт гаргахад бэрхтэй байдаг. Уурын машин хүний гараас хавьгүй илүү хүчтэй, хамаагүй илүү хурдан ажиллана шүү дээ. Харин хэвлэх төхөөрөмжийн хийцийн муугаас болоод уурын машины хүчин чадлыг бүрэн ашиглаж болохгүй байв. Кениг буруу замаар явсан байна гэдгээ мэдмэгц хуучнаасаа огт ондоогоор ажиллан хурдан хэвлэх машин зохиох цоо шинэ зарчмыг олж чадсан юм даг. 

	Гар төхөөрөмж хэрхэн ажилладаг байсныг уншигч та санаж байгаа биз. Доод хавтан дээр үсгийн боолтыг тавиад тэгшилж бэхлээд, дараа нь будгийг гараараа түрхэж, дээрээс нь цаас тавьж, дээд хавтанг буулган цаасаа боолттой үсгийн дээрээс шахаж өгнө. 

	Кениг доод хавтанг нааш цааш хөдөлж байхаар хийж дээд хавтанг булаар сольж өгчээ. Түүнээс гадна үсэг будах өөрөө эргэлдэгч буланцар хийжээ. Доод хавтан хөдлөхөд бул эргэлдэн цаасыг боолттой үсэгт наалдуулж өгнө. Харин цаасыг машинд гараар тавьдаг байв. 

	Энэ бол сайн зохиосон зүйл гэж хэлж болно. Гэвч Кениг шинэ машинаа хийж эхлэхэд хуучнаас нь илүү төвөгтэй байсан нь илт бөгөөд хэд хэдэн техникийн талын бэрхшээл учирсан юм. Гэхдээ түүний аз болж, аз болж ч гэж дээ, тэрээр их шургуу хүн байсан учир бас л зорьсондоо хүрсэн байна. Кениг нээлтийг нь ихэд сонирхсон нэгэн залуу тоочинтой (нэр нь Андрей Бауэр) танилцаж түүгээр техникийн талын тооцоог бодуулж авчээ. 

	Ийнхүү тэр хоёр хамтран хүчин зүтгэж ялалт байгуулсан билээ. Тэдний анхны хурдан хэвлэх машин 1811 онд ажиллагаанд оров. Кениг Бауэр хоёрын зохион бүтээсэн хавтгай машинаар (хожим гарсан дугуй хэлбэрийн машинаас ингэж ялгаж нэрлэдэг) зуу орчим жил бүх ном сонин хэвлэсэн юм. Энэ хавтгай хэвлэлийн машин улам улам боловсронгуй болж байсан нь мэдээжийн хэрэг. XIX зууны хоёрдугаар хагасаас эхэлж уурын машинаар биш цахилгаан мотороор ажиллуулах болжээ. Одоо үед ч гэсэн бага хэмжээний хэвлэлийн ажлыг ийм машинаар гүйцэтгэдэг билээ. 

	Яавал улам хурдан өрөх вэ?

	Техникт нэг шинэ өөрчлөлт гарвал тэр нь өөр нэг өөрчлөлт гаргахад хүргэдэг. Хавтгай машин хуучныг бодвол маш хурдан хэвлэх боломж өгсөн боловч үсэг өрөх ажил гар ажиллагаатай хэвээрээ их уджээ. Хэвлэлийн хурд, өрөлтийн удаан хоёрын хооронд ийнхүү эрс ялгаа үүссэн нь өрөх ажиллагааг бас машинаар хийх хэрэгтэй болголоо. 

	Ийм санаачилга аргагүй зүй ёсны зүйл байсан авч үсэг өрөгч жижиг авсаархан машин хийнэ гэдэг онц хэцүү ажил байв. Хагас зуун жил болоход олон газар оронд олон арван машины зураг төслийг гаргасан боловч нэг нь ч шалгуурыг давж гарсангүй. Хэдий тийм боловч тэр зохиосон машин бүрд ямар нэгэн сайн хийсэн зүйл байдаг байлаа. Хэдийгээр шинийг туурвигчид амжилтад хүрээгүй гэлээ ч тэдний хөдөлмөр бас ч талаар болсонгүй. Тэгж байтал урьд өмнө хагас зуун жил дотор хийсэн бүхнийг сайтар тунгаан дүгнэж үсэг өрөх машин хийж чадах хүн гарсан юм. Одоо хүртэл хэрэглэсээр байгаа өрөх машиныг 1885 онд бүтээсэн бөгөөд Линотип гэдэг нэртэй энэ нарийн зохион байгуулалттай машины тухай энд ярихаа больё. 

	Линотип машинаар үсэг өрөх нь бичгийн машинаар бичиг цохихтой адилхан билээ. Линотип машин нь гар хөдөлмөрийг солиод зогссонгүй, үсэг цутгах их ажлаас чөлөөлсөн юм. Энэ линотип машинд металл хайлуулах тогоо байдаг бөгөөд машин өөрөө үсэг цутгах ба цутгахдаа нэг нэгээр биш бүхэл бүтэн мөрөөр цутгадаг. Линотип машин гар ажиллагааг бодвол маш хурднаас гадна тэр машиныг ажиллуулах нь ер хэцүү биш. Хэвлэх үйлдвэрт урьдын адил их хэмжээний үсгийг худалдаж авах буюу хадгална гэхгүй, цутгасан мөрийг номоо хэвлэсний дараагаар буцааж тогоонд хийж хайлуулан дахин шинэ номын мөрийг цутгана. 

	Хэрхэн хуучин зүйл шинэ зүйл болдог вэ?

	Мянга, мянган жилийн настай бүтээл туурвил ч байдаг. Жишээ болгож жирийн нэгэн ширээг хэлж болно. Балар эрт цагт хэн нэг нь ширээ гэгчийг зохиож, бас нэг нь хавтгай модонд дөрвөн хөл хийх санаа гаргасан нь илт. Бид одоо хүртэл энэ эдийг илүү тохитой эдээр солих шаардлага гараагүй гэдгийг мэднэ. Мянга мянган жилийн дотор ширээ маань хувирч өөрчлөгдсөн л биз, гэхдээ энэ өөрчлөлт үл ялих байсан гэдэг нь мэдээж. Эхлээд чулуун ширээ, дараа нь модон ширээ хийх болж, одоо бол хуванцар ширээ гарч байна. Дөрвөн өнцөгт ширээнээс гадна дугуй, зууван ширээ бий. Заримдаа нэг хөлтэй, зургаан хөлтэй ч ширээ хийдэг боловч, үндсэндээ энэ бол мөнөөх л ширээ шүү дээ.

	Өөр нэгэн жишээ авъя. Радио бол шинэ тутам гарсан нээлт бөгөөд буй болсоор зуун ч жил болоогүй юм. Гэлээ гэвч энэ нээлт бол эгнэгт мөнхийн гэж урьдаас хэлж болох юм. Мэдээжийн хэрэг, радио-техник улам бүр боловсронгуй болж, шинэ шинэ нээлт гарах нь дамжиггүй. Өнөө үеийн хүлээн авагч, хүчит дамжуулагч сэлт нь суут шинийг туурвигч Александр Степанович Поповын бүтээснээс ихэд өөр болжээ. Бид радио долгионы тусламжтайгаар зөвхөн дуу төдийгүй зураг дүрс дамжуулж, тэнгэрт яваа онгоцыг илрүүлж, одон орны шинжилгээнд радио долгио хэрэглэж сурлаа. Цаашдаа ч шинэ чухал чухал өөрчлөлт радио-техникт гарах нь магад боловч, эл нээлтийн уг үндэс (хүмүүс ямар ч зайнд сонсох, харах харилцааны хэрэглүүр болгон радио долгиог ашиглах явдал) хэзээ нэгэн цагт хуучирна гэж хэлж болно гэж үү. 

	Эд юмс мянга, мянган жилд ч хуучрахгүй байж болох ба ганцхан хуучирч болох зүйл нь тэр эд юмсыг хийж бэлтгэх арга нь билээ. Ширээг эхлээд чулуучин хүн хийж байгаад, сүүлдээ мужаан хүн гараар хийх болж, одоо модыг машинаар боловсруулан, энэ машин ч одоо улам сайжирч өв тэгш болсоор байна. Эхлээд радио хүлээн авагч детектортой байсан бол дараа нь цахилгаан чийдэнтэй хүлээн авагч бий болж, одоо хагас дамжуулагчийн хүлээн авагч гараад байна. Хүлээн авагч хийх энэ арга тус бүрдээ их чухал нээлт байж билээ. 

	Хүмүүс юунд тэмүүлдэг вэ? гэвэл эд юмсыг аль болохоор чанартай хийх, бас түүнийг хурдан хийх, бага хөдөлмөр зарцуулж хийх гэж эрмэлзэнэ. Ийм л зорилт шинийг туурвигчдын өмнө үеэс үед тавигдсаар ирсэн түүхтэй. Техник улам бүр төгөлдөр болох тутам тэр зорилт улам хурдан хэрэгжинэ. 

	Хэвлэлийн гар төхөөрөмж гурван зуун жил, хавтгай хэвлэлийн машин зуу хүрэхгүй жил оршин тогтносон бол одоо ном сонин хийх арга зүй хэдэн жилийн дотор өөрчлөгдөн төгөлдөржиж байна. 

	Хүмүүсийн хэрэгцээт шаардлага, нэн ялангуяа социалист нийгэмд улам ихээр өсөж байгаа билээ. Хувьсгалаас өмнө арван мянган хувиас илүү ном, зуун мянган хувиас илүү сонин ховор байсан бол одоо олон ном зохиол хэдэн зуун мянгаар хэвлэгдэн нийглэгдэж, сонин бичиг хэдэн зуун сая хувиар гарч байна. 

	Эдүгээ үед хоёр сая хувь сониныг хоёр гурван цагийн дотор нийтлэх хэрэгтэй болж, хоёр гурван долоо хоногийн дотор таван зуун мянган хувь зузаан номыг хэвлэх болсон цаг. Энэ нь хорьдугаар зууны эхэнд бүтэшгүй зүйл байсан билээ. Шинийг туурвигчид улам бүр хурдан хэвлэх шинэ, шинэ аргыг эрэн сүвэгчлэх хэрэгтэй болжээ. 

	Нэгэн сонирхолтой зүйл дурдвал, заримдаа шинэ зүйлийн эрэлд гарахдаа аль хэдийнээ мартагдаж ул мөргүй алга болсон хуучин зүйлдээ эргэж хандах нь бас цөөнгүй байдаг. 

	Гүтенбергээс урьд номыг хэвлэхдээ ном бичиг сийлсэн модон хавтангаар барладаг байсныг уншигчид санаж байгаа биз. Ном сонин үй олон хувиар хурдан хэвлэх хэрэгтэй болоод ирэхээр хүмүүс үйлдвэрлэлийн тэр удаан аргыг эргэн санажээ. Техникийн хөгжлийн шинэ шатанд хамгийн удаан аргыг хамгийн түргэн болгож чадсан байна. Одоо үед бичгийг хавтан дээр гараар сийлэлгүй түүнийг боолтоос нь шууд металл хавтанд механик аргаар буулгах болжээ. 

	Боолттой үсгийн дээрээс картон цаас тавьж шахуургаар шахахад, тэр картон цаасан дээр бичиг сийлбэрлэгдэнэ. Ийм бичигтэй картон цаасыг матриц гэж дээр гарсан литер цутгасан хэвийг нэрлэдэгтэй адил нэрлэнэ. 

	Матрицыг хайлуулсан тугалга, зэс зэрэг металлын хайлшаар нимгэн түрхэж хөргөнө. Уул металлын хайлш хатуурч үсгийн боолтын металл хуулбар болох ба түүнийг стереотип буюу хатуу хэв гэнэ. 

	Яагаад матриц, стереотип хэрэгтэй юм бэ? Дөрвөн зуун жилийн урьд хэвлэж байсан шиг шууд боолтоос нь хэвлэвэл хялбар юм биш үү? гэвэл, хэдэн мянган хувь ном хэвлэх хэрэгтэй бол хялбар нь ч хялбар. 

	Гэтэл саяас дээш хувь ном хэвлэх хэрэгтэй бол яах вэ? гэвэл, нэгтээгээр, хэвлэлд хэрэглэх металл зөөлөн учир хэдэн мянган хувь хэвлэсний эцэст үсгийн боолт балархай болж, нөгөөтээгүүр нэг боолттой үсгээр зөвхөн нэг машин дээр хэвлэж болно. Учир нь нэг боолттой үсэг олон машинд хүрэлцэхгүй. 

	Энэ ч гол нь биш юм. Одоо цагт сонин сэтгүүл болон ихэнх номыг Кенигийн бүтээсэн хавтгай машинаар биш дугуй маягийн машинаар хэвлэх болжээ. 

	Үүний учир нь юунд вэ? гэвэл, хавтгай хэвлэлийн машины доод хавтан нь (боолттой үсэг бэхэлсэн) нааш цааш хөдлөхдөө нэг талдаа хоосон явах ба энэ нь хэвлэлтийг удаашруулдаг ажээ. Нэг цаасыг машинд хоёр дахин оруулах хэрэгтэй болдог. Эхлээд нэг тал дээр нь хэвлэж, дараа нь нөгөө тал дээр нь хэвлэнэ. Ийнхүү хамгийн сайн хавтгай машин ч гэсэн цагт зөвхөн хоёр мянга таван зуун дардас гаргах боломжтой. Сонины нэг сая хувийг ийм машин тасралтгүй ажиллавал арван долоон хоногийн дотор хэвлэх ба энэ ч арай болохгүй зүйл ээ. Тэгвэл нэг сая сониныг нэг шөнийн дотор хэвлэе гэвэл дал орчим машин хэрэгтэй болох нь мөн ашиггүй зүйл ээ. 

	Техникт эргэх хөдөлгөөн хоёр тийш хөдлөх хөдөлгөөнөөс учиргүй хурдан ажил хийх боломжийг өгдөг. 

	Шинийг туурвигчид ийнхүү хавтанг дугуй булаар сольж урагш хойш хөдлөх хөдөлгөөнийг эргэх хөдөлгөөнөөр сольсон билээ. 

	Үүнийг тэд XIX зуунд нэхмэлийн фабрикийн эзэн Иван Гребеншиковын бүтээсэн шинэ бүтээлээс санаа авчээ. Тэр хүн бөс даавуун дээр зураг гаргах машиныг туурвисан бөгөөд тэр машин нь дээр дээрээс нь зоосон хоёр дугуй цилиндртэй, доод цилиндр нь мөлгөр, дээд цилиндрт нь хээ сийлж, дундуур нь бөс даавуугаа оруулахад дээр нь хээ гардаг аж.

	Энэ нь архины шүүсийг шахах төхөөрөмжийг ном хэвлэхэд ашигласан Гүтенбергийн санаачилгатай адилавтархуу юм болжээ. Дугуй машин зохиогчид өөр зорилгод хэрэглэж байсан даавуун дээр хээ буулгадаг машиныг ийнхүү ашигласан байна. Тэгэхдээ тэд машины зарчмыг авч нэлээд өөрчлөлт оруулан, ном сонин хэвлэхэд тохиромжтой болгожээ. 

	Харин тэр шинийг бүтээгчид хавтгай боолттой үсгийг бөөрөнхий булд хэрхэн тааруулсан бэ? гэвэл, үүнд стереотип хэрэг болсон байна. Дээр зураг дээр заасан шиг цаасан матрицийг нугалж болох бөгөөд стереотипыг дугуй машины цилиндрт суулгаж болохоор цутгаж болно. 

	Одоо үед хэвлэх үйлдвэр фабрикаас цаасыг толгой, толгойгоор авч хавтгай хэвлэлийн машин шиг урьдаар зүснэ гэлтгүйгээр шууд тэр хэвээр нь машинд хийж ном сонин хэвлэнэ. Хэвлэлийн хэдэн стереотип тавьсан машин бол олон толгой цаасыг нэг дор хэрэглэж, цагт хэдэн сая ширхэг сониныг гаргана. Ийм хэвлэлийн газар бол жишээ нь «Правда» сонины хэвлэлийн газар юм. 

	Хэрэв Гүтенберг зуун жилийн өмнө тэр үеийн хэвлэлийн газраар орлоо гэж бодоход түүний сэтгэл их л таатай байх сан билээ. Учир нь тэнд Гүтенберг өөрөө дөрвөн зуун жилийн тэртээ яаж сургаж байсан бэ, яг тэр янзаар үсэг өрж, хэвлэж байх билээ. Харин Гүтенберг өнөөгийн «Правда» сонины хэвлэлийн газраар орлоо гэж бодоход тэрээр үүсгэсэн зүйлийнхээ үр хөврөлийг тэндээс тэр бүр олж харж чадахгүй биз ээ. Гэтэл энэ их хурдан хэвлэлийн газрын үндэс түүний туурвисан бүтээл үсэг өрөлт хэвээр байгаа шүү дээ. 

	Улам хурдан болохгүй бол уу?

	Эдүгээ үед нэг машин хоёр сая хагас ширхэг сонин нэг цагийн дотор гаргаж байна. Энэ нь хэвлэлийн хурд хангалттай гэсэн үг бөгөөд үүнээс илүү хурдаар яах вэ дээ. Шинийг туурвигчид хэвлэлийн газрын энэ талын хэрэгцээг мартсан ч болох шүү дээ. 

	Гэхдээ бас ийм ч биш ажээ. Аль ч үйлдвэрлэлийг улам боловсронгуй болгож болох ч юм, энэ нь хэрэгтэй ч юм. Хэвлэлийн хурд бидний санаанд нийцэж байлаа ч гэсэн, дугуй машиныг улам авсаархан бөгөөд хямд үнэтэй гаргаж болохгүй гэж үү гэдэг асуудал гарна. Чухамдаа энэ асуудлын талаар л шинийг туурвигчид юм бодох хэрэгтэй юм. 

	Өрөлтийн хурд ямар байна вэ? гэвэл, хэвлэлтийн хурдыг бодвол бас ч хараахан их биш билээ. Линотип машинаар нэг цагийн дотор арван дөрвөн мянга орчим үсгийг өрж болно. Энэ нь дунджаар дунд зэргийн хэмжээний номын найман хуудас юм. Энэ нь тийм ч их биш ээ. 

	Одоо үед шинийг туурвигчид өрөх онцгой сайн аргыг зохиохоор ажиллаж байгаа бөгөөд үүнд телевизийн техник, «цээжлэх» цахилгаан төхөөрөмж, оптик зэргийг ашиглан шинэ нарийн машин зохиож байна. Энэ бүтээл нь Гүтенбергийн өрөх аргаас тэс ондоо зүйл болох ба ер нь тэгээд энд «өрөлт» гэдэг үг таарахгүй болно. 

	Энэ нь үсгийг металлаар цутгах биш зургийг нь авна гэсэн үг юм. Фотолинотипийг одоо ч хийчхээд байгаа бөгөөд үүнийг бүтээхэд зөвлөлтийн шинийг туурвигчид чухал хувь нэмрийг оруулсан билээ. Фотолинотипийн машин нь өрөлтийг хоёр дахин хурдасгах ба сайн тал нь металл үл хэрэглэнэ. Одоо үед ийм машин цөөхөн тоотой байна. Эл машин өргөн дэлгэр хэрэглэж амжихаас нь өмнө мөн л хуучирч ч болох юм. Учир нь одоо электрон техникийг үсгийн зураг онц түргэн авахад ашиглаж болохыг шинийг туурвигчид нээгээд байна. Хэрэв ийм машин практик дээр ашигтай болж ирвэл ном хэвлэлд бүрэн эргэлт болох билээ. Энэ машин шинийг туурвигчдын тооцоолсноор нэг цагт гучин зургаан сая үсгийг өрж чадах аж. Ийм олон үсгийг өрнө гэхэд толгой эргэж болох дог. Учир нь одоогийн линотип машин зуун өдөр хийх ажлыг ийм машин нэг цагт хийнэ гэсэн үг юм. Энэ машин дөрвөн зуун хуудастай номыг нэг минут гаруй хугацаанд өрж чадах нь. 

	Энэ номыг уншигч та уншихаас өмнө фото өрөлтийн машиныг хэвлэх үйлдвэрүүдэд тавьсан ч байж болох шүү. 

	Хэрэв тэгдэг юм гэхэд шинийг туурвигчдын өмнө бас л шинэ зорилт гарч ирнэ дээ. Ямар зорилт гэвэл, жишээлбэл автомат хэвлэх үйлдвэрийг байгуулах асуудал байж болно. Зөвлөлтийн шинийг туурвигчид одоо ийм үйлдвэрийн анхны төслийг боловсруулаад байгаа билээ. Ингэхлээр, хэрэв шинийг туурвигчид болохыг хүсвэл та нарт ч гэсэн хийхээр сонин сайхан юм хэвлэлийн ухаанд техникийн бусад салбарын нэгэн адил бишгүйдээ олдох нь ээ. 

	Дүгнэлт хийе

	Ном хэвлэх талаар энд бичсэн бүх зүйлийг уншигч та уншаад, чухам тэгээд ном хэвлэхийг хэзээ хэн туурвисан юм бэ? гэдэг асуултад шууд хариу бас өгч чадахгүй биз. Энэ асуултад яг хариулж болохгүй билээ. Учир юунаас вэ гэвэл, ном хэвлэлийг одоогоос зургаан мянган жилийн өмнө эхлэн бүтээж одоо ч дуусаагүй бөгөөд хэвлэлийн үг байсан цагт дуусах ч үгүй буй заа.

	Энэ урт удаан замын туршид хэдэн том зангилгаа өртөө байлаа гэж хэлж болно. Жишээ нь, хавтангаар ном хэвлэх болсон, дараа нь Гүтенберг өрөх хэвлэх бүх процессыг зохиосон, хавтгай хэвлэлийн машин гарсан, дараагийн өртөө нь өрөлтийн машин, тэгээд матриц стереотипийг бүтээж туурвисан, үүний дараах зангилгаа өртөө нь дугуй машин зохион бүтээсэн явдал юм. Одоо бид шинэ өртөөнд тулж очоод байгаа нь фото өрөлтийн машин билээ. 

	Ийнхүү техникийн аливаа салбар ахин дахин боловсронгуй болсоор байх ба энэ нь заримдаа удаан, заримдаа хурдан явагдана. Хөдөлгөөний энэ хурд нь юунаас хамаарах вэ? гэвэл, хоёр зүйлийн шалтгаан байна. Үүнд: нийгмийн хэрэгцээ, техникийн хөгжлийн түвшин хоёр болно. 

	Гүтенберг, бичиг ном мэддэг хүн олширч ном ихэд хэрэгтэй болж, нийгэм хүлээж авахад яг бэлэн болоод байсан цагт бүтээлээ туурвисан юм. Гүтенберг амьдарч аж төрж байсан үеийнхээ техникийг дээд зэргээр ашиглаж чадсан учир түүний бүтээл он удаан, бат бэх болсон билээ. 

	Яагаад өрөлтийн машиныг хэрэгцээ болоод хагас зуун жил өнгөрсөн хойно дөнгөж хийсэн бэ? Яагаад олон арван шинийг туурвигчид өрөлтийн машин хийх гэж махран оролдсон боловч амжилтад хүрсэнгүй вэ? Тэд өрөлтийг механикжуулах гэж оролдож байх үед хүмүүс нарийн оньсон техниктэй машиныг хараахан хийж чадахгүй байсан билээ. Шинийг туурвигчид үсэг өрөх жирийн машин хийх гэж оролдсон нь бүтэхгүй зүйл байсан аж. Хагас зуун жилийн дотор машины үйлдвэр нэлээд нарийн машиныг хийж чадах болтлоо хөгжиж ирсэн тэр цагт л линотип машиныг зохиох боломжтой болсон юм. 

	Техник улам бүр төгөлдөр болох тутам эд юмыг хийх шинэ арга улам хурдан зохиогдож, урьд өмнө байгаагүй шинэ машин, урьд өмнө үзэгдээгүй шинэ эд юмс бий болж, манай дэлхийн нүүр царай ихэд өөрчлөгдөв. XX зуун техникийн их эргэлтийн зуун, асар их хурдан зуун, үлэмж их хүчин чадал, нарийн багаж төхөөрөмжийн зуун боллоо. 

	Шинийг туурвигчид аргагүй хэрэгцээтэй байсан зүйлийг л зөвхөн зохион бүтээдэг гэж үү? гэвэл бас тийм биш билээ. Тэд арав, хорин жилийн дараа буюу заримдаа зуун жилийн дараа ч хэрэг нь болох зүйлийг зохиосон байдаг нь олонтоо. Ийм шинийг туурвигчдын алдар гавьяа асар их боловч хөөрхий, хэцүү хувь тавилантай улс байлаа. 

	Энэ тухай бид удаах бүлгүүдээс унших болно. 


ТА МАШИН ЗАЛУУРДАХ БОЛНО

	ХОЁР ЭРИН ҮЕИЙН ЗААГ ДЭЭР

	 

	Сургуулийн найз нөхөд

	XVIII зууны 30-аад онуудад Екатеринбургийн (одоогийн Свердловск) уулын үйлдвэрийн сургуульд хоёр хүүхэд сурч байжээ. Нэг нь цэрэг хүний хүү Иван Ползунов нөгөө нь мастерын хүү Козьма Фролов байв. 

	Тэр цагт Уралд олон уурхай завод байсан бөгөөд төмрийн хүдэр, зэс, алт гаргаж, хүдэр хайлуулан, металл боловсруулдаг байлаа. Уралын заводын ширэм тэр үед европ даяар алдартай байсан нь англи, швецийнхээс ч илүү гэгддэг байж билээ. 

	Металл хайлуулах, давтах хатаах ажлын ур чадал болон заводын хайлуулах зуух барих арга дүйг эцэг нь хүүдээ зааж сургаж үлдээдэг зуршилтай байв. Яагаад ингэж хийдэг, өөрөөр хийж болохгүй юу, эцгийн сургасан арга барилыг цааш нь сайжруулж болохгүй юу? гэдгийг залуу мастерууд мэдэхгүй байлаа. Тэд өөрийн хийдэг ажлаас өөр зүйлийг шамдан сурдаггүй, түүгээр ч үл барам бичиг үсэг ч хичээн оролддоггүй байжээ.

	Залуу мастерыг боловсролтой болгох, өөрийн хийдэг ажлынхаа нарийн учрыг олдог болгохын тулд Уралд уулын үйлдвэрийн сургууль байгуулж билээ. Тэр сургуульд бичиг үсэг, тоо бодлого заахаас гадна бас механик, шугам зургийн хичээл ордог байв. 

	Ползунов, Фролов хоёр маш авьяаслаг сурагчид байлаа. Тэр хоёр сургуульд байхдаа найзалж байсан эсэхийг бүү мэд. Фролов ахлах ангид байхад Ползунов сургуульд дөнгөж орж байжээ. Дараа нь хоёулаа ойр зэргэлдээ ажиллаж байсан боловч амьдралынхаа туршид уулзаж байгаагүй. Тэр хоёр ойр зэргэлдээ байгаад зогсоогүй, хоёулаа нэг зүйлийг мөрөөддөг байв. Ползунов, Фролов хоёр олон саад бэрхшээлийг шургуугаар даван туулсаар нэгэн зорилгод хүрэхийг зорьсон юм. Хэдийгээр тэр хоёр зорилго нэгтэй байсан боловч өөр өөр замаар явж, тэр зорилгодоо хүрсэн билээ. 

	Тэр хоёр авьяаслаг залуу юу мөрөөдөж, ямар зорилго тавьсан байсан бэ? гэвэл уурхай завод дээр ажиллаж байгаа хамжлагын ажилчдын ер бусын хүнд хүчир хөдөлмөрийг хөнгөвчилж хөдөлмөрийн бүтээмжийг дээшлүүлэхэд л ганцхан зорьсон юм. 

	Хөдөлмөрийг хөнгөвчилнө гэдэг бол хөдөлмөрийн хүчир хүнд хэсгийг машин механизмаар хийнэ гэсэн үг билээ. Тэр үед машин механизм их л бага байлаа. Шинэ машин механизмыг зохиох гэхэд түүнийг хөдөлгөх хүчтэй сайн хөдөлгүүргүй байжээ. 

	Тэр цагт хамгийн их шаардлагатай байсан сайн хөдөлгүүр зохиох энэ асуудлыг шийдвэрлэх гэж мань хоёр шинийг туурвигч насныхаа турш ажилласан билээ. Тэр үед үйлдвэр завод дээр хэрэглэж байсан ганц энерги нь усны хүч байлаа. Усны урсгал дунд том дугуй суулгаад мөөрт нь хүрз углаж, эсвэл шанага бэхэлнэ. Усны урсгал хүрз шанагыг түлхэж дугуйг эргүүлж, дугуй эргэхэд заводын оньсон техник, шахуургыг хөдөлгөөнд оруулна. 

	Усан дээр тавьсан ийм дугуй нэг тохиромжгүй талтай. Учир нь заводыг заавал голтой газар барих хэрэгтэй байв. Түүнээс гадна ийм хөдөлгүүр хүч багатай ажээ. 

	Фролов сургууль төгсөөд Уралын алтны уурхайд ажиллаж байхдаа ажилчдын хөдөлмөрийг хөнгөвчилж, ашиг орлогыг нэмэгдүүлсэн механик ажиллагаатай тоног сэлт нэлээдийг хийсэн боловч тэр бүгдийг ашиглаж чадахгүй байлаа. Учир нь шинэ механизмыг хөдөлгөж чадах тийм хүчтэй хөдөлгүүр Фроловт үгүй байв. Иймээс тэрээр усан дээрх дугуйг яавал улам илүү ажилладаг болгох, яавал хүчин чадлыг нь нэмэгдүүлэх вэ? гэдэг талаар бодох боллоо. 

	Чингээд Фролов онцгой сайхан зүйл бүтээсэн бөгөөд тэр тухай уншигч та яльгүй сүүлд унших болно. 

	Иван Ползунов усны дугуй үеэ өнгөрөөж байгаа зүйл гэж үзэж байв. Гол мөрнөөс алс зайдуу орших уурхайд зориулсан хөдөлгүүр хийх хэрэгтэй, усны дугуйнаас илүү тохиромжтой, хүч ихтэй шинэ хөдөлгүүр заводод шаардагдаж байна. Ийм хөдөлгүүргүй болохгүй гэж үзэж байв.

	Ползунов уурхайн усыг шахаж гаргадаг шахуургын шинэ хөдөлгүүр Англид байгаа тухай уншиж мэдсэн байна. Тэр нь Уралд ч мөн их хэрэгтэй зүйл байв. Газар доорх ус ажилчдын хөдөлмөрийг хязгааргүй их хүндрүүлэх ба зарим үед ажилчид үүрийн гэгээ орохоос үдшийн гэгээ тасартал цээжээр татсан усан дотор ажиллана. 

	Хэрэв уурхай голоос хол бол усыг ховоогоор зөөх буюу худгаас ус татдаг шиг олсоор татдаг байлаа. Мөн ийм аргыг хэрэглэж металлын хүдрийг газрын гүнээс газар дээр гаргана. 

	Хэрэв уурхай голд ойрхон бол усны дугуйны тусламжтайгаар хөдөлдөг шахуургаар ус татна. Гэлээ гэвч энэ нь ч гэсэн сайн нэмэр болдоггүй байлаа. Усыг шахан гаргаж амжаагүй байтал хүдэр дахиад усаар дүүрчихдэг байв. 

	Ползуновын, номоос уншсан тэр шахуурга уурын хүчээр ажилладаг ажээ. 

	Ползуновоос өмнө юу зохиогоод байсан бэ?

	Эрт дээр үед усны уур ажил хийж чаддаг гэдгийг мэдэж байжээ. Ус буцалж байгаа савын таглааг уур авч шидэлж байгааг харахад ч гэсэн энэ нь тодорхой юм. Гэвч уурыг ашигтай ажилд ашиглаж, уурын хөдөлгүүр хийтэл хоёр мянга орчим жил өнгөрсөн юм. 

	Анхны уурын машиныг уурхайн усыг шахахад зориулж хийжээ. Ийм машиныг хийх гэж олон шинийг туурвигч ажиллаж байсны анхны хэдийн нэг нь техникт сонирхолтой болж үндсэн мэргэжил эмнэлгийг хаясан Франц эмч Дени Папен билээ. 

	Энэ явдал XVII зууны эцэст болсон юм. Ийм машины үндсэн бие анги болсон цилиндр, дотор нь хөдөлдөг поршен хоёр урьд нь байсан бөгөөд гар, усан, морин шахуургад хэрэглэж байжээ. Папен шахуургыг хөдөлгөдөг шинэ хөдөлгүүрийг хийхдээ дарийг ашиглахаар шийдсэн байна. 

	Папен юу хийсэн бэ? гэвэл цилиндр дотроос поршен доорх агаарыг зайлуулах хэрэгтэй, тэгвэл поршен агаарын даралтын нөлөөгөөр доош болох ёстой гэж үзжээ. Харин яаж поршенг дээш нь болгох вэ? Папен цилиндрийн доод хэсэгт дарь хийгээд түүнд гал хүргэж асааж үзэв. Дарь тэсрэхэд поршен дээш ойж, дор нь цилиндр дотор агааргүй зай үүсэж, поршен нь доош болно гэж Папен үзэж байлаа. Гэтэл ийм машин хэт тохиромжгүй зүйл байсан бөгөөд учир нь тухай бүр дарь хийж, дараа нь асаагаад, тэсрэлт болсны хойно дарийн хийг хөрөхийг хүлээх хэрэгтэй байлаа. Энэ бүхэн нь их удаан болж, машиныг практикт хэрэглэх нөхцөлгүй байв. Тэгээд Папен поршенг хөдөлгөхөд уурын хүч, уурын хүчтэй тэлдэг, их зай эзэлдэг чанарыг (уур тэлэхдээ усыг бодвол мянга долоон зуу дахин их зай эзэлдэг) ашиглахаар шийджээ. 

	Папен цилиндрийн ёроолд жаахан ус хийгээд цилиндрийн дор жижиг хоовон тавьсан байна. Ус буцалж поршен дээшээ өргөгдөх үед хоовонгоо авч цилиндрийн ханыг хүйтэн усаар хөргөөхөд уур ус болж поршен дор хийгүй зай үүсэн, агаарын даралтын нөлөөгөөр поршен доош болжээ. Тэгэх зуураа поршенийн голын үзүүрт олсоор уяатай байсан ачаа дээш өргөгдөж ашигтай ажил хийжээ. Энэ нь поршен өөр ажил, тухайлбал шахуургыг хөдөлгөөнд оруулж чадна гэсэн үг юм. 

	Гэвч энэ машин олон дутагдалтай байлаа. Хамгийн гол дутагдал нь ус өөр тусгай тогоонд биш цилиндр дотор буцалдаг байв. Мөн л ус буцалгах, хоовонг авах, уурыг ус болгохын тулд (тэгсэн хойно поршен доош бууна) цилиндрийг хүйтэн усаар шүрших зэрэг их удаан ажиллагаа шаардаж байв. Үүний дараагаар хоовонг дахин тавьж ажлаа шинээр хийх хэрэгтэй болдог байв. 

	Хамгийн авьяаслаг, шинийг туурвигч хүнд ч гэсэн ямар ч санамсаргүй явдал тохиолддогийг доор жишээнээс үзэж болно. Папен уурын машин хийх гэж ажиллаж байхдаа хэдэн жилийн өмнө уурын тогоо хийснээ санахгүй байв! Тэрээр тодорхой өөр ажлын зорилгоор биш уурын шинж чанарыг судлахын тулд уурын тогоо хийсэн ажээ. 

	Уул тогоог битүү таглахад тогоон доторх уур тодорхой хэмжээний агаарын даралт хүртэл шахагддаг байна. Даралт ихсэж тогоог дэлбэлүүлэхгүйн тулд даралт хэт ихдээд ирэхлээр нээгддэг хавхалгыг Папен хийжээ. Энэ хавхалга маш чухал нээлт байсан юм. Түүнийг сүүлд бүх уурын машинд хэрэглэх болсон билээ. 

	Папен энэ тогоог ямар ч гэсэн практикт хэрэглэсэн байна. Тэрээр түүнийг хоол унд хийх, тухайлбал махыг ястай нь чанаж агшаамал хийж, түүгээрээ их сайрхаж байсан гэдэг. 

	Харин бэлэн уурыг поршен дор оруулахын тулд уул тогоог цилиндртэй холбож болохыг Папентай нэг үе амьдарч байсан механикч Севери бодож олсон байна. Тэр механикч Папений шахуургаас илүү хурдан ажиллах шахуургыг хийсэн нь усыг цилиндрийн дотор буцалгах хэрэг байхгүй болсонтой холбоотой билээ. 

	Папен өөр бас нэг уурын машиныг хийхдээ өөрийн бүтээлийг Северийгээс авч хэрэглэж билээ... 

	Папен уурын хүчийг бас ямар ашигтай ажилд хэрхэн ашигласан тухай өөр газар дурдах болно. 

	Папен, Севери хоёрын зохиосон машинд поршенг уур дээш болгож, агаарын даралт доош болгодог тул уур-агаарын машин гэж нэрлэдэг. 

	Папен, Севери хоёрын шахуурга цилиндрээс тусдаа тогоотой мөртөө бас л удаан ажилладаг байлаа. Энэ машин бол тасрах ажиллагаатай машин байжээ. Учир нь поршенийн нэг ажиллагааны дараагаар уур ус болж, тогооноос шинэ уур орж ирэх хүртэлх поршенийн дараах ажиллагааны (өөрөөр хэлбэл поршен доош болтол) хооронд нэлээд зайтай юм. 

	Папены машиныг английн Томас Ньюкомен хэмээгч нэг дархан хүн улам боловсронгуй болгожээ. Томас Ньюкомены уурын шахуургын тухай тодорхой зааврыг Иван Шлаттерийн бичсэн «Хүдрийг боловсруулах дэлгэрэнгүй сургаал» гэдэг номоос Ползунов олж мэдсэн нь тэр ажээ. 

	Ньюкомен уурыг хөргөх хугацааг багасгасан юм. Тэрээр хоёр цорго хийж нэгээр нь цилиндрт уур оруулж, орсон уур поршенг дээш болгоход уул цорго хаагдана. Тэгэхэд нь нөгөө цорго нь онгойж цилиндрт хүйтэн ус орж, уурыг хөргөөж ус болгоход поршен доош болно. 

	Эхлээд энэ хоёр цоргыг гараар хааж онгойлгож байсан бөгөөд энэ ажлыг Гемфри Поттер гэдэг хүүхэд хийдэг байжээ. Үргэлж машины хажууд олон цагаар зогсож уул цоргыг нээж хааж байх нь тэр хүүхдэд уйтгартай, бас хажуу хавьд нь үеийн хүүхдүүд тоглож байхад атаархмаар байжээ. 

	Тэдэнтэй тогломоор дур их хүрнэ. Тэгээд яах аргаа олж ядна. 

	Нэг удаа Гемфри Поттер, хоёр утас олж цоргоны бариулаас уяад, поршентой хамт дээш доош болж байдаг дамнуургын үзүүрт аваачиж залгажээ. Энэ дамнуурга дээш доош болохдоо мөн л утсыг хоёр тийш нь татна. Доош татсан утас цоргыг онгойлгоход дээш болсон утас нөгөө цоргыг чөлөөтэй хааж байлаа. 

	Гемфри Поттер утсаа уяж бэхэлчхээд явж тоглож байх хооронд нь машин хоёр дахин хурдан ажиллаж байсан гэдэг. Поттерийн хийсэн тоног хүний гараас хурдан ажиллаж байжээ. 

	Энэ явдал үнэн биш ч байж болох юм. Ньюкомен өөрөө ч тэр тоног төхөөрөмж хийсэн байж магадгүй. Аягүйдвэл, энэ чухал оньсыг хожим хойно нь өөр нэгэн туршлагатай механикч хийсэн байх л даа. Заримдаа ямар нэгэн нээлт их хөдөлмөр зарцуулалгүй бий болдог удаа ч бий. Ямар ч гэсэн Ньюкомений «автомат» цорготой машин уурхайн усыг шахуургадахад хангалттай сайн ажиллаж байлаа. Ньюкомен түүнээс илүү ч юм хийе гэж эрмэлзээгүй юм. 

	Ползунов юу мөрөөдөж байв?

	Ползунов дан ганц ус шахах тийм хөдөлгүүрийг хийх тухай бодоогүй юм. Тэрээр завод, уурхайд хэрэгтэй аливаа механизмыг хөдөлгөж чадах уурын хүчээр ажилладаг «галт машиныг» зохиохыг эрмэлзжээ. 

	Ийм бодол Алтайд ажиллаж байхад нь төрсөн билээ. Ползунов Уралд уулын үйлдвэрийн сургуульд сурч байгаад төгсгөөгүй ажээ. Екатринбургийн заводын гол механикчид хэдэн туслах хэрэгтэй болсон тул хамгийн авьяастай хоёр сурагчийг тэр ажилд явуулсны нэг нь Иван Ползунов байв. 

	Екатринбургийн заводод зургаан жил гаруй ажиллахдаа их ч сайн механикч болжээ. 

	Дараа нь залуу мастер Ползуновыг Алтайд ажиллуулахаар явуулсан бөгөөд тэнд тэр үед олон уурхай байсны зэс, мөнгөний хүдэр, алт гаргадаг хамгийн баян уурхайнууд Алтайн урд руу Змеиногорскод байсан юм. Нэлээн хойгуур Барнаул хотод хүдрээс металл хайлуулж гаргах завод ажиллаж байлаа. 

	Ямар учраас заводыг хүдрийн уурхайн хажууд биш гурван зуун километр хол байгуулсан юм бэ? гэвэл тэр үед завод зөвхөн гол мөрөнтэй төдийгүй бас ой модтой холбоотой байлаа. Металл хайлуулахад нүүрс хэрэгтэй ажээ. Тэр цагт Орос оронд чулуун нүүрс хэрэглэхийг мэддэггүй, модны нүүрс хэрэглэж байв. 

	Заводод нүүрс их хэмжээгээр хэрэгтэй байсан тул заводыг ой мод ихтэй газар байгуулж байсан юм. Тэр үед Алтай нутагт завод эргэн тойрныхоо ой модыг шатааж гүйцээд, өөр шинэ мод элбэгтэй газар нүүж очдог байв. 

	Змеиногорскийн орчны ой мод бага, голдуу хээр тал газар тул хүдрийг Барнаул хот руу мориор зөөдөг байлаа. 

	Ползунов өөрийг нь Алтайд явуулахад уулын үйлдвэрийг сайтар судлан механикчийн авьяас билгээ цааш нь хөгжүүлэх бодлоготой байжээ. 

	Гэтэл түүний хувь заяа түүнд өршөөнгүй байгаагүй юм. Бид хувь заяа гэж ярьдаг болохоор «хувь заяа» гэж ярьж байна. Ползуновт өршөөнгүй бус байсан зүйл нь түүний очиж ажилласан газрын холбогдох хүмүүс тухайлбал завод үйлдвэрийн дарга нар, Ползуновын үнэнч шударга зан авир болон заводын зарим эрх баригчдаас түүнд итгэдэгт дургүйцэж атаархаж хорссон жирийн бичээч нар зэрэг орчны нь хүмүүс байсан юм. 

	Ползуновт өөрт нь ч гэсэн тэр итгэл баяр баясгаланг үл авчирна. Түүнийг олон жил сараар бичиг хэргийн ажил дээр суулгаж, олон он жилээр Алтайн бөглүү нутагт аваачиж, аж ахуйн ажлыг хийлгэж байсан нь таатай зүйл биш байв. Хааяа нэг амсхийх нь техникийн талын ажлыг даалгадаг байснаас тэр билээ. Ийм нэг амсхийлт нь Змеиногорскт нэг удаа ажлаар очсон явдал юм. Тэнд Ползунов мод хөрөөдөх газар, мөн хөрөөг хөдөлгөх усны дугуй бариулсан билээ. Ползунов горхиноос «хөрөөн тээрэм» (тэр үед мод хөрөөдөх газрыг ингэж нэрлэдэг байжээ) хүртэл дугуйд ус оруулах суваг татсан нь зоригтой хийсэн шинэ зүйл байлаа. Орос нутагт горхиноос дугуй хүртэл модон ховил буюу хоолойгоор ус татаж болохоос биш өвөл ус ёроол хүртлээ хөлдчих тул суваг татаж болохгүй гэж тэр үед техникийн номд бичиж байжээ. Ползунов үүнийг буруу гэж үзсэн ба үнэхээр ч буруу байсан юм. Түүний татсан суваг өвлийн тэсгим хүйтэн цагт ч усыг дугуйнд саадгүй оруулж байлаа. 

	Энэ ажлыг Ползунов хийж байхдаа усны дугуйн хүчин чадал бага тухай дотроо бодож явсан байж магад юм. Гэтэл түүний Змеиногорскт ажлаа дуусангуут нь хөлөг онгоцонд хүдэр ачих ажлыг даалган явуулж тэнд энэ уйтгарт ажлыг дөрвөн жил гаруй хийжээ. Гэвч тэр хүнд хэцүү цаг үедээ заводоос хол тасархай байсан боловч амьдралын турш бодож явсан үйл хэргээ гүйцээх гэж зохих зүйлийг хийж л явлаа. Тэрээр Ломоносовын зохиол болон хүдрийг гаргах, металлыг хайлуулах тухай элдэв ном зохиолыг цаг үргэлж уншдаг байлаа. 

	Фролов Алтайд

	Уралаас Алтайн Змейногорскийн уурхайд Козьма Фроловыг ажиллуулахаар ирүүлжээ. Тэр үед Фролов нэрд гарсан алдартай хүн байлаа. Фролов Уралын уурхайд алт гаргах, угаах ажлыг хөнгөвчилсөн хүн юм гэнэ гэж ярилцдаг байв. Фролов Змеиногорскт ирээд Ползуновын хөрөөн тээрэмд татсан сувгийг үзээд ихэд сайшаажээ. Гэхдээ ийм сувгийг илүү хэрэгтэй газар ашиглаж болно гэж тэрээр үзээд үнэхээр ч тэр үедээ ер бусын нэгэн барилга байгууламжийг байгуулсан юм. 

	Түүний саналаар нэгэн шинэ сувгийг Корбалихи голоос дугуйлуулан татаж нэлээн доохнуур буцааж голтой нийлүүлж, сувгийн дагуу алт, мөнгөний хүдэр угаах гурван фабрик байгуулсан байна. Сувгаар урссан ус гурван фабрикийн усны дугуйг эргүүлж бүх фабрикийн ажлыг гараар хийхийг болиулсан юм. Усны дугуй хүдэр хагалах машиныг хөдөлгөж, энэ дугуйтай холбоотой механик хүрз хагалсан хүдрийг устай хутгаж цэвэрлэхэд механик сойз нь хүдрийн хэлтэрхийг тусгай сав руу ялган, дараа нь хүдэр хагалагчаас хүдэр ачсан жижиг тэрэгнүүд мөнөөх усны дугуйн хүчээр татагдах механик олсон дээгүүр цэвэрлэх төхөөрөмжид очно. Энэ бүхэн тэр үеийн хүмүүст ер бусын гайхамшигт зүйл мэт санагддаг байв. 

	Фроловын суваг дээр байгуулсан гурван фабрик цөм ийм ажиллагаатай байлаа. Одоо бол ийм үйлдвэрийг автомат завод гэж хэлэх биз ээ. Энэхүү фабрик «автомат завод» гэдэг ухагдахуун гарахаас зуун наян жилийн өмнө байгуулагдсан нь одоогийнхоор бол хамгийн тэргүүний, хамгийн хэрэгтэй үйлдвэр байжээ. 

	Тэгвэл бид хоёр зуугаад жил алдаж, дөнгөж одоо Фроловын аль хэдийнээс биелүүлсэн зорилтыг шийдвэрлэх гэж барьж авсан хэрэг болох нь уу?

	Тийм ч бас биш юм. Фролов тэр үедээ ер байгаагүй онц чухал зүйлийг хийсэн нь усны дугуйн энергийг хэд хэдэн механизмыг ажиллуулахад хэрэглэж, тэгснээрээ маш хүнд хүчир хар ажлаас ажилчдыг чөлөөлжээ. 

	Фроловын байгуулсан фабрик бол хүдрийг хагалах, угаах зэрэг ердийн ажлыг хийдэг ердийн барилга байгууламж байсан юм. Тийм фабрик, зүйл бүрийн олон суурь машинаар нарийн ширийн эд хийдэг өнөө үеийн завод хоёрын ялгаа нь ердийн тэрэг нисэх онгоцтой ямар төстэй вэ түүнээс илүүгүй билээ.

	Орчин үеийн автомат завод байгуулахад Фроловын тэр жирийн механизм хэдийгээр сайн зохиосон зүйл боловч хэрэг болохгүй юм. Мөн түүнчлэн тэр эв дүй муутай усны дугуй ч хэрэг болохгүй нь мэдээж билээ. 

	Фролов өөрийн үеийн техникээс хоёр зуун жилээр түрүүлээгүй юм. Ийм үсрэлт хүний мөрөөдөлд л байж болохоос биш үнэн байдалд байхгүй зүйл. Түүний гавьяа нь өөрийн үеийн техникийн бололцоог дээд зэргээр ашиглаж, хүдрийг гаргах, боловсруулах ажлыг механикжуулж, хүнд хүчир хөдөлмөрөөс ажилчдыг ангижруулсан явдал болой. 

	Галт машин

	Фролов Змеиногорскт урьд өмнө үзэгдээгүй автомат заводоо барьж байхад Иван Ползунов дургүй тэр албаа хааж байжээ. Түүнийг заводын мод нүүрс бэлтгэх ажлыг хариуцуулан тавьсан нь усан онгоцны буудал дээр ажиллахаас арай дээр байлаа. Ползунов нааш цааш явах нь их боловч ажиллах юм сан гэж эртнээс бодож байсан тэрхүү заводын ойролцоо Барнаул хотод амьдран сууж байв. 

	Ползуновын байранд лааны гэрэл ямар учраас шөнө дүлэн асаж байдгийг хэн ч үл мэднэ. Мөн хийсэн зураг төслөө хойш нь тавиад үүр гэгээрэхийн өмнөхөн түүний бичсэн «ихэмсэг» үгийг бас хэн ч мэдэхгүй байлаа. Энэ бичсэн үг нь гэвэл: 

	 

	«Шинэ ашигтай юмыг ухаан сийлэн хийж байгаа хүнд амжилт тэр бүр амархан олддоггүй нь үнэн авч ийм хүчин зүтгэлийг хорвоогийн хүн амьтан, болохгүй юм хийж байна гэлгүй мөн ч уудам сэтгэлтэй, эрмэг зоригтой юм даа гэлцдэг» 

	 

	гэжээ. 

	Ийм өндөр санаа түүнийг зоригжуулж байсан бүлгээ. Ползунов завод, уурхайг ашиг муутай усны дугуйнаас ангижруулж чадах машин хийх хэрэгтэй байна гэж заводын эрх баригчдад итгүүлж чадах юм бол асар их ажил тулгарах болно гэдгийг ойлгож байв. Гэвч тэрээр их ажил ч гайгүй байна гэж бодож байлаа. Түүний бүтээл нь өөрийн нь бичсэнээр «бүхий л хүн ардад ашиг болж, бүхний хөдөлмөрийг хөнгөвчлөхөд «хийсэн машин нь тус дөхөм болж» эх нутгийн маань алдар (хүч хүрдэг л юм бол) цуурайтах» ажээ. Үнэхээр хүч хүрэх болов уу? гэж асуудал тавихдаа их хүч хөдөлмөр орохоос Ползунов айсангүй, хүчиндээ итгэж байлаа. Харин энэ их хэрэгт хүчээ зориулахад нь дарга нарын зориг хүрэх болов уу? гэж бодно. 

	Харин Иван Ползунов Петербургээс ирсэн Алтайн заводуудыг хариуцсан дарга, боловсролтой, эрмэг зоримог Алексей Порошинд л дотроо найдаж байв. Ползунов 1763 оны дөрөвдүгээр сард өөрийн зураг төслийг дэлгэрэнгүй тайлбарын хамтаар түүнд гардуулжээ.

	Энэ бол зөвхөн усыг татах буюу өөр ямар нэгэн ажилд хэрэглэх биш ер нь завод, уурхайн олон зүйлийн ажилд ашиглаж болох уур-агаарын машины дэлхийн хамгийн анхны төсөл байлаа. 

	Ползуновын машин нь Папен, Ньюкомен нарын бүтээлээс юугаар ялгаатай? зөвхөн ус шахахаас өөр ажилд бас хэрэглэж болдог нь юундаа вэ? гэвэл, Папен, Ньюкомен нарын бүтээсэн хөдөлгүүр нь «тасалдах ажиллагаатай» машин байлаа. Ийм машины поршен зөвхөн нэг талдаа буюу доош буухдаа ажил хийдэг бөгөөд дээшээ бол хоосон, ажилгүй хөдөлнө. Тэгэхдээ ажилгүй хөдөлгөөн нь ажилтай хөдөлгөөнөөс илүү удаан тул жинхэнэ ажил удаашралтай байв. Ньюкомений хөдөлгүүрээр шахуургыг хөдөлгөж болно, учир нь энд ажил заавал тасалдахгүй байх албагүй юм. Харин заводын оньсон механизмд бол тийм хөдөлгүүр таарахгүй ажээ. Ползуновын шинэ туурвилын үндэс нь аливаа суут нээлт лугаа адил нарийн төвөгтэй бишид байв. Ползунов хоёр цилиндртэй машиныг зохиож, нэг цилиндрт нь поршен дээш нь болж байхад нөгөө цилиндрт нь поршен доош болж байна. Ийнхүү нэг ажлын зам дуусаж байхад нөгөө нь залган авах жишээтэйгээр машины ажиллагаа тасалдахгүй болжээ.

	Поршеноос механизмд хөдөлгөөнийг дамжуулах систем нь Папен, Ньюкомен нарын машиныг бодвол авсаархан болсон байв. Ползунов мөн тогооноос цилиндрт уурыг оруулах шинэ системийг зохиожээ. Тэр нь баруун, зүүн цилиндрт уур зогсолтгүй орж байхаар автоматчилагдсан байв. Ийнхүү Ползуновын хоёр цилиндртэй машин нь усны дугуйн оронд ажиллаж үл чадах нэг цилиндртэй машиныг бодвол арай боловсронгуй, түвэг багатай, жирийн хийцтэй машин байлаа. 

	Ползуновын, Порошинд найдсан найдлага талаар болсонгүй. Тэр 1763 оны дөрөвдүгээр сард Алтайн заводуудын удирдах газар галын хүчээр ажиллах машины төслийг итгэмгүй хурдан хэлэлцэн, тийм машиныг туршилтын журмаар хийхээр тогтоосон байна. 

	Тэрхүү Порошин хэмээгч Ползуновын нээлтийн ач холбогдлыг ойлгож, нэн ялангуяа усны дугуйн даланг барихад мөнгө зардал маш их гардаг болон Ползуновын шинэ машин заводыг заавал голтой холбоотой байх тэр «уяанаас салгаж өгөх» юм гэдгийг сайн ухаарсан байна. Энэ нь зөвхөн Алтайн заводууд төдийгүй улс орны бүх завод фабрикуудад их чухал зүйл байлаа. 

	Ползунов ингэж санаандгүй хурдан ялалт хийсэн мэт боловч тэр нь тийм биш байв. Хэдийгээр Порошинд түүний санаа таалагдсан боловч Ползунов тийм машиныг хийж чадна гэдэгт бүрэн итгэхгүй байсан тул уул машиныг хийх бүх зардал мөнгөний хариуцлагыг өөртөө хүлээхийг зүрхлээгүй билээ. Чингээд Порошин, Ползуновын төслийг заводуудын удирдах газрын шийдвэрийн хамтаар Петербург руу дээд дарга нарт явуулжээ. Тэр нь тэгээд уулын үйлдвэрийн мэргэжилтэн Шлаттер дээр очжээ. Энэ хүн тэр төслийн талаар саналаа өгөх байснаас гадна Ползуновын олж уншсан Ньюкомений машины тухай бичсэн мөнөөх номын зохиогч хүн байж билээ. Петербургт уул хэрэг Барнаулд шийдсэнийг бодвол удаашралтай байв. Дөнгөж дараах оны нэгдүгээр сард Ползуновын машины тухай тогтоолыг Шлаттерийн саналыг хавсруулан заводод илгээжээ. 

	Харин гайхалтай нь уулын үйлдвэрийн хэргийг мэддэг ганц хүн Шлаттер, Ползуновын төслийг Алтайн заводын албан хаагчдаас арай дутуу ойлгосон байсан нь юм. Гэхдээ Шлаттер, «Ползуновыг магтах хэрэгтэй, шинэ зүйл бүтээх гэсэн санааг нь сайшаавал зохино» хэмээн үнэхээр хүлээн зөвшөөрсөн боловч машиныг ашиглах үнэ өртөг ямар болох талаар буруу дүгнэлт хийж, түүгээр үл барам түлш маш их зарцуулах тул уул машин ашиггүй мэтээр үзсэн байлаа. Шлаттер тэр үнэ зардлыг бодохдоо Ньюкомений машины нэгэн адилаар бодож гаргасан ба Ползунов нэг заводод нэг л машин хангалттай болно гэж төсөлдөө тодорхой заасаар атал хайлуулах зуух тус бүрд тусгай тусгай машин хэрэгтэй гэж Шлаттер яагаад ч юм үзсэн байна. Мөн түүнчлэн Ползуновын машины ач холбогдол нь заводыг усны дугуйгаас чөлөөлөхөд оршино гэдгийг ойлголгүй усны дугуйн дэргэд голын хүчээр ажиллах ус шахах машиныг барих хэрэгтэй юм гэж бодож байсан байна. 

	Өөрөөр хэлбэл Шлаттер аливаа заводын хэрэгцээнд ашиглаж болох Ползуновын машин Ньюкомений уурын шахуурга хоёрын хоорондох асар их ялгааг олж хараагүй юм. Үнэн хэрэгтээ энэ нь тийм ч гайхалтай зүйл биш ээ. Учир нь ямар нэгэн хүнд, эрдэмтэн ч байг, шинэ төслийг үнэлэхдээ хуучин мэддэг зүйлийг нягтлан харах нь ирээдүй өөд харахаас хамаагүй хялбар байдаг. Ийм зовлон зоригтой дэвшүүлсэн төслийг нь хэлэлцэж байх тэр үед нэлээд олон шинийг туурвигчдад тохиолдож байлаа. Үнэндээ уурын энэ гоц сайн хөдөлгүүрийн тухай санаа бол тэр үед их л зоригтой санаа байсан ажээ. 

	Шлаттерийн дүгнэлт нь Ползуновын хувьд хүнд цохилт болж, түүний цолыг ахиулж, цалинг нэмж, дөрвөн зуун рублиэр (тэр үед энэ бол их мөнгө ажээ) шагнасан зарлиг гарсан явдал ч түүний сэтгэлийг тайтгаруулсангүй. 

	Төслийг Петербургт явуулсны гол зорилго буюу машиныг хийх үү, үгүй юу? гэдэг талаар зарлигт нэг ч үг үл дурджээ. 

	Порошин зарлигийг уншиж өгчээ. Тэрээр хатан хаан (тэр үед орос оронд хоёрдугаар Екатерина хаанчилж байв) Ползуновыг ихэд «ивээн таалж байна» гэж уншиж өгөөд булзамхай зарлигийг зовсондоо болон гартаа барилан байв. 

	Хэдий тийм боловч Порошин уул машиныг хий гэж Ползуновт тушаажээ. Порошин Шлаттерийн дүгнэлттэй санал зөрж, усны дугуйд ус шахах зорилгоор машиныг ашиглах биш мань туурвигчийн санал ёсоор усны дугуй хэрэглэхгүй байгаа газар тавиулахаар шийдсэн байна. Эхлээд Ползунов хэд хэдэн хайлуулах зуухны хөөргийг хөдөлгөх машиныг хийх хэрэгтэй байлаа. Энэ бол туршлагын чанартай машин боловч хүдэр хайлуулах зургаагаас доошгүй зуухыг нэгэн зэрэг үйлчлэх томоохон машин байсан юм. 

	Одоо үед бол үйлдвэр, завод машины нарийн эд ангийг хийж чадах уу? үгүй юу? гэж шинийг туурвигч өөрөө ер санаа зовохын хэрэггүй билээ. Гол нь шинийг туурвигчийн санаа зөв байх нь чухал бөгөөд завод аяндаа ямар ч хэлбэртэй, ямар ч нарийн эд ангийг хийж чадах ажээ. Хэрэв машины эд ангийн хоорондох зай аалзны шүлсний хэртэй бол уул эд анги хэрэггүй болж ирдэг. Гэтэл XVIII зууны үе бол металлыг нарийн сайн боловсруулж чаддаггүй байсан цаг билээ. 

	Ползунов тэгш дотортой цилиндр, мөн агаар, уур ус нэвтрэхгүйгээр цилиндрийн хананд сайн шахаж суулгасан поршенг хийх хэрэгтэй байсан бөгөөд энэ нь тэр үед ер бусын хүнд ажил байсан юм. 

	Мөн түүнчлэн тэр хийвэл зохих аварга том машины зэсээр хийх зуу гаруй, тэгээд бас хүндээрээ тус бүр дал орчим пүү (нэг тонноос илүү) эд ангийг хийж боловсруулна гэдэг бас ч амаргүй ажил байлаа. 

	Ползуновт ажлаа мэддэг сайн мастер нэгийг ч өгөөгүй бөгөөд хоёр шавь, хэдэн туршлага муутай ажилчдын хамтаар тэр үлэмж их ажлыг бүтээнэ гэж барьж авахдаа, Ползунов машин хийх ажлыг гардан удирдахаас гадна туслагч нартаа металл боловсруулах аргыг зааж сургах, эд ангийг хийх багаж төхөөрөмжийг хажууд нь бас зохиох хэрэгтэй байв. Ер нь нэг хүн ийм нүсэр их ажлыг ганцаар давж туулна гэхэд санаанд ормооргүй зүйл байв. Гэтэл Ползунов өөрийн энэ санааг хоёрхон жил хагасын дотор хэрэгжүүлсэн юм. Тэгэхдээ ямар их «үнэ цэнээр» давсан гэж санана. Тэрхүү хүний хүч үл хүрэм үлэмж их ажил эцсийн бүлэгт амь насанд нь хүрсэн билээ.

	Машины бүхий л эд ангийг угсраад бүгд бэлэн болоод байлаа. Тэр нь асар том машин байсан бөгөөд цилиндр өндрөөрөө гурван метр ба машин байрлах дөрвөн давхар модон байшин бас барьжээ. 

	Ползунов уг бодсон санаа нь зөв гэж итгэж байсан боловч машинаа туршихдаа сэтгэл нь ихэд түгшиж байв. Тэрээр зэс зүйж хийсэн тогоог таягаараа уйтгартай байдалтай тогшин явна. Тогоо хийсэн зэс нь маш нимгэн учир уурын даралтыг даахгүй ч байж мэдэх ажээ. Ползунов зузаан зэсийг хүртэл огт олж чадсангүй ба зүй нь тогоог зэсийн өөдсөөр зүйж хийх биш цутгах хэрэгтэй байжээ. Үүгээр үл барам поршен, цилиндрийн хана хоёрын хооронд хуруу багтахаар зай гарсан ажээ. Тэгэхлээр поршенг ширээр ороов. Машины бусад хэсэг ч гэсэн хийцийн хувьд найдвартай биш байлаа. 

	Машиныг туршиж бас л болохгүй байв. Учир нь, энэхүү галт машины ажиллуулах ёстой хайлуулах зуух, хөөргийг барьж хараахан амжаагүй байв. 

	Ползунов яарсаар байлаа. Цаг үргэлжийн их ажил хөдөлмөр ядуу зүдүү байдал нь түүнийг туйлд нь хүртэл доройтуулжээ. Ам, хамраас нь цус гоождог боллоо. Энэ их үйл хэргээ дуусгаж амжих болов уу?

	Өчүүхэн цалингийнхаа ихээхэн хэсгийг машин хийхэд зориулж, мөнөөх Петербургээс сайшаан шагнасан дөрвөн зуун рублийг заводын захиргаа хэрэг үйл нь бүтэмжтэй болбол шагнал болгон өгөх гэж машин бэлэн болтол хойшлуулсаар байлаа. Машин эс бэлэн болбол мөнгийг бүрмөсөн өгөхгүй байж магад ажээ. 

	Ползунов. Машин нь хүнд гуалин модыг дажгүй дээш өргөж байгааг дуугүй л харан зогсоно.

	 

	 

	Түүний өвчин эмгэг улам газар авсаар байв. Ползунов тэнхээ мэдэн орноосоо босож машин дээрээ очно. Тэрээр зуух, хөөрөггүй ч гэсэн машин шалгахаар шийдэж поршеноос хөөрөгт хөдөлгөөн дамжуулахаар хийсэн тэнцүүрэг дээр хэдэн гуалин мод бэхэлснийг машин нь дээш доош болгох ёстой байв. 

	Машины зууханд гал түлж тогоонд ус буцлахад цилиндрт уур оров. Поршен дуртай дургүй хөдлөх болж, мөнөөх тэнцүүрэг ганхан хоёр дахь поршен нь мөн хөдөлж, машин нь ийнхүү ёстой нэг ажиллаж гарав аа!

	Ползунов машин нь хүнд гуалин модыг дажгүй дээш өргөж байгааг дуугүй л харан зогсоно. Тэрээр энэхүү их хүчийг бүтээжээ. Удахгүй хөөрөг хийгээр дүүрч, зууханд агаар хөөрөгдөөд ирэхийн цагт далан, усны дугуй сэлт хэрэггүй болно гэж бодохоос зүрх сэтгэл нь хязгааргүй баясна. Техникт шинэ эрин үе ирэх нь энэ үү!

	Гэлээ гэвч Ползуновын сэтгэл зовуурьтай л байлаа. Учир нь энэ бүхнийг үзэх тавилангүй, амьд явах өдөр хоног нь тоотой болжээ. 

	Ползунов нэг шавийнхаа гараас тулан, арай чүй амьсгаадан гэртээ орж хэвтэв. Тэгээд дахин босож чадсангүй. 

	Ползуновын бие хариугүй муу байна гэдэг чимээ заводоор тарахад заводын эрх баригчид санаа авч, юу ч болж юу магад гэж урьд нь өгсөн бол ажлыг нь хөнгөвчилж, амийг нь ч магадгүй аварсан байж болохоор мөнөөх дөрвөн зуун рублийг өгүүлэв... 

	Ползунов машиныхаа жинхэнэ ажиллагааг нүдээр үзэж чадаагүй билээ. Ползунов хайлуулах зуух тавьж, машиныг нь шалгахаас долоо хоногийн өмнө нас баржээ. Машиныг нь Ползуновын шавь, туслах нар нь ажиллагаанд оруулав. Урьд өмнө байгаагүй учиргүй том хөөрөг гурван хайлуулах зууханд хий нэгэн зэрэг хөөрөгдөнө. Заводын бүх тоног төхөөрөмжийг уурын хүчээр хөдөлгөгч дэлхийн анхны машин ингэж ажилд оров. Энэ явдал 1766 оны хавар цаг болж билээ. 

	Гэтэл Ползунов машиныхаа эд ангийн чанарын талаар сэтгэл түгшиж байсан нь дэмий зүйл биш байсан нь илэрхий болов. Поршенг цилиндрийн хананд шахаж өгөх гэж ороосон шир элэгджээ. Аварга том тогоонд ус шахаж өгдөг шахуурга ч гэсэн бат бэх биш байжээ. 

	Чингээд Змеиногорскоос усаар ажиллах фабрикийг барьдаг мэргэжилтэн Козьма Фроловыг сургуульд хамт сурч байсан нөхрийн нь машиныг засуулахаар авчрав. Фролов уул машиныг үзэж, үзэж шахуургыг нь солиод поршенийн ширний оронд үйсээр ороохыг зөвлөөд явжээ. Ползуновын аугаа их туурвилын талаар тэр юу бодсоныг бид мэдэхгүй юм. Тэр машин түүнд тийм ч их таалагдсан гэж үү дээ. Фролов усны дугуйд их итгэсэн хүн. Тэр талаараа л их юм бодож санаж явдаг байлаа. 

	Ползуновын машин дахин ажиллаж гарав. Поршенууд нь дээш доош болон, тэнцүүрэг нь ганхан, хөөрөг нь хайлуулах зууханд агаар хөөрөгдөнө. Энэхүү галт машин гурав биш арван дөрвөн зуухыг зэрэг үйлчилж байлаа. 

	Энэ машин жаран зургаан хоног ажиллаад байлаа. Завод ч багагүй орлого олж авав. Гэтэл Ползуновын урьдчилан мэдэж байсан нь яu санаснаар болов. Хэврэг тогоо нь цоорч ус гоожих болсон нь нарийн зэс их даралтыг даагаагүйгээс болсон аж. Ползунов энх тунх байсан бол дахиад л мянга, мянган удаа, ядуу зүдүү байдлаа даван байж, шинэ шинэ тогоог хийх л байсан биз ээ. Түүнийг байхгүй болохлоор хэн ч түүний тогоог засаж хийж чадсангүй. 

	Уурын хөдөлгүүрийн үеийг нээсэн тэрхүү машиныг арван дөрвөн жил ажилгүй зогссон хойно задалж үзжээ. Түүнээс хойш хэдэн арван жил тэр машины зэсэн эд анги, энэ тэнд ундуй сундуй хэвтсээр байв. Ард олон тэр газрыг Ползуновын өлгий гэж нэрлэж билээ. 

	Заан дугуй

	Ползуновын машин эвдрээд үрэн таран болж, зэвд идүүлж байсан тэр үед Фролов томоороо дэлхийд байхгүй лут их барилга байгууламжийг Змеиногорскод барьжээ. 

	Фролов Змеевка гол дээр асар том далан барьсан нь хоёр зуун жил өнгөрсөн хойно одоо ч гэсэн байсаар хэвээр байгаа билээ. Фролов тэр далангаар ус хааж том цөөрөм байгуулаад цөөрмийн усыг Змей уулыг нэвтлэн газар доогуур зургаан зуун дөчин метр урсгаж хэд хэдэн сувгаар мод бэлтгэх газар ба хүдрийн уурхайд татаж авчирчээ. Уурхай дээр байгуулсан усан дугуй нь газар дээр хүдэр ил гаргадаг машин механизмыг хөдөлгөнө. 

	Үүнээс цааш ер бусын гайхамшигтай зүйл барьсан ажээ. Мөнхүү ус нь уулан дотор байгуулаад гантигаар доторлосон хиймэл агуй дотор урсан орно. Энэ агуйг усан дугуйг байрлуулахад зориулсан бөгөөд тэр дугуй нь өндрөөрөө таван давхар байшингийн хэртэй (арван долоон метр) дэлхийд хамгийн том нь байсан юм. Энэ дугуй уурхайгаас усыг шахах хэд хэдэн хүчит шахуургыг хөдөлгөдөг байлаа. Ажилчид дугуйг «заан дугуй» гэж нэрлэсээр нэр нь үүрт үлдсэн билээ. 

	Үүгээр бүх юм дууссангүй. Ус заан дугуйг эргүүлээд (энэ усан дээр уурхайгаас шахаж гаргасан ус бас нэмэгддэг байв), цааш нь газар доорх сувгаар өөр уурхайд очно. Тэнд бас агуй ухсан байх ба нэгдэхээс арай багахан хоёр дахь заан дугуйг уул агуйд зоосон байна. Энэ дугуй уурхайн усыг шахаж гаргах шахуургуудыг хөдөлгөнө. 

	Фролов дэлхийн бусад оронд тавьж зүрхлээгүй тийм том байгууламжийг байгуулж усан дугуйг дээд хэмжээгээр ашигласан юм. Тэрээр шахуурга, хүдэр өргөгч, хүдэр угаах, цэвэрлэх механизмд дугуйнаас хөдөлгөөнийг дамжуулах айхтар нарийн төхөөрөмжийг зохион бүтээсэн билээ.

	Фролов насан туршдаа усны урсгалыг олон дахин ашиглах буюу нэг усаар нэг биш хэд хэдэн дугуйг хөдөлгөж болох аргыг олохыг эрмэлзсэн юм. Түүний хийсэн Змеиногорскийн анхны том байгууламжид далангаас сувгаар татаж урсгасан ус хүдэр цэвэрлэх гурван фабрикт үйлчилж байсан бөгөөд тэдгээр фабрик тус бүрд хэд хэдэн төрлийн ажлыг гүйцэтгэж байсан билээ. Заан дугуйтай байгууламжийг байгуулснаас хойш ус нэг газар доор орж, нэг дахин дээр ил гарах зэргээр гурван уурхайг хэрэн урсаж байлаа. 

	Фролов учир юунаас усны урсгалаар тийм олон ажлыг хийлгэх гэж зорив? гэвэл энэ нь их ашигтай. Нэг л том даланг бариад авах юм бол түүнээс нэг суваг татаж, дараа нь тэр сувгаа олон салаа болгож болно. Учир нь далан бол тийм байгууламжийн хамгийн үнэ өртөг ихтэй хэсэг байв. Ползунов, машин нь заводыг далан барих мөнгө зардлаас ангижруулна гэж бичиж байсан нь зүгээр нэгэн зүйл биш байлаа. 

	Усан дугуй бол жирийн нэгэн хөдөлгүүр бөгөөд түүнийг хүн төрөлхтөн олон зуун жил ашиглаж ирсэн билээ. Урьд урьдынхаасаа илүү ажил хийж чадах усан дугуйг барих нь ашигтай гэдгийг хүн бүхэн мэдэж байжээ. Олон дугуйг нэгэн зэрэг усаар хангаж чадах гав ганц далан барина гэдэг бол хэдэн даланг барихаас илүү бага зардал шаардах учир Фролов өөрийн гайхамшигт төслөө Ползуновыг бодвол ихэд амархан хэрэгжүүлсэн юм.

	Шинэ нээлт бүтээл хуучныг сайжруулахаас илүү хүнд замыг туулдаг түүхтэй. 

	Ползуновын аугаа их туурвил тэр үеийн орос оронд арай эртэдсэн зүйл болжээ. Усан хөдөлгүүр тэр үед үеэ өнгөрөөж байна гэдгийг цөөхөн тооны хүмүүс ойлгож байв. Бас тэгээд усан дугуйгаас хүч чадлаар илүү тийм хөдөлгүүрээр ажиллавал зохих машин техник ч гэсэн тэр үеийн завод фабрикт маш бага байлаа. Түүнээс гадна тэр цагийн Орос оронд төмөр машины эд ангийг нарийн боловсруулж хийж чадахгүй байжээ (Англид дөнгөж хийж сурч байсан цаг юм). Энэ шалтгаанаас болоод их хөдөлмөр гарган байж хийсэн Ползуновын уурын хөдөлгүүр амархан элэгдсэн юм. 

	Орос оронд заводын хэрэгцээнд зориулан зохион бүтээсэн шинэ хөдөлгүүр болсон уурын машин хэдэн арван жилийн дараагаар Англиас Орост орж ирдэг тавилантай байжээ. Уншигч таны уншсан энэ хоёр шинийг туурвигчийн түүх намтрын дотроос хамгийн гайхамшигтай нь тэр үед хамгийн бөглүү, хамгийн зэрлэг гэгдэж байсан Алтай нутагт инженерийн их мэдлэгтэй хоёр суут хүн амьдарч аж төрж байсан ба чухамхүү энэ Алтай нутагт усан дугуйн үе дуусгавар болж уурын эрин үеийн эхэн тавигдсан болой. 

	Козьма Фролов их эртний хөдөлгүүр усан дугуйг дээдийн хэмжээгээр боловсронгуй болгож, Иван Ползунов ирээдүйн XIX зууны шинэ хөдөлгүүр уурын машиныг бүтээсэн түүх энэ билээ. 

	УУРЫН ЯЛАЛТ

	Иван Ползунов уурын машин зохиож зургийг нь гаргаад байсан тэр жил английн залуу механикч Жеймс Уатт, Ньюкомений уурын шахуургатай анх танилцаж эхэлж байв. Уатт их сургуульд механикчийн ажил хийж байсан бөгөөд нэг удаа профессор лекц дээрээ үзүүлдэг байсан Ньюкомений уурын шахуургын загварыг засахыг Уаттад даалгасан байна. 

	Уатт хурдан засчихна гэж бодсон тэр зүйлийг хоёр жил засжээ. Түүнээс гадна шахуургын энэ засвар түүний амьдралд эргэлт болж чухал нээлтэд хүргэж билээ. 

	Хүн заримдаа мэдэхгүй үзэгдэлтэй тулгараад юу хийхээ мэдэхгүй алмайрч байгаад түүнийгээ болиод өөр ажил хийж эхэлдэг. Харин үл ойлгогдох зүйлийг ойлгох болтлоо санаа нь амардаггүй хүмүүс бас байдаг. Ийм хүмүүс эрдэмтэн, шинийг туурвигчид болдог жамтай. 

	Уатт уул загвар ямар учраас муу ажиллаж байгааг мэдэхгүй дахин дахин зассан боловч мөн л хуучнаараа түлш их идэж, уур бага гаргаж байлаа. Механикч маань Ньюкомений ажиллаж байгаа шахуургатай нь танилцахаар уурхай дээр очив. Гэтэл засаж болохгүй байгаагийн шалтгаан засах гэсэн загварт нь биш гэдгийг тэнд ирж мэдээд ихэд гайхав. Түүний засах гэж оролдсон тэр согог Ньюкомений ажиллаж байгаа машинд ч хүртэл байжээ. 

	Тэгээд Уатт учир нь чухам юунд байгаа, яагаад тогоонд уур их мөртөө цилиндрт хүрэлцэхгүй байдаг нь юу бил ээ? гэдгийг мэдэх гэж олон ном зохиол уншиж, эрдэмтэдтэй уулзаж ярилцаж, туршлага сэлт хийж үзлээ. Шахуургын нууцыг олох гэж Уатт оролдож яваад сүүлдээ бүр шинжээч эрдэмтэн болж билээ. Тэрээр олон хоног сар уйгагүй ажиллаж байж эцэс сүүлд нь арайхийж шахуургын муу ажилладаг шалтгааныг эрж олж авчээ. 

	Ньюкомений машинд арилгаж боломгүй санагдмаар зөрчил байсан байна. Цилиндр доторх уурыг ус болгохын тулд хүйтэн усаар ихэд шүршиж өгөх буюу, өөрөөр хэлбэл цилиндрийн ханыг хөргөх хэрэгтэй байжээ. Харин поршенг түргэн бөгөөд хүчтэй дээш болгох гэвэл халуун уур цилиндрт аль болох ихээр оруулах хэрэгтэй аж. Уурын зарим хэсэг цилиндрийн хөрсөн хананд хүрээд дорхноо ус болох ба энэ нь ямар ч ашигтай ажлыг үл хийнэ гэсэн үг юм. Ийм дээрээс тогооноос их уур гарах боловч тэр нь поршенг хурдан бөгөөд хүчтэй хөдөлгөхөд сайн хүрэлцэхгүй байжээ. 

	Энэ зөрчлийг арилгах гэж Уатт цаг үргэлж бодлого болж, эрж хайж, зовлонгоо эдэлж гүйцээд одоо ч арга тасарлаа гээд уул дутагдалтай эвлэрдгийн даваан дээр Уаттад жирийн нэгэн сайхан санаа төржээ. Севери, Ньюкомен хоёр усыг яг цилиндр дотор биш түүнтэй холбосон тогоон дотор буцалгах нь зүйтэй юм гэж үзээд Папений шахуургыг боловсронгуй болгосны нэгэн адил Уатт мөн уурыг цилиндрээс өөр саванд хөргөөх тусгай хөргүүр хийх арга ухаан сийлсэн байна. Уатт хүйтэн устай савыг цилиндртэй холбожээ. Ашигласан уур цилиндрээс тэр сав руу дайран хоолойгоор орно. Тэр хоолойн дотроос тусгай жижиг шахуургаар хийг шахан гаргаж, хоосон зайг бий болгоход цилиндрийн уур аяндаа тийшээ цутган орох ажээ. 

	Чингээд машин урьдахаасаа хавьгүй дээр ажилладаг болж, уур цилиндр дотор хөрөхөө байсан учир поршен дээш өргөгдөх нь улам хурдан болов. 

	Энэ хөргүүр маш чухал бүтээл байсан бөгөөд Ньюкомений шахуургыг эрс сайжруулсан аж. Уатт их хүч хөдөлмөр, санаа бодол гарган байж уул шахуургыг сайжруулсан болохоор анхны тэр амжилтдаа санаа нь амрахыг бодсонгүй, уул машинаа цааш нь сайжруулах гэж зогсолтгүй оролдсоор байлаа. 

	Уатт удалгүй хоёр дахь нээлтээ ч хийжээ. Тэрээр Ползуновын нэгэн адил (гэхдээ 20 жилийн дараа) үл тасалдах ажиллагаатай машин хийх гэж зорьсон билээ. Уатт энэ амжилтдаа Оросын шинийг туурвигчаас өөр аргаар хүрсэн билээ. Ползунов уурыг ээлжээр өгдөг хоёр цилиндртэй машин зохиожээ. Тэгэхдээ уурыг эхлээд поршенийн доороос нь тавьж (дээш нь болгохын тулд) дараа нь дээрээс нь (доош нь болгохын тулд) тавьж өгнө. Уурын даралт агаарын даралтаас их тул поршен хурдан доош бууж байлаа. Поршенийн энэ дээш доош болох хоёр ажиллагаа нь хоёулаа ажил хийж, хоёулаа уурын хүчинд хөдөлдөг ажээ. Энэ нь Уаттын машин хуучных шиг уур агаарын биш дан ганц уурын машин байсан гэсэн үг юм. 

	Уатт дараа нь бас гурав дахь нээлтээ хийсэн бөгөөд тэр нь машин уур хэрэглэх явдлыг эрс багасгажээ. Өөрөөр хэлбэл, түлш бага хэрэглэдэг болгосон байна. Ньюкомений шахуургад поршен дээш болж байх тэр хугацааны турш уур цилиндрт үргэлжлэн ордог байв. Уатт поршенг дээш болгохын тулд ялимгүй жаахан уур оруулбал болох бөгөөд цаашдаа поршен уурын тэлэлтийн хүчээр дээш болно гэдгийг ухаарч мэдсэн ажээ. 

	Уаттын энэ нээлт нь маш жирийнээрээ гайхамшигтай билээ. 

	Нэг сонирхолтой зүйл гэвэл Ползунов эхнээсээ аваад Ньюкомений шахуургыг сайжруулах гэж эрмэлзсэнгүй, заводын хэрэгцээнд зориулсан уурын хөдөлгүүрийг зохиох гэж оролдсон явдал юм. Харин Уаттад ингэж шууд хөдөлгүүр хийх санаа тэр дороо төрөөгүй билээ. Гурван нээлтийн дараагаар ч гэсэн машин нь хуучныхаасаа хавьгүй дээр болсон боловч уурын шахуурга хэвээрээ л байсан юм. 

	Уатт ажиллаж байсан тэр үед английн үйлдвэр хурдан хөгжиж байсан үе байлаа. Олон оронд нэхмэлийн фабрик бий болж тийм фабрикт суурь машин хэрэгтэй болоод байсан учир машин үйлдвэрлэх заводыг энд тэнд байгуулж байв. Энэ фабрик заводод усны дугуйнаас илүү авсаархан, илүү хүчтэй хөдөлгүүр хэрэгтэй болж ирлээ. Ийнхүү амьдрал Уаттад шахуургыг заводын бүх хэрэгцээг хангах уурын машин болгож хувиргах шаардлага тавьсан байна. 

	Тэр үед Уаттад тэр хөдөлгүүрийг хийхэд дээр нь нэмж зохиох зүйл бага үлдээд байжээ. Уаттын анхны нээлтүүд нь шахуургыг тасралтгүй ажилладаг болгож, Ньюкоменийхийг бодвол түлш бага хэрэглэдэг хэмнэлттэй болгосон байлаа. 

	Уатт поршенийн дээш доош болдог хөдөлгөөнийг түүнтэй холбосон дугуй буюу тэнхлэгийг эргэдэг хөдөлгөөнтэй болгон хувиргах механизмыг бүтээжээ. Түүний энэ дөрөв дэх нээлт нь шахуургыг фабрик заводод хэрэглэж болох уурын машин болгон хувиргасан юм. Энэ машин нь суурь машиныг хөдөлгөж чадах боллоо. 

	Уаттын уурын машин хэдхэн жилийн дотор Англи орноор тарж, дараа нь бүх дэлхийг эзэмдэн авч билээ. 

	УУР, УРСГАЛ УС ХОЁРЫН ӨРСӨЛДӨӨН

	Мянган жил хүн төрөлхтөнд үнэнчээр үйлчилсэн усны дугуйн хувь заяа хурдан хугацаанд шийдэгдэв. Хорь гучин жил өнгөрөв үү, үгүй юу усны дугуй модон тээрэм, бас хэд гурван хуучин заводод л зөвхөн үлдээд байлаа. Таван давхар өндөр байшингийн хэрээтэй дугуйг бодвол жижиг авсаархан уурын машин илүү их энерги өгдөг боллоо. Мөн их үнэ зардал гардаг далан ч хэрэггүй болж, бас заводыг голын ойролцоо газар байгуулах албагүй болж ирэв. 

	XIX зуунаас эхлэн техникийн хөгжил хөдөлгөөн улам их хурдтай урагшилж, уурын хөдөлгүүр олон янзын машин төхөөрөмж механизм буй болоход түлхэц боллоо. Олон улс оронд үйлдвэрийн хөгжил улам түргэсэж ирэхэд XIX зууны эхэн хагаст хэрэглэж байсан уурын хөдөлгүүр шинэ машин техникт хүчин нь арай багадах цаг ирнэ гэдгийг тэр үед урьдаас харж болох байв. 

	Гэлээ гэвч гол нь зөвхөн хүч чадалд ч биш байлаа. Завод улам бүр том болох тутам уурын машины үндсэн дутагдал улам мэдэгдэм болж байлаа. Металл зорж байгаа буюу бөс даавуу нэхэж байгаа суурь машинд уурын машины хөдөлгөөнийг дамжуулах нарийн төхөөрөмжийг хийх хэрэгтэй болж, үүний тулд уурын машины эргүүлж хөдөлгөх хүнд металл бул, тэр булаас суурь машинд хөдөлгөөн дамжуулах зузаан зүсмэл шир хэрэгтэй байв. 

	Уурын машины бүх хүчний бараг хагас хувь нь эдгээр төхөөрөмжийг ажиллуулахад зориулагдаж, дөнгөж үлдсэн хагас хувь нь суурь машинд хэрэглэгддэг байжээ. 

	Энэ ч бас яая гэх вэ. Заводод, жишээ нь тавин суурь машин байна гэж бодвол зарим үед ажил бага учир арав нь дөнгөж ажиллаад болох байхад, харин уурын машин түлдэг түлээгээ хэрэглэсээр л байна. Ер нь тэгээд уурын машин боловсронгуй болсон боловч хийдэг ажилтай нь харьцуулбал түлш маш их зарцуулдаг нь уурын машиныг ашиглах үнэ өртөг их байна гэдгийг харуулж байв. 

	Энэ олон нарийн дамжлага төхөөрөмжөөс заводыг салгаж өгсөн нэгэн чухал нээлт бол их хэмжээний цахилгаан боловсруулах машин генераторыг XIX зууны хоёрдугаар хагаст зохион бүтээсэн явдал юм. Цахилгаан энергийг хэд ч гэсэн хувааж, ямар ч зайнд дамжуулж болно. Цахилгааныг их хүчин чадалтай зуун машинд ч зориулан таслан авч болно. Нэгэн жижиг суурь машинд ч зориулан авч ашиглаж болох билээ. 

	Олон цехтэй том заводод нэг л уурын машиныг тавихад болох бөгөөд тэр нь цахилгаан үүсгүүрийг хөдөлгөж тэндээс цахилгаан гүйдлийг бүх заводоор суурь машин тус бүрд тараадаг болов. Ийнхүү уурын машин хэрэглэх шаардлага багасаж чингэснээр түлшний хэрэгцээ багадаж, мөнөөх суурь машинд энерги дамжуулах бул, сур сэлт нь хэрэгцээгүй болов. 

	Тэгээд янз бүрийн орны хэд хэдэн шинийг туурвигчдад яг адилхан нэгэн санаа төрсөн нь цахилгаан үүсгүүрийг усны дугуйгаар ажиллуулж болохгүй гэж үү гэсэн санаа байв. Тэгвэл бүр ч илүү их ашигтай байж болох юм!

	Энэ юу гэсэн үг вэ? Дээр гарсан заан дугуй хүртэл том уурын машинаас хүчээр бага биш билүү. Харин усны дугуйг минутад тав буюу арав биш, бүр мянга, түмэн удаа эргэхээр хийвэл байдал өөр байж болох аж. Дугуй хэдий чинээ хурдан эргэх тутам төдий чинээ их энерги өгөх билээ. 

	Тэрхүү шинийг туурвигчид усны дугуйн эргэлтийг хэдэн мянга дахин хурдан болгох талаар оролдож байлаа. Энэ нь биелүүлж болох зорилт байсан бөгөөд үүний тулд дугуйг махир төмөр дэлбээгийн нь хамтаар төмөр хоолойд байрлуулбал зохино. Тэгэхдээ тэр хоолойг, ус дотуур нь урсахдаа их хурд, түрцтэйгээр урсахаар хийх ажээ. Чингээд хоолой, хоолойн дэлбээ хоёрын аль болох сайн хэв хэлбэрийг олох гэж их ажиллажээ. Олон орны шинийг туурвигчид ийм хөдөлгүүрийн (үүнийг усны турбин гэнэ) хэд хэдэн системийг боловсруулж билээ. 

	Усны турбин уурын машиныг бодвол их хүчин чадлыг бий болгож чадах байлаа. Үүнээс гадна гол ашиг нь түлш хэрэггүй болж ирнэ. Энэ нь XVIII зууны үед байсан усны дугуйны адил биш бөгөөд заводыг усны турбин ажиллуулсан үед заавал голын орчим барина гэх явдалгүй болно. Учир нь, турбин нь заводын машиныг биш цахилгаан гүйдэл үүсгүүрийг ажиллуулдаг ба гүйдлийг ямар ч хол зайнд дамжуулж болох билээ. Мөн л дахиад гол дээр үнэ өртөг ихтэй далан байгуулах хэрэгтэй болсон боловч энэ нь хуучныг бодвол түлш зөөх ажилгүй учир нэлээд хямд байв. Цаг ямагт усны турбин улам бүр боловсронгуй болж, гол дээр барьсан далангийн ойролцоо усан цахилгаан станц олноор барьдаг болов. Том, том станц дээр одоо үед хэд хэдэн турбин, үүсгүүр тавьж ажиллуулдаг билээ. 

	Тэгэхлээр усан хөдөлгүүр уурын хөдөлгүүрийг яллаа гэсэн үг үү? гэвэл үгүй юм. Усан турбин барьж эхэлж байсан бараг тэр үед зарим нэг шинийг туурвигчид турбин дотор уур уснаас дутуугүй ажил хийнэ гэж мэдсэн байна. Тэгэхдээ уурыг мөн л турбин дундуур их хурдтайгаар оруулах бөгөөд түүнийг урьдаар шахахад тэр нь тэлж дугуйны дэлбээнд хүчтэй цохилж дугуй нь их хурдтайгаар эргэлдэнэ. Уурын турбин нь уурын машин хүч хүрэхээргүй хамгийн том цахилгаан үүсгүүрийг ажиллуулж чадна. Турбин уурын машиныг бодвол зардал бага гардаг, ашигтай, учир нь: адилхан хэмжээний түлш хэрэглэхэд турбин нэлээд их энерги гаргана.

Автоматаар үүсгэсэн тайлбар] 

	 

	Тэгвэл урсгал усыг уур дахиад ялсан хэрэг үү! гэвэл энэ нь тийм биш бөгөөд энэ хоёрын тэмцэлд ялагч, ялагдагч гэж байхгүй билээ. Ийнхүү хэдэн арван жил уурын ба усны турбинийг улам бүр төгөлдөр болгож, аль аль нь улам их хүч чадалтай болж, аль алиныг нь хийх нь ихэсжээ. 

	Цахилгаан үүсгүүр, турбин хоёрыг нийлүүлж нэг машин болгон ажиллуулдаг. Аугаа их эх орны дайны өмнө далан мянган киловатт чадалтай ийм усны турбин үүсгүүр техникийн дээд амжилт гэж тооцогдож байсан бол одоо хүчин чадал нь гурван зуун мянган киловаттад хүрчээ. Уурын турбин - үүсгүүр ч гэсэн усныхаас бас л хоцроогүй юм. Энэ бол асар том байгууламж билээ. Нэг ийм турбин үүсгүүрийг заводоос зөөх гэвэл галт тэрэгний нэг бүхэл бүтэн цуваа хэрэгтэй. 

	Тэгвэл ус буюу уурын турбиний аль нь сайн юм бэ? Хэрэв энэ асуултад бэлэн хариулт байсан сан бол аль алиныг нь барихаа болох байсан биз ээ. Усан цахилгаан станцын гаргадаг цахилгаан гүйдэл станцад нь түлш хэрэггүй учир хямд байдаг. Дэлхийн хамгийн хүчтэй Братскийн усан цахилгаан станцын нэг киловатт цаг цахилгаан нь нэг копейк ч хүрдэггүй билээ. Гэтэл усан цахилгаан станц барьж байгуулах нь асар том далан, лут их усан сан барихын хэрэгцээгүй уурын цахилгаан станцыг барихаас илүү удна. Зарим үед хавь ойрд хямд түлш, жишээлбэл шатдаг хий байвал уурын цахилгаан станц барих нь ашигтай байдаг байна. 

	Ийм ч учраас уурын хүчит турбинтэй дулааны олон цахилгаан станц бид одоо барьж байна. Гэлээ гэвч усан цахилгаан станцыг мартаагүй бөгөөд нэн ялангуяа дэлхийд хамгийн хүчтэй, том усан цахилгаан станцыг Сибирийн гол мөрөн дээр барьж байгуулсаар байгаа билээ. 

	БЯЦХАН ТУРБИН 

	Шинэ туурвил бүтээл болон түүний гол санаа зарчмыг зарим үед өөр санаандгүй зүйлд хэрэглэсэн байдаг. 

	Урсгал ус буюу уурын хүчээр хөдөлдөг хоолой доторх дугуй турбинийг зохион бүтээсэн шалтгаан нь гэвэл тэрхүү хөдөлгүүр нь уурын машиныг бодвол илүү хүчин чадалтай, гаргадаг энерги нь хамаагүй хямд байсан юм. 

	Зөвлөлтийн инженерүүд сүүлийн үед турбинийг хүний санаанд оромгүй зүйлд хэрэглэх болжээ. Турбинийг хэмжээгээр томыг хийж болохоос гадна бас маш бага хэмжээний турбинийг ч хийж болдог ажээ. Мөн түүнчлэн турбиний дугуйг ус, уур хоёроос өөр зүйлээр хөдөлгөж бас болдог ажээ. 

	Үүнийг яаж бүтээсэн бэ? Нефть гаргаж авахын тулд газрыг өрөмдөж цооног нүх гаргах хэрэгтэй бөгөөд заримдаа түүний гүн нь гурван километр ч хүрдэг байна. Энэ нь амар ажил биш юм. Ингэхдээ өндрөөрөө арван давхар байшингийн хэрээтэй металл өндөрлөгийг барьж дээр нь эргүүлэг зоож, урт цүүцээр газар өрөмдөж цооног гаргахдаа тэр цүүцийг металл хоолойтой бэхэлдэг ажээ. 

	Өндөрлөг дээр зоосон хөдөлгүүр нь хоолойг цүүцийн хамтаар эргүүлэх бөгөөд уул хоолой бүхлээрээ газар доор ороход, түүнийг эргүүлгээр жаахан эргүүлж гаргаж түүнд бас нэг хоолойг залгаж эрэгдэж газар дор оруулаад, дараа нь гурав дахь, дөрөв дэх гэх мэтчилэн хоолойг нэмсээр байтал урт залгаа хоолой үүснэ. Энэ гурван километр урт металл хоолой нь маш хүнд, бараг хоёр зуун тонн хүрнэ. Ийм хүнд урт хоолойг цүүцийн хамтаар эргүүлж чадах их хүч чадалтай хөдөлгүүрийг өндөрлөг дээр гаргаж тавих хэрэгтэй ажээ. Цооног нүх малтахын тулд дан ганц цүүцийг эргүүлэх ёстой байтал урт хоолойг хамтад нь эргүүлдэг тэр илүү ажлыг хийхгүй байж болох юм. Ингэх ямар арга байна вэ? гэвэл ганцхан арга бий бөгөөд энэ нь хөдөлгүүрийг өндөрлөг дээр биш цооногийн доод хэсэгт цүүцийн үзүүрт тавих ёстой аж. 

	Энэ нь хэлэхэд амраас биш хийхэд хэцүү ажил. Цооног маань бас нарийхан шүү дээ! Түүний дотор хөдөлгүүр тавина гэдэг нь хөдөлгүүрийн өргөн нь хорин сантиметрээс илүүгүй байх ёстой гэсэн үг. Тэгэхдээ, ийм хөдөлгүүрийг хийхэд хэцүү боловч хийж болно гэж бодъё. Гэтэл хийнэ гэснээр болдоггүй билээ. Хөдөлгүүрт түлш хэрэгтэй. Ямар түлш хэрэглэх вэ? Бензин үү? Бензин болохгүй. Бензинт хөдөлгүүрийг цооногт багтахаар тийм жижигхэн хийж үл болно. Бас тэгээд түүнийг цооногийн уснаас хамгаалах, мөн гадагш нь үсэргэхгүйн тулд бив битүү хийх хэрэгтэй. Хэрэв нефтэд оч үсэрвэл юу болдгийг бид мэднэ шүү дээ. Юм тэсэрч бүх цооног, түүнд зарцуулсан хамаг хөдөлмөр үгүй болж, байгаа нефть бүгд шатна. 

	Цооногт байрлуулж болох хөдөлгүүрийг хийх зорилтыг шийдвэрлэх гэж олон орны олон хүн олон жил ажилласан байна. Энэ зорилтыг хамгийн түрүүн зөвлөлтийн инженер М. А. Капелюшников 1922 онд шийдвэрлэжээ. 

	Энэ хүний хийсэн ажлыг ойлгохын тулд нэг зүйлийг уншигч та мэдвэл зохино. Цооног өрөмдөхдөө цооногт их даралтын хүчээр шавартай ус буюу шаврын уусмалыг хийх ёстой. Тэр нь цооногт их үүрэг гүйцэтгэдэг ажээ. Нэгдүгээрт, чулуулгийг зөөлрүүлж, цүүцийн ажлыг хөнгөвчилнө. Хоёрдугаарт, чулуулагт хавирагдаж халсан цүүцийг хөргөөнө. Гуравдугаарт, цүүцийн үйрүүлсэн чулуулгаас цооногийг цэвэрлэж өгнө. Энэ цэвэрлэгээ яаж явагддаг вэ? Энэхүү уусмалыг цооног руу тасралтгүй шахахад ёроолд нь хүрээд цааш нь явах газаргүй тул шинээр шахагдаж байгаа уусмалын даралтын хүчээр металл хоолой, цооногийн хана хоёрын завсраар эргэж гарна. Буцаж гарахдаа цүүцийн үйрүүлсэн чулуулгийн үйрмэгүүдийг хаман авч цооногийг цэвэрлэнэ. 

	Ийнхүү шаврын уусмал дээш нь гарах замдаа дөрөв дэх нэг маш чухал ажлыг гүйцэтгэнэ. Цооногийн хананд тэр шавар уусмал наалдахдаа нэг ёсондоо шавардаж өгнө. Энэ нь ханын шороо чулуу доош нь унаж цооногийг бохирдуулахгүй байлгахад их хэрэгтэй юм. 

	Капелюшников инженер шавар уусмалаар хийлгэх тав дахь ажлыг бодож гаргасан билээ. Энэ нь цооногт хийсэн бяцхан турбиний дугуйг шавраар эргүүлэх болгосон байна. Энэ бол гайхамшигтай нээлт болсон бөгөөд Капелюшников турбиний ажиллах зарчмыг ашиглан ямар ч нарийхан цооногт багтахаар жижигхэн хөдөлгүүр зохиожээ. 

	Гэвч энэ нээлт нь бас ч төгөлдөр биш байсан нь удалгүй илэрсэн тул Капелюшников нефтийн цооногт таарсан хөдөлгүүрийн зарчмыг нээж олсон байна. Гэхдээ турбинийг өөрчлөх хэрэгтэй байв. Учир нь: уусмал цооногт их даралтын хүчээр орохдоо минутад таван километрийн хурдтайгаар турбин дундуур явна. Шаврын уусмал дотор элсэн ширхэг заавал байдаг учир тэр нь хурд ихтэй хөдлөхдөө турбиний дугуйг хүчтэй цохилж амархан эвдэхэд хүргэдэг байна. Ийнхүү хэдэн цаг болов уу үгүй юу нэг турбин ажиллагаанаас гардаг байжээ. Тэгээд тэр гайхамшигтай нээлт бараг хэрэггүй болох шахаж, тэрхүү санаанд ороогүй саадыг давах арга тэр бүр олдохгүй байлаа. 

	Энэ мэтээр гойд сайхан нээлт туурвилууд түүнийг хийж ажиллагаанд оруулсны хойно гарч ирэх аливаа нэгэн дутагдлаас болж ор мөргүй болох нь цөөнгүй билээ. Урьдаас тааж мэдэж болохооргүй нэг өчүүхэн зүйлээс болж шинийг туурвигчийн олон жилийн хөдөлмөр талаар болдог ажээ. Гэхдээ энэ удаа саад бэрхшээлийг давсан авч үүний тулд хорь орчим жилийн уйгагүй ажил шаардагдсан юм. 

	Зөвлөлтийн инженерүүд ганцхан биш ер зургаан бяцхан дугуйтай жижиг турбин туурвин бүтээж их амжилт гаргасан билээ. Учир юунаас уг байдлыг аврав? гэвэл шаврын уусмалыг шахдаг даралтыг бүх дугуйнд тэгш хуваарилан өгснөөс элсэн ширхэг дугуйны дэлбээг цохилох нь ихэд багасаж, түүнийг эвдлэхгүй болсон байна. Мөн турбин нь цүүцийг урьд урьдынхаас их хурдтайгаар эргүүлэх чадалтай бөгөөд амар эвдэрдэггүй ажээ.

	Ингэж л турбиний ажиллах зарчмыг санаандгүй зүйлд ашигласан юм. 

	Одоо үед бид нефтийн цооног гаргахад цахилгаан өрөмдөгч хэмээх өөр хөдөлгүүр бүтээгээд байна. Гэвч бид турбин өрөмдөгчийг илүүгээр ашиглаж байгаа бөгөөд зөвлөлтийн энэ нээлтийг бүх дэлхийд хэрэглэх болсон юм. 

	ХЯМД ХӨДӨЛГҮҮРИЙН ТӨЛӨӨ ТЭМЦЭЛ

	Тогоо, гал хоёроос салах юм сан

	Уурын машин турбинд тэмцэлгүй бууж өгсөн юм. Үнэхээр ч ийм хүчтэй зүйлтэй тэмцэлдэх аргагүй байлаа. 

	Энэ нь бүр XIX зууны эцсээр ийм болсон бөгөөд тэр үед үйлдвэр хөгжсөн оронд үлэмж их энерги шаардах там том завод бий болж байсан цаг. Эл заводуудад уурын турбинтэй хүчирхэг цахилгаан станц ихэд хэрэгтэй болж ирэв. 

	Үүнээс арай жаахан урьд уурын машин бас нэг тулалдаанд орж бага сага хохирол үзэж байж түүнийг давж гарсан билээ. Учир нь юунд вэ? гэвэл уурын машин энергийг ихээр хэрэглэдэг нь зөвхөн фабрик заводын эздийн санаа сэтгэлд нийцсэнгүй биш юм. Тэр үед хүч чадал ихтэй завод бага хэмжээний дархны газраас хавьгүй цөөн байсан билээ. Чухамхүү энэ дархны газрууд хүмүүст хэрэгтэй ихэнх эд юмс болон нэлээд машин багажийг хийдэг байлаа. Ийм засварын газар Европын орон бүрд хэд хэдэн мянга байсан юм. Цахилгаан гүйдэл гарахаас өмнө дархны газрууд өөрийнхөө бүх тоног төхөөрөмжөө энергиэр хангаж чадахгүй байлаа. Уурын машин тохиромжгүй олон талтайгаасаа гадна их том нүсэр, заавал том байшин сав, түлээний агуулах шаардана. Мөн түүнчлэн хоёр гуравхан суурь машинтай жижиг дархны газарт бол энергийн үнэ өртөг их тул уурын машин ямар ч хэрэггүй эд байлаа. 

	Нэлээд шинийг туурвигчид хүчин чадал нь их биш боловч авсаархан хөдөлгүүрийг дархны газарт зориулан хийх гэж мэрийжээ. 

	Хөдөлгүүрийн хэмжээг багасгахын тулд нэн түрүүн түүнийг тогоо, гал түлэх хоёроос чөлөөлөх хэрэгтэй байв. Тэгвэл бас уураас чөлөөлөх үү? Тиймээ! Уурын машинаас ганцхан цилиндр, поршен хоёрыг үлдээх хэрэгтэй Поршенг уураас өөр түүнийг бодвол хөдөлмөр бага гаргах (ус буцалгана гэлтгүйгээр) өөр хүчээр дээш доош болгож болно. 

	Үүнийг бүр XVIII зууны үед Дени Папен хийх гэж оролдож байж билээ. Тэрээр цилиндрийн доторх дарийн тэсрэлтээр поршенг дээш болгох гэсэн оролдлого хийж байсныг санаж байгаа биз. Түлшийг (дарийг) яг цилиндр дотор шатаах болгож, Папений зохиосон энэ машин дотоод шаталттай машин байсан билээ. 

	Ийм машиныг Папен анх түрүүн зохиосон уу? Хийсэн хэлбэрийн хувьд нь аваад үзвэл анх түрүүн нь үнэн юм. Гэхдээ их буу бол мөн тэр үед байсан зүйл. Бууны гол төмөр бол нэг ёсондоо цилиндр гэсэн үг юм. Дарийн тэсрэлтээр түрэгдэн цойлох сум бол мөнөөх поршен гэсэн үг бөгөөд ялгаатай нь эргэж цилиндртээ ордоггүй, огторгуйн зайнд нисэн одно. Папений дарийн машин хэрэгцээ муутай байсан учир түүнийгээ хэрэглэхээ больж поршенг дээш нь болгохын тулд уурыг ашиглахаар шийдсэн билээ. 

	Нэг сонирхолтой зүйл гэвэл: Папенаас гурван зуун жилийн өмнө Италийн аугаа их зураач Леонардо да Винчи уурын хүчээр бөөрөнхий сумыг нисгэх их буу хийх санал гаргасан ажээ. 

	Үүнээс үзэхэд техникийн уран санааны түүхэнд ямар сонин хачин зүйл болж байдаг нь тодорхой байна. 

	Дариар ажилладаг их буу гараад байсан тэр үед Леонардо да Винчи урьд өмнө хэн ч мэдээгүй уурын тэр их хүчийг олж мэдээд ихэд гайхсан бөлгөө. Тэрээр өөрийнхөө зохиосон бууны тухай ийн бичжээ. «Энэ машины хүчийг үзэж уурын гаргаж байгаа шуугианыг сонсоод ер бусын гайхамшигт зүйлийн дэргэд байгаа юм шиг санагдаж билээ» гэжээ. Леонардо да Винчи металл өрөмдөх уурын машин хийж болох юм гэж үзэж байжээ. Өөрөөр хэлбэл, тэрээр уурын хүч ирээдүйд ямар их үүрэгтэй гэдгийг ойлгож байсан аж. Гэвч XV зууны үеийн техникийн хөгжлийн түвшин энэ хүчийг хэрхэн сайн ашиглах талаар зөв тодорхойлох боломж түүнд өгөөгүй билээ. 

	Харин Папен их бууны сумыг шидэгч дарийн хийн хүчийг мэдэж байсан учир энэ хүчийг хөдөлгүүр хийхэд ашиглахаар шийдэж, сүүлдээ амжилт гарахгүй болохоор уурын тухай бодохоо больсон юм. Уншигч та энэ номын өөр бүлэгт Папенаас хойш хоёр зуун жилийн дараагаар дарийг хөдөлгүүрт хэрэглэх санаа үүссэн гэдгийг унших болно. Тэр бол сансрын хөлөгт хэрэглэх тийм санаа байсан юм. 

	Ингээд бид дахин дотоод шаталтат хөдөлгүүртээ эргэн оръё. Ийм хөдөлгүүрийг хийхийн тулд яг цилиндр дотор шатахдаа поршенг хөдөлгөж чадахаар тэлсэн хийг хангалттай өгөх ямар түлш байна вэ гэдгийг шийдэх явдал шинийг туурвигчдын өмнө тулгарч байлаа. Дарь бол таарахгүй, уурыг цилиндр дотор биш өөр тогоонд үүсгэвэл (үүнийг XVIII зууны үеийн шинийг туурвигчид баталсан билээ) тэр нь улам их ажил гүйцэтгэнэ. 

	Харин таарах тохирох түлш тэр үед байсан юм. Францын инженер Филипп Лебон XVIII зууны хуучдаар нэгэн шинэ нээлт хийжээ. Тэрээр нэг удаа модны үрдсийг сав дотор хийгээд халааж суухдаа түүнээс хий ялгарч байгааг ажжээ. Тэр саванд гал хүргэхэд хий нь дүрсхийн шатсан байна. Тэгэхлээр Лебон туршлагаа дахин хийж чулуун нүүрсийг агааргүйгээр халааж үзэхэд мөн л халуун хий ялгарч байлаа. 

	Энэ нээлт нь гэрэлтүүлэх хийг үйлдвэрлэх эхийг тавьсан юм. 1801 онд Парисын нэгэн том байшин анх удаа хийн дэнгээр гэрэлтэж билээ. Энэ үе бол уурын машины дөнгөж төрж гарч байсан цаг авай. Тэр үед хийн дэн хурд ихтэй урагшлан бараг бүх дэлхийг эзэмдэх шахаж байсан уурын машинд аюул учруулна гэдэг бодол хэний ч санаанд орсонгүй. 

	Гэвч аюул болтол хол байлаа. Лебон шатдаг хийг машин хөдөлгөхөд хэрэглэж болно гэж хэлсэн боловч энэ бол зөвхөн зорилтыг гарган тавьсан үг бөгөөд техникийн хувьд нь шийдвэрлэх нь амаргүй хэрэг байв. XIX зууны эхээр нэлээд шинийг туурвигчид хийн хөдөлгүүр хийх гэж мэрийн оролдсон боловч нэг нь ч амжилтад хүрээгүй ажээ. 

	Гэтэл хийн хөдөлгүүрийг явж явж Парисын нэгэн рестораны хоол зөөгч агсан нэгэн хүн хийдэг байгаа даа. Жак Ленуар хэмээгч энэ хүн тэр чухал нээлтдээ санаандгүй тохиолдлын замаар хүрээгүй, техникт гойд сонирхдог, шургуу хөдөлмөрлөдгийнхөө ачаар хүрчээ. Тэрээр өөрт нь механикчийн авьяас байна гэдгээ мэдэн амьдралынхаа замыг өөрөө өөртөө тавьж чадсан хүн юм. 

	Түүний ажилладаг байсан ресторанд гар урчуул, дархны газрын эзэд их ордог байжээ. Тэдний машин, гар урлалын тухай яриа нь Жакын чихэнд чимэгтэй сонстож, тэр нь хоолны тухай бодлоос илүү сонирхолтой байлаа. Тэгээд рестораныхаа ажлыг орхиж нэгэн дархны газар ажил хийх болжээ. Эзэн нь Жакад их л сайн байлаа. Учир нь Жак Ленуар юм пааланддаг дархны газрын ажлыг боловсронгуй болгосон олон шинэ зүйл хийж өгчээ. Харин Ленуар өөрөө энэ ажилд нэг ч их дур сонирхолтой биш байлаа. Тэрээр паалангийн будаг сонирхож оролдохоосоо механикийн ухааныг илүү сонирхож байв. 

	Ленуар жаал зугаа мөнгө цуглуулж аваад хувийн механикийн дархны газар байгуулжээ. Жижиг дархны газартай болсон хойноо авсаархан хөдөлгүүр хэчнээн их хэрэгтэйг сайн ойлгож мэдээд тийм хөдөлгүүр хийх гэж оролдож эхлэв. Ленуар Лебоны нээлтийг ашиглан уурын биш, хийн хөдөлгүүр зохиохоор шийдсэн байна. 

	Ленуар хэдийгээр мэдлэг хомсхон хүн байсан боловч авьяас чадалтай, өөрийн ажилдаа ихэд дур сонирхолтой хүн байжээ. Ленуар төлөвлөгөө гарган их ухаалаг ажиллаж эхэлсэн байна. Тэрээр нэн түрүүн урьд өмнө нь хийсэн, гэхдээ амжилт олоогүй хийн хөдөлгүүрийг нэгд нэгэнгүй судалжээ. Тэр хөдөлгүүрүүдийн ажиллах зарчим үндсэндээ бараг адилхан байв. Цилиндр дотор поршенг дээш түлхэх гэрэлт хийн тэсрэлт болж поршен буцаад агаарын даралтын хүчээр доош болно. Ленуар урьдах шинийг туурвигчдын бүтээлийн нарийн учрыг ухан мэдэж чухам юу хөдөлгүүрт дутагдаж байгааг ойлгон авчээ. Энэ нь цилиндрт хийг шатаах найдвартай арга үгүй байсан нь билээ. 

	Ленуар гэрэлтүүлэгч хий, агаар хоёрын холимгийг шатаах оч үсэргэх цахилгаан багажийг зохион бүтээжээ (Одоо тийм багажийг магнето гэдэг). Хий, агаар хоёрын холимгийг поршений хөдөлгөөнөөр цилиндрт сорон оруулж, орж ирсэн шатах холимгийг цахилгаан очоор асаахад тэсрэлт болж поршен дээш шидэгддэг ажээ. 

	1860 онд Жак Ленуар нэг механикч найзынхаа хамтаар өөрийн хөдөлгүүрийг хийж эхлээд зорьсондоо хүрсэн байна. Парисын дархны газрууд (зөвхөн парисаар ч зогссонгүй) түүний хөдөлгүүрүүдийг булаацалдан авах болов. Гэтэл удалгүй хөдөлгүүрийг худалдан авсан хүмүүсийн урам гутарсан нь хөдөлгүүр хэдийгээр сайн ажиллаж байсан боловч зохиогчийн амласнаас хоёр дахин илүү түлшийг хэрэглэж, тослоход хэт их тос орж байв. Гэлээ гэвч үүнээс илүү сайн машин байхгүй болохоор дархны газрын эзэд тийм ийм юм гэж үглэн Ленуарын машиныг хэрэглэсээр байлаа. Хэдийгээр дутагдалтай боловч анхны энэ дотоод шаталттай хөдөлгүүр (түлш, хий цилиндрийн дотор шатдаг учир ийнхүү нэрлэжээ) нь жижиг дархны газруудын хувьд уурын машиныг бодвол арай тохиромжтой байв. Жак Ленуар онолын эрдэм нь нимгэн байсан гол шалтгаанаас болоод хөдөлгүүрээ төгөлдөр болгож чадсангүй билээ. 

	Дөрвөн такт

	Дотоод шаталттай хөдөлгүүрүүдийн хувь тавилан хачин сонин байж билээ. Анхныхыг нь хоол зөөгч байсан нэгэн техник сонирхогч зохиож, хоёр дахь арай дээр гэснийг нь ер техник идэвхийлэн оролдох сонирхолгүй байсан нэгэн конторын ажилтан бүтээжээ. Тэрээр Ленуарын хөдөлгүүртэй санамсаргүй танилцаж, хөдөлгүүр гэж ямар ашигтай болох тэр хөдөлгүүрт ямар, ямар дутагдал байгаа, түүнийг яаж арилгаж болохыг олж харсан байна. Энэхүү дутагдлыг арилгах юм сан гэдэг бодол тэрхүү Германы нэгэн конторын ажилтан Николоо Оттогийн сэтгэлийг ер амраасангүй. Отто гэрлэх гэж байснаа больж албан ажлаа хаян, гучин насандаа эрдэм ном сурах, туршлага хийх гэж сэтгэл шулууджээ. Отто механикч хүн биш, өөрөө машин зохиож чадахгүй байсан боловч хөдөлгүүрийн чухам юуг нь өөрчлөх ёстой вэ гэдгийн ухааныг олсон хүн байлаа. Отто нэгэн дархны газар очиж Ленуарынхтай төстэй хэд хэдэн шинэ зүйл бүхий өөрийн хөдөлгүүрийг захиалсан байна. 

	Ленуарын хөдөлгүүрт шатах холимог цилиндрийн тэхий дунд поршен ирээд байхад шатдаг байсан бол Отто поршен цилиндрийн дор байхад тэсрэлт явагдвал хөдөлгүүрийн ашигтай ажиллагаа ихсэх юм гэж маш зөв олж мэдсэн авай. 

	Отто олон өдөр, сараар захиалж хийлгэсэн хөдөлгүүр дээрээ туршлага уйгагүй хийж байлаа. Бодсон санаснаа биелүүлэхийн тулд махран зүтгэгч хүмүүст олонтоо тохиолддог нэгэн санаандгүй учрал Оттод их тус нэмэр болсон гэдэг. Нэг удаа Отто эрчлүүр хүрдийг (маховик2) санаандгүй эргүүлж поршенг доош болгон цилиндрт соруулсан шатдаг хий, агаар хоёрын холимгийг шахаад асаахад поршен хуучнаасаа бүр хүчтэй хурдан, огцом дээш болж эрчлүүр дугуй нь урьдахаасаа хоёр дахин хурдан эргэлдсэн байна. Энэ бол их чухал нээлт байлаа. Учир нь шатах холимгийг шатаахын өмнө шахах нь зүйтэй ажээ. 

	Сонирхолтой нь гэвэл, хэрэв Отто эрчлүүр дугуйг эргүүлэхээс өмнө шатаахаа мартаагүй бол хүн төрөлхтөн холимгийг шахах нь хөдөлгүүрийг сайн ажиллуулах чухал нөхцөл гэдгийг мэдэхгүй өнгөрөх байсан болов уу. Энэ нь тийм биш ээ. Учир юунаас вэ гэвэл: санаандгүй явдал зарим нэгэн үед нээлт бий болгохыг түргэсгэж өгөх боловч хүмүүст хэрэгтэй эд буюу машин байх болов уу үгүй болов уу гэдгийг хэзээ ч үл шийдвэрлэнэ. Отто хамгийн түрүүн энэ зүйлийг ажигласан нь түүний аз болсон боловч үнэхээр анх түрүүн ажигласан уу? гэвэл бас тийм ч биш ажээ. Отто туршлагаа бүр эхлээгүй байхад оросын инженер Павель Кузьминский, францын эрдэмтэн Бо де Роша нар ажлын хийг (шатдаг хий, агаар хоёрын холимгийг ингэж нэрлэдэг юм) шахахад цилиндр доторх тэсрэлтийн хүчийг ихэсгэнэ гэдгийг шинжлэх ухааны үүднээс баталжээ. Отто үүнийг баталж чадахгүй байсан бөгөөд учир нь физикийн мэдлэгээр нэг ч их сүрхий биш байжээ. 

	Түүгээр ч барахгүй Отто хийсэн ажиглалтынхаа талаар нэлээд юм бодож байсан боловч түүний чухал эсэхийг ойлгох гэж удсан юм. Тэрээр асаахын урьд шатахууныг шахдаггүй хөдөлгүүрийг үргэлжлүүлэн хийсээр байжээ. Тэгж байгаад Ленуарын машиныг бодвол түлшийг (хийг) хоёр дахин бага зарцуулдаг хөдөлгүүрийг хийж яггүй амжилтад хүрчээ. Отто, Ленуарын нэгэн адил техникийг хар таамгаар оролдож байсан хүн. Угийн авьяас шургуу хөдөлмөр хоёрыг шинжлэх ухааны гүнзгий мэдлэгтэй хослуулсан цагт гол төлөв буй болдог тэр бүтээлч зориг эрмэлзэл Оттод байхгүй байсан юм. Эхлээд Ленуар, дараа нь Отто өөрийн хөдөлгүүрээ хийж байх үед тэдний зориг эрмэлзэлд чухам юу дутагдаж байсан бэ? гэвэл тэр хоёр анх байсан байрнаасаа буюу тэр үеийн машины бахь байдгаас салж чадахгүй байжээ. 

	Ленуар дархны газарт хэрэгцээтэй авсаархан хөдөлгүүр хийж уурын тогооноос ангижирсандаа баяртай байсан бол Отто Ленуарынхыг бодвол дархны газарт илүү ашиг хэмнэлттэй хөдөлгүүр хийснийгээ азтай зүйл гэж үзэж байлаа. Чухамхүү ашиг хэмнэлттэй хөдөлгүүр хийсэн гэж 1867 онд Отто Парисын үзэсгэлэнгийн алтан медаль хүртэж Ленуар мөнгөн медаль авчээ. 

	Гэвч Ленуар, Отто хоёрын аль аль нь тэр шагнуулсан хөдөлгүүртээ уурын машиныг бодвол арай шинэ зүйл (болох түлшийг цилиндрийн гадна биш дотор нь шатаах тэрхүү процессыг хангалттай ашиглаж чадаагүй юм. Энэ онцлогийг ашиглахын тулд хөдөлгүүрийн хийцийг өөрчилж уурын машины нөлөөнөөс зоригтой ангижран салах хэрэгтэй байжээ. 

	Үнэхээр ч дассан сурсан, шалгаж сорьсон машинаасаа сална гэдэг хэцүү зүйлээ. Хэчнээн ч олон шинийг туурвигч мөн л энэ алдааг дахин дахин давтсаныг хэлж барах уу! Кениг хэвлэлийн машиныг зохиохдоо хуучин гар машины хийцийг дуурайн байж, анхандаа ялагдал үзсэнийг уншигч та андахгүй билээ. Тэрээр бүтэлгүй явдлаа бүрэн ухаарч, ёстой бүтээлч хүч, зориг гарган, хуучнаасаа ангижран салж, цоо шинэ зарчмын үндсэн дээр машин зохиож чадсан билээ. 

	Иймэрхүү байдалд Отто ч гэсэн орсон юм. Гэхдээ бүтээлч зориг самбаа, эрс зориг шийдвэр гаргаж байж үргэлжийн шургуу хөдөлмөрийн үр дүнд амжилтад хүрсэн байна. 

	Үзэсгэлэнгийн шагнал авсан түүний хөдөлгүүр нь Ленуарын хуучин хөдөлгүүрийг шахаж гаргасан бөгөөд өдрөөс өдөрт, жилээс жилд Отто хийсэн машинаа лабораторидоо дахин дахин нарийн судалж олон олон ажиглалтыг хийж хуримтлуулахдаа нэг нь болохгүй бол нөгөөгөөр сольж, нөгөөдөх нь болохгүй бол шинээр эхэлсээр эцэс сүүлд нь арван жил ажиллаж байж урьд нь шинийг туурвигчид гол төлөв дуурайж байсан уур-агаарын машинаас тэс ондоогоор ажилладаг хөдөлгүүрийг зохион бүтээж билээ. 

	Отто энэ шинэ хөдөлгүүртээ хуучин дээр үед ашигласан нэгэн зүйлээ ашигласан байна. Үүнд: шатах холимгийг шатаахаас өмнө шахаж үзжээ. Тэгэхдээ хөдөлгүүрийн ажиллагааны бүх явцыг өөрчлөх хэрэгтэй болж, тэгж өөрчлөхдөө нэгэн шинэ чухал нээлт хийсэн нь дөрвөн такт бүхий дотоод шаталттай хөдөлгүүр бүтээсэн явдал юм. 

	Энэ юу юм бэ?

	Хөдөлгүүрийг ажиллуулахын тулд маховикоор (эрчлүүр дугуйгаар) буюу өөр ямар нэгэн аргаар поршенг хөдөлгөдөг билээ. Поршен эхлээд доош явна. Энэ үед цилиндрийн дээд хэсэгт хий агаар хоёр сорогддог. Поршенийн энэ ажиллагаа анхны такт юм. 

	Поршенийн хоёр дахь ажиллагаа эхлэхэд шатдаг хий агаар хоёрыг оруулж хавхалга хаагдаж поршен дээш болж шатах хольцыг шахна. Энэ бол хоёр дахь такт юм. 

	Шахагдсан хольцыг цахилгаан оч шатааж тэсрэлт үүснэ. Цилиндр доторх халуун эрс нэмэгдэж хоёр мянган градусаас дээш тэсрэлтэд халсан хий тэлж поршенг доош нь хүчтэй түлхэнэ. Энэ бол гурав дахь такт бөгөөд тэр үед хөдөлгүүрийн ашигтай ажиллагаа явагдах нь поршен, маховикийг булын хамтаар эргүүлж эхэлнэ. 

	Поршен дээш болж хавхалга нээгдэн цилиндрийн дотор бий болсон хий гадагш нь цацагдана. Энэ бол дөрөв дэх такт юм. Дараа нь бүх зүйл эхнээс аван давтагдах ба поршенг ажиллуулах гэж ямар нэгэн гаднын хүч үл хэрэглэнэ. Оттогийн шинэ хөдөлгүүр маш сайн ажиллагаатай болсон тул дотоод шаталттай бүх хуучин хөдөлгүүрийг түүний дотор өөрийн нь анхны хөдөлгүүрийг бүр мөсөн халж чадсан билээ. 

	Отто ийнхүү арван жил өг сөггүй хийсэн ажлаа дуусгаад байтал уул хөдөлгүүрийн хувь заяанд онц нөлөөгүй боловч түүний сэтгэл санааг сүрхий зовоосон нэгэн зүйл боллоо. Энэ түүх бол капиталист нийгэмд л голдуу гардаг түүх юм. 

	Мөнөөх дотоод шаталтын хөдөлгүүрийн тухай товхимолдоо ажлын хольцыг шахахыг зөвлөсөн профессор Бо де Роша хөдөлгүүрийн дөрвөн тактыг хийж болох тухай бас бичсэн байсан ажээ. Гэтэл тийм хөдөлгүүрийг Отто арван таван жил өнгөрсөн хойно нь хийсэн юм. Тэгээд Францын энэ эрдэмтний өвийг залгамжлагчид Оттод нээлтийн эрхийн гэрчилгээг олгохыг эсэргүүцсэн байна. Харин Бо де Роша хөдөлгүүр хийгээгүй бөгөөд хийе ч гэж оролдоогүй, зөвхөн хөдөлгүүрийг ажиллуулах өөрийн зохиосон аргын эрхийн бичгийг авсан уу гэвэл авсан ажээ. Эрхийн бичгийн дүрмийн ёсоор бол хуучин бичсэн байсан ажлын зарчим шинэ гэж үл тооцогдоно. 

	Бо де Рошийн өв залгамжлагчид Оттод эрхийн бичиг үл олгуулснаар олох ашиг хонжоо өчүүхэн ч үгүй байлаа. Учир нь Бо де Рошийн машин гэж байгаагүй, хийж бүтээх ч юм үгүй байжээ. Магадгүй тэр өв залгамжлагчдад харин машин хийх дархны газрын эзэд л Оттогийн эсрэг хэрэг сэдлээ гэж мөнгө өгсөн байж болох юм. Үнэхээр ч тэд нар үүгээр их мөнгө олж авч болох байв. Энэ нь нээлтийн эрхийн бичиг авсан хүн байхгүй бол шинийг туурвигчид мөнгө төлнө гэлтгүй дуртай нэг нь уул хөдөлгүүрийг дуртай цагтаа хийж болох юм. Тэгээд ч тэр хүмүүс хүссэндээ хүрч Оттог эрхийн бичиггүй болгожээ. 

	Оттогийн байгуулсан завод захиасаар дүүрч гуньж гутрах явдалгүй байсан боловч түүний нээлтийн эрхийг хассан явдал түүнд санаа сэтгэлийн айхтар цохилт болж насан туршдаа тэр зовлонгоос ангижирч чадаагүй билээ. Отто бүтээлийн ажлаа орхиж, хийсэн бүтээл нь биеэ даасан жинхэнэ өөрийн нь бүтээл гэдгийг байдаг чадлаараа батлах гэж оролдон байжээ. 

	Авто машин

	Ийнхүү жижиг дархны газрууд тохиромжтой сайн хөдөлгүүртэй болж авчээ. Чухамхүү энэ л шинийг туурвигчдын гол зорилт байсан юм. 

	Гэтэл чухал чухал нээлт бүтээлийн ач холбогдол түүнийг сэдэж зохиосон хүмүүсийн санаж байснаас дээгүүр гардаг удаа цөөнгүй билээ. Ийм явдал дотоод шаталттай хөдөлгүүрт тохиолдсон юм. Хөнгөн хөдөлгүүр дан ганц дархны газруудад онц хэрэгтэй байсангүй ажээ. Тэр ч байтугай тэдгээр дархны газар XIX зууны эцсээр тийм хөдөлгүүрийг бүр ч хэрэглэхээ больж ирсэн байна. Техникт цахилгаан гүйдэл гэдэг шинэ хүч орж ирэв. Дараа дараалан олон цахилгаан станц байгуулагдаж, тэр цахилгаан станцын энергийг том заводоос гадна бас дархны газрууд авч болох болов. Энергийг үүсгэх хувийн үүсгүүр тэдэнд хэрэггүй боллоо. 

	Үйлдвэрийн хөгжлийн тэр өрнүүн үед хот суурин хурдан хөгжиж гарав. Тэр үед хотын тээвэр харилцаа ямар түвэг бэрхшээлтэй байсан нь уншигч таны санаанд багтамгүй зүйл биз ээ. Алс хол газар явах буюу бараа таваарыг зөөх бол галт тэрэг буюу усан онгоцыг ашигладаг байв. Харин хот дотор яадаг байсан бэ? гэвэл өнөөх л мянган жилийн тэртээ байсан хөдөлгүүр болсон морь л ганцаараа зүтгэдэг байлаа. Тэргэнд хөллөсөн морь ачаа бараа ч зөөнө, хүн амьтан ч зөөнө. Тэр үед «автобус», «авто машин», «трамвай», «ачааны машин» гэх зэрэг үгс гараагүй байсан билээ. Сая сая хүмүүс, бүхий л завод, фабрикт ойр тойрноор хөлөглөх тээврийн шинэ төрөл (галт тэрэг шиг нүсэр том биш) үлэмж хэрэгтэй болсон нь улам улам мэдэгдэх болов.

	Тэгээд ийм хөсөг зохиох нь яасан юм бэ? Дотоод шаталттай хөдөлгүүрийг аваад тэргэн дээр тавьчихвал болохгүй юм уу? Дугуй нь эргэж л байвал барав биш үү? Тэгье гэвэл түлш гэдэг юм гарч ирнэ. Харин хөдөлгүүрийн цилиндрт шатдаг хийг хаанаас авах вэ? Дотоод шаталттай хөдөлгүүрийг хэрэглэдэг дархны газар заводод хийг хийн заводоос авдаг байлаа. Тэр үед хийг бас гэрэл гаргахад хэрэглэж байсан учир ямар нэгэн томхон хотод хийн завод барьж, тэндээс фабрик, завод, дархны газар байшин барилга хүртэл хоолой татсан байв. 

	Дотоод шаталттай хөдөлгүүрийг үйлдвэрлэдэг Оттогийн заводод нэгэн боловсролтой авьяаслаг инженер Готлиб Даймлер гэгч ажиллаж байжээ. Тэрээр дотоод шаталтын хөдөлгүүрийг тээвэрт ашиглах боломжтой болгохын тулд хийн заводтой заавал холбоотой байх явдлаас ангижруулах гэж эрэлхийлжээ. 

	Дотоод шаталттай хөдөлгүүр уурын машиныг нүсэр том тогооноос чөлөөлөх боломжтой болгосноо, одоо харин хөдөлгүүрт өөрт нь тэр тогоо хэрэгтэй болж ирдэг байна шүү. Ийм л хачин сонин адал явдал нээлт бүтээлд тохиолддог юм даа. 

	Гэхдээ яг ч ийм бас биш ажээ. Үнэндээ нүсэр том тогоо биш, хөдөлгүүрийн цилиндрт агаарын хамтаар орох амархан ууршдаг хийн түлшинд зориулагдсан бумба сав хэрэгтэй байлаа. Ийнхүү цилиндрт шатахууныг өгөгч багаж зохиох нь шаардагдсанаас гадна хөдөлгүүрийг хэмжээгээр багасгаж авсаархан болгох зарим нэг өөрчлөлт хийх хэрэгтэй байв. 

	Даймлер тээвэр харилцаанд зориулсан хөдөлгүүр хийх туршлага явуулъя гэж Оттод санал болгосон боловч түүний шинийг туурвих хүсэл нь буурсан хийгээд завод нь захиалга ихтэй байсны дээр, Отто хамаг хүч чадлаа аанай л бүтээлийнхээ биеэ даасан байдлыг нотлоход нэгд нэгэнгүй зориулж байсан цаг аж.

	Тэгээд Даймлер заводоос, ажлаас гарч нэгэн найзынхаа хамт хувийн дархны газрыг байгуулж, бараг гурван жил шахам уйгагүй хөдөлмөрлөж байгаад автомашины анхны хөдөлгүүрийг зохиосон байна. Энэхүү хөдөлгүүрийг бүтээхэд түүнд тийм бага хугацаа шаардагдсан нь техникийн урьдах хөгжил тийм амжилт гарахад үнэхээр бэлтгэлийг нь хангаж өгөөд байсан цаг ажээ. Ямар шатахуун хэрэгтэй нь тодорхой байв. Энэ нь амархан ууршдаг түлш буюу бензин юм. Бензин, агаар хоёрыг нийлүүлэн шатах хольц болгох багажийг (одоо ийм багажийг карбюратор гэдэг) Даймлер нэг их ядаж цөхөлгүй хийжээ. Карбюратор нь эхэн үедээ жирийн нэгэн бумба сав байсан бөгөөд бензинтэй энэ бумба саванд агаар оруулахад бензин нь ууршсан агаараар дүүрч тэр нь цаашаагаа хөдөлгүүрт явж ордог аж. 

	1885 онд Даймлер зохиосон хөдөлгүүрээ сүйх тэргэндээ тавьж туршиж үзжээ. Ингэж санаа амар, зовлон багатай хийсэн чухал нээлтүүд цөөхөн байдаг билээ.

	Харин нэг сонирхолтой зүйл нь, механик хөдөлгүүртэй ийм хөсөг хэрэгцээтэй гэдгийг ойлгохгүй хүнийг олоход бэрхтэй атал Даймлер бүтээлээрээ хэний ч сонирхлыг татаж чадсангүй. Үүний учир шалтгаан нь юунд байсан бэ? гэвэл худалдаачдын ярьдаг байснаар Даймлер барааныхаа яс чанарыг олонд мэдүүлж чадаагүй аж. Даймлер тоног төхөөрөмж муутай, хэмжээгээр бага дархны газартай байсан тул анхны нь автомашин харахад базаахгүй эд байжээ. Дугуй нь мод, мотор нь дугуйны голтой сураар холбогдсон байжээ. 

	Даймлер таван жил болж байж арайхийж авто машиныхаа үйлдвэрийг янзалж авсан билээ. Гэтэл тэр хооронд нь автомашины хөдөлгүүрийг Англи, Герман, Америкт зохион бүтээгээд байлаа. Уншигч та, юмны хэрэгцээ онц их болж, энэ хэрэгцээг хангах техникийн боломж буй болоод байсан цагт учир явдал ийм байдгийг мэдэх билээ. 

	Анхны том амжилтад хүрсэн хүн бол Америкийн Форд бөгөөд тэрээр шинэ зүйлийг ер бүтээгээгүй боловч зохион байгуулах лут их авьяас, үлэмж их хүчин чадал гаргасан хүн юм. Форд худалдан авагчдын дур сонирхлыг өөртөө татахын ихээр татаж анхны том авто машины заводыг байгуулсан бөлгөө. Тэр цагаас хойш хэдэн арван жил өнгөрөхөд автомобилийн хөдөлгүүр улам бүр сайжран боловсорч одоо ч гэсэн төгөлдөржсөөр байгаа нь магад билээ. Автомобилийн хүчин чадал нь хэдэн зуу дахин ихсэж автомобилийн хөдөлгүүр онгоцны ч хөдөлгүүр болж хувирлаа. Шинийг туурвигчид дотоод шаталттай олон зүйлийн хөдөлгүүрийг зохиож тэр нь одоо нэгэн үе Даймлерийн бүтээсэн хөдөлгүүртэй ажиллах зарчмын хувьд адил төстэй боловч хамаагүй өөр болсон ажээ. 

	Гарсан өөрчлөлтийн гол нь хуучин хөдөлгүүр нэг цилиндртэй байсан бол одоо хэд хэдэн буюу дөрөв, зургаа, найм хүртэл цилиндртэй хийдэг болжээ. 

	Ингэж олон цилиндртэй байх нь ямар хэрэгтэй вэ? Поршенийн дөрвөн такттай ажиллагаанд жинхэнэ ажлын явц нь нэг байсан гэдгийг уншигч та санаж байгаа биз. Поршенийн нааш цааш хөдлөх хөндлөн хөдөлгөөнийг эргэх хөдөлгөөн болгон хувиргагч эрчлүүр дугуй (маховик), тахир гол хоёрыг улам хурдан эргүүлэхийн тулд дараах зүйлийг бүтээжээ. Хэдэн цилиндртэй хөдөлгүүр зохиож хийгээд тэдгээр цилиндрийн нэг цилиндрт нь поршенийн ажлын явц эхэлж байхад нөгөөд нь ажлын явц дуусаж байхаар тааруулж хийсэн байна. Дөрвөн цилиндртэй үед эрчлүүр, тахир гол хоёр нэг цилиндртэй хөдөлгүүрийг бодвол дөрөв дахин илүү түлхэлтийг хөдөлгүүрээс авч эргэлт нь улам хурдсаж, хөдөлгүүрийн хүч ихэснэ. 

	Тухайн үедээ Ползунов хоёр цилиндртэй уурын машин хийсэн нь ийм маягийн хөдөлгүүртэй төстэй байсныг уншигч та мэднэ буй заа. 

	Рудольф Дизелийн ялагдал, ялалт

	Дотоод шаталттай хөдөлгүүрийг сайжруулах гэж шинийг туурвигчид чамлахааргүй их ажил хийж билээ. 

	Даймлер чармайн оролдсоор Оттогийн хөдөлгүүрээс бага авсаархан хөдөлгүүр хийж чадсан юм. Гэтэл бусад шинийг туурвигчид гаргаж байгаа энергитэй нь харьцуулахад бага түлш зарцуулж чадах асар их хүчтэй дотоод шаталтын хөдөлгүүрийг хийх гэж оролдож байсан юм. Өөрөөр хэлбэл тэд хэмжээгээрээ том боловч ашигт үйлийн коэффициент нь маш өндөр хөдөлгүүрийг бүтээх гэж чармайж байжээ. 

	Чухамхүү энэ ашигт үйлийн коэффициент нь маш бага байсан явдал эхлээд уурын машин, дараа нь Ленуарын хөдөлгүүрийг хэрэгцээгүй болгосон билээ. Тэгвэл энэхүү ашигт үйлийн коэффициент гэдэг чинь юу юм бэ? Нэг адил хүчин чадалтай хоёр уурын машиныг хийжээ гэж бодъё. Гэтэл нэг нь хоногт нэг тонн нүүрс, нөгөө нь хоёр тонн нүүрс хэрэглэдэг гэж санахад нэгдэх нь нэлээд үр хэмнэлттэй машин юм. Өөрөөр хэлбэл түүний ашигт үйлийн коэффициент нь (товчоор а. ү. к. ) илүү их байна. Энэ а. ү. к-ийг хувиар бодож гаргана. Анхны уурын машинуудын а. ү. к. нь гурав, дөрвөн хувь байсан бөгөөд одоо үед ч гэсэн хамгийн их хүчин чадалтай уурын машины а. ү. к. нь хориос хэтрэхгүй байна. Энэ нь нэг тонн түлш бүрээс хоёр зуун килограмм нь ашигтай зарцуулагдаж байна гэсэн үг юм. 

	Ленуарын дотоод шаталттай машины бүх хэрэглэж байсан түлшний зургаа долоохон хувь нь ашигтай ажилд зарцуулагдаж, бусад нь үр дүнгүй алга болж байжээ. Харин Оттогийн хөдөлгүүрийн а. ү. к. нь хоёр дахин нэмэгдсэн буюу арван найман хувь орчим болсон байлаа. Тэгэхлээр хэмжээ нь бага байна уу? Дархны газар буюу тээвэрт хэрэглэхэд тохиромжтой байна уу? үгүй юу? гэдэг нь дотоод шаталттай хөдөлгүүрийн урдаа барих ганц сайн тал нь биш гэдэг нь мэдэгдэж байна. Оттогийн хөдөлгүүр уурын машиныг бодвол ашиг ихтэй, түлш бага хэрэглэдэг хөдөлгүүр байсан юм. 

	Өнгөрсөн зууны эцсээс эхлээд үлэмж их энерги хэрэглэдэг газар уурын машиныг турбинээр (түүний а. ү. к. нь их) солих болсныг уншигч та мэдэх билээ. Гэтэл уурын турбин шинээр хийж байсан тэр үе болон XIX зууны сүүлийн арван жилд турбин, Оттогийн хөдөлгүүр хоёрын аль алинаас илүү их ашигт үйлийн коэффициент бүхий дотоод шаталтын шинэ хөдөлгүүрийг зохиогоод байлаа. 

	Энэ шинэ хөдөлгүүр германы инженер Рудольф Дизелийн нэртэй холбоотой. 

	Ленуар, Отто хоёр техник сонирхон оролдож эхлэхээсээ өмнө өөр мэргэжлийн ажилтай, нас сүүдэр нэлээд ахисны дээр шинжлэх ухааны дорвитой мэдлэг үгүй улс байлаа. Тэд нар амьдрал юугаа зориулсан тэр нэгэн зорилтдоо үй олон туршлага сэлтийг их тэсвэр гарган хийж байж хүрсэн хүмүүс болой. Туршлага хийхгүй, практик дээр өөрийн үзэл бодлоо шалгахгүйгээр нэг ч шинийг туурвигч хүн амжилт олохгүй нь мэдээж боловч гүн бат мэдлэг нь цаг мөч хэмнэж, туршлагыг итгэл дүүрэн хийх зөв замаас хазайх, яарах сандрах явдлаас ангижрах боломжтой болгоно. Үүнийг автомобилийн хөдөлгүүрийг бүтээсэн Даймлерийн түүх гэрчилж байна. Даймлер бол боловсролтой инженер хүн байсан болохоор машин зохион бүтээх ажил хийж байхдаа ер сандраагүй бөгөөд тавьсан зорилтоо Ленуар, Отто хоёрыг бодвол арай хурдан хугацаанд биелүүлжээ. Гэхдээ өмнөө тавьсан зорилт нь нэг их хүнд зүйл биш байсан бөгөөд, өөрөөр хэлбэл аливаа нэгэн сүрхий нээлт хийхийн хэрэггүй байлаа. 

	Дизель бол шинийг туурвигч урьдах гурвыгаа бодвол өөр маягийн хүн байжээ. Ленуар Отто хоёрт техникийн авхаалж ухаан, Даймлерт нарийн мэдлэг нээлт хийхэд нь тус нэмэр болсон бол Дизельд тэр үеийн шинжлэх ухааны сэтгэлгээний хөгжил нээлт хийхэд нь түлхэц болсон юм. Дизель юунд хүрэхийгээ урьдаас яв цав мэдээд зогссонгүй чухам ямар замаар тэр техник зорилтыг шийдвэрлэх ёстой вэ гэдгийг сайтар ухаарч байсан юм. Энэ бол шинжлэх ухааны зөгнөж хэлсэн зам байлаа. Дизель туурвил дээрээ ажиллахаас далаад жилийн өмнө урьдаас зөгнөөд хэлчихсэн байсан энэ зөгнөлийг санах хүн харин цөөхөн байж билээ. Уншигч та нэрийг нь шүүхийн сурах бичиг, тооны ухааны ном зохиолын хуудаснаас олж болох тэр нэгэн хүн Францад амьдарч байлаа. Нэр нь Лазарь Карно хэмээх тэр хүн 1789 оны хувьсгалаар тогтнож буй болсон Францын бүгд найрамдах улсын төлөө тэмцэж явсан тэмцэгч хүн байсан юм. Харин Наполеон засгийн эрхэнд гарахад урвагч бодлоготой нь эвлэрч чадалгүй сүүлдээ төрийн хэргээс холдон холдсоор шинжлэх ухаанд бие насаа зориулжээ. 

	Карно, Сади нэртэй нэг хүүтэй байжээ. Тэр хүү нь цэргийн инженерийн мэргэжил олж авьяас билэг, эрдэм номын хувьд эцгээсээ дутахгүй хүн болжээ. Тэр хүүгийн сэтгэл санаанаас эцгийн нь хэлсэн зүйл ер гардаггүй байж. Эцэг Лазарь Карно нэг номдоо бичсэн нь «Дулааны онолыг сайн судлах юм бол хэчнээн их гар хөдөлмөрийг үйлдвэрт хэмнэж болох билээ» гэжээ. 

	Тэр цагт уурын машин шив шинэ зүйл байсан бөгөөд усны дугуйг хэрэгцээнээс дөнгөж шахаж гаргаж байсан цаг билээ. Уурын машин их түлш идэж, маш бага ажил хийдэг байсан талаар бодсон хүн тэр үед цөөхөн байсан нь мэдээж билээ. 

	Энэ талаар бүр хожим сүүлд «үглэх» болсон юм. XIX зууны эхээр заводууд голоос ингэж нэг ангижирдаг байжээ гэж дөнгөж баярлаж эхэлж байсан цаг. 

	Сади Карно бол түлшний шаталтаас буй болсон дулааны ихэнх хэсгийг механикийн энерги болгон хувиргах хөдөлгүүр зохиох талаар сэтгэн бодож байв. Нэг төрлийн энергийг нөгөөд хувиргаж, механизмыг хөдөлгөх ажлыг чухамдаа уурын машин (сүүлд дотоод шаталттай хөдөлгүүрүүд) л хийдэг байлаа. 

	Сади Карно инженер хүн байсан боловч машин барьж байгуулах гэж оролдсонгүй, хөдөлгүүр бараг бүх дулааныг механик энерги болгон өөрчлөх нөхцөлийг онолын үүднээс судалж эхэлсэн байна. 

	Сади Карногийн эцэг булчин задрах тахлаар өвчилж, эрт нас барж дөнгөж ганцхан жижиг ном бичиж үлдээжээ. Гэвч тэр үед анх ойшоож сонирхсон хүн цөөхөн байсан тэр ном нь (1824 онд хэвлэгдсэн юм) «Боть боть номоос жинтэй» ном байж билээ. Тэр ном дулааныг энергийн бусад төрөлд хувирах тухай дулааны динамикийн шинжлэх ухааны эх үндсийг тавьсан гэдэг. 

	Дотоод шаталттай хөдөлгүүрүүд гарахаас хагас зуун жилийн өмнө Карно уул хөдөлгүүрийн тухай бичсэн байсан юм. Түүгээр үл барам механик энергийг гаргаж авахад бараг бүх дулааныг ашиглаж болохоор тийм дээд зэргийн хөдөлгүүрийг хийх бүдүүвчийг Карно зохиосон ажээ. 

	Карногийн энэ санааг Рудольф Дизель оюутан байхдаа олж мэдээд тэр цагаас хойш тэр тухай цаг үргэлж боддог болж, тэрхүү санааг хэрэгжүүлэх нь амьдралын гол зорилго нь болсон билээ. 

	Тэрээр хуучин хөдөлгүүрүүдийг бодвол үлэмж их ашигт үйлийн коэффициенттой дотоод шаталтын хөдөлгүүрийг зохиох гэж оролдон оролдсоор, юутай ч гэсэн нэг амжилтад хүрч чадсан билээ. Тэгэхдээ мөн ч их хөдөлмөр зардал гаргасан даа! 

	Дизель хөдөлгүүрийн төслийг зохиож дуусаад өөрт нь тоног төхөөрөмж өгч, хөдөлгүүрийг нь хийх, мөнгө зардал гаргаж өгөх тийм заводын эзнийг арай гэж байж олсон билээ. Дизель тэр ажлыг хурдан дуусна гэж бодсон боловч хэдэн жил боллоо. Тэгсэн ч гэсэн санасан тэр хөдөлгүүрээ Дизель хийж чадсангүй. Байдал нэгэнт ийм болохоор өөрийн нь хувьд маш дотно чухаг тэр санаанаасаа яв явсаар ухрах хэрэгтэй боллоо. Дизель ийнхүү санасан бодсоныгоо хэрэгжүүлж машин болгож чадаагүй билээ. Энэ нь түүний хувьд эмгэнээд баршгүй зүйл байлаа. Гэтэл энэхүү бүтэмжгүй явдлын (ийм харамсан гашуудах зүйл шинийг туурвигчдын амьдралд бишгүйдээ тааралддаг шүү дээ) үр дүн нь одоо болтол хуучраагүй байгаа түүний зохиосон гайхамшигтай сайхан хөдөлгүүр болсон нь хачирхалтай билээ. 

	Дээд зэргийн сайн хөдөлгүүр хийхийн тулд цилиндр доторх агаарыг маш хүчтэй шахаж өгөх ёстой аж. Дизель агаарыг хоёр зуун тавь орчим атмосферийн даралттайгаар шахаж болох тийм төслийг боловсруулжээ. Агаарыг шахахад агаар их сайн халах бөгөөд энэ шахагдсан агаарын халуунд цилиндрт шахагдсан түлш (хий) өөрөө шатах тул шатаах гэж цахилгаан цэнэг хэрэглэхийн хэрэггүй болж ирнэ. Дизелийн бодсоноор шороо болтол нь нунтагласан чулуун нүүрсийг түлш болгон хэрэглэж болох ажээ. Дизелийн энэ сонин санаа Германы заводын эздэд их таалагджээ. Германд нефть байхгүй нь дотоод шаталттай хуучин хөдөлгүүрийн түлш болдог өөрийн бензин байхгүй гэсэн үг юм. Нүүрс бол байлаа. Ийм ч учраас тэд Дизельд мөнгө олгож, туршлага хийх лаборатори гарган, бензинээр биш нүүрсээр ажилладаг дотоод шаталттай хөдөлгүүр хийж өгнө байх гэж түүнд их найдлага тавьжээ. 

	Харин ингэхдээ, чухамхүү энэ санаа бодлоосоо Дизель хамгийн түрүүн ухрах хэрэгтэй болсон юм. Цилиндрт нүүрсийг сайн шатаах аргыг тэрээр олж чадсангүй. Үүний дараагаар мөнөөх агаарыг хоёр зуун тавин атмосферийн даралттай шахах гэж бодсоноосоо ч ухрах болсон юм. Учир нь түүнийг бас хэрэгжүүлж эс чадна. Дизель сүүл сүүлдээ хөдөлгүүр доторх даралтыг их болгох гэснээсээ ухран ухарсаар тавин атмосферийн даралтад хүрсэн боловч түүнийгээ ч мөн хийж чадсангүй.

	Гэтэл нүүрс биш шингэн түлш гуч буюу дөчхөн атмосферийн даралтад шахсан агаарт өөрөө шатдаг нь мэдэгдэж ийм даралтад агаарын температур долоон зуу гаруй градус болдог байна. Дизель өөрөө агаарыг цилиндрт гучин дөрвөн градус хүртэл шахах аргыг олжээ. 

	Ийнхүү Дизель өндөр даралт, хатуу түлш хэрэглэхээсээ ухарсан авч цилиндр доторх температурыг эрс нэмэгдүүлж арван таван жил ажиллаж байж хуучин хөдөлгүүрүүдийг бодвол бараг хоёр дахин илүү, ер бусын их ашигт үйлийн коэффициенттой дотоод шаталтын дөрвөн такттай хөдөлгүүрийг бүтээсэн байна. Энэхүү хөдөлгүүр нь хамаагүй бага, мөн бензинийг бодвол үлэмжхэн хямд түлшийг хэрэглэх болжээ. Энэ түлш нь керосин юм. 

	Дизель нэг жилийн дотор сая живаа хөрөнгөтэй баян хүн болж билээ. Гэлээ гэвч хөдөлгүүр нь санасанд нь хүрсэн их хүчин чадалтай биш байсан тул өөрийгөө тэр талаар ялалт байгуулсан гэж үзэхгүй байлаа. Хөдөлгүүрийг хийх эрхийг бараг бүх орон тэр дорхноо худалдаж авсан атал өөрийн нь төрсөн эх орон л авахгүй байлаа. Дизельд хөдөлгүүр хийх бололцоогоор хангаж өгсөн Германы үйлдвэрийн эзэд ёстой галзуурах шахжээ. Учир нь Дизель амласан нүүрсэн хөдөлгүүрээ хийсэнгүй, нефтэн хөдөлгүүр хийж орхижээ. Капиталист нийгэмд нээлт бүтээлийн хувь тавилан үнэхээр нэн сонин шүү, хөдөлгүүрийг нь авч хэрэглэнэ гэж огт санаж бодоогүй нэг орон бусдаас илүү ихээр хийж байлаа. Энэ орон бол тэр үед техникийн хувьд хоцрогдсон гэж тооцогдож байсан Орос орон юм. Учир юунаас вэ? Кавказын нефтийн их нөөц баялгийг эзэмшсэн нефтийн томоохон үйлдвэрийн эзэн Нобель гэгч Орост амьдран сууж байв аа. Тэр хүн машины үйлдвэрийг ер сонирхдоггүй хүн байсан боловч Орост хөдөлгүүрийг барьж байгуулах эрхийг Дизелиэс хүсэж маш их мөнгө өгсөн ажээ. 

	Нобель «Оросын Дизель» гэдэг завод байгуулж инженерүүдээс хөдөлгүүрийг керосиноор биш түүхий нефтээр ажилладаг болгон өөрчлөх хүсэлт тавьсан байна. Үүнийг тэд нэг жилийн дотор хийжээ. Тэгээд Нобель капиталист хүнд баймааргүй нэгэн зүйлийг хийсэн нь Оросын бүх заводод хөдөлгүүрийн зургийг тарааж, өөрөө үйлдвэрлэх эрхийг өндөр үнээр худалдаж авсан боловч тэд нараас үйлдвэрлэх эрхийн үнэ цэнэ гэж юу ч авсангүй ажээ. 

	Яагаад ийм болдог бил ээ? гэвэл энэ бол мэдээжээр бэлэг биш холын юмыг бодсон нь болой. Орос орон нефтээр баян орон байсан агаад хамгийн томоохон нефтийн үйлдвэрийн эзэн нь тэр өөрөө байсан юм. Нефтээр ажилладаг хөдөлгүүрийн хэрэг гарч газар авбал нефтийн гүйлгээ эрс нэмэгдэж тэр өөрөө үлэмжийн их орлого олж болох байлаа. Ийнхүү алсыг бодсон бодол нь санасанчлан бүтжээ. Дизель хөдөлгүүр, орос оронд (бусад оронд ч гэсэн нэгэн адил) хамгийн их тархаж, нэн ялангуяа гол мөрөн далайн хөлөг онгоцонд тавьж хэрэглэх болсон цагаас хойш бүр ч ихээр дэлгэрэн тарав. 

	ШИНЖЛЭХ УХААН ТЕХНИК ХОЁР НӨХӨРЛӨХ ЦАГТ

	Бид аливаа бүтээл туурвил шинжлэх ухааны нээлттэй салшгүй холбоотой хийгээд түүнээс хамаатай байдаг гэж ойлгодог нь дандаа бас тийм биш юм. 

	Одоо шинжлэх ухаан, техник хоёрын нөхөрлөл үнэн хэрэг дээрээ саяхан, зуу гаруйхан жилийн өмнө эхэлсэн гэхэд хачин санагдана биз ээ. Эхэн үедээ энэ нөхөрлөл бас ч бат зузаан байж чадаагүй юм. 

	Тэгвэл нээлтийг яаж хийж байсан бэ? гэвэл нээлт хийхийн уг сурвалж нь байгалийн хүч болон түүний ердийн ажиллагааг ажигласан ажиглалт л гол төлөв болж байсан юм. Хүмүүс эдгээр хүчийг өөртөө хэрэглэх тийм техникийн аргыг аажим аажмаар олсоор байлаа. Салхины хүчээр онгоц хөдөлгөхийн тулд далбаа хийж, салхиар тариа цайруулахын тулд сэнстэй тээрэм зохиосон юм. 

	Бас усны дугуйг сэдэж гаргав. 

	Гэвч байгалийн тусламжгүйгээр эрт дээр үед нэгэн аугаа их нээлт хийсэн болой. Энэ нь дугуй юм. Ийм хэлбэр байгальд байдаггүй шүү дээ. Дугуйгүйгээр техникийн хөгжилтийг ойлгож болохгүй билээ. Дугуй нь ачааг нааш цааш зөөх боломж өгсөн юм. Харин усны дугуйны хувьд гэвэл тэр нь уурын машин гарахаас хоёр мянган жилийн тэртээгээс хүн төрөлхтний гол механик хөдөлгүүр болсоор ирсэн билээ. Олон зуун жилийн турш байгалийг ажигласан ажиглалтаас хүмүүс ашиг олж, түүнийхээ үндсэн дээр хэрэгтэй эд юмс, машин техник хийсээр ирсэн юм. Уур ажил хийж чадна гэдгийг их дээр үед буцалсан шингэн зүйлийн уур савны таглаа авч хаядгийг ажиглах болсон тэр цагаас эхлэн мэдэх болжээ. Грекийн эрдэмтэн Герон уурын турбиний хамгийн эхний дүр зургийг хоёрдугаар зууны үед хийсэн гэдэг. Гэтэл оньсон механизмыг хөдөлгөж чадах уурын машиныг түүнээс арван долоон зуун жил өнгөрсөн хойно хийсэн ба уурын турбинийг бүр хожим бас дээр нь зуун тавиад жил болоод зохиожээ. 

	Гэвч шинжлэх ухаан маань хөгжих тутам улам бүр хүчтэй болж, байгалийн хуулийг таньж мэдэх нь улам их, улам баттай боллоо. Тэгээд ирэхийн үед техник шинжлэх ухааныг түшиглэх болж, шинжлэх ухаанаас сурдаг боллоо. Эхэн үедээ энэ нь бас л хурдан биш байлаа. 

	1702 онд цахилгаан гэрэл анх удаа хүний гэр орныг гэрэлтүүлж билээ. Оросын физикч Василий Петров цахилгаан нумын үзэгдлийг нээсэн боловч гэрэлтүүлэх анхны нуман дэнлүүг инженер Яблочков хийтэл дал орчим жил өнгөрсөн юм.

	Зарим үед шинийг туурвигчид шинжлэх ухааны ололт амжилтыг бас ч гарсан дор нь хурдан ашиглаж амжиж байсан юм шүү. Фарадей 1831 онд нэг чухал нээлт хийсэн, үүнд хэрэв соронзонг тусгаарласан утасны ойролцоо хөдөлгөвөл уул утсанд цахилгаан гүйдэл үүсдэгийг олсон байна. Үүнээс хойш хэдэн жил болов уу, үгүй юү Фарадейн нээлтийн үндсэн дээр их хэмжээний гүйдэл боловсруулдаг динамо машин зохиосон байна. Ийнхүү хүн төрөлхтөн цахилгааны эрин үед алхан орсон нь тэр билээ. 

	XX зууны эхэн үед ч гэсэн шинжлэх ухаан зарим үед техникээс түрүүлэн явж чадахгүй байлаа. Эрдэмтэд шинийг туурвигч нарт сайхан сайхан санаа гаргаж байсан нь олонтоо байсан авч заримдаа шинийг туурвигчид шинжлэх ухааны түрүүнд гарч, ажиллах зарчим нь онолчдод сайн ойлгогдохгүй машиныг хүртэл хийдэг байлаа. Анхны хэдэн онгоцыг шувуу зэрэг нисдэг амьтад хэрхэн нисэж байгааг ажигласан практик ажлын үндсэн дээр зохион бүтээжээ. Тэр үед агаараас хүнд аппаратын нислэгийн онолыг дөнгөж боловсруулж эхэлж байсан цаг билээ. Энэ онолыг үүсгэгчид нь оросын эрдэмтэн Николай Игорович Жуковский, Сергей Алексеевич Чаплыгин нар болно. Гэвч анхны агаараар нисдэг аэропланыг зохиогчид тэд нарын бүтээлийг мэддэггүй байсан ба өөрсдийн машиныг тэд хар ухаанаараа хийж байлаа. Тийм ч учраас сайхан, сайхан онгоцнууд нь боловсронгуй байж чадаагүй юм. 

	Техник улам бүр нарийсах тутмаа шинжлэх ухааны үндэсгүйгээр цааш нь хөгжихөд бэрхтэй болдог. Асар их хурдтайгаар нисдэг орчин үеийн онгоцыг аэродинамикийн өнөөгийн их амжилт ололтгүй бол яасан ч хийж болохгүй дэг. 

	Эдүгээ үед шинжлэх ухаан, техникийн хамтын ажиллагаа, шинжлэх ухаан техникийн нээлт бүтээлийн холбоо улам улам нягтран салшгүй болж байна. Үүнийг зөвлөлтөд байгуулсан дэлхийн анхны атомын цахилгаан станцын «урьдах түүх» илтгэн харуулна. 

	Атомын энергийг эзэмших явдалд ийнхүү хурдан амжилтад хүрсний учир шалтгаан нь эрдэмтэд, техникчид гар гараасаа барилцан гагцхүү хамтран ажилласанд байгаа юм. Түүгээр ч үл барам эрдэмтэд өөрснөө техникчид болж, инженерүүд өөрснөө эрдэмтэд болж байна. 

	АТОМЫН ЭРИНД ШИЛЖСЭН НЬ

	1938 оны арван хоёрдугаар сард хүн төрөлхтний түүхэнд үлэмж их үүрэг гүйцэтгэсэн нэгэн үйл явдал болсон нь эрдэмтэд ураны атомын цөмийг задалжээ. Атомын цөмийн тэрхүү задралтаар хязгааргүй их энерги ялгарчээ. 

	Эхэн үедээ уул нээлтийг хийсэн физикчид хүртэл нээлт нь ямар нэгэн практикийн ач холбогдолтой эсэх, өөрөөр хэлбэл атомыг задлахад ялгарсан цөмийн энергиэр аливаа ажил хийлгэж болох эсэхийг мэдэхгүй байлаа. Учир нь тэр энерги нь маш агшин зуур, секундийн өчүүхэн нэгэн хувьд ялгарах нь турбинд тасралтгүй ордог уур буюу утсаар байнга гүйдэг цахилгаан гүйдэлтэй нэгэн адилаар хялбар ашиглаж үл болох аж. 

	Энэ нээлтийг хүмүүсийн хэрэгцээнд, практикт ашиглах техник бололцоо буй болтол ихэд удах байх гэж эрдэмтдэд санагдаж байлаа. 

	Хүмүүсийн хэрэгцээнд ашиглана гэдэг маш чухал зүйл байсан боловч үүнд хэрэглэхээс түрүүлж цөмийн энергийг эвдэн сүйтгэх их хүчин болгон ашиглаж болох юм гэж хамгийн хэрсүү ухаантай физикчид нэн их удалгүй ойлгосон билээ. Агшин зуур ялгардаг энэхүү энергийг ажил үйлст биш аливаа тэсрэх дэлбэлэх зүйлд хэрэглэж болох ажээ. 

	1939 онд Германы фашистууд дайн дэгдээсэн тэр цагт дэлхий дээр зөвхөн хэдхэн тооны хүмүүс атомын тэсрэлтээс болж ямар аюул зовлон улс түмэнд учирч болохыг тааварлаж байсан билээ. Фашистууд аймшигт зэвсэг зохиоход аюулт тэр цөмийн дотоод энергийг ашиглах гэж лав оролдох байлаа. Гэтэл тийм зэвсгийг хийж чадах эсэх тухай асуултад хэн ч хариу өгч чадахгүй байв. Нэг хэсэг эрдэмтэд цөмийн дотоод энергийг аймшигт зэвсэг хийхэд ашиглатал бараг зуун жил болно гэж үзэж байв. Зарим нь үүнийг гуч дөчин жилээр урагшлуулж болно гэж байв. Гэвч зарим нэг физикчид үүнийг ойрын жилүүдэд ч хийж болох юм гэж таамаглаж байлаа. Чухамхүү эдгээр эрдэмтэд фашистууд атомын бөмбөгийг хийчих вий гэж их болгоомжилж байлаа. 

	Фашистуудтай дайтаж байсан орнуудын хувьд ганц арга бол цаг алдалгүй фашистуудаас түрүүлж атомын зэвсгийг өөрсдөө хийж үзэх явдал байлаа. Тэгж гэмээжин фашистууд атомын бөмбөг дан ганц өөрт нь байгаа биш гэдгийг мэдэхтэйгээ зэрэг түүнийг хэрэглэх гэж зүрхлэхгүй байж болох байв. 

	Америкт тэр үед фашистын дэглэмээс зугтааж гарсан олон эрдэмтэд амьдарч байсны дотор атомын цөмийг задлах талаар ажиллаж байсан физикчид ч хүртэл байсан юм. Чухамхүү энэ эрдэмтэд л тэгэхэд атомын бөмбөг үйлдвэрлэх «машиныг» зохион бүтээгчид нь болсон юм. 

	Энд, эрдэмтэд бол шинжлэх ухааны нээлтийг хийж, шинийг туурвигчид нь түүнийг ашиглан шинэ машин хийнэ гэсэн тийм хөдөлмөрийн ердийн хуваарилалт хэрэггүй байв. Хэрэггүй байсны шалтгаан нь гэвэл, ураны атомын цөмийг задлах реактор хэмээх тэр машиныг бүтээнэ гэдэг бол нэн түрүүн шинжлэх ухааны зорилт байсан юм. Цөмийн реакторыг бүтээх техник аргыг шинжлэх ухааны нарийн шинжилгээ туршлага хийж байж олж болох байлаа. Үүнийг хийнэ гэдэг амаргүй хэрэг. Физикчид тулгарсан саад бэрхшээлийг дараа дараалан давсаар байсан авч тэр машиныг хугацаандаа бүтээж чадах эсэхийгээ тэд сайн мэдэхгүй байв. 

	Америк улсад анхны цөмийн реакторыг хийх ажлыг Италийн физикч Энрико Ферми удирдаж байлаа. 

	Атомын цөмийг задлахын тулд цахилгаан цэнэггүй хэсэг болсон нейтроноор түүнийг бөмбөгдөх хэрэгтэй ажээ. 

	Тэр нейтронууд нь сансрын хурдтайгаар (секундэд арван мянган километр) дүүлэх тул ураны цөмийг онож үл чадна. Цөмийг нейтроноор яг онуулахын тулд хөдөлгөөний нь зохиомлоор удаашруулах хэрэгтэй (Бид тэр үеийн тухай ярьж байгаа бөгөөд хожим эрдэмтэд «хурдан» нейтроноор атомын цөмийг задлах арга олсон билээ) ба нейтроны хурдыг удаашруулж чадах тийм аргыг олох явдал хамгийн хүнд хэцүү зорилтын нэг байлаа, Орчин үеийн физик бол маш нарийн ухаан бөгөөд физикийн эрдэмтэд нэг ёсондоо хоёр хэсэг хуваагдаж, нэг хэсэг нь ширээний ард сууж судлагдаагүй үзэгдлүүдийн онолыг боловсруулдаг бол нөгөө хэсэг нь лабораторид ажиллаж онолчдын таамаглалыг туршлагаар шалгах буюу онолын тайлбарыг шаардах шинэ үзэгдлүүдийг нээх талаар ажилладаг. 

	Энрих Ферми ер бусын авьяас билигтэй хүн байсан бөгөөд дээрх хоёр төрлийн физикчийн аль аль нь байсан юм гэж хэлж болно. Энрих Ферми мөн түүнчлэн хурц ухаантай, ур дүйтэй, ажилч хичээнгүй хүн байжээ. Фермийн лабораторид нарийн, нарийн туршлага хийж, түүний учир утгыг бичгийн ширээний ард суун онолын үүднээс тайлбарлаж, тэгээд дархны газарт өөрөө ажиллан шинэ ажилтнууддаа тохирсон багажийг өөрөө хийж өгдөг байв. 

	Анхны цөмийн реакторыг зохион бүтээгчид нейтроныг удаашруулах зүйлийг олсон нь зузаан бал чулуу бөгөөд дотор нь ураныг хавчуулж хийдэг ажээ. Үүгээр бүх зүйл дуусгавар болоогүй бас цөмийн тогоонд «гинжин урвал» гэгчийг заавал явуулах ёстой. Гинжин урвал гэж юу юм бэ? гэвэл гаднаас оруулсан нейтрон нь бал чулууны зузаан ус давхаргыг нэвтэрч гараад ураны атомын цөмийг задалж, тэр «задарсан» цөмөөс хуучин, уг нь атомын цөмийн бүрэлдэхүүнд байсан, тэр нейтронууд нь гадагш дүүлэн гарна. Эдгээр нейтроныг бас удаашруулж, цааш нь ураны бусад атомыг задлуулах хэрэгтэй ажээ. Ийнхүү урвал уван цуван үл тасалдах гинжин хэлбэртэй болдог ажээ. 

	Бид энэ маш нарийн зүйлийг атомын реакторыг зохион бүтээгчдийн өмнө ямаршуу зорилт тавигдаж байсныг цухас дурдахын тул ийнхүү хялбарчилсан байдлаар бичиж байгаа билээ. 

	Реактор дотор гинжин урвал явуулахад орох ураны хэмжээг тодорхойлох нарийн тооцоо хийх явдал эрдэмтдийн өмнө тулгарч байв. Ийм тооцоо туршлага хийж байж бал чулууны давхарга бүрд ураныг зөв тааруулж тавих хэрэгтэй ажээ. Үүний хажуугаар реакторын ажиллагааг залуурдах олон багаж сэлтийг бас бүтээх нь чухал байв. 

	Ийнхүү манай эрин үеийн хамгийн аугаа их үйлсийг хэрэгжүүлэхэд (атомын дотоод энергийг ялгаруулахад) онолчдын ажил хөдөлмөр, шинийг туурвигчдын хөдөлмөртэй салшгүй холбоотой болсон юм. Энэхүү шинийг туурвигчид нь эрдэмтэд өөрсдөө байсан юм. 

	Америкийн цөмийн реактор 1942 онд буюу ураныг задлах лабораторийн туршлага хийснээс хойш гурван жилийн дараа ажиллагаанд орсон билээ. Чухамхүү эл реактор атомын бөмбөгийг хийх боломжийг өгсөн юм даг. 

	Фашистууд хэдийгээр их яарч байсан боловч дайн дуусан дуустал реактор хийж чадаагүй юм. Америк орон л энэ атомын бөмбөгийг эзэмшигч цорын ганц орон болов. 

	Энэ нь чухам юунд хүргэснийг уншигч та мэднэ. Америкийнхан атомын бөмбөгийг Японы Хиросима, Нагасаки хоёр хотон дээр хаясан бөгөөд энэ нь олон хүний амь насанд хүрсэн билээ. Тэр хүмүүс нь цэрэг биш энгийн номхон ард иргэд байснаас гадна бөмбөгийг ямар нэгэн цэрэг дайны зорилгогүй хаясан нь хачирхалтай. Тэр үед Япон ялагдал хүлээгээд байсан шүү дээ. Хиросимад атомын бөмбөг хаясан тэр өдөр цөмийн реакторыг зохиох талаар ажиллаж байсан фашизмыг эсэргүүцэгч нэлээд физикчдийн хувьд эмгэнэлт өдөр болсон юм. Тэд фашистууд атомын бөмбөгийг түрүүлж ашиглах аюулаас урьдчилан хамгаалахын төлөөнөө америк оронд атомын бөмбөг хийж өгсөн билээ. Гэтэл фашистууд цөмийн дотоод энергийг эзэмшихээс өмнө бут ниргэгдсэн юм. Тэгэхдээ зөвлөлтийн цэрэг түүний холбоотнууд атомын бөмбөггүйгээр Германы фашистыг сөнөөсөн шүү дээ. 

	Хиросимад болсон тэсрэлт Америкийн эрх баригчдад ялсан дайныг ялуулахын тулд биш өөрсдийн нь улс төрийн зорилгын тулд хэрэгтэй байсан юм. Энэ нь атомын зэвсэг хийсэн олонх физикчдийн сэтгэлд таалагдаагүй юм. 

	Америкийн эрх баригчид дэлхий дахиныг айлган сүрдүүлэхийг эрмэлзэн, тэдэнтэй, тэмцэл хийх гээд хэрэггүй тийм зэвсэг тэдний гарт байгааг харуулахыг зорьжээ. Мөн америкийн санасан бодсоныг дэлхий дахинд одоо дуулгавартай биелүүлэх цаг боллоо гэдгийг Хиросимад хаясан атомын бөмбөг нотолж өгөх ёстой байжээ. Америкийнхан Зөвлөлт Холбоот улс цөмийн реакторыг арав, арван таван жилээс наашгүй хугацаанд хийнэ гэж тооцоолж байсан юм. 

	Гэтэл үнэн хэрэг дээрээ зөвлөлтөд цөмийн реакторыг яг тэр үед хийж дуусаад байлаа. 

	Зөвлөлтийн эрдэмтдийн энэ талаарх ажлын чухал онцлог нь юунд байсан бэ? гэвэл Америкт атомын бөмбөг хийх гэж оролдож байх хооронд зөвлөлтөд энэ зэвсгийг зохих хэмжээгээр нь нөөцөлж хийж аваад энэхүү энергийг энх тайвны зорилгод ашиглахаар анхнаасаа эхлэн зорилго тавьж Америкаас түрүүлж энэ зорилгоо биелүүлсэн авай. 

	Атомын бөмбөгийн дэлбэрэлтэд хэмжээлшгүй их дулаан ялгарч агаар халахад хэдэн километрийн орчин тойронд байгаа бүхий л амьд юм үхнэ. Ийм «халуун» гагцхүү устгаж сүйтгэхэд л хэрэг болжээ. Харин зөвлөлтийн эрдэмтэд устгахад биш бүтээхэд хэрэг болох багавтар дулааныг гаргах зорилго тавьсан юм. 

	Зөвлөлтийн эрдэмтэд энэ зорилгыг дэлхийн анхны атомын цахилгаан станцыг байгуулж шийдвэрлэсэн билээ. Энэ цахилгаан станц 1954 оны зургаадугаар сарын 27-нд анхныхаа гүйдлийг өгөв. Реактор барьж түүндээ нэг зуун хорин найман нарийн ураныг байрлуулж бал чулуугаар тус бүрийг нь бүржээ. Тэгээд ураны цөмийг нейтроноор бөмбөгдөж гинжин урвал үүсгэж, задарсан атомууд ураныг халаахад гарсан дулааныг реакторын доторх хоолойгоор урсаж байгаа ус шингээж авна. Ингэх нь энэ дулааныг уур үүсгэхэд хэрэглэж байгаа нь ажээ. Энэхүү уур нь турбинийг эргүүлж турбин нь цахилгаан гүйдэл үүсгүүрийг ажиллуулна. Дэлхийн анхны атомын цахилгаан станцын энэ гүйдэл хөдөө хамтрал, хот тосгон руу чиглэн, энэ «түлшний» (радио идэвхт уран) зарлага хоногт дөнгөж гучин граммд хүрэх ажээ. Тийм хэмжээний гүйдлийг гаргаж авахад зуун тонн буюу гурван сая дахин их чулуун нүүрс хэрэгтэй юм. 

	Ураны цөмийг задлах реакторын ажиллах хэсэг нэг ч их зай эзлэхгүй. Энэ нь өндрөөрөө хүний хэмжээтэй (1, 7 метр), диаметрээрээ бүтэн хагас метр орчим бал чулуун цилиндр юм. Атомын цахилгаан станц бүхэлдээ бол томоохон барилга байгууламжийн тоонд орно. Реакторыг жолоодох жолоодлогын олон байраас гадна хүний биед аюул хортой радио идэвхт хумхаас бат найдвартай хамгаалах хамгаалалтыг хийх хэрэгтэй. Хорт туяаг реактораас гадагш гаргахгүй байлгах гэдэг нь амар зүйл биш. Учир нь тэр хумхи зузаанаас зузаан ханыг нэвтэлж чадна. Иймээс зүйл бүрийн эд материалаар хэд хэдэн ханыг барих хэрэгтэй болдог. Эхний ханыг бал чулуугаар, хоёр дахийг нь ган хавтангаар барьж, гурав дахь хана нь метр зузаан ус болж, тэгээд гурван метр өргөн бетоноор дөрөв дэх ханыг хийнэ. Реакторын дээгүүр ширмэн адар барьж өгнө. Атомын цахилгаан станцын байр тус бүр нь бие биеэсээ зузаан бетон ханаар мөн тусгаарлагдах агаад радио идэвхт хумхаар агаар дүүрсэн эсэхийг тусгай багажаар шалгаж байна. 

	Ашигласан нарийн ураныг хааш нь хийх вэ? Тэрхүү ашигласан уран нь хүний эрүүл мэндэд хортой хумхыг нэлээд удаан хугацаагаар цацруулах чадалтай тул ихэд аюултай. Ашигласан ураны голыг тусгай механизмаар сольж аваад гүнзгий нүхэнд хийж бүтэн нэг жил аюул хоргүй болтол нь байлгана. Тэрхүү механизмыг реакторын нэгэн адил хол зайнаас удирдаж залуурдана. 

	Шинийг туурвигч нарт хийх зүйл маш их байв. Гинжин урвалыг зохицуулах автомат багаж хэрэгсэл, ашигласан ураны голыг солих механизм хийж туурвихаас эхлээд реакторын дотор юу болж байгааг удирдах танхимд илтгэж байх хяналтын нарийн багажуудыг хүртэл бүтээх хэрэгтэй байлаа. Эдгээр багаж нь бат бэх, төгөлдөр сайн ажиллагаатай байх ёстой. Учир нь реакторыг нэг л ажиллуулж эхэлбэл засах гэж ойртохын ч нөхцөлгүй болно. 

	Реактор болон түүний ажиллагаатай холбогдох бүх багаж төхөөрөмжийг эрдэмтэн, инженер нар нягт хамтын ажиллагаатай байж хийх хэрэгтэй болсон юм. Техникийн зорилт, онолын шинжилгээгээр салшгүй холбоотой бөгөөд нэгийг нь нөгөөгөөс нь салгаж болохгүй аж. Цөмийн реакторыг бүтээхэд эрдэмтэд, техникч нар нягт дотно нөхөрлөн ажилласан шиг тэгж тэд урьд нь хамтарч байгаагүй юм. Эрдэмтэд, техникийн арга барил эзэмшин, шинийг туурвигчид, зохион бүтээгчид болж, инженерүүд нь онолын физикийг гүнзгий судалж байлаа. 

	Одоо асар их цахилгаан өгч байгаа атомын цахилгаан станцууд зөвлөлтөд хэд хэд байна. Мөн шинээр томоохон станцуудыг бас барьж байна. Одоо үед чухал бүтээл нээлт нь бусдаасаа онцгойрон ялгаран гарч техникийн нэлээд салбарыг тэр чухал нээлтийн түвшинд хүртэл дэвшин хөгжиж, тэрхүү нээлтээс гаргаж авч болох бүх ашгийг ашиглах боломж олгохыг шаарддаг байна. Атомын цөмийг хуваах замаар энергийг гаргаж авах орчин үеийн сүүлийн арга нь эл энергийг үр ашигтай ашиглах шинэ төгс арга боловсруулахыг шаардаж байна. Эс тэгвэл атомын шатахууны ашигт үйлийн коэффициент нь өндөр байж чадахгүй билээ. 

	Атомын реактор нь таван давхар өндөр байшингийн хэрээтэй томоохон хэдэн арван уурын тогоог бодвол илүү дулааныг өгч чадна. Гэхдээ нэг нөхцөлийг анхаарах нь чухал байдаг, үүнд реакторын дотор ялгарсан дулааныг удаалгүй авахгүй бол дорхноо хэрэгцээгүй болдог байна. 

	Тэр ялгарсан их хэмжээний дулааныг реактораас салгаж авахад ус их хэрэгтэй ажээ. Тийм их усыг реактор дундуур гаргана гэдэг нь огт боломжгүй бөгөөд учир нь реакторын хэмжээ нь их биш гэдгийг та бүхэн мэдэж байгаа билээ. 

	Ямар арга зам байна вэ? гэвэл байгаа аж. Байхаар барахгүй хэд хэд байж болох юм. Гэхдээ арга тус бүрийг хэрэгжүүлнэ гэдэг нь эрдэмтэд, шинийг туурвигчдын хамтарсан асар их хөдөлмөрийг шаардана. 

	Жишээлбэл, зарим эрдэмтэд усгүйгээр дулааныг салган авч болно гэдэг. Энэ нь ямар аргаар вэ? Агаар, хийгээр үү? гэвэл үгүй юм. Учир нь агаар, хий уснаас их хэмжээтэй шаардагдах болно. Үүнд тохирох зүйл нь шингэн металл ажээ. Шингэн металл дотроос хамгийн тохиромжтой нь найман зуун градуст буцалдаг шингэн натри юм. 

	Шингэн натри усыг бодвол хорин мянга дахин бага хэрэгтэй. Учир нь түүний буцлах температур нь ердийн даралтад маш өндөр байдаг. Өөрөөр хэлбэл, хоолойгоор урсаж байгаа шингэн натри усыг бодвол олон дахин их дулааныг шингээнэ. Ийнхүү реакторын дулааныг салгагч шингэний хэмжээ ихэд багасаж реакторын ашигт үйлийн коэффициент нь эрс нэмэгдэнэ. Гэвч усыг шингэн металлаар солихын тулд өдий төдий саад бэрхшээлийг давах хэрэгтэй болдог бөгөөд тэр бүхнийг бичих юм бол олон хуудас болно. Гэлээ ч гэсэн реактор урьдахынх шигээ уурын тогоо хэвээрээ байх боловч одоогийнхныг бодвол нэлээд хэмнэлттэй болох юм. 

	Атомын энергийг ашиглах арга яваандаа үнэхээр маш өөр болох юм. Энэ нь атомын энергийг дулааны энерги биш шууд цахилгааны энерги болгон хувиргана. Энэ зорилт ихэд төвөгтэй боловч эрдэмтэд түүнийг хариугүй шийдвэрлэх дөхөөд байна. Зөвлөлт оронд цөмийн энергийг шууд цахилгааны энерги болгон хувиргагч том биш туршлагын реактор ажиллаж байгаа билээ. 

	Атомын цахилгаан станцын гаргадаг гүйдэл одоохондоо үнэтэй байгаа билээ. Гэвч энэ бол удах зүйл биш юм. Цахилгаан станц хэдий чинээ их хүчин чадалтай болох тутам гаргах гүйдэл нь төдий чинээ хямд болно. Реакторын гаргах дулааны нэлээд их хэсгийг ашигтай ажилд хэрэглэж чадах болсон цагт, өөрөөр хэлбэл реактор дулааны энергийг шууд цахилгааны энерги болгодог болсон цагт бүр ч хямд болох нь эргэлзээгүй. 

	Энэ зорилтыг шийдвэрлэх хугацаа нь зуун жил гэж үзэж байна. Шинжлэх ухаан техникийн хөгжлийн хурд асар их байгаа өнөө үед энэ бол их хугацаа юм. 

	Харин яагаад чухамдаа арав буюу хорь биш зуун жил байдаг бил ээ? гэвэл эрдэмтдийн тооцоолсноор зуун жилийн дараа бидний өнөө байгалиас авч байгаа ердийн түлш болох чулуун нүүрс нефть, шатдаг хийн нөөц барагдах ажээ. Тэгээд тэр цагт гол түлш нь атомын энерги болно. 

	Тэгвэл энэ түлш нь удаан хүрэлцэх үү гэвэл түүнийг тооцоолохын ч хэрэггүй бөгөөд учир нь хурдан нейтроноор ажилладаг реактор дотор нэг ёсны их гайхамшигт явдал болдог юм. 

	Уншигч та цөм нь задардаг уран бол ямар ч хамаагүй уран биш зөвхөн уран—235 (энэ тоо бол атомын жинг нь заана) юм гэдгийг мэдэж байгаа биз. Гэтэл байгальд уран—235 ховор бөгөөд тэр нь атомын жин нь 238 ураныг бодвол бараг зуу дахин бага юм. Гэвч реакторт цөм нь задардаггүй энэ уран—238-ыг хурдан нейтроноор бөмбөгдөхөд дээр дурдсан гайхамшигт зүйл болдог билээ. Өөрөөр хэлбэл, тэрхүү уран байгальд байдаггүй шинэ элемент болон хувирна. Энэ элементийг плутони гэж нэрлэжээ. Плутонийн атомын цөм нь уран—235-ын цөм шиг сайн задардаг ажээ. 

	Ийнхүү ер бусын үзэгдэл болдог юм. Тодруулж хэлбэл, атомын реактор шатаасан түлшнээсээ илүү түлшийг бий болгодог байна! Уран—235 шатах хооронд уран—238-аас цөмийн шатахууны шинэ нөөц болох плутони үүсдэг ажээ. Чухам энэ учраас задардаг уран—235-ын байгалийн нөөц хурдан дуусна гэж байхгүй байж болох юм. Атомын түлш нь түүнийг хэчнээн ч их хайр гамгүй зарцууллаа ч гэсэн хүн төрөлхтөнд мянга, мянган жил хүрэлцэх билээ. 

	Эх дэлхий маань эл түлшийг цаашид ч ихээр ашиглах болно. Саяхан уран зөгнөлт зохиолчид голдуу элдэв янзын төслийн талаар бичиж байсан бол одоо шинийг туурвигч эрдэмтэд маань манай  гарагийн амьдрал ахуйг үндсээр нь өөрчлөгч шив шинэ төслийг туурвиж, боловсруулах болжээ. 

	Одоо үед атомын олон хөлөг, тухайлбал мөс зүсэгч онгоц, усан доогуур явдаг завь зэргийг хийгээд байна. Удахгүй өөр нэгэн атомын хөлгийг хийх болно. Энэ нь хавь ойрын ертөнцөд нисэн одох сансрын атомын хөлөг юм. 

	Атомын энерги нь их хэмжээний усыг цэнгэг болгож өгөх ба тэр цагт говь цөл байхаа больж ногоон ургамлаар дүүрсэн цэцэрлэг болно. Хэзээ ийм болох вэ? Зуун жилийн дараа юу? Үгүй ээ! Уншигч та дунд сургуулийг төгсөж амжаагүй байтал чинь хүмүүс алс хол нутгаас ус зөөж уудаг Каспийн тэнгисийн ойролцоох хуурай нутагт өтгөн цэцэрлэг ургаж, үржил шимтэй болсон хөрсийг нь хагалахаар тракторчид гарах гэж зэхэж байж ч болох юм. 

	Үүний дараа барилгын атомын комбайн хийнэ. Түүний төслийг одоо боловсруулж байна. Ийм комбайн ой тайгын дундуур хөндлөн гулд туулж чадах бөгөөд туулаад гарахдаа засмал дардан зам хойноо үлдээх болно. Ийм комбайн намаг дундуур нэвтрэн гарахдаа суваг татаж хатаасан намгийн оронд ногоон нуга цэцэрлэг налайх болно. 

	Хойд туйлд дулаан орны уур амьсгалтай сувиллын газар буюу өөрөөр хэлбэл хатуу ширүүн өвлөөр хүрээлэгдсэн халуун зуншлагатай арлыг байгуулж болох юм. 

	Энэ нь нэлээд удаж байж болох биз дээ? гэвэл бас ч тийм биш. Атомын энергийн мэргэжилтэн нэгэн томоохон эрдэмтний бодож байгаагаар бол уншигч та хойд нутгийн дулаан уур амьсгалтай баян бүрдийг ч, Арктик дахь үл хөлдөх усан боомтыг ч, бас тэгээд атомын энергийн тусламжтайгаар зохиомлоор бий болгосон далайн дулаан урсгалыг ч үзэж болох ажээ. 

	Атомын шатахууны шатаахаасаа шинэ түлшийг бий болгох нь их хурдан нейтроны реактор ийм л ирээдүйтэй юм даа. 

	Атомын энергийг ашиглах явдал дөнгөж эхлээд байна гэж хэлж болно. Эрдэмтэд хэдэн мянга дахин хэцүү бэрх шинэ шинэ зорилтыг шийдвэрлэх гэж идэвхийлэн оролдож байна. Тэд ер бусын их хүчтэй устөрөгчийн бөмбөг хийхэд л дан ганц ашиглаж байсан цөмийн дулааны урвалыг хүн ардын ашиг тусад зориулахыг эрмэлзэж байгаа билээ. Энэ урвал нь нар болон бусад одон ертөнцөд тасралтгүй болдог процессыг манай дэлхий дээр туршин хийж байгаа юм. «Хүнд», «хэт хүнд» устөрөгчийн (энэ хоёрыг дейтерий, тритий гэж нэрлэдэг юм3) цөмүүд нь хоорондоо нэгдэж өөр бодисын (гелий) атомын цөмийг үүсгэх их хэмжээний энерги ялгаруулна. Манай  гарагийг ээж гэрэлтүүлж байдаг нарны дулаан, гэрэл бол цөмийн дулааны энергийн үр дүн билээ. Энэ урвал хэдэн арван сая градусын халуунд явагдана. Бид энэ урвалыг ураны атомыг эхлээд задалсантай адил нэгэн агшин төдийд хийж сурсан билээ. Энэ агшин зуурын урвал айхтар их хүчтэй тэсрэлтийг үүсгэдэг. Энэ тэсрэлтийг ашигтай ажилд хэрэглэж болохгүй бөгөөд зөвхөн устөрөгчийн бөмбөгийг хийхэд хэрэглэдэг. Цөмийн дулааны урвалыг удирдаж сурах, өөрөөр хэлбэл түүнийг барагцаалбал сая дахин удаашруулна гэдэг бол амаргүй зүйл. 

	Бид манай дэлхий дээр бодис хатуу, шингэн хийн ийм гурван байдалтайгаар байдгийг л мэдэх билээ. Хэдэн сая градусын температурт сийрэгжсэн хий нь бодисын дөрөв дэх байдалд шилжих бөгөөд түүнийг плазм буюу сийвэн гэнэ. Зөвхөн энэ сийвэн дотор устөрөгчийн цөмүүдийн нэгдэл үүсэж болно. 

	Нарны температурыг хана нь даах савыг ямар материалаар хийж болох вэ? гэвэл ийм материал мэдээжийн хэрэг байхгүй юм. 

	Гэвч хүний ухаан санааны хүчинд хязгаар бас байхгүй. Эрдэмтэд нэг арга олжээ. Энэ нь эрдэмтдийн бүтээсэн хүний нүдэнд үл үзэгдэх нэгэн сав юм. Энэ сав нь хүчтэй цахилгаан соронзонгийн үүсгэгч соронзон орон болно. Сийрэгжсэн хийг ган хоолой дотор цахилгаан гүйдлээр өндөр температурт хүртэл халаахад сийвэн болж хувирна. Соронзон орон нь сийвэнг хоолойн хананд үл хүргэх ба агшин зуур хий болж хувирах бололцоог өгөхгүй. 

	Гэвч одоохондоо сийвэнг секундийн саяны нэг хувьд гаргаж авч болж байгаа юм. Сийвэнг бат бэх болгоно гэдэг нь хэдэн зуун зорилтоос бүрэлдсэн том зорилт бөгөөд түүнээс бэрх төвөгтэй зорилт орчин үеийн шинжлэх ухаан техникт үгүй билээ. Эрдэмтэд энэ зорилтыг биелүүлэхийн тулд алхам алхмаар урагшилж байна. Уншигч та үүнийг унших тэр үед эрдэмтэд энергийг яавал гаргаж авах вэ? гэсэн санаа бодлоос хүн төрөлхтнийг үүрд чөлөөлөх тийм цөмийн дулааны реакторыг зохиох тухай аугаа их зорилтын замд тохиолдсон олон олон саад бэрхшээлийг давчихсан ч байх нь юун магад. 


УС ГАЗРААР

Автоматаар үүсгэсэн тайлбар]

	ГАЛТ ОНГОЦ

	Фабрик ба зам

	XVIII зууны эцсээр Англид бөс даавууны хэд хэдэн машин, тухайлбал ээрэх, нэхэх суурь машин, хөвөн цэвэрлэх төхөөрөмж зэргийг туурвин бүтээжээ. Эдгээр машины заримыг гараар, заримыг нь усны хүрдээр ажиллуулдаг байв. Энэ хоёрын аль аль нь тохиромжгүй байж билээ. 

	Уурын машин бий болохтой зэрэг ээрэх, нэхэх фабрикууд хурдан олшрох болов. Машинаар нэхсэн бөс даавуу гараар хийснийг бодвол нэлээд хямд болох ба энэ нь түүний гүйлгээг их болгоно гэсэн үг юм. Ийм ч учраас фабрикийн тоо улам олноор нэмэгдэх болжээ. 

	Фабрик тус бүрд уурын машин, ээрэх нэхэх тоног төхөөрөмж хэрэгтэй болж ирлээ. Энэ нь машины үйлдвэрийг улам хурдан хөгжүүлэв. Харин машин хийхэд металл хэрэгтэй болж төмөрлөгийн заводыг бас олноор барьж эхлэв.

	Уурын машин, төмөрлөгийн завод чулуун нүүрсийг ихээр хэрэглэх болсноор шинэ шинэ уурхай барьж, хуучин уурхайнууд нь нүүрсийг урьд урьдахаасаа ихээр гаргадаг боллоо. 

	Ингэж нэг нь нөгөөгөө татсаар аж, үйлдвэр хөгжиж, үйлдвэрийн нэг салбар хоцорвол тэр нь бусад салбарт нөлөөлдөг боллоо. Харин XIX зууны эхээр аж үйлдвэрийн бүх салбарт нэгэн зэрэг нэгэн «өвчин» тусав. Тэр үед нэг бол фабрикийн агуулах, худалдан авагч их байсаар байтал бэлэн бараагаа даахгүй эвдэрч, эсвэл түүхий эдээр фабрик тасалдан зогсож, эсвэл уурхайд нүүрсний нөөц их байлаа ч гэсэн фабрикт уурын машинд хэрэглэх нүүрс дутагдана. 

	Яагаад ийм хачин явдал тохиолдов? гэвэл зам харилцаа онц муугаас тэр ажээ. Морин тэрэг энхэл донхол замаар түлш материалыг фабрик руу, бэлэн барааг фабрикаас ийш тийш нь зөөнө гэдэг мөн ч удаан байв. Морин тэрэг ойролцоо усан замд ачаа хүргэж тэндээс агаар салхины «аашинд» их захирагддаг далбаат онгоцонд ачна. Тэгээд усны боомтоос дахиад л морин тэргээр зөөх болно. Ингэж ганцхан морин хөсгөөр хэчнээн нааш цааш холхиж байсан гэх вэ? Тэгээд бас удааныг хэлэх үү. 

	Хуучин зам харилцаа аж үйлдвэрийн хөгжилд саад болж, фабрик заводыг ажилгүй зогсоох нь олонтоо байлаа. Фабрик уурхай шинэ шинэ машин төхөөрөмжтэй болж бараа, таваар үйлдвэрлэх нь их болсноор энэ их ачаа барааг ус, газраар тээвэрлэх шинэ механик арга, сайн зам чухал хэрэгтэй болж ирлээ. 

	Хэрэв худалдаачид фабрикийн эздэд хуучин морин хөсөг далбаат онгоц хэрэгцээгүй болжээ гэдгийг уурын машин ойлгуулсан бол энэ байдлаас гарах арга замыг мөн л тэр уурын машин олоход тус болж билээ. Учир нь уурын машин зөвхөн машин тоноглол, шахуурга төхөөрөмжийг төдийгүй, хөлөг онгоцыг ч хөдөлгөж чадах байлаа. Холыг харагч шинийг туурвигчид уурын сайн машин хийхээс өмнө үүнийг ойлгосон ажээ. 

	Ползунов, Уатт хоёрын өмнөх нэгэн шинийг туурвигч Дени Папен хэмээх хүний тухай нэгэн яриа байдгийг энд өгүүлье. 

	Үнэмлэхээ үзүүлнэ үү!

	Энэхүү Папен хэмээгч өөрөө хийсэн уурын машинаараа Германы үйлдвэрийн эздийн дур сонирхлыг татах гэж оролдоод чадсангүй ажээ. Тэгээд Лондон явахаар шийдсэн байна. Иймээс зөвхөн ингэж аялах болсон нь хүртэл туурвисан бүтээл нь үлэмж чухал зүйл байсныг харуулах ёстой байлаа. 

	Папен үлдсэн мөнгөөрөө жижиг усан онгоц худалдан авч түүнд ус дээш шахаж гаргах уурын машин тавьжээ. Шахсан ус нь дээрээс буухдаа сэлүүрийн дугуйг эргүүлж хөдөлгөх ёстой байв. 

	Бүх юм бэлэн болж, Фульда голоос Везер голд онгоцоо шилжүүлэх үнэмлэх бичиг аваад аян замдаа гарах нь үлдээд байлаа. 

	Гэтэл үнэмлэх бичиг олж авах нь бусад хүмүүст ёс төдий зүйл байсан боловч Папений хувьд бэрхээс бэрх ажил байв. Өдөр хоног үргүй өнгөрсөөр байлаа. 

	Тэгээд юу болов? Өөр хүнд бол ажлын далимаар ч авч болох тэр үнэмлэхийг Папенд яагаад өгөхгүй байсан бэ?

	Далбаат болон сэлүүрт онгоцны нөлөө бүхий эзэд холбогдох түшмэдтэй ярьсан байсан нь илт байв. Тэр эзэд Папений уурын хөдөлгүүрт онгоцны тухай мэдээд сэтгэл нь ихэд түгшсэн байна. Учир нь, уурын машин тавьсан онгоц далбаат болон сэлүүрт онгоцноос хурдан болох юм бол тэдний хөрөнгө үнэ цэнээ алдаж болох билээ. 

	Папен хүлээж ядаад гэр бүлийнхнийгээ авч үнэмлэх бичиггүйгээр алсын замд гарахаар шийджээ. 1707 оны есдүгээр сарын 24-ний өдөр Папен урьд өмнө ер үзэгдээгүй онгоцон дээрээ сууж, Фульда голоор уруудахад олон хүмүүс зүг бүрээс гүйлдэн ирж усаар хөвөгч тэр гайхамшигт унааг шохоорхон харцгаажээ. Папен эсэн мэнд Везери гол дээр хүрэлцэн ирэхэд нь уул тойргийн ерөнхийлөгч өөрөө бараалхан ирж, онгоц юуны хүчээр хөдөлдгийг асуун сонирхжээ. Гэтэл Папен маргааш өглөө нь цааш аялах гэж байтал нэгэн түшмэл онгоцон дээр нь гарч ирэв. Түүний хамт онгоцны эзэд, бас хэсэг бусаг хачин хүмүүс ирсэн байлаа. 

	Тэрхүү түшмэл өгүүлсэн нь:

	— Та үнэмлэхээ үзүүлж болгооно уу? гэж үнэмлэхгүйг нь мэдсээр байж асуугаад:

	— Аа тиймээ, үнэмлэх үгүй гэнэ ээ. Та чинь дүрэм горим мэддэггүй гэж үү? Тэгэхлээр би таны онгоцыг хураахаас өөр аргагүй болжээ гэхэд нь Папен өчсөн нь:

	— Хүн төрөлхтөнд үр хишгээ өгөх чухал туршлагыг би нэг яльгүй цааснаас болж хойш тавьж чадсангүй гэжээ. 

	— Ямар ч байсан та их л тусгүй юм хийжээ. Та болоод таны гэрийнхэн энэ онгоцоо орхих л болж дээ. Үүнээс хойш онгоц таных биш гэдгийг мэдээрэй. 

	— Үүнийг чинь би өөрийн мөнгөөр хийгээд Касселээс бид өөрснөө хүрч ирсэн шүү дээ. 

	— Энэ чинь, онгоц урьд нь танд хамаарагдаж байсан гэдгийг батлахаас цаашгүй. Харин энд үнэмлэхгүй хүрч ирсэн аливаа онгоцыг хураан авах журамтай. 

	— Энэ бол дээрэмдэж байгаа хэрэг. 

	— Үгүй ээ, энэ бол хууль гэх мэтчилэн Папен хэчнээн ч маргасан боловч өнөөх түшмэл зүтгэсэн чигээрээ байв. Тэгээд тэрхүү түшмэл явахад далбаат онгоцны эздийн хөлсөлсөн хүмүүс их олз омог олсон мэт онгоц руу ухасхийн дайран орж сүх, алх хөрөөгөөр машиныг нь эвдэж гарав...

	Цаг болов уу? үгүй юу онгоцыг ч эвдэж дуусаж, гагцхүү хэсэг бөөн мод, төмөр эрэг дээр хөглөрч үлдсэн бөлгөө. 

	Энэ зүйл үнэн ч байж болох, худлаа ч байж болох юм. Аль нь ч тодорхойгүй. Үнэн зүйл гэвэл, Папенаас алдарт математикч, гүн ухаантан Лейбниц-д бичсэн захиа бөгөөд түүндээ уурын хөдөлгүүртэй онгоцныхоо тухай бичсэн ажээ. Мөн Папен Лейбницээс үнэмлэх бичиг олж өгөхийг гуйсан байна. Папен аялалд үнэхээр гарсан эсэх нь бас тодорхойгүй юм. 

	Хэдий тийм боловч энэ домог үнэний талтай билээ. Тэр нь шинийг туурвигч хэн бүхний замд санаанд ороогүй ямар саад бэрхшээл тохиолдож, бүтээлийн хувь заяаг сайн муу тал нь биш, тэр нь өөрсдөд нь ашиг багатай тийм хүмүүсийн эсэргүүцэл зөвхөн шийдэж байсан удаа олонтоо байсныг харуулж байна. Уншигч та энэ мэтийн зүйлийн тухай эл номоос нэг биш удаа унших болно. 

	Гэхдээ бид Папений ажил хэрэг бүтэмжгүй болох байсан гэдгийг одоо мэдэж байна. Түүний зохиосон уурын машин тавьсан онгоц алсын замд гарч болох байсан боловч Лондонд хүрч чадахгүй нь мэдээж байлаа. Учир нь тэрхүү машин сайн боловсронгуй болж чадаагүй, онгоцыг хурдан хөдөлгөж чадахгүй байснаас гадна голыг өгсөж бас тэгээд далайгаар явж арай чадахгүй байсан билээ. Папений машин уурхайгаас усыг шахахад ч тохиромж муутай машин байсан шүү дээ. 

	Уаттын уурын сайн машин гарсан тэр үед галт онгоцыг хийж бүтээх цаг удахгүй мэт байв. 

	Гэтэл түүнээс хойш дэлхийн анхны галт онгоцонд анхны зорчин явагч анхны пиу бичгээ худалдан авах тэр өдөр болтол бараг дөчин жил болсон билээ. 

	Таарах хөдөлгүүр хийчхээд байсан атал галт онгоцыг хийх гэж яагаад ингэж удаа вэ? Тэр хөдөлгүүр нь анхан үедээ онгоцонд зориулсан тийм хүч сайтай бат бэх биш байсан юм. Бас тэгээд гав ганцхан уурын машин ч хэрэгтэй биш байлаа. Мөн уурын машиныг ажиллуулах хөдөлгөгч4 хэрэгтэй, өөрөөр хэлбэл сэлүүрийг ямар нэг юмаар солих хэрэгтэй байв. 

	Эхэн үедээ сэлүүрийг хэвээр нь хэрэглэдэг байжээ. 1787 оны зун Америкийн нэгдсэн улсын Филадельф хотын оршин суугчид ер бусын нэгэн зүйлийг харж учиргүй их гайхжээ. Делавер голоор нэгэн ачааны усан онгоц явж байлаа. Онгоцон дээр хоёр эгнүүлэн сэлүүр зоосон аж. Хэрэв онгоцон дээр сэлүүрчид сууж явсан бол гайхах юм ер үгүй аж. Гэтэл сэлүүрчид алга байжээ. Сэлүүрийг онгоцон дээр тавьсан уурын машин хөдөлгөж байв. 

	Энэ бол үнэхээр жинхэнэ галт онгоц байсан бөгөөд голоор хэд хэдэн удаа тээвэр хийжээ. Гэвч тэр онгоц, нэг их сайн болсон биш байжээ. Онгоцны явах нь түлхэж байгаа юм шиг гэнэт ухас ухасхийнэ. Хэрэв сэлүүрчин байгаад чулуу буюу мод харвал сэлүүрээ өргөн тэр саадыг тойрч гарна. Гэтэл Жон Фичийн (тэр онгоцыг зохиогчийн нэр) онгоцны сэлүүр нь өөрөө дээш доош болох ба бас урт учир ямар нэгэн юмтай заавал мөргөлддөг байлаа. 

	Арван хоёр том сэлүүрийг өргөж эргүүлэхэд асар их энерги хэрэгтэй бөгөөд түүнийг уурын машин дөнгөж хүч хүрч байсан учир онгоц их удаан явж байв. 

	Хэдэн баян хүн Фичд онгоц хийх мөнгө өгсөн боловч хийсэн онгоц нь бүтэл муутай, сэлүүр нь хугардаг, онгоц нь болхи хөдөлдгийг үзээд амжилттай болно гэдэгт итгэх итгэл нь алдагдаж Фичд цааш нь туслахаа больсон байна. 

	Фич хүнд байдалд оров. Тэрээр олон жил хүч хөдөлмөр гаргаж байж хийсэн анхны онгоцнууд нь усаар явж, хариугүй амжилтад хүрэх шахаад байхад мөнгөгүйн зовлонд орлоо. Тэгээд шинэ туршлага хийх мөнгө олох газаргүй болж бүх зүйлээ хаях хэрэгтэй болж билээ. Ийнхүү нас амьдралаа зориулсан тэр зүйл нь сүйрэлд орлоо гэдгийг Фич мэдэж цөхрөнгөө барсандаа усан онгоц нь явж байсан тэр Делавер голын усанд орж живж үхжээ. 

	Шинийг туурвигчид цааш нь сэлэв

	Фич сэлүүрт галт онгоцоо хийж байсан тэр үед Америкийн шинийг туурвигч Жеймс Рамзей нэлээд нарийн хөдөлгөгчтэй галт онгоцыг хийжээ. Тэр хүн онгоцон дээрээ уурын шахуурга тавьж, тэр шахуурга нь онгоцны хоншоорын хавиас ус сорж хоолойгоор онгоцны ар луу урсгах ба хоолойгоос хүчтэй олгойдсон ус онгоцыг урагш нь түлхэж хөдөлгөх аж. Энэ төхөөрөмж маш тохиромжгүй учир хэн ч түүнийг ашиглах гэж бодсонгүй. 

	Рамзей тэгээд Англид очиж бас нэг Америк хүнтэй танилцан тэр хүнийг зохион туурвих ажилд дур сонирхлыг нь татжээ. Энэ Роберт Фультон гэдэг хүн уг нь уран зураач хүн бөгөөд багадаа механик их сонирхдог байжээ. 

	Фультон Лондонд зураг зурах арга чадвараа дээшлүүлэхээр ирсэн байж. Мэргэжил дээрээ хэдий чинээ их ажиллах тутам авьяас багатай гэдгээ улам улам мэдэх болов. Тэр жирийн нэгэн зураач болохыг хүссэнгүй тул уран зургийг хаяж механикийн заводод ажилд орж билээ. Яг энэ үед Фультон Рамзейтэй танилцсан юм. 

	Рамзейн шинэ санаа түүний дур сонирхлыг татжээ. Бат бэх, сайн уурын хөлөг бүтээх нь их хэрэгцээтэй зүйл тул амжилт олно гэдгийг Фультон ойлгожээ. Гэвч шинэ зүйлийг бүтээн туурвих мөнгө түүнд үгүй байлаа.

	Тэгээд Фультон францад хүрч ирэв. Энэ үе бол Напалеоны дайны үе байсан бөгөөд францын засгийн газар ердийн ахуй амьдралд хэрэгтэй бүтээлийг сонирхохгүй байгааг Фультон ойлгож мэдэв. Иймд тэрээр угийн мөрөөдлөө хэрэгжүүлэх ажлаа хойш нь тавьж цэрэг дайны ач холбогдолтой зүйлийг хийхээр шийдэж, усан доогуур явдаг завь зохиожээ. 

	Усан доогуур явдаг завийг галт онгоцноос урьд зохиосон нь

	Фультонийн тэр усан доогуур явдаг онгоц орчин үеийн усан доогуур явдаг завьтай адилгүй байсан нь мэдээж. Тэр усан онгоцыг хөдөлгөх гэж хэдэн усан цэрэг нэгэн эргүүлгийг гараараа эргүүлдэг байжээ. 

	Энэ бол усан доогуур явдаг завийг хийх гэсэн яг анхны ч оролдлого биш байв. Ийм завийг хийх гэж урьд нь ч гэсэн туршиж байсан боловч амжилт багатай байжээ. Фультонийн бүтээлийн хамгийн сонин нь завийг доош усанд живүүлэх арга нь юм. Ачааг онгоцны доод хөндийд ачиж, тэгэхдээ ачаа завь хоёрын жин нийлээд завины шахаж гаргах усны жингээс арай бага байхаар ачааны жинг тааруулжээ. Завийг доош усанд живүүлэх гэвэл завинд жаахан ус оруулах л хэрэгтэй аж. Тэр усыг буцаагаад гаргавал завь дээш хөвж гарна. Нэг шахуурга завийг живүүлэхэд ус шахаж оруулах ба нөгөө нь завийг усны гадаргуу дээр гаргахад ус шахаж гаргана. 

	Энэхүү завь усан дээгүүр бол далбааны хүчээр явдаг байв. Нэр нь «Наутилус» гэдэг ажээ. Энэ нэрийг Жюль Верн зохиогоогүй гэдэг нь илт байгаа биз ээ. 

	«Наутилусыг» орчин үеийн усан доогуур явдаг завины нэгэн адил дайны онгоцыг дэлбэлэхэд ашигладаг байв. Тэгэхдээ дайсны онгоцонд одоотой нэгэн адил мина хаях аргыг хэрэглэдэг байжээ. 

	Тэр үед холоос хаяж болох өөрөө явдаг мина байхгүй байлаа. «Наутилус» усан доогуур дайсны онгоцонд сэмээрхэн ойртож очих ёстой аж. Завины урд хэсэгт хурц богинохон жад бэхэлсэн байх ба түүнийг онгоцонд ойртож очоод ёроолд нь хатгана. Завь буцаад холдоход жаднаас өлгөсөн мина уясан утас татагдаж мина онгоцны ёроолыг очиж мөргөн тэсэрнэ. 

	1800 оны зургаадугаар сард Фультон усан доогуур явдаг завиа хийсэн бөгөөд Наполеон завийг нь эхний үед ихэд сонирхжээ. Тэр завийг турших туршилт ч амжилттай болж билээ. Тэр «Наутилус» завь туршилтад тусгайлан бэлдсэн хуучин онгоцыг 20 минутын дотор явж очиж тэсэлсэн байна. Дараа нь Фультон өөрөө тэр завиараа дөрвөн цагийн дотор хорин таван километр явжээ. 

	Тэгээд эдгээр туршилтаар бүх зүйл дуусгавар болсон юм даг. Хэдийгээр туршилт амжилттай болсон боловч Наполеон энэ зүйлд мөнгө өгөхийг зогсоохыг тушааж, Фультонийнг хоосон мөрөөдөгч гэж нэрлэжээ. 

	Фультон хоосон мөрөөдөгч биш байсан боловч хувийн үзлийнхээ хувьд Наполеоных зөв байсан юм. Учир нь усан доогуур явдаг завь далайн тулалдаанд нэг их ашиг болохгүй байлаа. Тэр завь удаан, дайсны онгоцыг явж байхад нь хөөж гүйцэж чадахгүй байсны дээр явж байгаа онгоцны ёроолд жад хатгана гэдэг амархан хэрэг биш байв. 

	Галт онгоц зохиов

	Усан доогуур явдаг завь нь бүтэмжгүй болсны дараагаар Фультонд амьдралд нь анх удаа нэг азтай явдал тохиолдож билээ. Парист сууж байсан Америкийн элчин сайд Роберт Ливингстон нутагтаа байхдаа өөрөө галт онгоц хийх гэж үзсэн байна. Хэдийгээр хийж чадаагүй боловч тэр ажлаа бүрмөсөн хаясангүй. Ливингстон мөнгөн зардлыг дааж, Фультон авьяас мэдлэгээ гаргахаар болсон байна. 

	Фультон хатан зоригтой, зорьсондоо хүрдэг хүн байсан тул олон жил амжилт бүтээл муутай явсан ч гэсэн зохион бүтээх ажлаас шантралгүй улам шургуу сурч, шинэ шинэ төслийг хийсээр байв. Фультон галт онгоц зохиох гэж оролдсон урьдах шинийг туурвигчдыг бодвол сурах мэдэхийн төлөө хүчин чадлаа ихэд дайчилдаг хүн байжээ. Бусад шинийг туурвигчид гол төлөв өөрийн хар ухаанаар хийнэ гэж зүтгэж байсан бол Фультон тоо, физик судалснаар зогссонгүй, урьдах амжилт муутай шинийг туурвигчдын туршлагыг хүртэл сайтар судалсан байна. Ийм ч учраас тэр бусад хүмүүсийн хийж байсан алдааг тойрч гарч чаджээ. 

	Гэвч тэрээр бүх алдаанаас бас л зайлж чадсангүй. Түүний Парист хийсэн бяцхан галт онгоц нь эвдэрч шуурганаар живсэн нь тэр онгоц сайн бат бэх болоогүй, мөн уурын том машиныг даагаагүйгээс болжээ. 

	Гэлээ гэхдээ хэрэг явдал тийм биш өөрөөр ч байсан байж болох юм. Үүнд бусдын муухай санаа бас оролцсон юм гэсэн цуурхал яриа Парисаар тарсан байлаа. Үнэхээр ч Папенаас хойш онгоцны эзэд сайн санаатай болоогүй юм. Тэд Фультонийн амжилттай болж байгаа туршлагыг мэдэж байсан тул айсандаа онгоцыг нь живүүлсэн ч байж мэднэ. Мөн тэр үед Францтай дайн хийж байсан Англичууд ч энэ хэрэгт гар бие оролцсон байж болох билээ. Гэвч хэдэн сарын дараагаар (энэ бол 1803 он байлаа) Фультон шинэ галт онгоц хийжээ. 

	Парисын бараг бүх эрдэмтэд галт онгоцны явахыг харахаар Сена мөрний эрэг дээр цугларчээ. Энэ удаа туршлага амжилттай болов. Галт онгоц усны урсгалын эсрэг удаан боловч нэгэн жигд цагт дөрвөн километрийн хурдтайгаар явж байлаа. 

	Энэ анхны амжилттай туршсан галт онгоцны уурын машин нь сэлүүрийн оронд тавьсан олон дэлбээ бүхий хоёр дугуйг эргүүлж байв. Ингэж сэлүүрийн оронд дугуйг хэрэглэсэн нь Фультонд амжилтыг авчирсан юм. Сонирхолтой нь, ийм сэлүүрдэх дугуйг Фультоноос урьд зуу, хоёр зуун жилийн өмнө хэд хэдэн удаа зохиож байсан түүхтэй боловч өргөн дэлгэрч чадаагүй ажээ. Тэр гараараа эргүүлдэг дугуйг нэг мартаад, дахин шинээр зохиож бүтээх жишээтэй байв. 

	Фультонийн хийсэн усан доогуур явдаг завийг урьд нь голсон Наполеон Фультонийн шинэ бүтээлийн талаар сонсохыг ч хүссэнгүй билээ. Фультон Ливингстон хоёр Америкт очиж онгоц хийхээр шийджээ. 

	Фультон Америк явж байх замд нь тохиолдсон нэгэн адал явдлын тухай энд ярих хэрэгтэй гэж бодож байна. Тэрээр Америкт очиж хийх галт онгоцныхоо уурын машиныг Уаттад захиалахаар Англиар дайрсан байна. Тэнд санаандгүй Английн нэгэн яамны газар Фультонийг урьж ярилцахдаа галт онгоцны тухай биш усан доогуур явдаг завины тухай хүүрнэлдсэн ажээ. Тэгэхдээ Фультонд бүх зургаа их мөнгөөр худалд гэжээ. Харин Фультон, Английн засгийн газар усан доогуур явдаг завь хийх санаа ер үгүй байгааг ярианаас ойлгожээ. Английн засгийн газар усан доогуур явдаг завийг английн усан онгоцны эсрэг ашиглаж болох өөр засгийн газрын гарт уул зураг орж магадгүй гэж үзээд түүнийг худалдаж авах гэжээ. Нэг үгээр хэлэхэд, Фультонд өөрийн бүтээлээ өөр хэнд ч өгөхгүй үүрэг авхуулаад, завины зургийг шүүгээнд хийж бат цоожлох буюу устгах гэсэн байна. 

	Фультонийн эгдүү нь хүрч эрс татгалзсанд Англичууд их мөнгө авахаас татгалздаг ямар сонин хүн бэ гэж ихэд гайхжээ. 

	— Би бүтээлээ цааш нь хэрэг болгох хүнд худалдахаас биш, устгах гэж байгаа хүнд хэчнээн мөнгө өглөө ч гэсэн худалдахгүй гэж Фультон хэлээд Англиас явсан билээ. Хүний шинэ бүтээлийг нуух буюу устгахаар худалдаж авах гэсэн энэ оролдлого бол түүхэнд гарсан анхны оролдлого байсан боловч эцсийнх нь биш байлаа. 

	Фультон Америкт очингуутаа шинэ галт онгоцыг хийж босгох ажилдаа шууд оров. Хэдийгээр түүний Парист хийсэн галт онгоцны туршилтын талаар Нью-Йоркт ганц нэг хүн дуулсан байсан боловч түүгээр тоглоом доог хийх хүн л харин олон байлаа. Ингэж тоглоом доог хийх нь шинэ сайхан, сайхан санаа сэлтийг аль бүрэлгэж байсныг тэр гэх вэ!

	Гэвч Фультон зориг шантарсангүйн дээр Ливингстоны ачаар мөнгөтэй ч байж, тэгээд ер санаа зовж барилгүй ажлаа хийсээр байв. Фультон хийсэн онгоцоо «Клермант» гэж нэрлэсэн бөгөөд харин Нью-Йоркийнхон «Ухаангүй Фультон» гэж онгоцонд нь хоч өгчээ. 

	1807 оны 8 дугаар сарын 11-нд тэр доог хийж байсан хүмүүс хуучин шигээ тэгж дооглож чадсангүй. Фультонийн галт онгоц Гузон мөрнийг өгсөн анхныхаа аялалд гарч, тэр үед байгаагүй их хурдтайгаар буюу цагт 8 километр гаруй явж байлаа. Үүнээс хойш хэдэн хоног өнгөрсөн хойно Нью-Йоркийнхон сонинд дараах зарлал гарсныг олж уншив. Үүнд:

	 

	Нью-Йорк, Олбени хоёр хотын хооронд галт онгоц явах тухай

	 

	1807 оны 8 дугаар сарын 25-наас эхлэн «Клермант» хэмээх галт онгоц Нью-Йорк, Олбений хооронд тогтмол аялан явж байх болно гэдгийг хүндэт олон иргэдийн сонорт хүргэе. Энэхүү галт онгоц дээр дурдсан хотуудаас дөрөв, дөрвөн хоногийн дараа өглөө бүр гарч нөгөө хотод дараа өдрийн орой хүрэлцэн ирж байх болно. 

	Олбени хүртэл 6 долларын үнэтэй. 

	 

	Роберт Фультон. Ливингстон

	 

	 

	Гэлээ гэвч дан ганц зарлал зарлах нь ч гайгүй хэрэг байлаа. Бас анхны аяллыг амжилттай хийх нь ч мөн гайгүй хэрэг байжээ. 

	Хэдийгээр Нью-Йоркийн хүн амын бараг хагас нь уул аяллыг сонирхсон боловч галт онгоцон дээр зориглож суух хүн тэр бүр олдсонгүй. Фультон арга барахдаа гав ганцаараа ямар ч ачаа тээшгүй уул аяллыг хийжээ. Харин буцах замд нь нэг зорчигч суусан нь нэгэн фермийн эзэн байсан бөгөөд тэрээр унааны хөлс гэж зургаан доллар өгсөн нь олон жил шаргуу хөдөлмөрлөж байж олж авсан анхны мөнгө байлаа. Энэ бол онгоцонд суусны анхны хөлс төдийгүй галт онгоц хийсний анхны хөлс нь байсан бөлгөө. 

	Галт онгоцны сэнсийг хэн хийсэн бэ?

	Тэрхүү шинэ бүтээлийг итгэхгүй байсан тэр явдал тэр дорхноо замхрав. Галт онгоц дэлхий даяар хурдан тарж түүнээс айх хүн үгүй боллоо. Саяхан тоглоом доог хийж байсан тэр бүтээлийг нэн түрүүн фабрикийн эзэд авч хэрэглэв. Галт онгоц түүхий эд авчирч, бэлэн бүтээгдэхүүнийг нааш цааш зөөнө. Бас тэгээд зоригчдын тоо ч олшров. 

	Гэтэл удалгүй галт онгоцны мөнөөх сэлүүрийн оронд тавьсан дугуй тийм ч тохиромжтой хөдөлгөгч биш гэдэг нь мэдэгдэв. Нэн ялангуяа далай тэнгисийн галт онгоцонд онц тохиромжгүй ажээ. Хүчтэй шуурга болбол эвдрэх нь хялбар, мөн цэргийн онгоцон дээр тийм дугуйг дайсны сум амархан эвдэхээс гадна дугуйт галт онгоцны хурд нь ч гэсэн нэг их биш байлаа. 

	Дугуйг юугаар солих вэ? гэдэг талаар шинийг туурвигчид бодох болов. Тэгээд 1835 оны үед Австри, Швец, Англи, Франц энэ дөрвөн өөр өөр оронд дөрвөн хүн нэгэн зэрэг нэг зүйл хийсэн нь онгоцны сэлүүрдэх сэнс байлаа. 

	Хийсэн ч гэж дээ бас хийсэн биш юм, уг нь сэнсийг 2000 жилийн өмнө Грекийн эрдэмтэн Архимед хийсэн билээ. Уул сэнсийг зохион бүтээгчийн дурсгалд зориулж Архимедийн сэнс ч гэж нэрлэдэг ёс бий. 

	Тэгвэл шинийг туурвигч тэр дөрвөн хүн сэнсийг анх түрүүн галт онгоцонд хэрэглэсэн юм уу гэвэл бас тийм биш аж. Галт онгоц байхгүй байсан тэр цагт буюу үүгээр үл барам уурын машин гараагүй байсан тэр үед Швейцарын алдарт физикч Якоб Бернулли бичихдээ: тээрмийн хүрдийг хөдөлгөж чадах тийм машин байдаг бол тээрмийн хүрдийг усанд хийгээд усан онгоц явуулах нь их тохиромжтой юм гэж бичиж байжээ. Энэ саналыг хэн ч анхаарч үзсэнгүй. Учир нь, Уаттын уурын машин хараахан гараагүй байсан ба энэ нь ус тээрмийн сэнсийг эргүүлэх машин байхгүй байлаа гэсэн үг. Гэвч Бернуллийн энэ усан тээрмийн хүрд гэдэг нь 80 жил өнгөрсөн хойно галт онгоцонд хэрэглэх болсон тэр сэнс юм. 

	Тэгвэл усан онгоцны сэнсийг зохион бүтээсэн хүн нь хэн болж таарах вэ?

	Сэнст галт онгоцыг хийх санаа гаргасан тэр дөрвөн зохион бүтээгчдээс Английн Смит нь нэлээд азтай хүн байж билээ. Үнэхээр ч азтай хүн гэж хэлж болно. Учир нь, чухамхүү энэ хүнд сэнс нь сэлүүр дугуйнаас илүү юм гэдгийг батлахад нэг санаандгүй зүйл тус болжээ. 

	Смит сэнст галт онгоц хийгээд сэнс зохион бүтээсэн хүний дурсгалд зориулж «Архимед» гэж нэрлэжээ. Тэр онгоц нь цагт 15 км хурдтай явдаг байв. Энэ нь тэр үедээ байгаагүй хурд байсан боловч дугуйт галт онгоц ч гэсэн ийм хурдтайгаар явж байсан юм даг. 

	Смит Английг тойрон далайн аялал хийж явах үед нэгэн осол гарсан нь усан онгоц нь гүехэн газар тааралдаж сэнс нь хугарчээ. Тэгээд Смит санаа сэтгэлээр унаж, бодолд ороод: бүх хөдөлмөр нь талаар боллоо, сэнс нь дугуйнаас маш илүү тохиромжтой зүйл гэдгийг хэнд ч итгүүлж чадахгүй боллоо гэж бодолд оржээ. 

	Чингээд гүехэн газраас яаж ийж байгаад гарч аваад бүхий л хүчээрээ ойрын ямар нэгэн буудалд хүрч болох болов уу гэж оролдож машинаа асаахад нь хугарсан сэнс эргэж, галт онгоц нь хөдлөхөд Смитийн санаа нь амарч билээ. Харин нэг санаандгүй зүйл болсон нь, галт онгоц харин хурдаа авсаар мөнөөх осол болохын өмнөхийг бодвол илүү хурдан явжээ. Хурд нь энэ удаа цагт арван найман километр хүрчээ. 

	Энэ явдал богино болгосон сэнс илүү хурдан ажилладгийг харуулжээ. Ийнхүү гэнэтийн осол Смитийн бүтээлийг улам сайжруулахад тус нэмэр болж билээ. Сэлүүрдэх дугуйг бодвол сэнс нь илүү ашигтай юм гэдэг нь ингэж батлагдаж, усан онгоцны анхны сэнсний гол дутагдал нь сэнсний дэлбээ хэт урт байсанд байлаа гэдэг нь тодорхой болов. 

	Галт онгоцонд учирсан өөр бусад адал явдлын тухай олон зүйл бичиж болох боловч зарим нэгийг нь товчхон дор дурдъя. 

	Шинэ хөдөлгүүр, шинэ хөдөлгөгч

	Техник улам боловсронгуй болж галт онгоц бүтээгчид шинэ шинэ санаа гармагц, дор нь авч хэрэглэсээр байв. Завод фабрик цахилгаан станцад уурын машины оронд уурын турбинийг хэрэглэх болсноос хойш уурын турбинийг далай, тэнгисийн галт онгоцонд бас тавих болжээ. Ийнхүү түлш бага ачих болсон дээрээс хурд ч гэсэн нэлээд нэмэгджээ. 

	Дараа нь нүүрсний оронд шингэн түлш буюу нефтээр ажилладаг дотоод шаталтын шинэ хөдөлгүүр дизель бий боллоо. Дизельд уурын тогоо хэрэггүй учир тэр хөдөлгүүр нэн бага зай эзлэх болж уурын турбинийг бодвол хоёр дахин хөнгөн ч болов. Дизель хөдөлгүүр уурын турбиний тогоог бодвол жингээрээ гурав хагас дахин бага түлшийг хэрэглэдэг. Хөдөлгүүр хэдий чинээ бага жинтэй, бага зай эзлэх тутам түүний хэрэглэх түлш нь төдий чинээ бага болж, тэгснээрээ онгоцны даацын хэмжээ үлэмж ихэсдэг билээ. Дизель тавьсан усан онгоц бол галт онгоц биш бөгөөд учир нь тийм онгоцонд уурын хэрэг үгүй юм. Ийм онгоцыг элчит онгоц гэнэ. 

	Фультонийн хийсэн галт онгоцны урт нь тавь орчим метр байсан бол орчин үеийн далайн усан онгоцны урт нь бараг хагас километр орчим бөгөөд хэд хэдэн мянган зорчигчдыг суулгах чадалтай ажээ. Далай тэнгисийн холын аялалд явдаг долоон давхар асар том элчит онгоц нь өөрийн кино театр, радиостанц, биеийн тамирын талбай, цэцэрлэг, өөрийн сонин хэвлэлтэй бүхэл бүтэн хот гэсэн үг билээ. 

	Фультонийн бүтээсэн уурын хөдөлгүүртэй усан онгоц нь бараг зуу орчим жил байсан нь Уаттын бүтээлийг бодвол арай удсан аж. Энэ нь техникийн боловсронгуй болох зам нэгэн янзаар давтагддагийг харуулж байгаа юм. Үүнийг тайлбарлая. Эхлээд ямар нэгэн эд буюу машиныг хийхэд, тэр нь заримдаа амархан, голдуу хүнд хэцүү замыг туулж байж олны санаанд нийцнэ. Дараа нь тэр зүйл олон дахин боловсронгуй болж, сүүлдээ хүмүүсийн өсөн нэмэгдсэн хэрэгцээг хангаж чадахаа байгаад ирэхлээрээ бүрмөсөн хуучирна. Уул эд буюу машиныг хэрэглэж байх хугацаанд техникийн бүхий л салбар урагшлан хөгждөг ажээ. Тэгсээр байтал хуучин машиныг боловсронгуй болгохоос өөр сайн шинэ машинаар хуучныг солих нь арай дээр тийм цаг нэгэнт болсон байдаг. Яг үүний адилаар том усан онгоцны уурын машиныг турбинээр сольж, дараа нь турбинийг дизелиэр халж одоо бол атомын хөдөлгүүртэй онгоц элбэгшжээ. 

	Үнэн чанартаа зөвхөн хөдөлгүүр нь өөрчлөгдөөд зогссонгүй хөдөлгөгч нь бас солигдож байсан байна. Сэлүүрдэх дугуй үеэ өнгөрөөж, оронд нь сэнс гарч ирж билээ. Одоо сэнс ч гэсэн халагдах цаг нь болоод байна. Учир нь, нэн хурдан галт онгоцонд сэнс хэрэгцээгүй болжээ. Одоо үед онгоцонд усан доогуурх далавч хийснээр онгоцны хурд хоёр гурав дахин ихэссэн болой.

	Нэг сонин нь гэвэл, сэнс тавьсан онгоц агаарт хөөрөх болж, харин далавчтай хөлөг усаар явдаг боллоо! Орчин үед далайн аялал харилцааны хамгийн удаан хэрэгсэл байхыг болиулахын тулд усан онгоцонд далавч тавьсан нь тэр билээ. 

	Гэвч зарим нэг хөлөг онгоцны хувьд бол түлш их хэрэглэнэ гэж зовохгүйгээр хурдан явахаас удаан явах нь чухал ч байдаг тал бий. Автомашин, галт тэрэг буюу гол мөрний дулааны хөдөлгүүрт онгоц болон мөн нисэх онгоц зэрэг нь бензин, нефть буюу нүүрс зэрэг аливаа нэгэн түлшийг хүрэлцэхүйц хэмжээгээр авч явж болно. Учир нь дээр дурдсан хөлгийн төрлүүд олон хоног сараар алсын аянд бараг гардаггүй бол усан онгоц ийм аяллыг хийх нь аль олонтоо билээ. 

	Учир иймээс нэг грамм нь хэдэн тонн нүүрс буюу нефтийг сольж чадах түлш атомын энергийг ашиглаж эхэлснээс хойш түүнийг хөлөг онгоцонд ямар нэг аргаар хэрэглэж болох эсэх талаар бодох болжээ. Энэ талаар нэн түрүүн атомын реакторыг хийсэн улс оронд бодох болж атомын шинж чанар, түүнийг хэрэглэх боломжийг судалж эхлэв. Ингэж судалсан орон нь Зөвлөлт Холбоот Улс, Америкийн Нэгдсэн Улс хоёр билээ. 

	Ямар хөлөг онгоцонд атомын энергийг ашиглах нь зүйтэй вэ? өөрөөр хэлбэл хамгийн түрүүн ямар усан онгоцыг цөмийн реактораар тоногловол зохих вэ? гэдэг асуудал гарч ирсэн юм. 

	Америкийнхан нэг ч их удаан бодолгүйгээр усан доогуур явдаг атомын завийг түргэн хийх хэрэгтэй гэж шийджээ. Зөвлөлт Холбоот Улсад бол Хойд мөсөн далайд явж энх тайвны зорилгод чиглэгдсэн усан замыг гаргаж чадах мөс зүсэгч онгоцыг буй болгох нь чухал гэсэн шийдвэрийг түргэн гаргасан билээ. Ийм л зүйлд хамгийн түрүүн атомын түлшийг хэрэглэх нь зүй ажээ. Учир нь, Хойд мөсөн далайд аялагчид нь жилд хэд хэдэн сараар үндсэн баазаасаа хол байх ба тэднийг түлш гэж санаа зовох элдэв бодлоос ангижруулах нь нэн чухал юм. 

	Зөвлөлтийн «Ленин» хэмээх мөс зүсэгч онгоц дэлхийн анхны атомын хөдөлгүүрт хөлөг билээ. Хожим усан доогуур явдаг атомын завьтай болсон улс гүрэн манай социалист орнуудад нэг биш удаа дайны аюул занал учруулсан дээрээс Зөвлөлт Холбоот Улсад усан доогуурх атомын завийг хийх шаардлагатай болж билээ. 

	Энэ завийг хийхийн тулд зөвхөн зохион бүтээгчид, эрдэмтдийн хувьд хийх ажил их гарлаа. Хэрэв газар дээрх атомын цахилгаан станцыг барихад төхөөрөмж тоноглолын их бага нь шийдвэрлэх ач холбогдолтой биш байдаг бол усан онгоцон дээр радио идэвхт цацрагаас хүмүүсийг хамгаалах асар том хуягт хамгаалалт бүхий томоохон реактор тавьж болохгүй байлаа. 

	Авсаархан реакторыг бий болгох нарийн төвөгтэй зорилтыг Зөвлөлт Холбоот Улсад амжилттай биелүүлж «Ленин» гэдэг мөс зүсэгч онгоцон дээр атомын гурван реакторыг байрлуулж чадсан байна! Энэ ер бусын хөлөг онгоц дэлхий дахинаа алдартай билээ. 

	УУРЫН ТЭРЭГНИЙ ҮҮСЭЛ, ХӨГЖИЛ, МӨХӨЛТ

	Автомашин бол уурын тэрэгний өвөг мөн

	Уатт уурын машинаа хийснээс хойш хорь гаруй жил өнгөрөөд байхад ачаа, хүн зөөхөд тохиромжтой анхны галт онгоц бий болжээ. Харин газар дээр байсан ганц хөдөлгүүр нь хуучин хэвээрээ л морь байлаа. Үүнээс хойш мөн хориод жил өнгөрч байж анхны төмөр замыг дөнгөж тавьсан юм. 

	Энэ бүхэн автомашинаас эхэлсэн түүхтэй. Автомашин галт тэрэгнээс бараг жараад нас ах гэдгийг бодоод үз л дээ. Тэгэхдээ тэр автомашин нь одоогийнх шиг дотоод шаталтын хөдөлгүүртэй байсангүй, уурын машин тавьсан ердийн нэгэн тэрэг байлаа. XVIII зууны эцсээр Английн замаар хүнд тэвштэй, их утаа тортог савссан яндантай, туйлын нүсэр тэрэгнүүд түчигнэж тачигнаж, уухилж, аахилан явж байж. XIX зууны эхээр энэ тэрэгнүүд тэр үедээ байтаагүй их хурднаар буюу цагт хорин таван километр явдаг боллоо. Мөн арван таван хүнийг зөөж чадах уурын хөдөлгүүрт автобусыг хийх болов.

	Зам муу, уурын машин нь хүнд гэлээ ч гэсэн энэ автобус цааш нь их газар авч болох байлаа. Гэтэл морин өртөө, хувийн тэрэгнүүдийн эзэд шуугьж эхлэх нь тэр. Учир нь автобус гарсан явдал тэднийг хоосруулж болох байжээ. Тэгээд тэд шүүхэд очиж уурын хөдөлгүүртэй тэрэгний эзэдтэй заргалдах болов. Тэд ч тэгээд заргаа авч, эцэст нь нэгэн сонин хууль гарсан юм даг. 

	Уурын тэрэг хэдэн тахиаг дайруулсан явдал дээд эрх баригчид уурын автобусыг цагт дөрвөн километрээс илүүгүй хурдан явуулах, тэгж явуулахдаа автобус бүрийн өмнө тэр айхтар амьтан ирж яваа талаар олон түмэнд илтгэх улаан дарцаг барьсан хүн урьд нь заавал гүйж байх тухай захирамж гаргах шалтаг болжээ. 

	Энэ учир утгагүй хууль өөрөө явагч тэргийг явган хүнээс удаан болгосноор түүнийг ямар ч хэрэггүй зүйлд оруулсан нь мэдээж билээ. 

	Уурын автобусыг цааш нь өргөн дэлгэр гаргах явдалд саад болсон бас бус олон шалтгаан байсан юм. Тэр үед зам маш муу байсны дээр уурын хөдөлгүүр нь нүсэр том, донсолгооноос болж эвдрэх нь олонтоо байв. Мөн зорчигч ч гэсэн их донсолгооноос зүрхшээн удаан боловч дассан сурсан хөлөг морин тэргийг эрхэмлэн үздэг боллоо. 

	Автомашин төмөр замаар явах болсон тухай

	Уурын тэргийг зохиохоос өмнө зам төмрийг бүтээжээ. Ийм зам төмрийг уурхайд нүүрс зөөхөд хэрэглэж байлаа. Зам төмөр дээгүүр өнхөрдөг тэргэнд морь хөллөх болсон нь ердийн замаар явдаг тэргийг бодвол илүү их ачаа зөөж чадах боломжтой болгожээ. 

	Ийнхүү төмөр замын гол үндсэн махбод болсон төмөр зам, уурын тэрэг хоёр урьд нь байсан байна. Гагцхүү байсан уурын тэргийг мөн урьд нь байсан зам төмөр дээр аваачиж тавихыг л бодож олох хэрэгтэй байлаа. Гэвч бодож олох нь ч бас гайгүй аж. Анхны уурын тэргийг бодвол нэлээд хүчтэй практикт хэрэглэж болох тийм машиныг буюу өөрөөр хэлбэл галт тэргийг бүтээх хэрэгтэй байв. 

	Энэхүү галт тэргийг ч бүтээж билээ... 

	Уншигч та галт тэргийг хэн зохиосныг мэднэ. Стефенсон гэх биз. Үнэндээ энэ нь тийм биш ээ. Анхны галт тэргийг 1804 онд Ричард Тревитик гэдэг хүн зохиожээ. Уншигч авгай та жинхэнэ зохион туурвигч нь уул шинэ зүйлийг анх түрүүн бүтээсэн хүн болдоггүй, уг шинэ бүтээлийг олонд дэлгэрүүлсэн хүн гэж үздэг удаа олонтоо байдгийг ойлгоо биз ээ. 

	Гэлээ гэвч гол нь хэн азтай буюу арга самбаатай гэдэгт биш билээ. 

	Жорж Стефенсоны хийсэн «пуужин» гэдэг нэртэй галт онгоц нь Тревитик болон бусад шинийг туурвигчдын бүтээсэн галт тэрэгнүүдээс хавьгүй дээр байсан юм. 

	Тревитикийн галт тэрэгний уурын машинаас дугуйнд хөдөлгөөнийг дамжуулах систем онцгүй байсан бөгөөд оньсон техник нь эвдрэх нь их байлаа. Гэвч уул галт тэрэг цагт найман километрийн хурдтай байсан ба чиргүүл тэрэг нь арван тонн ачааг даадаг байжээ. Энэ бол бага юм. Гэлээ гэвч морийг бодвол их ачаа дааж байгаа нь илт билээ. 

	Үүнээс өөр бас нэг сонин галт тэрэг байсан бөгөөд түүнийг Брентон хэмээх нэгэн шинийг туурвигч механикч хүн хийжээ. Энэ хүн уул галт тэргийг хийхдээ сэлүүртэй усан онгоцыг бүтээсэн Фичийн нэгэн адил алдаа хийсэн юм. Брентоны галт тэрэг дугуйтай, мөн хөлтэй... байсан нь сонин юм. Ямар учиртай хөл вэ? гэвэл уурын тогооны ар талд шатахуун дээр газар тулж явахад тааруулан хоёр хөл бэхэлсэн аж. Энэ хоёр хөл нь уурын машиныг ажиллуулахад ээлжлэн хөдөлж газарт очиж түлхээд дугуйг хөдөлгөнө. 

	Энэ нь инээдэмтэйгээс гадна тохь муутай унаа байв. Галт тэрэг нэг ёсондоо алхаж явж байлаа.. 

	Английн фабрикийн эзэд английн үйлдвэрийн хоёр том хот Ливерпуль, Манчестер хоёрыг холбосон төмөр зам тавихаар шийджээ. Хэний галт тэрэг нь дээр юм бэ? гэдгийг мэдэхэд бэрхтэй байв. Учир нь галт тэрэг зохиосон хүн хэд хэд байсан аж. 

	Тэгээд шинээр барих төмөр замын захиргаа нь Ливерпулийн ойролцоох нэгэн жижигхэн төмөр замаар галт тэрэгнүүдийг уралдуулахаар болжээ. 

	Энэ уралдаанд оролцох болзол хатуу байсан тул тэр тэмцээнд оролцоно гэдэг амаргүй хэрэг байв. Галт тэрэг цагт арван зургаан километрээс доошгүй хурдтай байхаас гадна нийтдээ хорин тонн ачаа даах ёстой байлаа. Одоо үед бол нэг вагон үүнээс хоёр дахин их ачаа даадаг гэхэд тэр үедээ тэр нь их ачаа байсан юм. Түүнээс гадна галт тэрэгний толгой нь өөрөө зургаан тонноос хэтрэх ёсгүй гэж болзолд заасан нь тэр үеийн хувьд нэг ч хүнд биш байжээ. Учир нь тэр үеийн уурын машин хүнд нүсэр байсан билээ. 

	Энэ уралдаанд орох гэж дөрвөн шинийг туурвигч галт тэргээ бэлдэж байсан боловч уралдааны анхны өдөр буюу 1829 оны аравдугаар сарын зургаанд тэдгээрийн зөвхөн нэг нь уул уралдаанд оролцсон нь «Пуужингийн» эзэн Стефенсон байж билээ. 

	Шинэ машиныг харахаар олон хүн цугласны дотор эрдэмтэд, механикчид, профессорууд ч байв. 

	Стефенсон уул замаар нааш цааш нь арван удаа рейс хийж, бүгд тавин гурван километр явжээ. Түүний галт тэрэгний хүнд нь нийтдээ гучин тонн байсан бөгөөд уул замыг нэг цаг дөчин найман минут буюу өөрөөр хэлбэл цагт гучаад километрийн хурдтай явсан байна. 

	Стефенсон нэлээд амархан ялалт байгуулав. «Пуужинтай» өрсөлдөж байсан нэг галт тэрэг уралдаанд орж чадаагүй, хоёр нь эвдэрч осолдсон байна. Гэвч тэдний машин ерөөсөө хэрэггүй бус гагцхүү нэлээд засаж сайжруулбал болох машин байлаа. 

	Хэдийгээр төмөр зам аж үйлдвэрт маш их хэрэгтэй зүйл байсан боловч галт тэрэг эхний сорилтыг амжилттай давсны дараа ч гэсэн хэчнээн их төвөгтэй замыг туулсан гэж санана. 

	Галт тэрэг, үхэр хоёр

	Москвагаас Ленинград хүртэл төмөр замаар явсан дээр үү, хос морь хөллөсөн сүйх тэргээр сажлах нь дээр үү? гэсэн асуулт сонсоод уншигч таны инээд хүрэх биз ээ. Хэдий тийм боловч тэр үед насжиж нэлээд томоожсон хүн хүртэл энэ тухай маргаж төмөр зам бол ямар ч хэрэггүй зүйл гэж элдвээр баталж байв. 

	Стефенсон галт тэрэг зохиогоод байхад Английн нэгэн сэтгүүлд нэг инженер ингэж бичжээ: «Галт тэрэг мориноос хурдан давхина гэж бодохоос илүү тэнэг, илүү инээдэмтэй юм гэж байх уу? Ийм хурдтай машинаар явж үхсэнээс их бууны аманд орж үхсэн нь дээр» гэжээ. Төмөр замаар Стефенсоны галт тэрэг явж болох төслийг хэлэлцсэн комиссын гишүүд мөн ч хачирхалтай асуудлыг тавьж байж билээ. 

	Тэрхүү комиссын нэг гишүүн ингэж асуужээ: 

	— Хэрэв галт тэрэг цагт нэг милээс илүү хурдтай явбал төмөр зам үнэхээр даана гэж та бодож байна уу? гэжээ. 

	Стефенсон тооцоо, туршлагын үндсэн дээр төмөр зам галт тэргийг даана гэдгийг баталж хэлэхэд бүгд гайхсан байртай толгойгоо сэгсэрч, тэгээд нэг нь ёжтой байдлаар ийнхүү асуув:

	— Хэрэв галт тэрэгний зам дээр үхэр тааралдвал яах байна аа? Галт тэрэг замаасаа гарах уу гэхэд

	— Үгүй ээ, дайрч өнгөрнө. 

	— Дайрч гэнэ ээ?! Ийм байж та зам барихыг биднээр зөвшөөрүүлнэ гэж бодож байна уу? гэж комиссын гишүүд сандарсан байдалтай дуу алдсан гэдэг. 

	Хачин, хачин олон асуултад хариулж байж санасандаа хүрэхийн тулд багагүй тэсвэр хэрэгтэй байв. 

	Хэрэв бараа таваарыг хурдан тээвэрлэх арга замыг эрсэн фабрикийн эзэд дэмжээгүй сэн бол Стефенсоны тэсвэр хүрэхгүй ч байсан байж болох биз ээ. 

	Ийнхүү аливаа хориг эсэргүүцэл ялагдлыг үзэж анхны төмөр зам тавиад дараа нь хоёр дахь гэх зэргээр олон төмөр зам тавьсаар Английн хотуудыг холбов. Хожим нь Франц, Бельги, Герман, Австри зэрэг улсад төмөр зам тавив. 

	Харин Бельгид төмөр замыг тийм ч амархан тавиагүй билээ. Эхлээд парламент төмөр зам тавихыг эрс татгалзжээ. Түүнээс хойш хоёр жил болоод энэ асуудлыг дахин хөндөж хэлэлцэхэд парламентын гишүүд арван долоон удаа хуралдаж байж сая нэг тавихыг зөвшөөрсөн байна. 

	Парламентын нэг хуралдаан дээр нэгэн депутат ярихдаа:

	— Төмөр зам тавьсан хойно хэчнээн хүмүүс ажилгүй болно гэж санана. Тариачдын морьтой нь өвлийн цагт мориороо ачаа зөөж чадахаа байж, тэгээд морьдоо тэжээх ч чадалгүй болж ирнэ. Тэгсээр сүүлдээ морь үржүүлэх ажил зогсоно гэсэн үг гэжээ. 

	Өөр нэг депутат нэмж хэлсэн нь:

	— Шөнийн цагт галт тэргээ явуулдаггүй юм байгаа биз дээ. Яарсан хүн бол өртөөгөөр явах хэрэгтэй болох нь ээ? Тэгэхээр морийг үржүүлж таарна. Давхар зардал гарах нь ээ дээ. 

	Гурав дахь нь өгүүлрүүн:

	— Ер нь төмөр зам тавина гэдэг олонд гайхуулах гэсэн үг юм шив дээ. Тэгэхлээр энэ тоглоомын төлөө одоогийн энэ сайхан морин өртөөг сүйтгэхийн хэрэг байна уу даа гэжээ. 

	Тэг тэгсээр тэд зам барихыг арайхийж нэг зөвшөөрчээ. 

	«Яагаад ч болохгүй, ёстой хэрэггүй зүйл, ямар ч гэсэн ашиг байхгүй»

	1834 онд Вена хотын профессор Герстнер хэмээх хүн манай уул уурхайн заводыг үзэхээр Уралд хүрэлцэн иржээ. Петербургт буцаж ирээд муу замаар олон хоног аялсан аян замын ядаргаа нь ер гарч өгөхгүй байлаа. Энэ профессорын бодсон нь: «Ёстой төмөр зам хэрэгтэй орон чинь энэ юм даа. Урал нутгаас нийслэл рүү заводын бүтээгдэхүүнийг энхэл донхол замаар хэдэн сарын турш зөөх юм. Өөрийн сайн дураар буюу хэрэгцээ болоод алсын замд гарсан аянчин хүн мөн ч олон хоног зовж ядарч байна даа» гэжээ. 

	Герстнер профессор шийдэмгий хүн байсан бөгөөд санасан бодсоноо заавал биелүүлдэг байлаа. Тэр бээр Петербургт үлдэж Орост төмөр зам барих төлөвлөгөө зохиов. 

	Профессор төлөвлөгөөгөө зохиож дуусаад зам харилцааны яамны сайд Тольд очиж төлөвлөгөөгөө танилцуулж, эхэлсэн хэрэг үйлс нь баттай бүтнэ гэдэгт хатуу итгэн, Орос орны гол гол хотуудыг холбох хэд хэдэн төмөр зам тавьж эхлэх зөвшөөрөл гуйсан байна. 

	Харин Толь сайд огт үл зөвшөөрсөнд Герстнер ихэд гайхжээ. Сайд ийнхүү татгалзахдаа гадаадын хүнд энэ ажлыг даалгахыг хүсээгүйдээ биш юм. Тэр ч байтугай тэр үед хаант засгийн газар нарийн ярвигтай барилга байгууламж, фабрик заводыг барих ажлыг өөрийн үйлдвэрийнхэнд зөвшөөрөхөөс гадаадынханд илүү дуртай зөвшөөрдөг байлаа. 

	Ихэд гайхсан Герстнер сайдаас ийнхүү асуув. 

	— Та яагаад татгалзаж байгаа бил ээ? Би энэ ажлыг хүч хүрэхгүй гэж та үзэж байна уу? гэхэд

	— Үгүй ээ, хаанаас даа! Ер нь Орос оронд төмөр зам огт хэрэггүй зүйл юм. 

	— Тэгвэл танай тэр муухай замаар явах ачаа зөөх, морь малаа сүйтгэх, хайран их цаг алдах нь илүү аятай, ашигтай гэж та бодож байна уу?

	— Манай зам муу гэдэг нь маргаангүй, харин таны төмөр зам түүнээс арай дээр байх гэж би бодохгүй байна. 

	— Тэгвэл Англи, Францад ийм зам гойд их ашиг өгч байна гэдгийг та мэднэ шүү дээ. 

	— Энэ бол Англид шүү дээ! тэнд сайн юм манайд сайн байна гэж бас болохгүй биш үү. 

	— Орост төмөр зам таарахгүй гэж та ямар учраас хэлж байгаа бил ээ?

	— Манай уур амьсгал хатуу ширүүн. Сайндаа л танай төмөр зам хагас жил ажиллаад цасанд дарагдах болно. Тэгвэл хуучин замыг бас байлгаж өртөөний морьтой байхгүй бол болохгүй л дээ. Ер нь тэгээд төмөр замаас ашиг гарахаас хохирол гарах нь их юм гэжээ. 

	Герстнер хэчнээн ч итгүүлж батлах гэж оролдсон боловч Толь сайд ер хөдлөхгүй байлаа. 

	Герстнер маш шаргуу шуурхай хүн байсан учир өөрийн төлөвлөгөөгөө нэгдүгээр Николай хаанд барих боломж олсон байна. Герстнер бүтэн хагас жил хүлээж байж хариу авсан нь Петербургээс Хаан тосгон (одоогийн Пушкин хот) хүртэл хорин таван километр урт туршлагын төмөр зам барихыг зөвшөөрчээ. Герстнер цаг нэг их алдалгүйгээр Австриас зохих инженерүүдийг захиалан авч ажилдаа шууд оржээ. 

	Нэг жил гаруйн дотор Оросын анхны төмөр замыг барьж дуусаад 1837 оны аравдугаар сарын нэгэнд тэр замаар галт тэрэг явуулжээ. Тэгэхдээ галт тэрэг хэдэн сарын турш зөвхөн сайн өдөр явдаг байсан ба бусад өдрүүдэд вагоныг уул төмөр замаар морь чирдэг байлаа. Тэгээд ямар ч атугай туршлагын төмөр зам амжилттай баригдсан тул Герстнер Петербург, Москва хоёрын хооронд төмөр зам тавих зөвшөөрөл олж авна гэдэгт эргэлзэхгүй байлаа. 

	Гэвч үүгээр тэмцэл дуусах нь байтугай харин ид эхэлсэн ажээ. 

	Тэр үед олны дунд хамгийн өргөн дэлгэр тарсан «Эх орны хүү» гэдэг сэтгүүлд нэгэн том өгүүлэл гарч билээ. Энэ өгүүллийг бичсэн хүн Оросын уур амьсгалд төмөр зам үл зохицох бөгөөд хэрэв ийм зам тавьдаг юм гэхэд түүгээр явах, ачаа бараа тээвэрлэх нь мориор явснаас илүү удаанаас гадна маш их хохирол учирч тэр нь зөвхөн зам барилгачдыг биш бүх орныг хоосруулна гэж батлахыг оролдсон байна. 

	Энэ өгүүлэл Петербург, Москва хоёрын хооронд төмөр зам тавьж «яагаад ч болохгүй, ёстой хэрэггүй зүйл, ямар ч л гэсэн ашиг байхгүй» гэж төгссөн байна. 

	Морин тээврийг талархагчдын санаа сэтгэл ихэд зовох болж Орос оронд төмөр зам тавьчих вий гэж айн хориг тавихын тулд танил тал, хээл хахууль зэрэг аль байдаг аргаа хэрэглэжээ. Газрын эзэд төмөр зам тавихад газраа өгөхийг хүсэхгүй байлаа. Сүм хийдийн лам хуврагууд «чөтгөрийн унаа» болсон галт тэргийг элдвээр зүхэн харааж энэ «тамын эдийг» хэрэглэх хүнийг сүм хийдээс бараг л тусгаарлах шийдвэр гаргасангүй билээ. 

	Хаан тосгоны замыг амжилттай дуусаад баяр хөөр болсон Герстнер профессор дахин Толь сайд дээр ороход нь сайд мөн л хуучнаараа дурамжхан хүлээж авчээ. Мөн л хуучин яриа дахин давтагдсан бөгөөд нэг ялгаа нь гэвэл төмөр зам тавих боломжгүй юм гэж харин сайд дуугарч чадсангүй. Ийм зам тавигдаад гойд сайн ажиллаж байлаа. Гэвч сайд шинэ шалтаг хэдийг гаргаж ирсэн аж. Тэрээр хэлсэн нь:

	— Төмөр замаар явах нь мориноос арай хурдан нь ч хурдан юм. Гэвч Орос оронд хурдан явах чухал биш хямд байх нь чухал. Төмөр зам манай хувьд хэтэрхий үнэтэй байна гэжээ. 

	Герстнер хэчнээн ч их шургуу хөөцөлдөж, их идэвх чармайлт гаргасан боловч Оросын сайдуудын зөрүүд занг дийлэхэд тэр бүхэн нь нэмэр болсонгүй. Тэгээд тэрээр эцэс сүүлд нь эхэлсэн үйлсээ орхин эх орондоо буцахаас өөр аргагүй болжээ.

	Түүнээс хойш арван гурван жил өнгөрсөн хойно буюу 1851 онд Петербургийг Москватай төмөр замаар холбосон бөгөөд бараг бүх сайдууд эрс татгалзсаар байхад нь тэр замыг тавьсан юм. Гэвч газрын эзэд тэр үед талх тариаг гадаадад Москвагаас Петербург хүртэл төмөр замаар, тэндээс цааш нь усан замаар зөөх нь ашигтай гэдгийг ухаарсан байлаа. Тэд төмөр зам тавих зөвшөөрлийг нэгдүгээр Николай хаанаас арайхийж олж авчээ. 

	Шинийг туурвигч, холуур тойруулагчдын яам хоёр

	Төмөр замын түүх галт онгоц, уурын машин болон бусад олон янзын нээлт бүтээлийн түүхийн нэгэн адил дээр үед туурвил бүтээл хэдий чинээ том байх тусам аж амьдрал, зан заншлыг төдий чинээ их өөрчилж, мөн түүнийг олон түмэн хүлээн зөвшөөрөх нь төдий чинээ төвөгтэй байсныг харуулж байна. 

	Эхэлсэн ажлаа зөвхөн дуусгахын тулд биш бас түүнийг хүлээж зөвшөөрүүлэхийн тулд шинийг туурвигчдад үлэмж их тэсвэр хатан зориг, үнэн үйлсдээ итгэсэн их итгэл хэрэгтэй байв. Санаа амарлингуй түшмэдээс туршлага хийж зөвшөөрөл олж авах, нээлт бүтээлийг нь хянаж үзэх комисс томилуулан гаргуулах гэж аливаа дарга нараас гуйж гувших, мөн бэлэн зэлэн болсон нээлт бүтээлийг авч хэрэглэх мөнгө санга гаргуулж авах гэж олон албан газар, их дээд хүмүүсийн хаалт шахалтыг давж гарах зэрэг олон бэрхшээлийг шинийг туурвигчид туулдаг байж билээ. 

	Английн нэрт зохиолч Чарльз Диккенс зуу гаруй жилийн өмнө «Бяцхан Доррит» гэдэг романдаа Английн засгийн газар гайхамшигт шинэ нээлтийг хэрхэн үзэж байсан тухай бичсэн байдаг. Энэ романд гардаг нэгэн шинийг туурвигчийн тухай яриаг энд сийрүүлье. 

	 

	«Ноён Кленнэм та энэ хүнийг харж болох сон болов уу. Нэр нь Дэниэль Дойс гэдэг. Энэ хүн бол айхтар луйварчин хүн гэдэг бодол мэдээжийн хэрэг танд төрөхгүй биз

	— Мэдээжээр, хаанаас даа гэж Кленнэм өчив. 

	— Тийм бодол төрөөгүй гэнэ ээ? Үнэхээр ч үгүй байхаа. Энэ бол хэрэгтэн хүн гэдэг бодол танд бас бодогдохгүй байгаа биз. 

	— Үгүй ээ. 

	— Үгүй гэнэ ээ? Энэ бол муухай хэрэг хийсэн хүн шүү дээ. Ямар хэрэг хийсэн бэ? Хүн алсан уу, хулгай дээрэм хийж, гал түймэр тавьсан уу, аль эсвэл худал үнэн хэлж хуйвалдаан түйвээнд оролцсон уу? Та юу гэж бодож байна? гэж асуухад Артур Кленнэм хэрэгтний үл мэдэг инээмсэглэхийг ажсанаа хариулсан нь:

	— Би бол эдгээр хэргийн алины нь ч энэ хүн үйлдээгүй байх гэж санана гэхэд ноён Мигльс өчсөн нь:

	— Таных зөв. Харин энэ хүн бол шинийг туурвигч хүн бөгөөд туурвисан зүйлээ улс орныхоо тусын тулд хэрэглэх санаа гаргасан хүн. Иймээс энэ хүн бол яриа байхгүй хэрэгтэн хүн мөн. Дойс бол дархан механикчийн ажилтай. Арван хоёр жилийн өмнө хийсэн нэг шинэ нээлт нь тус оронд их ашиг өгч болох юм. Би, энэ хүн тэр нээлтийг туурвихдаа хэчнээн мөнгө зарж, хэдэн жил ажил хөдөлмөр болсныг хэлэхээ больё. Гэсэн хэдий боловч энэ хүн түүнийгээ арван хоёр жилийн өмнө дуусгаж засгийн газарт нэг хүсэлт гаргасан байна. Засгийн газарт хүсэлт гаргасан яг тэр цагаасаа эхлээд энэ хүн хэрэгтэн болсон юм. Энэ хүн жирийн гэм хоргүй иргэн байхаа больж аюулт хүн боллоо. Тэр цагаас хойш энэ хүнийг муухай ялт хэрэг өдүүлсэн хүн мэтээр үздэг болжээ. Энэ хүн хамраас нь хөтлөөд хөөж зайлуулж шоолж доромжилж, муухай ширүүн харцаар хялайн харж, нэгэн залуу буюу настай дээдсээс нөгөө эрхэмсэг залуу буюу настай дээдэст явуулан нааш цааш нь холхиулж байвал зохих хүн болсон байна. Энэ хүн өөрийн цаг заваа буюу өмч хөрөнгөө өөрөө мэдэх эрхгүй болсон хүн. Энэ хүн ямар ч байсан, юу ч боллоо гэсэн ямар нэгэн арга чарга хэрэглэж байж холдож салж авууштай хэрмэл тэнүүлчин болжээ гэхэд нь тэрхүү шинийг туурвигч хэмээгчийн өгүүлсэн нь:

	— Би үнэхээр л ийм л сэтгэгдэлтэй, үнэхээр ялт хэрэг өдүүлсэн мэт явдаг юм. Би олон яамдаар орж гарахад намайг ямар нэгэн болох бүтэхгүй юм хийсэн мэт надтай харьцдаг байлаа. Би аргаа барахдаа чи ямар нэгэн ял зэм хийгээгүй шүү, нийтийн тусын тулд л зүтгэж яваа шүү гэж өөрөө өөртөө итгүүлэхийг удаа дараа оролдож байлаа. 

	Ийнхүү ноён Мигльс урьдчилан танилцуулж учрыг мэдүүлсний дараагаар хэн бүхний мэдэх, мэдэхээр барахгүй бүр андахаа байсан зүйлийг ярьж гарав. Энэ нь юу вэ гэвэл: хязгааргүй олон удаа хойш тавьж бичиг цаас болж байж ноёд уул хэрэгтэнд сая нэг өөрийн хөрөнгөөр хийсэн нээлтээрээ зарим нэгэн урьдчилсан туршлага хийх зөвшөөрлийг өгсөн мянга дөрвөн зуун далан хоёр тоот бичгийг зохиосон тухай, мөн энэ туршлагыг хийхэд нь зургаан гишүүний бүрэлдэхүүнтэй шалгах хорооныхон байлцсан ба тэдгээр хүндэт гишүүдийн хоёр нь ямар нэгэн юм харъя гэхэд арай л нүд муутай, хоёр хүндэт гишүүн нь ямар нэгэн юмыг сонсъё гэхэд арай л сонсгол муутай, нэг хүндэт гишүүн нь очиж үзье гэхэд хэт хөл муутай, нэг хүндэт гишүүн нь юмны учрыг олъё гэхэд хэт тэнэг байсан тухай өгүүлжээ. 

	Мөн цааш нь өгүүлсэн зүйл гэвэл: мөн аанай л бүдүүлэг муухай авирлаж, үг хэлээр дайрч давшилж, бас л хэдэн жил болж байж ноёд таван мянга нэг зуун гуравдугаар тоот бичиг зохиож уул хэргийг холуур тойруулагчийн яамны мэдэлд шилжүүлсэн тухай, уул яам энэ хэргийг саяхан тавьсан, тэгэхдээ хэн ч урьд нь дуулаагүй байсан шинэ зүйл мэтээр олон сар жил үзэж ирсэн тухай ярьжээ. Бас уул бүтээлийг Хавдар хэмээх гурван хөхөр, Хоол хэмээх нэг хүнд удаа дараа шилжүүлэхэд тэд нар уул хэргийн учир утгыг ойлгож мэдэхгүй, учир утгыг нь ухаж мэдье ч гэсэн мэдлэг чадваргүй бас ухаж мэдэх ч дургүй улс байсан бөгөөд тэгсэн мөртөө энэ зүйл бол хийж бүтээж болшгүй юм гэж хэнэг ч үгүй хэлж биеэсээ холдуулсан тухай мөн Холуур тойруулагчдын яам найман мянга найман зуун дөчин тоот бичигтээ «ноёдын гаргасан шийдвэрийг хүчингүй болгох үндэс шалтгааныг огт олоогүй» тухай, мөн энэхүү яам, тэрхүү ноёд ямар ч шийдвэр гаргаж чадаагүй гэдгийг нэг санахдаа, уул хэргийг архивын тавиурт аваачиж тавьсан тухай, тэгээд Холуур тойруулагчдын яамны тэргүүн сайд нэгэн өглөө уул хэрэгт эцсийн хариу өгч, тэр тэргүүн сайд Зэс Дух гэдэг нь уул хэргийг ер нь, ерөнхийд нь тухайн нөхцөл байдалд янз янзын үзлийн үүднээс авч үзээд, уул хэргийн хувьд гэвэл хоёр арга байна, үүнд нэг бол авч хэлэлцэхийг бүр мөсөн болих, эсвэл бүр эхнээс нь шинээр эхэлж болох байна гэдэг саналыг айлдсан тухай өгүүлсэн байна» гэжээ. 

	Зөвхөн Англид биш Европын олон оронд байдал ийм байсан юм. Галт тэрэг бусад олон нээлт туурвилын адил зам төмөр дээр гарч бат бэх зогсохоосоо өмнө Англи, Бельги, Оросын Холуур тойруулагчдын яамдаар их л сэлгүүцсэн юм даг. 

	Галт тэрэгний «хөгшрөх нас»

	Зарим нэгэн чухал нээлт нэлээд удаан «залуу» чигээрээ байхад зарим нь харьцангуй хурдаар «хөгширдөг» билээ. 

	Төмөр зам галт тэрэгнээс нэлээд урьд гарсан бөгөөд цааш нь ч олон «нас наслах» буй заа. Манай аж үйлдвэрийн төлөвлөгөөнд уурын галт тэрэг үйлдвэрлэх зүйл ороогүй, энэ нь цаашдаа түүнийг үйлдвэрлэхээ зогсоно гэсэн үг юм. Ийнхүү уурын галт тэрэг нэг их урт насалсангүй дөнгөж зуун тавин жилийн нүүр үзлээ. 

	Галт тэрэг «төрж» гарч байсан үед хэчнээн их баяр хөөр болж байлаа! Түүний намтрыг та бүхэн сая уншлаа. Галт тэрэгний «бага нас» хэцүү хүнд байсан бөгөөд арайхийж амьдралын замд орсон билээ. Дараа нь түүнд хүн бүхэн дуртай, хайртай болж тэрээр амархан өсөж торнин, хурдан идэр чийрэг болж билээ. 

	Стефенсон галт онгоцны хүчийг анхлан туршиж байсан тэр үед галт тэрэг цагт дөнгөж гучин километр хурдтайгаар явж, гуч орчим тонн ачаа даадаг байсан бол сүүлийн үеийн галт тэрэг цагт зуун километрийг санаа амар туулж, мянган тонн ачааг зоволтгүй даадаг боллоо. Тэгвэл ийм байсаар байтал энэ хүчирхэг унааг яагаад хэрэгцээнээс гаргахаар шийдсэн бэ?

	Дэлхий дахины эрдэмтэн мэргэд уурын галт тэрэгний нэг «өвчнийг» анагаах гэж нэг зуун жилийн турш ихэд оролдсоны эцэст уул «өвчнийг» анагааж болохгүй юм гэдэг дүгнэлтэд хүрчээ. Энэ «өвчин» бол их иддэг өвчин юм. Уурын галт тэрэгний «иддэг» нэг килограмм нүүрснээс дөнгөж жаран грамм нь түүнд ашиг болдог байлаа. Тэгвэл бусад есөн зуун дөчин грамм нь хаашаа очдог вэ? гэвэл утаа болж яндангаар замхарна. Галт тэргийг эрүүл морины нэгэн адил өвс тэжээл идсэн мөртөө хоёр дахин бага ажил хийдэг доголон морьтой зүйрлэж болох юм.

	Их хоол тэжээлийг их ашигтайгаар шингээж үл чадах энэ өвчин уурын галт тэрэгний хувьд үе уламжилсан өвчин юм. Яг л энэ өвчин уурын машиныг «булшилж» билээ. 

	Уурын галт тэрэгний ашигт үйлийн коэффициент нь уурын машиныхаас бага бөгөөд дөнгөж зургаан хувьд хүрэх ажээ. 

	Чухамхүү ийм учраас манай оронд уурын галт тэргийг үйлдвэрлэхийг зогсоосон юм. Тэгвэл оронд нь юу гарч ирэв. Цахилгаан станцад бол уурын машиныг ашигт үйлийн коэффициент нь нэлээд их уурын турбинээр сольсон билээ. Тэгвэл галт тэрэгний хувьд уурын турбин нүсэр том учир таарахгүй. Харин дотоод шаталтын хөдөлгүүр дизель таарсан ажээ. Таарахдаа яаж таарсан гэж санана!

	Хамгийн гол нь уурын элчит тэрэгний (дизель тавьсныг нь ингэж нэрлэдэг) ашигт үйлийн коэффициент нь бараг гучин хувьд хүрсэн бөгөөд энэ илчит тэрэг уурын тэрэгнээс тав дахин илүү ашигтай гэсэн үг билээ. Түүнээс гадна, зуун километр яваад ус хийх, хоёр зуун километр яваад түлшээ солих хэрэгцээгүй ажээ. Уурын элчит тэрэг нь зогсолтгүйгээр зургаан зуун километр гаруй буюу Москвагаас Ленинград хүртэл явж чадах агаад хурд нь цагт хоёр зуу орчим километр хүрч гурван мянган тонн ачааг даадаг байна. 

	Хуучин галт тэрэгний үйлдвэрийн заводод одоо илчит тэрэг хийж байна. 

	Гэтэл бас өөр сайн хөдөлгүүр байгаа бөгөөд энэ нь ямар нэгэн түлшийг өөртөө авч явах шаардлагагүй хөдөлгүүр юм. Уншигч та би цахилгаан тэрэгний тухай ярьж байгааг ухаараа биз ээ. Бүх төмөр замаар цахилгаан галт тэрэг явуулах ийм л зорилт бидний өмнө байгаа юм. Бүр одоо та Москвагийн аль ч буудлаас ойр хавийн дүүрэг явахдаа цахилгаан галт тэргэнд суудаг, алсын замд бол цахилгаан буюу элчит тэргээр явдаг билээ. Эдүгээ үе бол Москвад та нэг ч галт тэргийг олж харахгүй болсон үе болжээ.

	Учир юунаас цахилгаан тэрэг нь галт тэрэг зэрэг төмөр замын бусад хөсгөөс илүү тохиромжтой байдаг вэ? Түүний ашигт үйлийн коэффициент арай өндөр байгаа дээрээс үү? Энэ тийм биш юм. Харин цахилгаан тэрэгний ашигт үйлийн коэффициент нь дулааныхаас одоогоор бага байгааг бод л доо. Түүгээр үл барам төмөр замыг цахилгаанжуулах нь их үнэтэй ажээ. Учир нь өндөр, өндөр цамхаг дээгүүр цахилгаан утсыг татах, утсаар цэнэгийг гүйлгэх зам хоорондын салбар цахилгаан станцуудыг барих зэрэг маш их ажилтай ажээ. 

	Хэдийгээр байдал сэлт ийм боловч төмөр замыг цахилгаанжуулах нь илүү их ашигтай билээ. Төмөр замыг цахилгаанжуулах нь замыг зохистой ашиглах явдлыг хоёр дахин буюу заримдаа гурав дахин ихэсгэх нь ч байдаг байна. Үүнийг хэд хэдэн шалтгаанаар тайлбарлаж болно. Үүнд: жишээлбэл цахилгаан тэрэг зогссоны дараа дахин хурдаа авна гэх явдалгүйгээс гадна өндөр, өгсүүр замд ч гэсэн хурдаа саана гэх явдалгүй, замдаа түлш, ус авах гэж зогоож саатдаггүй байна. Ийнхүү шинийг туурвигч хүн өөрийн санааг хэрэгжүүлэх нь ашигтай эсэх, мөн өөр ямар хэмнэлт өгөх вэ гэдгийг бодохдоо ашигт үйлийн коэффициентоос гадна олон зүйлийг харгалзаж үзэх ёстой ажээ. Уурын галт тэрэг хэрэгцээнээс гарсан явдал түүний ашигт үйлийн коэффициент бага байсантай холбоотой байсан юм. Гэхдээ яг энэ шинж чанараар цахилгаан тэрэг нь уурын галт тэрэгнээс дөнгөж хоёр дахин илүү ашигтай, дизель тавьсан тэрэг тав дахин илүү ашигтай авч энэ хоёрын зөрчилдөөн дунд цахилгаан тэрэг нь ялсан байна. Түүний онц их биш ашигт үйлийн коэффициент тоноглолтын харьцангуй үнэтэй энэ бүхэн нь цахилгаанжсан төмөр замаар өдөр бүр хоёр дахин илүү олон галт тэрэг явж болох явдлаар нөхөгдөнө. 

	Галт тэрэгний талаар миний ярих гэсэн зүйл энэ юм. Дээр нь нэг юм нэмж хэлье. Нэг сонирхолтой зүйлийг эргэн санахад усан замын хөдөлгөөнийг сайжруулсан туурвил бүтээл нь хуурай замын хөдөлгүүрийн талаар гарсан нээлт бүтээлээс цаг ямагт түрүүлж байсан байна. Далбааг хэдэн мянган жилийн өмнө бүтээн туурвисан байхад харин хуурай замд XVIII зууны шувтарга хүртэл буюу уурын хөдөлгүүрт тэрэг гартал цорын ганц хөдөлгүүр нь амьтны булчингийн хүч байжээ. 

	Галт онгоц галт тэрэгнээс хориод жилийн өмнө бий болж, далайн дулааны онгоц хуурай замын элчит тэрэгнээс бас ах юм. Мөн манай атомын мөс зүсэгч онгоц далайд хөндлөн гулд зорчиж байхад хуурай замын атомын хөдөлгүүр одоо хараахан үгүй байна. 

	Харин гагцхүү цахилгаан галт тэргийг усан замд ашиглаж болохгүй, учир нь далай дээр цахилгаан станц барьж цахилгаан утас тавихад арай хэцүү билээ. Гэлээ гэвч цахилгаан хөдөлгүүр нэгэн төрлийн хөлөг онгоц буюу усан доогуур явдаг завинд хэрэглэж байна. Усан доогуур явдаг завь усан доогуур ормогц цахилгаан хөдөлгүүрээ залгаж, усан дээр гарахтайгаа зэрэг цахилгаан хөдөлгүүрийн аккумляторыг цахилгаанаар цэнэглэж завийг хөдөлгөдөг дизелиэр ажилладаг билээ.

	 


ГАЗАР ДЭЭГҮҮР

	[image: зурах, онгоц, агаарын хөлөг-г агуулсан зураг

Автоматаар үүсгэсэн тайлбар]

	АГААРЫН БӨМБӨРЦӨГ БА ДИРИЖАБЛЬ

	Анхны агаарын бөмбөрцгийн талаар юу юу бичиж байж вэ?

	Хүн төрөлхтний мянган жилийн мөрөөдөл буюу агаар тэнгэрт шувуу шиг дэгдэх гэсэн тэр мөрөөдөл хэрхэн хэрэгжсэн бэ?

	Хүмүүс хэдэн зуун жилийн өмнө далавч хийгээд дээш дэгдэх гэж оролдож үзэж байжээ. Гэвч шувууг дуурайх гэсэн бүх оролдлогын нэг нь ч амжилт олоогүй билээ. Шинийг туурвигчдын хувьд байгалиас сурах нь зайлшгүй чухал боловч техникийн хөгжлийн хэмжээ амьд амьтны хөдөлгөөнийг механик хэрэгслээр дуурайлган зохиох боломжийг тэр бүр өгөхгүй байсан ба энэ нь бас хамгийн шилдэг арга зам нь ч биш байлаа. 

	Дэвж дэрвэсэн далавчны тусламжтайгаар нисэх гэсэн оролдлого бүтсэнгүй. Агаараас хүнд үл хөдлөх далавчтай аппаратыг зохион туурвих санаа XIX зууны эцсээр хүмүүст төржээ. Харин хүмүүс дулаан агаар хүйтнээсээ хөнгөн, мөн агаараас хөнгөхөн хий байдаг (үүнийг эрдэмтэд XVIII зууны үед нээжээ) гэдгийг мэдсэнээс хойш агаарын бөмбөрцгийг хийх болсон байна. 

	Агаарын бөмбөрцөг зохион бүтээгчид нь Францын ах дүү Монгольфе нар гэж үздэг.

	Тэд нар зузаан цаасаар (хожим нь бөмбөрцгийг резинтэй хольсон эдээр хийдэг болсон юм) бөмбөрцөг нааж халаасан агаараар дүүргэжээ. Тэр үед агаар бол нууц нь тайлагдаагүй үл мэдэгдэх аймшигт зүйл мэт санагдаж байсан нь сүүлийн үе хүртэл сансрын уудам бидэнд ямаршуу санагдаж байсантай адил билээ. Агаарыг ашиглаж эхлэхдээ одоо үед сансрыг эзэмшиж байгаатай адил их л болгоомжтой ажиллаж байлаа. Ах дүү Монгольфе нар бөмбөрцгийг урьдаар хүнгүй явуулж дараа нь амьтан суулгаж, энэ бүхэн амжилттай болсны дараа өөрснөө сууж агаарт хөөрөхөөр шийдсэн байна. Энэ бол 1783 оны намар болсон явдал юм. Тэр цагаас хойш халаасан агаараар биш устөрөгчөөр дүүргэсэн агаарын бөмбөрцгөөр нисэх нь их болж билээ. Учир байдал ийм боловч үнэндээ ах дүү Монгольфе нар анхны агаарын бөмбөрцгийг бүтээсэн юм уу? Дээр үеийн нэгэн он дарааллын бичигт дурдсан нь: 

	 

	«1731 онд Рязань хотод Крякутный Фурвин хэмээх нэгэн хүн том бөмбөг хийгээд түүнийгээ муухай өмхий үнэртэй утаагаар дүүргэн гогцоо уяж гогцоо дээр суухад нь нэгэн ер бусын хүч түүнийг хуснаас өндөрт хөөргөснөө хонхны цамхагт очиж мөргөөд, азаар хонхны оосроос шүүрэн авч байж амьд гарсан байна. Түүнийг ингэлээ гэж хөөхөд нь Москва руу явжээ. Уг нь түүнийг газарт амьдаар нь булах гэсэн байна»

	 

	гэжээ. 

	Тэр үед хүн газраас дээш хөөрөхөд нь чөтгөр шуламс заавал дэм болдог гэж үзэж байсан цаг билээ. 

	Бас нэг эртний бичигт өгүүлсэн нь: 

	 

	«1729 онд Ряжск хотоос холгүй орших Ключ гэдэг тосгонд Хар Аянга гэдэг хочтой нэгэн дархан хүн утсаар далавч хийж хоёр гартаа ханцуй шиг углан өмсөөд хурц үзүүрт нь өд хатгаж, толгой хөлдөө мөн урт урт зөөлөн өд хийгээд өндөрт биш дор ч биш нисэн сүмийн дээвэр дээр буухад нь хар лам үзээд далавчийг нь шатааж өөрийг нь золтой л золигт гаргачихсангүй» 

	 

	гэжээ. 

	Хэрэв энэ бичигт үнэн явдлын тухай өгүүлсэн бол энэхүү Хар Аянга хэмээх дархан планертай төстэй нэгэн зүйлийг бүтээсэн ажээ. 

	Харанхуй бүдүүлэг, бичиг ном мэдэхгүй хүмүүс хар лам нарын ятгалгын дор аливаа нислэг хийсэн туршилтыг ер бусын хүчний үйлдсэн үйл гэж үзэж байсан нь гайхалтай ч биш юм. Түүгээр үл барам, соёл гэгээрлийн талаар их санаа зовдог хүн гэдгээрээ сайрхах дуртай мөн тэр үедээ хамгийн нэрт эрдэмтэдтэй захиагаар дандаа харилцдаг байсан хоёрдугаар Екатерина хаан хүртэл харанхуй бүдүүлэг тариачдаас тийм ч хол тасраагүй байсан нь сонин юм. 

	Францын агаараар аялагч Бланшар (энэ хүн 1785 онд анх удаа агаарын бөмбөрцөгт сууж Францаас Англид нисэж иржээ) өөрийн урлагийг Орост үзүүлье гэж гуйхад нь хоёрдугаар Екатерина хаан Орост ирнэ гэсэн санаагаа орхивол зүгээр биш үү гэж түүнээс хүсэж, «учир нь манай энд ямар нэгэн агаарын зүйлээр огт оролддоггүй ба аливаа нэгэн тийм туршлага нь үр ашиг үгүй учир манай энд хийхэд маш төвөгтэй» гэжээ. 

	Екатерина хаан хожим Наполеон Фультонийн хийсэн усан онгоц ямар ашигтай болж болохыг олж хараагүйтэй адил агаараар хөөрөх туршлагын чухлыг ухаарч мэдээгүй байна. 

	Гэлээ гэвч Екатеринагийн зарим нэг ойр дотнын хүмүүс арай холын хараатай байжээ. Парист сууж байсан Оросын элчин сайд Барятинский тайж бичсэн нь: «Хэрэв агаарын аялал үнэндээ сайн боловсронгуй болох аваас нэг газраас нөгөө газар хурднаар шилжих боломж буй болохын ачаар манай энэ өчүүхэн хорвоо дээр нэлээд юм, тэр дундаа улс төр худалдаа наймааны хэрэг онц шинэ байдалтай болох билээ. Аливаа нэгэн цэрэг дайны хүч стратегийн хөдлөл хөдөлгөөн нь дайсан этгээдийн хараанаас холдож чадахгүй. Тухайлбал, нэг ч цайз боомт удаан тогтож чадахгүй, учир нь агаарын машины ачаар их өндөр дээрээс шатдаг бодисыг хаяж болох юм» гэж бичжээ. 

	Өөрөөр хэлбэл Барятинский түргэн зам харилцаанд агаарын аялал ямар ашигтай болох тухай болон цэрэг дайны ач холбогдлын нь тухай бодож байсны дээр тагнуулын агаарын бөмбөрцөг болон агаараас бөмбөгдөж болохыг урьдаас харсан ажээ. Гэвч ийнхүү ирээдүй өөд хараагаа чиглүүлж гярхай нүдээр холыг харж байсан хүмүүс маш цөөхөн байв. 1784 онд Мениль хэмээх Франц хүн Москвад хүнгүй бөмбөрцгийг хөөргөхөд «Москвагийн хураамж бичиг» гэдэг сонин энэ тухай жирийн нэгэн сонирхол багатай зүйл мэтээр тоомсоргүй бичиж байлаа. Сонинд ингэж тоохгүй бичсэн нь тэр үед хаант засгийн түшмэд тийм нислэгт дурамжхан харьцаж байснаар тайлбарлагдах билээ. 

	Гэлээ гэвч тэр үед агаарын бөмбөрцөг хийж хөөргөсөн хүмүүс цөөнгүй байсан бөгөөд үүнийг хоёрдугаар Екатерина хаан тусгай шийдвэр гаргаж зогсоосон байна. Менилийн туршлага хийсний дараахан мөнхүү 1784 онд Екатерина хаан зарлиг болгосон нь:

	 

	«Шатдаг агаар буюу аливаа шатдаг найрлагатай зүйлээр дүүргэсэн агаарын бөмбөрцгөөс болж ямар нэгэн түймэр гарах буюу бусад аливаа золгүй явдлыг урьдчилан сэргийлэхийн үүднээс гуравдугаар сарын нэгнээс арван хоёрдугаар сарын нэгэн хүртэл ямар нэгэн хүн тийм бөмбөрцгийг агаарт хөөргөхийг зориглож болохгүй гэдгийг бид мэдэгдэж зарлиг болгож байна» 

	 

	гэжээ. 

	Тэгэхлээр зун бол огт болохгүй, өвөл бол хэн ч нисэх гэхгүй нь мэдээж билээ. Ингэж хоёрдугаар Екатерина хааны үед агаарт хөөрөх туршилт зогссон ажээ. Зөвхөн түүний нас барсны дараа нисэлтийг үргэлжлүүлж болох боломжтой болжээ. Гэхдээ түүнийг ямар нэгэн гал наадмын нэгэн адил сонирхолтой тоглоом мэтээр үздэг байсан бүлгээ. Мөн агаарын бөмбөрцгийг циркийн жүжигчид заримдаа хөөргөж тоглодог байв. 

	Мөн тэр үед Петербургийн профессор Черни нэгэн сонин зарлал гаргажээ. Тэр зарлалд бичсэн нь: 

	 

	«Хүндэт олны сонорт хүргэх нь: Миний бие агаарын аялалдаа энэ аравдугаар сарын арван зургааны өдөр гарах учраас энэхүү урьд өмнө үзэгдээгүй сонин үзвэрт оролцохыг хүндэт иргэдээс гүнээ хүсэх ба үзэх тухай захиалгыг энэ сарын аравны үесээр авах болой.... » 

	 

	гэжээ. 

	Гэвч Черни агаарт хөөрч чадсангүй билээ. Түүнийг агаарт хөөрөх гэж завдаж байх үед нь гүн Каменский бүр хүлээж ядаад Чернийг бөмбөрцгөө хурдан хөөргө гэж цагдаагийн газраар шаардуулжээ. Чингээд тэрээр цагдаагийн харгалзагчид бичсэн нь «Профессор Чернид ингэж очиж хэл: маргаашийн өдөр бөмбөрцгөө бэлэн болгоод нөгөөдрийн өглөөний арван нэгэн цагт юутай ч гэсэн яаж л нисгэдэг байна бөмбөрцгөө заавал нисгэ» гэсэн байна. Энэ хатуу ширүүн тушаал ч гэсэн нэмэр болсонгүй, Чернигийн нислэг бүтсэнгүй билээ. 

	Гэлээ гэвч агаарт хөөрөх туршлагыг хүмүүс их л сонирхдог боллоо. Бүтэл муутайг нь элэглэн шоолж, урагштай нэгэнд нь алга ташин баяр хүргэж байв. Сонин хэвлэлд агаарын хөөрөлтийн тухай нэлээд дорвитой өгүүллүүд зарим үед гарах болж, агаарын бөмбөрцгийг залж болох боломжийн тухай хүмүүс бодож сэтгэж эхлэв. 

	1803 онд Францын агаарын аялагч Гарнерен Петербургт хүрэлцэн ирж хэд хэдэн нислэг хийсэн нь ихэд амжилттай болж, их ч мөнгө олсон байна. 

	Агаарын залуургүй бөмбөрцгийг XVIII зууны үед зохиосон гэх ба үүнээс ч эрт зохиосон байж болох юм. Түүнээс хойш зуу гаруй жил болоход хүмүүс цааш нь нэг их урагшилж чадсангүй. Хүмүүст байгаагаасаа илүү амжилтад хүрч болох боломжгүй мэт санагдах үе ч байлаа. Харин агаарын бөмбөрцгийн хэмжээг зөвхөн нэлээд томруулж агаарын урсгалыг арай сайн ашиглаж сурч болох л байлаа. 

	Америкийн зохиолч Эдгар По (энэ хүн уран зохиолын олон сайхан өгүүллэг бичсэн билээ) мянган жилийн дараагаар агаарын аялал ямар байх тухай бичих гэж оролджээ. 1848 онд түүний туурвисан «Агаарын бөмбөрцгөөс бичсэн захидал» гэдэг нэртэй 1848 оны дөрөвдүгээр сарын нэгэн гэж хугацаа заасан өгүүллэгтээ ийнхүү өгүүлжээ: «Би нэгэн бохир муухай агаарын бөмбөрцөг дээр хоёр зуун хүний хамт их л зовж байна. Бид агаарын бөмбөрцгийн энэ тохь муутай байдлаас огтхон ч салахгүй юм гэж үү? Арай илүү тохитой харилцааны хэрэгслийг хэн ч зохиож чадахгүй юм бол уу? Ингэж яст мэлхий шиг удаан аялах нь ёстой хар там юм. Бид цагт зуу орчим километр дөнгөж явах юм. Хэцүү биш үү. Өнөөдөр бид төв станцтайгаа далайн утсаар ярилцлаа. Морзе анх удаа энэ харилцааны хэрэгслийг зохиож байх үед түүнийг далай дээгүүр тавьж болно гэж хэн ч итгэхгүй байсан гэдэг. Гэтэл одоо бол хийж ядах юм юу байсан юм бол оо гэж гайхширах юм. Энэ Атлантын далайн утасгүй бол бид яах улс вэ?

	Хүн анх удаа агаар мандалд хөөрч зүг бүр тийшээ явж болох боломжийг батлах гэж оролдож байхад тэр үеийн хүмүүс үүнийг сонсохыг ч хүсэхгүй байсан гэдэг. 

	Каучукийг гаргаж авах шинэ арга олдсон учир шинэ нээгдсэн хий их гайхамшгийг бүтээх болжээ. Бидний орчин үеийн аэростат мөн ч аюулгүй сайхан, аль ч талаараа тохиромжтой унаа юм даа. За бидэн рүү ирж яваа тэр том агаарын бөмбөрцгийг харъя л даа. Энэ бөмбөрцөг цагт зуу гаруй километрийн хурдтай, дүүрэн хүн суулгажээ. Бараг гурав дөрвөн зуу орчим хүн байгаа бололтой. Тэглээ ч гэсэн бүр километр өндөрт нисэж явааг хараач. 

	За тэгээд цагт зуу буюу хоёр зуу орчим километр ниснэ гэдэг бол тийм ч хурдан аялал биш юм. Канадын нутгаар төмөр замаар гарахдаа цагт гурван зуугаад километр явж байснаа санаж байгаа биз?» гэжээ. 

	Эдгар По бол элбэг арвин зөн билигтэй зохиолч гэдгийг бид түүний бусад зохиолоос нь мэддэг. Гэвч энэ өгүүллэгт зохиолчийн зөн билэг хомсхон гарчээ. 

	Мянган жилийн дараа хүмүүс тээврийн талаар ямар байхыг бодсон бэ? гэвэл төмөр зам бараг хэвээрээ, харин нэлээд хурдан болсон байна. Мөн л тэр агаарын бөмбөрцөг хэвээрээ, харин гурван зуун зорчигчдыг суулгадаг болж, нэлээд хурдан болсон авч үнэндээ замд тохиолдох агаарын урсгалаас болж тийм хурдтай явж хэрхэвч чадахгүй билээ. 

	Үүнээс гадна Леонардо да Винчи дөрвөн зуу гаруй жилийн өмнө агаараас хүнд нисэх аппаратыг хийж болно гэж бодож байсан тэр мэтийн зүйл зохиолчийн толгойд ер ороогүй байна. Мөн Эдгар По агаарын урсгалын эсрэг явж болох жолоодлоготой агаарын бөмбөрцгийн тухай ч мөрөөдөөгүй байна. Харин Эдгар По-д далайгаас тавьсан утсан харилцаа юм юмнаас илүү таалагджээ. Тэрээр бодохдоо мянган жилийн дараа далайн гадаргуу дээгүүр утас татаж чадах болно гэж үзжээ. Гэтэл Эдгар По энэ өгүүллэгээ бичихээс долоон жилийн өмнө хүмүүс далайн ёроолоор утас тавьж чадсаныг мэдээгүй байна. 1841 онд анх удаа усан доогуур харилцуурын утсыг тавьсан билээ. Харин Атлантын гадаад далайн ёроолоор утас тавих ажил Эдгар По тэр өгүүллэгээ бичээд гурван жил өнгөрөөд байхад эхэлсэн юм. 

	Зохиолч маань ирээдүйн мянган жилийн дараах хөгжлийг урьдчилан хэлэх гэж оролдсон боловч үнэн хэрэг дээрээ өөрөө цаг үеэсээ долоон жилээр хоцорсон ажгуу. :

	Агаарын хөлөг

	Константин Эдуардович Циолковский арван настай бага хүүхэд байхад нь нэг золгүй явдал тохиолджээ. Тэрээр улаан эсэргэнэ өвчнөөр өвчлөөд чих нь дүлийрч бүхий л насаараа дүлий явсан юм (өөр нэгэн алдарт шинийг туурвигч Томас Альва Эдисон мөн бага ахуй цагтаа дүлий болжээ. Энэ хүний тухай бид дараа ярих болно). Циолковский ингэж бүр эс боловч хагас дутуу дүлийрсэн нь сургуулийн үеийн нөхдөөс түүнийг ямар нэгэн хэмжээгээр холдуулсан байна. Тэрээр номд дур шуналтай болж нэлээд эрт эрдэм шинжилгээний ажил хийж эхэлжээ. Циолковский бусдаар туслуулалгүйгээр дан ганц ном ашиглан дээд тоог үзэж дуусгасан байна. Дунд сургууль төгсөөд багш болох шалгалтад сайн бэлтгэж шалгуулаад, хэдийгээр чихний сонсгол муутай хүнд хэцүү ч багшийн ажлыг хийж эхэлсэн байна. 

	Багшлах ажилд их хүч чадал, цаг зориулж байсан авч эрдэм шинжилгээ болон зохион туурвих ажлыг цаг гарган хийж байв. Эрдэм шинжилгээ болон зохион бүтээх ажил хийх нь туршлага хийх мөнгө байхгүй байсан учир ихэд төвөгтэй байж билээ. Багш хүний цалин хөлс тэр үед үлэмжхэн бага байсны дээр Циолковскийнхан өнөр өтгөн айл байсан болохоор бүр ч хэцүү байжээ. 

	Циолковский чухам юу хийж байсан бэ? Тэрээр хожим бичсэн нь: 

	 

	«Хамгийн тохиромжтой зам бол агаарын зам юм. Энэ зам бол хамгийн богинохон, хүйтэнд хөлддөггүй, засвар шаарддаггүй хамгийн аюул багатай, хуурай газар, далай гэж ялгалгүй аль ч нутагт байж болох зам юм. Хий агаарын хурдан хөдөлгөөн нь салхийг ашиглан ачаа таваарыг хямдхан зөөх ашигтай аргыг бидэнд өгч байна» 

	 

	гэжээ. 

	Циолковский жолоодлого бүхий агаарын хөлгийг зохиохын хүслэн болж байсан хүн билээ. 

	Агаарын бөмбөрцөг нь нэг ёсны салхины тоглоом байсан юм. Ийм бөмбөрцгийн хөдөлгөөнийг залуурдах гэдэг бол бараг бүтэмжгүй зүйл аж. Циолковский агаараас хөнгөн дотоод шаталттай залуур бүхий нисдэг аппарат зохиохоор шийджээ. Ийм хөдөлгүүр нь дуртай зүг рүүгээ явж болох ба мөн (агаарын урсгалын чигийг олох боломжийг нээх ёстой байлаа. Хэрэв агаарын урсгалын зүг чигийг олох юм бол хөдөлгүүрийг унтраагаад явж болох аж. Энэ нь хожим дирижабль гэж нэрлэгдсэн аппарат байсан юм. 

	Урьдах агаарын бөмбөрцгөөс ялгаа нь юуны түрүүн хэлбэр нь билээ. Циолковскийн агаарын хөлөг бөмбөрцөг хэлбэртэй биш гонзгойвтор хэлбэртэй байсан ба ийм нь агаарын эсэргүүцлийг бага үзэх тул хурд нь нэлээд нэмэгдэж өгөх байв. Циолковскийн санаж байснаар бол аэростатын бүрхүүлийг резинтэй хольсон эдээр биш уян хатан хавтгай металлаар хийх хэрэгтэй аж. Ийм хавтгай гөлмөн металлыг хооронд нь нийлүүлж бэхлэхдээ доторх нь гаднах агаарын даралтаас шалтгаалан агшиж тэлж байхаар зүйх ёстой байв. 

	Бүрхүүл заавал агшиж тэлж байхын учир юу вэ? гэвэл энэ нь Циолковскийн тэр гайхамшигт бүтээлийн нэгэн онцлог буюу аэростатыг температурын хүчээр жолоодох явдалд оршино. 

	Аэростатыг дүүргэсэн хөнгөн агаар нь (устөрөгч буюу гелий) халахдаа тэлж бүрхүүлийг сунгаж агаарын хөлгийн хөөрөх хүчийг ихэсгэнэ. Доош буух үед хийг халаахаа зогсооно. Тэгэхлээр бүрхүүл агшиж аэростатын хэмжээ багасаж доош бууж эхэлдэг байна. Циолковскийн төслөөр бол хийг халаах нь хэцүү ажил биш ажээ. Хөдөлгүүр дотор ашиглагдсан хийг гадагш нь гаргахгүйгээр бүрхүүлийн доторх хоолойгоор дамжуулахад тэр нь бүрхүүлийг халаах үед аэростатыг дүүргэсэн хий давхар халдаг байна. Тэрхүү хоолойг гүйцэд буюу дутуу таглаж хийн температурыг тааруулдаг аж. Хийн температур ихсэх тутам хий улам ихээр бүрхүүлийг хөвсийлгөнө. Энэ нь аэростатын хөөрөх чадлыг нэмэгдүүлнэ гэсэн үг юм. Ийнхүү бүрхүүлийг халааж өгөх нь өндөрт хөөрсөн аэростатыг хөлдөхөөс хамгаалдаг билээ. 

	Урьдах жолоодлогогүй агаарын бөмбөрцөг нислэгийнхээ үед хийгээ гадагш гаргах тутам хөөрөх хүчээ алдахаас биш нэмнэ гэж байхгүй. Урьд нь аэростатын жинг багасгаж байж түүний дээш хөөрөх чадлыг нэмэгдүүлэх цорын ганц аргатай байв. Жишээ нь, шуудайтай элс зэрэг ачааг авч яваад цааш нь дээшээ хөөрөх хэрэгтэй бол элсээ асгаж ачаагаа хөнгөрүүлнэ. Циолковскийн зохиосон температурын жолоодлого нь нэлээд тохиромжтой арга юм. Учир нь авч явсан хийгээ гаргаж байна гэж алдах мөн дээр нь элс бас авч явах зэрэг илүү ажлаас чөлөөлөх ёстой юм. 

	Дотоод шаталттай хөдөлгүүр нь агаарын хөлөг салхины эсрэг нисэхэд сэнсийг хөдөлгөж өгөх ёстой ажээ. 

	Калуга хотын багш Циолковский тэр үедээ хамгийн шинэ зоригтой энэ төслөө 1890 онд дуусгажээ. Хэдийгээр Циолковский хаант засгийн газар буюу аэростатыг хийхэд мөнгө өгч болох Оросын техникийн нийгэмлэгт энэ санаа бодлоо илтгэж тус дэмжлэг авах гэж оролдсон боловч нэмэр болсонгүй. Хаант засгийн түшмэлүүд өөрийн Орос хүмүүс хийсэн бүтээлд огтхон ч итгэдэггүй байв. Жишээ нь Оросын инженер Яблочков, Лодыгин нарын хийсэн цахилгаан дэнлүү гадаадаар дамжиж байж эргэж эх орондоо дөнгөж үнэлэгдэж билээ. Агаарын аяллын мэргэжилтнүүд гэж өөрсдийгөө үздэг Оросын техникийн нийгэмлэгийн зүтгэлтнүүд жолоодлогот аэростатыг эрс эсэргүүцэгчид байсан бөгөөд тэд огтхон ч үзэж танилцаж шалгаж сорилгүйгээр тийм аэростатыг барьж байгуулж болохгүй, байгуулахын ч хэрэггүй гэж үзэж байжээ. 

	Оросын гурван том эрдэмтэн Циолковскийг дэмжиж байсан юм. Энэ нь агаараар аялах асуудлыг ихээхэн сонирхож байсан Менделеев томоохон физикч Столетов, хожим «Оросын агаарын тээврийн эцэг» гэж алдаршсан Жуковский нар байлаа. Циолковскийн эсрэг байсан болохоор л одоо бид нэрийг нь мэдэх олон инженер Циолковскийн төслийг голж нэг нь ямар нэгэн дорвитой нотолгоогүйгээр бичсэн нь: «жолоодлого бүхий аэростат хэзээ ч зам харилцааны хэрэгсэл болж үл чадна. Харин дайн байлдаанд мөн ч их хэрэг бас болохгүй. Бүслэгдсэн хотоос мэдээ сэлт дамжуулах гэвэл утасгүй цахилгаан мэдээ ашиглавал арай хялбар, хямд агаад баттай байх биз ээ» гэжээ. 

	Хоёрдугаар Екатерина хааны элчин сайд энэ бичсэн зүйлээс зуун жилийн өмнө арай л холын хараатай байсан билээ. Тэрээр аэростатаас тагнуул хийж болох, шатдаг бодисыг өндөр дээрээс хаяж болох зэргийг урьдаас зөгнөн хэлснийг бид мэднэ. 

	Холын хараагүй инженерүүд Циолковскийн тухай маргаанд томоохон эрдэмтдээс яагаад илүү хүчтэй байв гэвэл, дирижаблийн загварыг хийх мөнгийг гаргах эсэхийг тэд мэдэж байсандаа л тийм хүчтэй байж. Тэгээд ч тэд мөнгө өгөхгүй шийдвэр гаргажээ. 

	Циолковский, дирижабль хэрхэн хийх тухай санаа бодлоо ном зохиолдоо бичиж төслийг нь гаргах зэргээр нэлээд сурталчилсан боловч мөнгө ер олж чадсангүй болой. Тэр үед инженер Голубицкий хэмээх хүн Циолковскийн тухай нэгэн том өгүүллийг сонинд нийтлүүлжээ. 

	Тэр өгүүлэлд бичсэн нь: «Би 1887 онд Боровск хотод Циолковскийтэй танилцаж билээ. Циолковский гэж нэгэн солио туссан шинийг туурвигч хүн байдаг тухай олны ярихыг ихэд сонирхож байв. Хүмүүс ярихдаа «Циолковский агаарын хөлөг агаар мандлаар үлэмж их хурдтайгаар дуртай газраа аялах цаг удахгүй ирнэ гэж батлан ярьдаг юм» гэж байв. Тэгээд би тэрхүү шинийг туурвигч гайхамшигт хүнтэй уулзахаар шийдсэн юм. 

	Эхлээд би түүнтэй уулзахад надад их л эвгүй сэтгэгдэл төрж билээ. Нэгэн жижигхэн өрөөнд тэд олуулаа, тэгээд бас ядуу гэдэг нь туйлгүй. Муу жижиг өрөөнд нь энд тэндгүй янз янзын загвар байх ба тийм жижигхэн байранд элдэв зүйл бүтээнэ гэж суудаг нь өрөвдмөөр байлаа. Гэвч хүмүүс ингэж элдэв бусын аар саар зүйлийг бололцоо гарган хийдэггүй бол галт онгоц, төмөр зам, цахилгаан утас зэрэг хүн төрөлхтөнд их ашиг тус болсон тэр нээлт бүтээлүүд байхгүй байх байсан билээ.

	Циолковскийтэй ярилцсан яриа миний сонирхлыг их татсан юм. Нэн түрүүн түүний загваруудаа хийдэг жирийн арга барил, тэдгээрийн ердийн бүтэц болон хийсэн чухал чухал дүгнэлт нь надад гайхаш төрүүлсэн билээ. Нэг зүйл миний санаанд өөрийн эрхгүй орж ирсэн нь Ньютон мэтийн олон олон аугаа их эрдэмтэн жирийн нэг ялимгүй туршлагаар үнэлж баршгүй их чухал шинжлэх ухааны дүгнэлтэд хүрдэг байсныг нь саналаа. Ер нь тэгээд гол нь хийлийн үнэ цэнд биш хөгжимчний авьяасад гэдгийг мэдэхгүй хэн байх вэ? Түүнээс хойш хэсэг болоод Москвагийн их сургуулийн профессор А. Г. Столетовтой уулзаж Циолковский бол жирийн нэгэн багш мөртөө дээд тоо мэддэг өөрийн ажилдаа шинжлэх ухааны үндэстэй ханддаг хүн юм, түүнийг бусад эрдэмтэдтэй танилцуулах юм сан гэж би ярьсан юм. 

	Столетовын ачаар Циолковский Москвад шинжлэх ухаан техникийн олон хурал дээр хэд хэдэн сонсголыг тавьж тэр тухайгаа хэвлэлд бичих боломж олж авсан билээ. 

	...Би саяхан Калуга хотод очиж бүхэл оройгоо Циолковскийнд сууж ярилцлаа. Циолковский аэростатын хэлбэрээс агаарын эсэргүүцэх хамаарлыг тодорхойлох шинэ энгийн багаж зэвсгээ надад үзүүлсэн юм. 

	Би Циолковскийнхаас явахдаа элдэв юм бодож билээ. Нэгд, одоо бол XIX зуун, аугаа их нээлт бүтээлийн зуун, нөгөөтээгүүр жирийн нэгэн ядуу хөдөлмөрчин хүнд хийж байгаа ажлаа сонирхвол зохих хүмүүст танилцуулах аливаа боломж одоо үед байхгүй байна гэж бодож билээ. 

	Циолковский хувьдаа баяжихыг ерөөсөө боддоггүй хүн байсан юм гэдгийг тэмдэглэвэл зохино. Тэрээр агаар мандлын уудмыг хүн төрөлхтөн эзэмшихэд тус дөхөм болох мэдлэгийн их санд өчүүхэн хувь нэмрээ оруулахыг хүссэн хүн байлаа. Циолковский надад ингэж ярьж билээ. 

	— Хийсэн зүйлийг минь хүмүүс шүүмжлэхээс би огтхон ч айхгүй байна. Харин би гав ганцаараа, бас тэгээд ганц миний хүч юу ч болохгүй байгаа минь намайг айлгах юм» гэжээ. 

	Энэ өгүүлэл бол их зөв, ухаалаг бичсэн зүйл байсан боловч хаант засгийн түшмэд нар Циолковскийн төслийн нэгэн адил энэ өгүүллийг цөм л бага анхаарч үзсэн ажээ. 

	Тэгтэл тэр үед Германд жолоодлого бүхий аэростатыг хийх ажил эхлээд байлаа. Циолковский төслөө нийтлүүлээд таван жил болоод байтал Германы нэгэн баян газрын эзэн Фердинанд Цеппелин гүн эзэн хаандаа дирижаблийнхаа төслийг танилцуулсан бөгөөд уул төсөл Циолковскийнхийг бодвол илүү нарийн төвөгтэй үнэ ихтэй атлаа боловсронгуй бус төсөл байлаа.

Автоматаар үүсгэсэн тайлбар]

	 

	Циолковский бүтээлээрээ хаант засгийн зүгээс дэмжлэг олж авч чадаагүй учир өргөн олон түмнээс тусламж гуйхаар шийдсэн байна. Гэтэл аэростатынхаа учир холбогдол ашиг тусыг нь олонд өргөн дэлгэр танилцуулах боломж түүнд байгаагүй ба дирижабль хийх гэж ажил төвөг болж болж байж дөнгөж дөрөвхөн рубль цуглуулсан гэдэг. 

	Харин Цеппелин гүн Германы эзэн хааны дэмжлэгээр үй түмэн мөнгийг цуглуулжээ. Тэгээд уул шинийг туурвигчийн нэрээр Цеппелин гэж нэрлэсэн дирижаблийг 20 дугаар зууны эхэн үед дараа дараагаар хийж гаргадаг боллоо. Циолковский амжилтад хүрч чадаагүй, Цеппелин гүн их амжилт олсон нь Орос орон тэр үед техникийн талаар хоцрогдсон байснаар зөвхөн тайлбарлагдах биш ээ. Хэрэв Циолковскийг зоригжуулж байсан санаа бодол Цеппелинийг мөн зоригжуулж байсан бол Цеппелин засгийн газраас тийм их мөнгийг тэгж амархан олж авахгүй байсан билээ. 

	Оросын шинийг туурвигч Циолковский зам харилцааны хэрэгслийг улам сайжруулж үнийг нь хямдруулахыг мөрөөдөж байсан юм. Циолковский бичихдээ: «Дэлхийг тойрох аялал дөчин рублиэс үнэтэй байх ёсгүй. Москвагаас Петербург хүртэл тавин мөнгө болно. Ийм хямд үнэтэй аялал хүмүүст ямар ч үед дэлхийн дуртай газартаа явж болох боломжтой болгоно. Экватороос манай нутагт зуун килограмм жимсийг таван рубль хүрэхгүй үнээр тээвэрлэх болно...» гэжээ. Харин аэростатыг хэрэглэх ирээдүйн боломж их биш байсан нь хожим тодорхой болсон боловч агаарын хөлөг байхгүй байсан тэр үед түүнийг хийх нь хүн төрөлхтөнд маргаангүй их ашиг өгч болох байлаа. 

	Тэгвэл Цеппелин гүн шал ондоо зүйлийг бодож байсан бөгөөд дайсны нутагт агаараас тагнах бөмбөг хаях төдийхөн зорилго тавьсан юм. 

	Чухамдаа энх цагийн тээвэр харилцаанд биш цэрэг дайнд холбогдолтой бүтээл хийх санал гаргасан нь түүнд дирижаблийг хийх мөнгийг Германы засгийн газраас авах боломж олгожээ. 

	Нэгдүгээр дайнд тэрхүү «Цеппелинүүдийг» зөвхөн Германы тал ч биш, Оросын тал ч гэсэн хэрэглэсэн билээ. Хаант засгийн газар Циолковскийн саналыг дэмжих нь байтугай төслийг нь жанжин штаб мэдэж байсан атал зохих мэргэжилтнүүдээрээ судлуулъя ч гэж бодсонгүй. 

	Хаант засгийн арми дирижаблиар зэвсэглэсэн боловч тэр нь онцгүй хийгдсэн байсан учир дайны ажиллагаанд бараг ашиг болоогүй билээ. 

	Хөнгөн хий дүүргэсэн агаарын хөлөг, агаараас хүнд аппарат нисэх онгоц хоёрын хооронд 20 дугаар зууны эхээр үүссэн тэр маргаанд урт удаан замыг туулж байж эцсийн дүнд нисэх онгоц ялсан юм. 

	Агаарт нисэх гэж хүмүүс балар эрт цагт мөрөөдөж байсан боловч тэр үед агаараас хөнгөн нэг ч зүйлийг мэддэггүй байсны улмаас агаарын бөмбөрцгийн тухай ямар нэгэн мөрөөдөл ч байхын нөхцөлгүй байлаа. 

	Аэростат бол шинжлэх ухааны олон нээлтийн үндсэн дээр гарсан бүтээл юм. 

	Хүмүүс эхлээд дулаан агаар хүйтэн агаараас хүнд гэдгийг мэдэж дараа нь 1787 онд Францын физикч Антуан Лавуазье усыг задалж устөрөгчийг гаргаж аваад устөрөгч нь агаараас хөнгөн гэдгийг нээсэн билээ. 

	Хүмүүс шувууны нисэхийг өдөр бүр ажиглаж байсан учир далавчны тухай мөрөөдөл агаарын бөмбөрцгийн тухай мөрөөдлөөс хэдэн мянган жилийн өмнө гарсан юм. Хэдий тийм боловч хүмүүс далавчийн тусламжтайгаар нисэхээсээ зуун тавь, хоёр зуун жилийн өмнө агаарын бөмбөрцгийг хэрэглэн агаарт хөөрсөн аж. 

	ДАЛАВЧНЫ МӨРӨӨДЛӨӨС АНХНЫ АЭРОПЛАНД ХҮРСЭН НЬ

	Гурван мянга гаруй жилийн өмнө эртний Грекчүүд эцэг Дедал хүү Икар хоёрын тухай домгийг гаргажээ. Аугаа их зураач, зохион бүтээгч, уран барималч Дедал (энэ хүн алх, өрөм зохион бүтээсэн гэдэг үг бий) шувууны өдийг утас хялгасаар уяж шааг тосоор нааж дөрвөн далавч хийгээд Минос хаанд олзлогдоод байсан Крит арал дээрээс эх нутаг Афин руу нисэхээр агаарт хөөрчээ. 

	Дедал хүүдээ наранд ойртож болохгүй, ойртвол шаагийг хайлуулчихна гэж захисан боловч нислэгтээ баярлаж хөөрсөн Икар улам улам дээшээ хөөрсөөр байлаа... Нар далавчны тосыг хайлуулахад Икар өндөр дээрээс унаж далайн усанд живж амь сүйдсэн байна. Харин Дедал нутагтаа эсэн мэнд нисэн иржээ. 

	Икарын амь сүйдсэн тэнгисийг түүний дурсгалд зориулан Грекчүүд Икарын тэнгис (одоо тэр нь Эгийн тэнгисийн хэсэг юм) гэж нэрлэжээ. 

	Тэр цагаас хойш Икарын дүр хүн агаарт нисэх мөрөөдлийн бэлгэдэл болсон билээ. 

	Энэ мөрөөдөл улам улам газар авсаар эцсийн бүлэгт тэр нь нислэгийн тухай үлгэр тууж байхаа больж зураг төсөлд биеллээ олж, анхны нисэх аппаратыг, сүүлдээ бодитойгоор төлөвлөх боллоо. Далавчны анхны зураг төсөл одоогоос бараг таван зуугаад жилийн өмнө XVI зууны эхээр гарсан нь нэг ёсондоо Дедалын хойчийг залгамжилсан зүйл болсон юм. Леонардо да Винчи домогт Дедалын нэгэн адил аугаа их зураач, механикч хүн байсан билээ. Леонардо да Винчи нас барж гурван зуун жил өнгөрсөн хойно түүний зураг төсөл тэмдэглэлийг нийтэлсэн ажээ. Тэр бүгдийг эрдэмтэн мэргэд уншиж үзээд аугаа их зураач Леонардо да Винчи бас аугаа их эрдэмтэн байсныг олж мэдээд ихээс ихэд гайхсан бөлгөө. Леонардо да Винчи XVIII зуун болон XIX зууны эхээр эрдэмтэд шийдвэрлэх гэж ядаж цөхөж байсан физик механикийн нарийн нарийн асуудалд зөв хариултыг бүр XVI зууны эхээр өгсөн ажээ. 

	Леонардо да Винчи онолынхоо нээлт, ажигласан ажиглалтаа практикт хэрэглэхийг эрхэмлэж байсан бөгөөд нэг нээлт нь нисэх аппаратыг хийх тухай юм. Леонардо да Винчи шувууны нислэгийг зурж аваад агаарт хэрхэн элэн халин дүүлэхийг болон мөн яаж газарт буудгийг судалж байсан нь XIX зууны эцсээр планер аэропланыг зохиогчдын оролдож байсан тэр ажиглалтуудыг хийж байсан байна. 

	Леонардо да Винчи эхэн үедээ далавчийг булчингийн хүчээр хөдөлгөж болно гэж бодож байсан нь домогт Дедалын нислэгийг хэрэгжүүлэх гэсэн нь болой. Гэвч хүний биеийн бүтцийг гүнзгий судалж хүний булчин нь онц хүчтэй хөдөлгүүр биш юм гэдгийг бат мэдэж авсан байна. Чингээд тэрээр хэлбэрээрээ орчин үеийн аэроплантай төстэй аэропланы зургийг зохиожээ. Харин нэг зүйл дутагдаж байсан нь хөдөлгүүр юм. Аэропланд тохирох энэ хөдөлгүүр гарах болтол техник түүнээс хойш бас дөрвөн зуун жил хөгжих хэрэгтэй байжээ. 

	Леонардо да Винчи дэлхийн анхны планерын загварыг хийсэн авч туршиж үзээгүй ажээ. 

	Шинжлэх ухаан техникийн хөгжлийн янз бүрийн үе шатанд адилхан санаа бодол давтагдан гарч болдог байна. Дедал, Икар хоёрын тухай домогт илэрхийллээ олсон мөрөөдлийг Леонардо да Винчи өөрийнхөө зураг төсөл нислэгийн тухай эрдэм шинжилгээнийхээ ажилд хэрэгжүүлсэн билээ. 

	Леонардо да Винчийн энэ санаа XIX зууны хоёрдугаар хагаст дахин гарч иржээ. Хэд хэдэн орны эрдэмтэд Леонардо да Винчийн нэгэн адил нэгэн зүйлийг бодох болсон нь шувуу дандаа далавчаараа дэвэн нисдэггүй бас дэлгэсэн далавчаа хөдөлгөлгүй агаарт тогтож нисэж чаддагийг анхаарч үзэх болжээ. Энэхүү санаа агаараас хүнд нисдэг аппаратыг хийх гэсэн оролдлого амжилтад хүрч болох тийм шинжлэх ухаан техникийн хөгжлийн төвшинд дахин гарч иржээ. Шувууны нислэгийг ажиглах ажиглалтын дээр хүүхдийн эртний нэгэн тоглоом цаасан шувууны нислэгийг судлах явдал бас нэмэгдсэн билээ. Хүүхэд үзүүрт нь цаасан шувуу уясан утсыг барин гүйхэд цаасан шувуу улам улам дээш хөөрдөг. Тэгвэл цаасан шувуу хүнийг хөөргөж чадахгүй гэж үү? гэсэн асуудал гарч ирнэ.

	Оросын шинжлэх ухааны академийн гишүүн алдарт математикч, механикч Ломоносовтой нэгэн үед амьдарч байсан Леонард Эйлер бичихдээ: 

	 

	«Томчуудын тоомсорлон үздэггүй хүүхдийн тоглоом цаасан шувууг хэзээ нэгэн цагт гүн гүнзгий судлах цаг ирнэ» 

	 

	гэжээ. 

	Өнгөрсөн зууны далаад онд далайн цэргийн офицер Александр Федрович Можайский үл хөдлөх далавчтай нисдэг аппаратыг хийх гэж зорихдоо Эйлерийн тэр зөгнөн хэлж байсныг мэдэж байсан ч байж болно. Можайский их зоригтой туршлага хийжээ. Тэрээр өөрөө дүүжлэгдэж болох тийм том цаасан шувууг хийгээд гурван сайн морь хөллөсөн тэргэн дээр тавьжээ. Тэрэгний хөтөч цаасан шувууны оосрыг барин давхихад цаасан шувуу тэрэгнээс хөндийрөн Можайскийг өргөн агаарт хөөрчээ. 

	Энэ туршлагад тоглоомын шувууг барин гүйдэг хүүхдийн оронд гурван морь хэрэглэсэн байна. 

	Ингэж Можайский бүх хүч чадал, амьдралаа зориулсан нисдэг аппарат хийх ажлаа эхэлж билээ. 

	Нисдэг аппаратыг хийхээс өмнө хоёр үндсэн гол асуудлыг Можайский шийдвэрлэх хэрэгтэй байжээ. Нэгдүгээр асуудал нь нисдэг аппаратыг агаарт бат тогтвортой байлган нааш цааш хөдөлгөж хурдыг ихэсгэж байхын тулд тоглоомын цаасан шувууны хэлбэрийг зохих ёсоор өөрчлөх асуудал байсан бөгөөд энэ асуудлыг шийдвэрлэхийн тулд маш олон туршлага хийж нэлээд тооцоо гаргаж цаасан шувуунаас гадна шувууны далавчны хэлбэрийг судлах хэрэгтэй байлаа. 

	Хоёрдугаар асуудал нь гурван морь буюу гүйж байгаа хүүхдийг юугаар солих өөрөөр хэлбэл нисэх аппаратад ямар хөдөлгүүр тавих асуудал байв. Можайский ажиллаж байсан тэр үед дотоод шаталттай сайн бат найдвартай хөдөлгүүр бараг байгаагүй учир нисэх аппаратдаа багахан хэмжээний уурын машиныг тавихаар шийджээ. Тэрхүү уурын машин нь усан онгоцонд байдгийн адил сэнсийг хөдөлгөх ёстой байлаа. 

	Эргэлдэж байгаа сэнс нь нисдэг аппаратаас агаарыг шидэлж түүний дээр (хэрэв сэнсийг өнөө үеийн нисдэг тэрэгний адил аппарат дээр тавьсан байвал) буюу дор өмнө нь (хэрэв сэнсийг онгоцны адил өмнө нь тавьсан байвал) сийрэгжсэн зайг бий болгох бөгөөд тэр зай руу аэроплан тэмүүлэх ёстой ажээ. 

	Ийм боломжийг бүр Леонардо Да Винчи мэдэж байсан бөгөөд түүний бичиг хэргээс аэропланы зураг төслөөс гадна нисдэг тэрэгний нэгэн сонирхолтой зургийг олжээ. 

	Гэвч аппаратыг хэрхэн жолоодох, хэрхэн бат бэх болгох энэ бүх асуудал XIX зууны эцэс хүртэл хараахан тодорхойгүй байлаа. Можайский аэропланыг бат бэх хэлбэр болон түүнийг залуурдах аргыг эрэлхийлэх явцдаа маш их зүйлийг хийсэн байна. Можайский эхлээд сэнсийг хөдөлгөөнд оруулдаг цагийн пүрш бүхий аэропланы загварыг хийж нисгэж үзсэн билээ. 

	Харин Можайский аэроплан хийх гэж олон жил хүч чармайсан тэр их ажил хөдөлмөрийн нь талаар бид маш бага зүйлийг мэддэг билээ. Түүний хийсэн олон загвар хэвээр хадгалагдаж үлдсэн боловч харин бүх зураг төсөл нь алга болжээ. 

	Бид энэхүү шинийг туурвигчийн их хүч гарган даван туулсан саад бэрхшээлийг бас мэдэх билээ. Тэр үеийн тэргүүний эрдэмтэд тухайлбал нисэх аппаратыг хийх анхны туршлагыг ихэд сонирхож байсан Менделеев нар Можайскийг дэмжиж байлаа. 

	Гэвч Можайский хориод жилийн дараа Циолковскийн нэгэн адил туршлага хийх мөнгө тэр үед олгож байсан хаант засгийн түшмэдийн дэмжлэгийг олж авч чадаагүй юм. Можайский энэ зүйл Орос оронд хэрэгтэй, түүнийг хийхэд удаж цөхөх явдалгүй юм гэж олон зураг төсөл загвар тооцоо гарган байж тэд нарыг олон жилийн турш итгүүлэх гэж оролдож билээ. 

	Можайский амьдралын аливаа бусад асуудлыг умартан, ажил хийж олсон мөнгө бүрээ туршлагад зориулан, нэгэнт эхэлсэн зүйлээ дуусгахын тулд улам шургуу хөдөлмөрлөсөөр байв. 1881 онд аэроплан хийх эрхийг дэлхийд анх удаа олж авчээ. 

	Үнэн зөвийг нь тэр үеийн шинжлэх ухаан баталж чадахгүй байсан хувийн туршлага тооцоон дээрээ тулгуурлан нисдэг аппарат хийнэ гэдэг бол баатарлаг гавьяа байсан юм. Тэрээр онгоц хийхээс гадна бас өөрөө зохиосон зураг төслийн дагуу хүнд биш уурын машиныг бүтээх хэрэгтэй байлаа. 

	Петербургийн ойролцоо Улаан тосгон гэдэг цэргийн бэлтгэлийн талбайд Можайский хийсэн аэропланаа угсарч эхэлсэн бөгөөд тэр ажлаа 1882 онд дуусгажээ. Түүний хийсэн аэропланыг цэргийн газрын комисс үзсэн нь лавтай боловч чухам ямар шийдвэр гаргасан нь одоо тодорхойгүй билээ. 

	Магадгүй аэропланыг болсон байна гэж комисс үзсэн ч байж болно. Учир нь аэроплан хийх эрхийг нь хасаагүй юм. 

	Хадгалагдаж үлдсэн түүний нэгэн зураг төслийн байдлаас үзэхэд Можайскийн аэроплан орчин үеийн онгоцонд байдаг таван хэсэг болох далавч их бие сэнс бүхий хөдөлгүүр онгоцны тогтворыг хангагч сүүл хэсэг болон аэропланы их биеийг тогтоож байдаг дугуйнуудын хэсэг энэ бүхэн цөм байсан байна. Зөвлөлтийн эрдэмтдийн тооцоолж үзсэнээр Можайскийн аэроплан нисэж чадах байжээ. Чухамдаа тэр аэроплан ниссэн юм уу эсвэл газраас жаахан хөндийрүүлэн хөдөлгөж чадсан юм уу гэдэг талаар бидэнд баттай мэдээ баримт байхгүй билээ. Гэвч нүсэр хүнд, бас их түлш шаарддаг уурын машиныг бодвол илүү тохиромжтой хөдөлгүүр байгаагүй цагт агаарын тээвэр амжилттай хөгжиж чадахгүй билээ. 

	Гагцхүү Можайскийгаас хойш 20 жилийн дараа дотоод шаталттай бат найдвартай хөдөлгүүр буй болсон үед агаараас хүнд аппаратаар анхны бага зэрэг урт нислэгийг хийсэн билээ. Ийм аппаратыг Америкийн ах дүү Райт нар зохиожээ. 

	Тэд нар Можайскийн хийсэн тэр бүх урьдчилсан шинжилгээг бүгдийг шинээр хийсэн бөгөөд харин Оросын зохион бүтээгчээс ялгаатай нь тэд нарын хийсэн ажлын бүх үе шат бидэнд сайн мэдэгдэж байгаа билээ. Ах дүү Райт нарын хийсэн аэропланы бүтэц нь нэг ч их сайн биш гэж хэлж болно. Харин Можайскийн зарим нэг санаа арай дээр байжээ. Хэдий тийм боловч ах дүү Райт нарын хийсэн нисдэг машин агаарын тээвэр их ирээдүйтэй юм гэдгийг олонд итгүүлж өгч билээ. 

	Ах дүү Райт нар аэропланаа яаж хийсэн тухайгаа ярих нь сонирхолтой бөгөөд учир нь шинийг туурвигч хүн хэрхэн анх төрсөн санаагаа хэрэгжүүлдгийг эндээс харж болохоос гадна энэ нь шургуу хөдөлмөр уран санаа, арга чадварыг шаарддаг, бас олон удаа ялагдал үзэж байгаад эцсийн бүлэгт бүрэн бус ч гэсэн ялалтаар дуусдаг нарийн төвөгтэй атлаа сонин зам байдгийг ажиглаж болох юм. 

	АХ ДҮҮ РАЙТЫН АЭРОПЛАН

	Туршаад үзвэл яасан юм?

	«Бид бүргэдийн зүг найман зуу орчим метр ойртож очиход тэр шувуу сэрсэн юм шиг өндөсхийж далавчаа хэд хэд дэвсэн авч байрнаасаа огт хөдөлсөнгүй. Бас хэдэн метр ойртоход далавчаа дутуу дэлгэсэн боловч огт дэвэлгүй бидэн рүү зүглэв. Бууны дуу тасхийв. Одоо бүргэд маань зүгээр явах биш хурдан гүйж байлаа. Тэрээр далавчаа алгуурхан дэвэн хурдаа авч сүүлдээ газар дээгүүр гулсах мэт гүйнэ. Тэгээд өгсөх налуу шугамаар дээш дэгдэн дээшилсээр сууж байсан газраасаа долоо орчим километрт байгаа үүрнийхээ зүг халин одов. Тэр шувууны сууж байсан элсэрхэг газар дээр хумсных нь мөр тов тодхон гарсан байх бөгөөд хэзээ нисэн одсоныг нь заах мэт бөлгөө. Бүргэд шувуу биеийн жингээ хөнгөрүүлэн далавчныхаа тусламжтайгаар хөдөлгөөнөө түргэсгэх тутам тэрхүү мөр аажмаар урт нарийн зураадас болсон байв. Бүргэд эхлээд сууж байсан тэр цэгээс мөр үгүй болсон тэр газар хүртэлх зайг хэмжээд үзвэл газраас хөөрөх хүртлээ хорин метр гүйжээ гэдэг нь мэдэгдэж байлаа». 

	Вильбур Райт уншиж байсан энэ номоо хаан бодлого болов. Орвиль дүү нь унадаг дугуйгаа засаж байснаа түлхүүр багажаа хойш тавин гараа угаагаад ахдаа хэлсэн нь:

	— Өнөөдөр ч олигтой юм болохгүй юм шив дээ. Явж зугаалах уу даа гэжээ. Тэр хоёр дуугүй гар гараасаа барилцан дархны нь газар байдаг Америкийн тэр Дейтон хэмээх жижиг хотын гудамжаар алхлав. Тэр үед (1896 онд) ах Вильбур нь хорин есөн настай, дүү Орвиль нь хорин таван настай байжээ. 

	Тэр хоёр хотоос гараад нэгэн бяцхан толгойн ёроолд очиж сууснаа командалсан мэт нэгэн зэрэг хоёулаа дээш өлийн харав. Ах дүү хоёр нэг нэгэнтэйгээ юу ч ярилцалгүй суух авч хоёулаа нэг л юмны тухай бодож суулаа. Тэгээд ч тэр хоёр нэг их удсан ч үгүй алсад нэгэн жижигхэн цэг томрон томорсоор тэдний зүг айсуй байгааг ширтэнэ. Тэгтэл энэ бол том сар шувуу байлаа. Энэ шувуу тэр хоёр өөрийг нь сонирхсоноос дутуугүйгээр тэднийг сонирхсон бололтой. Тэр сар шувуу алгуурхнаар нэг дээшлэн, нэг доошлон далавчаа үл хөдөлгөсөн чигээр тэр хоёрын сууж байгаа толгойг хэд тойров. 

	— Орвиль ээ! Шувуу чинь гол нь тэнцвэрээ л алдахгүй байвал болдог юм байна шүү дээ. Газраас дээш нь дэгдэн байгаа агаарын бүлээн урсгалаар биеэ тэнцүүлж явдаг юм байна. Нэг үгээр хэлэхэд агаарын урсгал дээгүүр хөвж байгаа юм шиг юм аа даа. Энэ шувуу дэвэн нисэхгүй элэн хальж байна шүү дээ. 

	— Харин тиймээ. Усан онгоцон дээгүүр эргэлдэж байгаа цахлай шиг л юм. Цахлай ч гэсэн усан онгоцны яндангаас гарсан бүлээн агаарын урсгалд орохдоо мөн л далавчаа үл хөдөлгөн дээш нь хөөрдөг биш билүү... Энэ хоёр ах дүүгийн бодлого болсон, хоорондоо ярилцсан, хийж байгаа ажлаа орхин зугаалгад явсан энэ бүхэн өөрөө хийсэн асар том далавчнуудынхаа тусламжтайгаар хэдэн жилийн турш нисэх гэж оролдсон Германы планер туурвигч Отто Лилиенталь амь үрэгдсэнийг сонсоод сэтгэл нь хөдөлсөнтэй холбоотой байлаа. 

	Лилиенталь маш өндөр цамхаг барьж түүн дээрээсээ харайхад нь далавч нь түүнийг агаараар залж алгуурхнаар өөрөө газарт бууж байсан билээ. Гэвч тэр агаарт хэдхэн секундээс илүү байж чадаагүйн дээр нэг ч удаа зуун метрээс илүү нисэж амжаагүй ажээ. Сүүлчийн удаа нисэхдээ салхи огцом хөдлөхөд планер нь шидэгдэж нисэгч өөрөө газарт үхэтхийн унажээ. 

	Хэдийгээр Лилиенталийн нислэг бүтэмж муутай болсон боловч түүний гавьяа үлэмж их билээ. Тэрээр агаарын урсгалын хөдөлгөөнийг сүрхий судалж агаараас хунд аппаратаар нисэхийн тулд нэн түрүүн агаарт тэнцвэр алдахгүй байж сурах хэрэгтэй гэдгийг ойлгож мэджээ. 

	Орвиль өгүүлсэн нь:

	— Ахаа, бид багадаа хэрэглэж байсан тэр тоглоомын шувуугаа нисгэж ажиглаж үзвэл яасан юм бэ? гэхэд Вильбур тэмдэглэлийнхээ дэвтрээс тастаж авсан цаасыг доош нь шидээд хэлсэн нь:

	— Хараач цаас шууд газар руу нисэхгүй байна шүү. Эмнэг морь шиг холбичин нааш цааш нь дэнжгэнэн эргэлдэж байгааг. Харин юуны түрүүн энэ эмнэг морины жолооч л барьж сурах хэрэгтэй гэжээ. 

	— Бид туршаад үзвэл яасан юм бэ? гэж бодлого болсон байртай Орвиль өчив. 

	— Харин тиймээ. Ингэвэл ч сайхан л юм даа. Агаарын урсгалын дагуу хөвж элэн халин нисэх, байшингийн дээвэр дээрээс, толгодын оройгоос харайх энэ бүхэн унадаг дугуйнаас ч дээр шүү гэж нөгөө нь хариулав. 

	Тэр хоёр планерыг шууд барих гэж зүтгэсэнгүй, бүр лавтай юм хийхийг боджээ. Тэд нар эхлээд амжилттай нисэхэд шаардагдах бүх нөхцөлийг судалж тодорхойлохоор шийдсэн байна. 

	Тэгээд тэр хоёр тэнгэрт элэн халин яваа шувууны нислэгийг дахин ажиглаж шувуу агаарын урсгалыг хэрхэн ашиглаж байгааг удаан судлав. Дараа нь тэд салхины хөдөлгөөн, энэ хөдөлгөөнөөр дэгдсэн тоос шороо, мөн өндөр дээрээс хаясан цаасны хийсэх байдал зэргийг ажиглах болов. Энэ бүх ажиглалтыг цуглуулж аваад тэр хоёр ном уншиж гарлаа. Номоос тэд агаарын урсгалын тухай мэдээг эрж, Лилиенталийн планерын бүтцийг судалж, учир юунаас Лилиенталь агаарт зөвхөн хэдхэн секунд тогтож чадсан бэ? гэдгийг ойлгож авахыг оролдож байлаа. 

	Хэрэв ах дүү Райт нар Орос хэл мэддэг байсан бол нэлээд зүйлийг арай хурдан илүү сайн хийж илүү хэрэгтэй мэдээ сэлтийг номоос олж авах байсан билээ. Гэвч энэ талаар бид сүүлд ярья. 

	Лилиенталийн планер нь шувууныхтай адил асар том далавч сүүл хоёроос бүрэлдсэн байсан бөгөөд далавч сүүл хоёрын аль алины нь залуурдаж болохгүй байлаа. Тэр зөвхөн өөрөө биеэ нааш цааш хөдөлгөж тэнцвэрийг олж авч байсан нь аюултай арга байв. 

	Ах дүү Райт нар агаарт тэнцвэрийг алдахгүй байх бат найдвартай аргыг олох зорилтыг өөртөө тавьжээ. 

	Лилиенталийн зохиосон агаарын урсгалын хүснэгтийг судалж түүнийг туршлагаар шалгаж үзээд тэр хоёр анхныхаа планерыг хийхээр шийдсэн байна. 

	Энэ бол амаргүй ажил байлаа. Планерыг хийх материал нэлээд үнэтэй, бас тэр хоёр туршлага хийх гэж их цаг гаргасан учир амь зууж байсан унадаг дугуйны засварын газартаа анхаарал бага тавьж байлаа. Тэгээд мөнгө олохын тулд унадаг дугуйг засах ажлыг улам эрчимтэй хийх хэрэгтэй боллоо. 

Автоматаар үүсгэсэн тайлбар]

	 

	Тэр хоёр планер хийж эхлэхдээ тэнцвэрээ агаарт алдахгүй байхад далавчийн чухам ямар хэлбэр тохиромжтойг эн түрүүн бодох болов. 

	Энэ хоёр шинийг туурвигч хатуу цаас буюу заримдаа металлыг янз янзаар нугалан агаарт хөөргөн тэрхүү нугалсан цаас агаарын хүчтэй урсгалын дотор ямар янзтай хийсэхийг анхааралтай ажиглаж байлаа. 

	Тэр хоёр янз бүрийн хэлбэрийн хавтгай цаас янз янзаар хийсэж байгааг олж ажигласан байна. Зарим нь агаарт эргэлдэж, зарим нь чулуу мэт доош унаж бас зарим нь дээшээ онцгой сайхан дэгдэж байлаа. Мөн тэр хоёр агаарт хавтгай цаасны хийсэх байдал түүний хэлбэрээс гадна өөр олон зүйлээс тухайлбал зузаан нимгэн нугалсан маяг зэргээс болж янз бүр байлаа. 

	Ах Вильбур нь хавтгай цаасаар хийх туршлагыг хязгааргүй олон удаа давтан шувууны нислэгийг олонтоо ажиглан байхдаа нэг удаа өгүүлрүүн:

	— Лилиенталийн буруу юм. Хүн нислэгт тэнцвэрийг зохицуулагч нь биш харин агаар өөрөө юм. Гол нь агаарын урсгалыг байнга зөв ашиглаж чадах тийм далавчны хөдөлгөөнийг олох нь чухал юм гэжээ. 

	Нэгэн үдэш Вильбур унадаг дугуйныхаа засварын газар ганцаараа энэ хүнд зорилтыг шийдэх талаар бодож суужээ. Тэгтэл энэ үед нэгэн худалдан авагч орж ирээд:

	— Надад нэг унадаг дугуйны хаймар өгнө үү гэжээ. 

	Вильбур тэр хүнд хаймрыг авч өгөөд эргүүлж тойруулж үзэх хооронд нь хаймар байсан хайрцгийг Дотроо юм бодон нугалж байгаад баруун талыг нь доош нь хазайлган зүүн үзүүрийг нь дээш болгон нугалж орхижээ. 

	Мөнөөх хүн хаймрыг үзэж байх зуур Вильбурт нэгэн чухал санаа төржээ. Тэрээр бодсон нь: «Планерын далавчийг энэ цаастай адил нугалж болохгүй юм гэж үү? Тэгвэл салхийг эхлээд нэг далавчны дээр, дараа нь нөгөө далавчин дээр хүчтэй дардаг болгож тэгснээрээ планерыг тогтвортой болгож болох юм биш үү?» гэж боджээ. Тэр орой Орвиль дүү нь засварын газар орж ирээд Вильбур шинэ маягийн планерын зураг төсөл хийж байгааг харж билээ. 

	Чингээд ах дүү Райт нар чухам юу хийх гэж эрмэлзэж байгаагаа мэддэг боллоо. Энэ нь нисэгчийн хүссэнээр планерын далавч нь нэг дээшээ нэг доошоо болж үзүүр нь амархан нугарч байхаар далавчийг хийх хэрэгтэй байлаа. Далавчийг залахдаа баруун далавчийн үзүүр нь дээш болж байхад зүүн далавчийн үзүүр нь доош болж байхаар тааруулсан байх хэрэгтэй ажээ. Тэгвэл агаарын урсгал үзүүр нь доош болсон далавчийг дээш болгож, үзүүр нь дээш болсон далавчийг доош нь дарж өгнө. 

	Планерын жолооч далавчийн хоёр үзүүрийг нугалж планерийг тэгш болгох буюу хазайлгаж болох юм. 

	Гэвч үүгээр юм бүхэн болчхоогүй ажээ. Далавчнуудыг нугалах хөдөлгөөнөөр планерын хөндлөнгийн тогтвортой байдал буюу зүүн үзүүрээс баруун үзүүр хүртэлх хэсгийн тогтвортой байдал зөвхөн хангагдах юм. Үүнээс гадна планерын урд үзүүрээс хойд үзүүр хүртэлх урт хэсгийн тогтвортой байдлыг хангах хэрэгтэй аж. 

	Үүний тулд тэр хоёр нэг зүйлийг бодож олсон нь далавчнуудын үл хөдлөх хавтангуудын урд талд нисэгчийн санаснаар дээш доош хөдөлж байх хоёр том биш хавтанг тавихаар шийджээ. 

	Энэ хоёр хавтан зөвхөн тэнцвэрийг хадгалахад нэмэр болохоос гадна бас планерын хамар хэсгийг дээш доош болгох боломжтой болгосноор өндрийг жолоодох залуур болж өгдөг байна. 

	Ах дүү хоёр Райт нарын анхны туршлага, эрэл хайгуулын талаар бичсэн энэ бүх зүйлийг уншигч та дөрөвхөн цагийн дотор уншчихна биз ээ. Гэтэл энэ эрэл хайгуулд бүтэн дөрвөн жилийн хөдөлмөр зарцуулагдсан юм. Анхныхаа планерыг туурвиж эхлэхийн өмнө энэ хоёр шинийг туурвигч 4 жил бодож сэтгэж их ажил хөдөлмөр болсон билээ. 

	Үзүүр нь хөдөлдөг далавч бол энэ ах дүү хоёр шинийг туурвигчийн хамгийн чухал бүтээл нь байсан юм. 

	Тэд энэхүү амжилтад маш аажим хүрчээ. Тэр үед нислэгтэй холбоотой бүхэн маш бүдэг бадаг, хүмүүст ойлгомж муутай байсан цаг билээ. 

	Чингээд тэдний баярт өдөр анхны планерийг хийсэн өдөр боллоо. Түүнийг туршихын тулд салхи хэрэгтэй байсан юм. Гэхдээ салхи бүхэн таарахгүй ажээ. Вильбур, Орвиль хоёрын тооцоолсноор планерийг цагт хорин гурваас гучин километрийн хурдтай салхи нисгэж чадах байлаа. Иймд тийм салхи салхилдаг газрыг эрж олох шаардлагатай болжээ. Тэр хоёр цаг уурын товчоонд энэ талаар хүсэлт гаргаж удалгүй хариу авчээ. Тэр хариунд бичсэн байсан нь: «Дунд зэргийн хүчтэй тогтмол салхи Хойд Каролин мужид Гаттерас хошууны орчим салхилдаг бөгөөд энэ газрын нэр нь Китти хоук гэдэг» гэжээ. 

	Ах дүү Райтын сууж байсан Дейтон хотоос тэр газар хол байдаг аж. Тэр хоёр тэнд хүрэх мөнгийг арайхийн олж аваад галт тэрэг, усан онгоц, мориор бас явган явж байж хүрчээ. Тэр газар модтой, намагтай санаанд нийцэх сайн газар биш байв. Тэд нар жижиг майхнаа шааж планераа угсрах ажилдаа орлоо. Ингэж планераа бэлдэх зуур бас нэг нээлт хийжээ. 

	Хэрэв далавчны гадаргуу тэгш бол агаарын урсгал түүгээр амархан урсаж гарах бөгөөд харин далавч нь хэдэн арав буюу зуун хэсгээс бүрдсэн байвал агаарын эсэргүүцэл үлэмж их байх ажээ. Учир иймээс тэд далавчийн гэрийг гялгар эдээр хийхээр шийдсэн байна. 

	Ах дүү Райт нар анхныхаа планерийг 1900 оны аравдугаар сарын эхээр хийж дуусжээ. Планераа угсарч бүх зүйлээ хийж дууссан тэр сүүлчийн өдөр их салхитай өдөр байлаа. Салхины хурд ердийнхөөс их байсан боловч тэд нарт хүлээх тэсвэр байсангүй. 

	Вильбур планерын доод далавчин дээр гарч хэвтэн залуурын бариулаас гараараа барьж авав. Орвиль машинаа салхины эсрэг эргүүлэн урд хэсгийг нь дээш өргөж урагш нь түлхэж өглөө. Вильбур бариулыг эргүүлээд өндрийн залуурын хазайх хэсгийг өөрчлөв. 

	Планер дээш хөөрч эхэллээ. Түүнийг урт олсоор модноос барьж уясан байсан тул өндөр хөөрч чадсангүй. Харин Вильбурт маш дээр хөөрсөн мэт санагдаж түүний айдас хүрч байлаа. Тэгээд тэрээр намайг буулга, буулга гэж Орвильд хашхирав. Гэтэл планер газраас дээшээ дөнгөж гурван метр дэгдсэн байжээ. Гэвч энэ бол анхны удаад бага биш амжилт байж билээ. 

	Дараа өдөр нь Орвиль нисэв. Эд нарын эхний нислэг өндрийг залуурдах далавчны үзүүрийг махийлгасан нь зөв байсан болохыг харууллаа. Салхины хүчинд планер хазайхад нисгэгч нэг далавчийн үзүүрийг дээш болгож нөгөөг нь доошлуулж эгцэлж болж байлаа. Вильбур эхлээд бариулж нисэж байснаа сүүлдээ өөрөө сул нисэхээр шийдэв. Машиныг толгойн орой дээр чирч гаргаад хоёр хүн доош нь газар руу түлхэхэд планер нь хөөрч толгойн бэлээр хальж байгаад газарт алгуурхан буужээ. Энэ туршлагыг хэдэн арав дахин давтан хийхэд туршлага бүр амжилттай болж байв. Гэхдээ агаарт хоёроос илүү минут удаан нэг ч удаа байж чадсангүй. Гэвч дараачийн планер нь илүү сайн болно гэдэгт тэд итгэл төгс байсан билээ. 

	Өвөл болж ах дүү хоёр нислэгийнхээ үр дүнг нэгтгэн дүгнэж дараа жил туршлага хийхэд хэрэглэх мөнгөө цуглуулахаар эргэн Дейтон хотдоо буцаж ирэв. 

	Шинэ туурвилууд

	Тэр хоёр өвөл нь хуучныхаасаа нэлээд том планер хийгээд зун нь Китти-Хоук-т очиж дахин нислэгээ хийж эхлэв. Бүх юм сайн болж нислэг нь амжилттай болсон боловч мөн л хуучных шигээ хөөрөлт нь удаан бус байлаа. 

	Вильбур, хэдийгээр тэд их ном уншиж нэлээд тооцоолж сайн бодож ажиллаж байсан боловч мэдлэг нь бага байна гэдгээ ойлгосон байна. Гагцхүү далавчны гадаргууд дарах агаарын даралтын хуулийг ул үндэстэй судалсан цагт шинэ амжилтад хүрч болох байжээ. 

	Дараа жилийн өвөл энэхүү шинжилгээний ажлаа оролдож байгаад бас нэг нээлт хийжээ. Тэд нар хоёр метр орчим хоолой хийж нэг үзүүрт нь хоолой руу агаар оруулах салхивч тавиад, нөгөөг нь задгай хэвээр орхижээ. Тэр хоолойд планерынхаа загварыг тавин, хоолой доторх салхины хүчийг өөр өөр болгож, янз бүрийн хэлбэрийн гадаргууд агаарын даралтын урсгалын нөлөөлөх нөхцөлийг дахин тэр хоёр судалж эхэлсэн байна. 

	Тэгээд нэг нээлт хийжээ. Гэтэл энэ нь урьд нь хүний хийсэн зүйл аж. Агаарын хөдөлгөөний анхны ийм хоолойг Циолковский хийж түүндээ өөрийнхөө аэростатын загварыг тавин, туршлага явуулж байсан билээ. Ийнхүү шинийг туурвигчид урьд хийсэн зүйлийг хийх гэж олон жилийн турш, заримдаа амьдралынхаа турш таамгаар ажиллах нь маш олонтоо байдаг. 

	Ах дүү Райт нар Орос хэл мэддэггүй байсан бөгөөд мөн Циолковский 1899 онд агаарын хөдөлгөөнийг тусгай хоолой дотор судалсан туршлагынхаа тухай бичиж хэвлүүлснийг ч мэдээгүй аж. Үүнээс гадна 4 жилийн өмнө 1895 онд «Аэроплан буюу шувуу маягийн нисдэг машин» гэдэг Циолковскийн зохиол хэвлэлээс гарч, түүндээ онгоцны нэлээд сайн зураг төслийг гаргасан байжээ. 

	Агаарын хөдөлгөөний хоолой бол маш сонин бүтээл юм. Энэ нь ердийн ижил дасал болсон мэдээжийн зүйлээс татгалзаж чадах чадал хийгээд уян зөөлөн ухаан санаа шинэ зүйлийг бүтээгч хүмүүст хэчнээн их хэрэгтэйг харуулж байгаа юм. 

	Далавчны хамгийн тохиромжтой хэлбэр хэмжээг олж тогтоохын тулд ах дүү Райт планерын далавчинд агаарын урсгал хэрхэн нөлөөлдгийг тодорхойлж мэдэх хэрэгтэй байлаа. 

	Вильбур, Орвиль хоёр эхлээд жижиг хэмжээний загварыг хийж дараа нь том планер хийгээд түүнийгээ агаарт хэд хэд дахин туршиж хэлбэр маягийг нь дахин дахин өөрчилж дахин туршиж үзэв. Эцэс сүүлд нь энэ зам бол хэт удаан гэдгийг бат ойлгож авчээ. Тэгээд тэр хоёр онолын шинжилгээ дээрээ тулгуурлан далавчны хэлбэрийг тооцоолж гаргасан байна. Тэгэхдээ тооцооны зөв эсэхийг мөн л дахиад агаарт планераар буюу загвараар нь туршиж үзэх хэрэгтэй байлаа. Энэ нь учиргүй их цаг мөнгө шаардаж байв. 

	Тэгж байтал тэр хоёрт нэг сайхан санаа орж иржээ. Хөдөлж байгаа далавчийг агаарт турших үл хөдлөх далавчийг салхивчийн тусламжтайгаар бий болгосон агаарын урсгалд буюу өөрөөр хэлбэл агаарын хөдөлгөөний хоолойд турших хоёр адилдаа адил зүйл байжээ. 

	Туршилтын зорилт санамсаргүй «эсрэг» аргаар шийдэгджээ. Ингэж зүй ёсны мэт санагдах ганц сайн туршилтын аргаас татгалзаж, түүнийг эсрэгээр солих нь цаг их хожиж мөнгө үлэмжхэн хэмнэх байж. Нэг өдөр агаарын хөдөлгөөний хоолойд далавчны хэд хэдэн загварыг туршиж болох ажээ. Ийм загварыг хийхэд бага хөдөлмөр, мөнгө зарцуулагдахаас гадна тэр хоолойг хийх нь хялбар, үнэ багатай зүйл байлаа. 

	Агаарын хөдөлгөөний хоолойгоор хийсэн туршлага тэдгээрийн планерын юу нь муу болсныг илт харуулж өгсөн юм. Далавчны урт нь өргөнөөсөө зургаа дахин их планер сайн нисдэг ажээ. Тэгвэл хуучин далавчны урт нь өргөнөөсөө дөнгөж гурав дахин их байсан билээ. 1902 оны зун ах дүү хоёр Райт нар Хитти-Хоукт гурав дахь удаагаа очиж шинэ том планераа тэнд угсарч хийгээд планер дээрээ сүүлийн нээлт болох хөдөлдөг сүүлийг туршиж үзсэн байна. 

	Эхлээд ах дүү Райт нар Лилиенталийн нэгэн адил үл хөдлөх сүүлийг хийж байжээ. Үл хөдлөх сүүл далавчийг өөр тийш нь хазайлгаж планерыг эргүүлэхэд салхины эсрэг болж саад болдог байжээ. Иймээс ах дүү Райт нар хэд хэдэн туршлага хийсний дараа хөдөлдөггүй сүүл нислэгт аюултай байж болох юм гэдэг дүгнэлтэд хүрчээ. Тэгээд тэд далавчны нугарах хэсэг, сүүл хоёрын жолоодлогыг утсаар холбосон байна. Хоёр далавчны үзүүр хазайхад сүүл салхины түрэлтийг өөртөө авч планерын эргэлтэд саад болохоор эргэдэг байв. 

	Ийнхүү хойч өдрийн онгоцны маш чухал хэсэг болсон босоо залуурыг анх удаа хийж туршсан билээ. Энэ бол Хитти-Хоукт аялсан гурав дахь аяллын хамгийн их амжилт нь байжээ.

	Планераас аэропланд

	Гэвч энэ амжилтын ашиг бага хэвээр байв. Ах дүү Райт нар планер нь нисэж чадах боловч түүнийг хэчнээн сайжруулсан байлаа ч нислэг нь удаан бус, сайндаа л хоёр гурван минут үргэлжилж байлаа. Салхи бол тийм ч бат найдвартай хөдөлгүүр биш байж билээ. 

	— Бид өөрсдөө өөрийн салхийг буй болгох ёстой. Хэрэв планерын урд талд усан онгоцны нэгэн адил сэнс бэхлээд түүнийг эргүүлж чадвал тэр нь агаарыг эргүүлэхдээ араасаа машиныг татаж болох юм гэж Вильбур ярьж байв. 

	Энэ санаа бол бас шинэ зүйл биш ажээ. Сэнс нь Можайскийн онгоцонд байсан бөгөөд Циолковскийн аэропланы төсөлд ч орсон байсан юм. Зуун тавь гаруй жилийн өмнө «нисдэг сэнсний» тухай санааг Ломоносов боловсруулж байсан бөгөөд энэ тухай бас XVI зууны үед «Леонардо да Винчи бодож байжээ. Гэвч Можайскийн хувьд гэвэл сэнсийг хөдөлгөх гэсэн хөдөлгүүр нь уурын машин байсан юм. Харин ах дүү Райт нар энэ ажлыг эхэлж байх үед дотоод шаталтын авсаархан хүнд биш хөдөлгүүр буюу автомашины мотор гараад байсан үе байжээ. 

	Вильбур, Орвиль хоёр автомашины фабрикийн эзэнд найман морины хүчтэй хүндээрээ наян килограммаас илүүгүй моторыг захиалах гэж оролдсон боловч нэг ч фабрикийн эзэн ийм мотор хийхийг хүссэнгүй. Чингээд тэр хоёр өөрсдөө түүнийг хийж эхэлжээ. 

	Тэр хоёр таван долоо хоногийн дотор дөрвөн цилиндртэй нэгэн том биш моторыг хийсэн нь тэдний санаж байснаас арай илүү хүчтэй болсон бөгөөд өөрөөр хэлбэл арван хоёр морины хүчтэй болжээ. 

	Бас планерын сэнс хийх хэрэгтэй болоод байлаа. Уншигч та усан онгоцонд таарах сэнсний хэлбэрийг олох гэж их удсан бөгөөд нэг санаандгүй явдал үүнд тус болсныг санаж байгаа биз ээ. 

	Ах дүү Вильбур, Орвиль чухам ямар мотор хэрэгтэй болохыг мэдэж байлаа. Автомашины мотор шиг мотор хэрэгтэй гэдэг нь мэдээж боловч түүнээс арай хөнгөн мөн хийцэд нь зарим нэг өөрчлөлтийг оруулж хийх нь чухал байв. Хэлбэрийн хувьд гэвэл тэр үед яг шалгагдсан агаарын сэнс байхгүй байжээ. Эхлээд тэр хоёр ердийн усан онгоцны сэнсийг ашиглах гэж бодож байсан боловч усанд сайн ажилладаг сэнс түүнээс бага нягт агаарын орчинд таарахгүй юм гэдгийг удалгүй ойлгож авсан юм.

	Орвиль, Вильбур хоёр өдөр бүр өглөөнөөс орой болтол сэнс ямар байх талаар маргадаг байв. Тэр хоёр бүхэл өдрийн турш маргаж маргачхаад орой болохын үед Вильбур нь өглөө Орвилийн хэлсэн санааг хамгаалж харин Орвиль нь эрс эсэргүүцэж байсан удаа ч олонтоо байлаа. Өөрөөр хэлбэл Орвиль хэлснээсээ няцаж, харин Вильбурын өглөө хэлсэн санаа буюу Вильбур өөрөө зөвшөөрөхгүй байсан тэр санааг хамгаалдаг байв. Тэр хоёр хэдэн сарын турш маргаж мэтгэлцэж байснаа ер нь ямар ч «сайн» сэнс байх ёсгүй юм байна гэдэг бодолд санамсаргүй хүрчээ. Сэнсийг, тавих машиныхаа байдлаас болж тухай бүр өөрчлөх хэрэгтэй байжээ. 

	Вильбур, Орвиль хоёр өөрийнхөө машинд хоёр сэнс тавихаар шийдэж хэдэн үе болгон наасан хатуу цаасаар хийгээд ширмэн тэнхлэг дээр суулгаж планерын далавчны ар хэсэгт бэхэлж тогтоожээ. Тэдний хийсэн сэнс нь өнөөгийн ихэнх онгоцонд байдаг шиг татдаг биш (машины урд талд байрласан) түлхдэг сэнс байжээ. 

	1903 оны есдүгээр сард ах дүү Райт нар дахин Хитти-Хоукт хүрэлцэн ирэв. Зун цаг бол нислэгт хамгийн тохиромжтой цаг байдаг боловч энэ удаа тэр хоёр тэр сайхан цагаар ирж чадсангүй. Онгоцоо бараг сар гаруйн дотор угсарч дууссан бөгөөд тэр нь өнгөрсөн оны планер шигээ бүтэцтэй байсан буюу өөрөөр хэлбэл нэг нэгнийхээ дээр байрласан давхар хоёр далавч бүхий урд хэсэгтээ өндөрлөгийн хөндлөн залуур ардаа мөн залуур, хоёр сэнстэй планер байлаа. Моторыг нисгэгчийн байрны хажууд тавьсан, нисгэгчийн суудал гэж хуучныхтайгаа нэгэн адил мөн л байхгүй байсан ба нисгэгч хэвтээгээр машиныг жолоодох ажээ. Тэр хоёр шинийг туурвигч онгоц хөөрөх хүртлээ хүч авч өнхөрдөг зам төмрийг тавьжээ. Арван нэгдүгээр сарын эхээр хийсэн тэр хоёрын анхны туршлага нь амжилтгүй болжээ. Планерын сэнсийг ажиллаж байхад ган голд нь цав суужээ Тэгээд түүнийг Дейтон хот руу засуулахаар явуулсан нь дөнгөж арван нэгдүгээр сарын хорьдоор Хитти-Хоукт эргэж иржээ. 

	Хүйтэн болж салхины хүч ширүүсэв. Яарч байж барьсан зуны саравчинд суухад тохь муутай байлаа. Гэлээ ч гэсэн тэр хоёр дараа жил болтол туршлагаа хойш тавихыг бодсонгүй. Ажил нь бүтэмжгүй хэвээрээ л байв. Дахиад сэнсийг туршиж үзэхэд гол нь дахин эмтэрчээ. 

	Энэ удаа Орвиль бат сайн гол хийж ирэхээр өөрөө Дейтон руу яваад 12 дугаар сард эргэж ирэв. 

	Нислэг хийх боломж нөхцөл улам муудсаар байлаа. Өвөл болж салхины хүч улам ширүүсэв. Ийм хүнд цаг агаарын нөхцөлд нисэх гэдэг бол үнэхээр ухаангүй явдал болох байлаа. Тэгээд юу ч хийлгүйгээр нутагтаа буцаж дараа жилийн зун болтол хүлээх гэж бэлэн болсон машинаа дахин задалж аваад хагас жил шахам хүлээн суухдаа ажил бүтэх болов уу үгүй болов уу гэж дотроо эргэлзэн зовж суух хэрэгтэй болох байлаа. Ингэж хүлээн сууя гэхэд тэдэнд үнэхээр чадал алга байж. 

	Тэгээд тэд ингэхгүй гэж эрс шийджээ... Олон жил өнгөрсөн хойно Орвиль бичсэн нь: «Олон мянган удаа нислэг хийж туршлага чадвар суусан байлаа ч гэсэн туршиж үзээгүй машинаар салхи цагт 50 километр орчим хурдтай байхад эхний нислэгийг одоо бол хийх гэвэл би зүрх хүрэхгүй билээ. Тийм нөхцөлд шинэ туршаагүй машинаар нисэх гэж тэгж зориг гаргаснаа олон жил нислэг хийж туршлагажсан хойноо одоо эргэн санахад гайхаш хүрэх юм...» гэжээ. 

	Орвиль мотороо асаав. Машин нь зам төмөр дээгүүр арван хоёр орчим метр хурдлаад агаарт дэгдэв. Газраас гурван метрийн өндөрт хийсэн энэ анхны нислэг нь 12 секунд үргэлжилж онгоц нь 36 метр хол нисжээ. Энэ бол 1903 оны 12 сарын 17-нд болсон явдал билээ. 

	Хэрэв одоо ийм шинэ онгоцыг туршаад 3 метр хөөрч 12 секундийн дараа газарт буусан байх юм бол тийм онгоцыг хаявал таарна гэж хэн бүхэн хэлэх биз ээ. 

	Харин тэр үед энэ бол дорвитой амжилт байсан юм даг. 

	Тэр өдөр Вильбур, Орвиль хоёр ээлж ээлжээр бас гурван удаа нисжээ. Хамгийн удаан нислэг нь Вильбурийн сүүлчийн нислэг байлаа. Тэр нь 59 секунд үргэлжилж 250 метр хурдалсан байна. Энэ бол мэдээж бага боловч онгоц нь ямар ч гэсэн нисэж болохоор чухам юуг нь сайжруулах ёстой нь илт болсон билээ. Ах дүү Райт нарт нэг зүйл тодорхой болсон нь агаараас хүнд аппаратаар нисэж болох юм гэсэн дүгнэлт ажээ. Гэтэл дэлхий ертөнц үүнд итгэхгүй удсан юм даа. 

	Хүлээн зөвшөөрүүлэхийн төлөө тэмцье

	Одоо зөвхөн хүмүүст энэ нээлтийг хүлээн зөвшөөрүүлж энэ нь хүн төрөлхтөнд ямар их ашиг тус хүргэхийг ойлгуулах нь л чухал болоод байлаа. Хүнд хэцүү тэмцэл эхлэв. 

	Ах дүү хоёр Дейтон хотдоо эргэж ирээд амжилтынхаа талаар сонин сурвалжлагч нарт мэдэгджээ. Гэтэл 59 секундийн нислэг хэнд ч гайхаш төрүүлсэнгүй. Нэг сурвалжлагч сонинд утас явуулсан боловч түүнийг нь хэвлээгүй ажээ. Тэр хоёрын нислэгийн тухай анхны мэдээлэл сонинд нэлээд хожуу гарсан бөгөөд түүнийг хэн ч нэг их тоож үзсэнгүй билээ. 

	Яагаад энэ шинийг туурвигч нарын амжилтад баярласан хүн маш цөөхөн гарав? гэвэл урьд иймэрхүү нислэгийг хийж байснаар магадгүй тайлбарлагдаж болох юм. 

	Урьд нь агаарын бөмбөрцгөөр хэд хэдэн секунд биш хэд хэдэн цагаар нисэж байсан бөгөөд агаарын бөмбөрцөг буюу хөнгөн хий дүүргэсэн жолоодлого бүхий аэростатаар нисэх, агаараас хүнд машинаар нисэх хоёр хоорондоо асар ялгаатайг ойлгосон хүмүүс хүртэл маш цөөхөн байв. 

	Ах дүү Райт нар туршлагаа ахин дахин хийсээр жил бүр нэг нэг шинэ онгоц туурвиж шинэ онгоц тус бүр нь урьдынхаасаа улам улам сайжирсаар байлаа. Дахиад тэр хоёр алс холын Китти-Хоук руу яваагүй бөгөөд нислэгээ төрсөн нутаг Дейтон хотын ойролцоох малын бэлчээр дээр хийдэг байжээ. 

	Анхныхаа нислэг хийснээс хойш хоёр жил болоод 1905 оны 10 дугаар сард нэг шинэ онгоцоороо 39 километр зайг 38 минутын дотор ниссэн байв. Энэ бол ёстой жинхэнэ нислэг, ёстой жинхэнэ ялалт байсан юм. Гэвч сониныхон дуугүй байсан хэвээрээ л байв. 

	Ах дүү Райт нар АНУ-ын цэргийн яаманд бичиг явуулж цэргийн аэроплан хийж өгөх санал гаргасан боловч татгалзсан хариу авчээ. Хэдийгээр яам агаарын нислэгийн цэрэг дайны ач холбогдлыг ойлгож байсан боловч агаарын хүнд аппарат хийсэн гэдэгт үл итгэн аэростат хийх нь илүү ашигтай гэж үзжээ. 

	Вильбур, Орвиль хоёр дахин туршлага хийх мөнгө байсангүй учир хуучин хийснийгээ худалдаж шинэ аэроплан хийх мөнгө олох болтлоо нислэгээ хийхээ зогсоохоор шийдсэн ажээ. 

	1905 оны 7 дугаар сард онгоцоо задлан байшин саваа хурааж байхдаа энэ нь удахгүй юм гэж бодож байсан нь алдаа болсон байна. Тэд бүтэн 3 жил нислэгийнхээ ажлыг хийсэнгүй. 

	Гэхдээ ах дүү Райт нар машинаа задалж хураах болсон нь дан ганц мөнгө дутагдсанаас болоогүй билээ. 

	Хэдийгээр сонин хэвлэл ах дүү Райт нарын аэропланы тухай юу ч бичилгүй дуугүй байсан боловч тэдний онгоцны тухай яриа улс орноор тарсаар байжээ. Тэд нар нислэг хийж байх үед хүмүүс цугларч сонирхох нь улам их болсоор байсан юм. Тэр шинийг туурвигч нар бүтээлийнхээ онц эрхийг хараахан олж аваагүй байлаа. Нэгэнт тэр хоёрт онц эрх байхгүй болохоор ямар нэгэн аргатай зальтай хүн тэр хоёрын машины хийцийн Нарийн учрыг олж мэдээд зураг төслийг нь хийж аэропланыг нь өөрийн бүтээл болгон зарлаж мэдэх байлаа. 

	Тэр үе хүртэл аэропланы ганцхан онц эрх байсан нь Можайскийн аэроплан байсан юм. Үүнийг Америкийнхан мэддэггүй байсан буюу мартсан байв. 

	Агаарын тээврийн асар их ач холбогдлыг ойлгодоггүй хүн тэр үед байсангүй юм гэж бас хэлж болохгүй билээ. Харин агаарын тээврийг зөвхөн дайн байлдаанд хэрэгтэй зүйл гэж бодож байжээ. Пулемёт зохиосон Хайрем Максим хэлэхдээ арван жилийн дараагаар нисдэг машин давших, хориглох зэрэгт хамгийн хүчтэй зэвсэг болно гэж тэр үед хэлж байжээ. 

	Дейтон хотод ах дүү Райт нарын суудаг байшинг тойрон Англи, Францын цэргийн яамны бие төлөөлөгчид харагдах болж нислэгийн гэрч этгээдтэй уулзан зарим үед шинийг туурвигчдын гэрт хүртэл ордог байлаа. Тэд аэропланыг худалдаж авахыг бодсонгүй харин ямар нэгэн өөр улс гүрэн худалдаад авчих вий гэж сэргэмжилж байжээ. 

	Нисдэг машин дайнд чухал юм гэдгийг ганцхан Максим ч хэлж байсан биш энэ талаар Франц улсад ч гэсэн зүгээр суугаагүй ажээ. Тэгсээр байж 1908-он гэхэд тэр хоёрт анхны аэроплан хийх захиалга өгсөн байна. Нэг захиалгыг Америкийн цэргийн яам, нөгөөг нь Францын нэгэн нефтийн үйлдвэрийн эзэн өгчээ. Тэгээд тэр хүн ах дүү Райт нараас тэд нарын машиныг францад хийх эрхийг худалдаж авсан билээ. 

	Тэгтэл бүгдээрээ нэгэн зэрэг сэрсэн мэт агаарын хөлгийн тухай ярих болж онгоцны тухай их бичиж эхлэв. Хүмүүс олон олноороо нислэг харах гэж ирцгээдэг ч болов. 

	Янз бүрийн оронд онгоц хийхээр олон шинийг туурвигчид шаламгайлан орж хоёр гурван жил өнгөрөв үү үгүй юу ах дүү Райт нарын аэропланыг шинэ хийцийн онгоцоор шахаж гаргах болов. 

	Шинэ шинэ завод болон онгоцны буудал олноор барьж гарав. 

	Нэг үгээр хэлэхэд агаарын тээвэр өөрөө оршин тогтнох боллоо. 

	Агаарын хөлгийн бага нас

	Ах дүү Райт нарын нээлт бүтээлийн түүх өөр олон шинэ нээлт бүтээлийн түүхтэй төстэй билээ. 

	Лилиенталийн амь сүйдсэн тухай тэмдэглэлийг сониноос санаандгүй олж уншчихаад Райт нар багадаа нисэх гэж мөрөөдөж байсан болон тоглоомын шувуу хөөргөж байснаа санан дурсаж тэр мөрөөдлөө бодит зүйл болгох талаар оролдохоор шийдэж шувууны нислэгийг анхааран ажиглаж ажиглалтаа эргэцүүлэн бодож Лилиенталийн гаргасан үр дүнтэй харьцуулан үзэх болсон билээ.

	Ах дүү Райт нар авьяас төгөлдөр ажиглагчид, арга ухаантай механикчид байсан боловч тэд туршлага хийгээд жил болоод дан ганц авьяас арга чадлаар хол явахгүй гэдгийг ухааран мэдээд бас нарийн төлөвлөгөө дэс дараалалтай ажиллагаа шургуу хөдөлмөр чухал юм гэдгийг ойлгож авчээ. Тэдэнд мэдлэг бага байсан учир хэсэг хугацаанд туршлага хийхээ больж эрдэм ном оролдох болсон юм. Тэр хоёрт мөнгө хүрэлцэхгүй байсан учир туршлагаа хямдруулах аргыг цуцалтгүй хайж сүвэгчилж байсан билээ. 

	Тэдний зохиосон онгоц нь шинэ шинэ хэсэг бусаг олон нээлтээс бүрдсэн юм гэдгийг уншигч та харсан билээ. Нислэг бүр нь нисдэг аппаратад байгаа дутагдал бүрийг илрүүлсээр байлаа. Ах дүү Райт нарт шинийг туурвигч хүнд байдаг нэг маш чухал чанар байсан нь тэд машиныхаа дутагдал бүрийг ухаалаг үнэлэн үзэж түүнийгээ арилгах хамгийн шилдэг аргыг эрс шийдэмгий эрэлхийлж байсан юм. 

	Таван жилийн шургуу хөдөлмөрийн үр дүн нь тэдний анхны онгоц байсан юм. Энэ хугацаа удаан юм уу гэвэл үгүй бөгөөд ер нь томоохон бүтээлийг хүн хийхдээ арав, арван жил хийдэг бөгөөд зарим үед дуусгаж ч чаддаггүй удаа бий. 

	Тэдний зохион хийсэн онгоцыг хэн нэгэн хүн сонирхох болтол ах дүү Райт нар гурван жил хүлээж билээ. Энэ хугацаа удаан байна уу гэвэл бол үгүй юм. Урьд өмнө туршиж шалгасан аэростат нь агаараас хүнд аппаратыг бодвол илүү бат найдвартай гэдэг хатуу тогтсон итгэлээсээ ухрах нь хүмүүст тийм ч амаргүй байв. Томоохон нээлт бүтээл урт удаан хугацаагаар шалгагдаж байж шинийг эсэргүүцэгч этгээдтэй урт удаан жилийн тэмцлийг явуулж хүлээн зөвшөөрөгддөг нь маш олонтоо байдаг билээ. 

	Шургуу хөдөлмөр, тэсвэр хатуужил хоёр зохион бүтээгч хүнд зөвхөн машинаа хийж байх тэрхэн үед хэрэгтэй байдаг биш бас хожим хойно ч гэсэн машиныг боловсронгуй болгож машин хэрэгтэй ашигтай гэдгийг шалгаж батлах үед ч гэсэн мөн хэрэгтэй байдаг ажээ. 

	Ах дүү Райт нар аз хийморьтой улс байсан гэж хэлж болно. Тэд нарын бүтээлийг бусдыг бодвол харьцангуй хурдан хугацаанд хүлээн зөвшөөрсөн юм. Үүнийг санамсаргүй тохиолдол гэж үзэж болох уу гэвэл бас ч болохгүй. Учир нь тэд аэростатыг боловсронгуй болгох уу? аль эсвэл агаараас хүнд бат найдвартай аппаратыг хийж бүтээх үү гэсэн маргаан явагдаж байсан тэр үед аэропланаа хийсэн юм. Мөн чанартаа энэ маргаан нь ах дүү Райт нар анхныхаа аэропланыг хийгээд 25 жил болсон хойно нэгэн мөр болж шийдэгдсэн билээ. 

	Гэвч тэр хоёрын машин хийцийн хувьд бүтэлтэй болоогүй ч гэсэн (удалгүй тэдний хийсэн хоёр далавчтай аэропланыг хэрэглэхээ больсон билээ) тэрхүү маргаанд нэгэн чухал баталгаа болж өгсөн түүхтэй. 

	УЛАМ ӨНДӨР БӨГӨӨД ХОЛ, ХУРДАН НИСЬЕ

	Шинийг туурвигч, зохион бүтээгч хоёр

	Дайнд хэрэглэхээр сэдэж бүтээсэн зүйл үнэндээ хэрэглэгдэхгүй нэг их удаан хэвтдэггүй. Энэ нь ойлгомжтой билээ. Учир нь улс тус бүр бас өөр нэгэн улс шинэ зэвсэгтэй болж, тэгээд дайн болбол илүү хүчтэй байх болно гэдгээс болгоомжилдог жамтай. Франц улсад аэроплан хийж эхэлж байна гэдгийг мэдмэгцээ Герман, Америкийн засгийн газар мөнгөө үл хайрлан өөртөө онгоцны үйлдвэртэй болохыг эрмэлзэх болжээ. Тагнуул хийх, бөмбөг хаяхад чухал хэрэгтэй аэроплан нэгэнт гурван оронд буй болсон болохоор тэр нь Англи, Итали, Орост бас хэрэгтэй болжээ. Орост аэропланыг дэлхийн нэгдүгээр дайн эхлээд байхад хийх болсон бөгөөд үүнээс өмнө гадаадаас цөөхөн тоогоор худалдан авдаг байсан билээ. 

	Манай улсад хүчирхэг агаарын сайн тээвэр Зөвлөлт засгийн жилүүдэд буй болсон юм даг. Гэхдээ үүнийг дайны тулд биш нэн түрүүн энх тайвны тусын тулд манай өргөн уудам орны нутаг дээгүүр хурдан түргэн зорчиж байхын тулд нисэх хүчнийг хөгжүүлсэн билээ. Гэхдээ капиталист орнууд манай орон руу довтлох гэж оролдох аюул байсан цагт бидэнд боловсронгуй сайн байлдааны онгоц хэрэгтэй. 

	Бид одоо түрүүлээд яриад явчихлаа. Үүний түрүүн бид XX зууны эхний арван жилийн байдлыг ярьж байсан билээ. Тэр үед агаарын тээвэр өлгийдөө байсан цаг. Хэдэн арван километр ниснэ гэдэг ёстой том үйл явдал байж билээ. 

	Гэтэл анхны холын нислэг хүмүүст гайхаш төрүүлж хараахан дуусаагүй байтал Райт, Блерио, Фарман нарын аэроплан, захиалагч, нисгэгч, зохион бүтээгч нарын аль алины нь шаардлага хүслийг хангахаа байж хийцийг нь улам сайжруулах хэрэгтэй болж ирэх нь тэр. 

	1910 онд аэропланы нисэхийг харах гэж хүмүүс мөнгө төлдөг байлаа. Учир нь энэ бол дэлхий нийтээр дөнгөж хүлээн зөвшөөрөөд байсан шинэ зүйл байж билээ. Үүнээс хойш хорь гучин жил өнгөрөхөд олон оронд олон арван зохион бүтээгч, эрдэмтэд аэропланыг сайжруулах гэж ажиллах болов. 

	Бид энд шинийг туурвигч гэдэг үгийн оронд зохион бүтээгч гэдэг үгийг хэрэглэж байгааг уншигч та ажигласан биз ээ. Яагаад вэ гэвэл: Шинийг туурвигч гэж бид урьд өмнө байгаагүй шинэ машин буюу машины ямар нэгэн гол чухал бие ангийг зохиосон хүнийг хэлдэг. Харин машиныг сайжруулж боловсронгуй болгох, түүнийг ямар нэгэн өөр ажилд зохицуулж засах энэ бүхэн зохион бүтээгчдийн хэрэг юм. 

	Тэгвэл ах дүү Райт нар шинийг туурвигч зохион бүтээгч хоёрын аль нь болох вэ? гэвэл аль, аль нь болох билээ. Планер тэд нараас өмнө байсан бөгөөд харин тэд нар түүний хэлбэр маягийг өөрчилсөн нь шинийг туурвисан ажил биш, зохион бүтээж сайжруулсан ажил юм. Харин онгоцыг агаарт тогтвортой болгох талаар тэдний хийсэн залуурт жолоодлого бол ёстой шинээр туурвисан зүйл билээ. Гэхдээ Можайский урьд нь машины жолоог сэдэж хийсэн боловч ах дүү Райт нар үүнийг мэдээгүй аж. 

	Ах дүү Райт нарын аэропланы хийц нь хурдан хуучирсан бөгөөд ер нь тэгээд хийц нь бас л сайн байж чадаагүй билээ. 

	Яг л энэ үед зохион бүтээгч нарын хэрэг гарч ирлээ. Тэдний өмнө шинэ тутам гарсан шаардлагыг хангах зорилго тулгарав. 

	Анхны амжилттай нислэгийн дараагаар аэропланы хийцийг сайжруулах ямар шаардлага гарч ирсэн бэ? гэвэл онгоц хэдэн мянган километр хол нисэх, хэдэн зуун метр биш хэдэн километр өндөрт хөөрөх ёстой байлаа. 

	Нэг хотоос нөгөө рүү нисэхдээ галт тэрэг, машинаас улам хурдан нисэхийн тулд онгоцны хурдыг цагт жар зуун километрээс дор хаяхад зуун тавь, хоёр зуун километр болтол ихэсгэх хэрэгтэй ажээ. 

	Онгоц зөвхөн нэг зорчигчийг авч хөөрөх ёстой биш өөрөөр хэлбэл зуун тавин килограммаас бага жинтэй нисэгчийн хажуугаар нэг тонн орчим ашигт ачааг авч явах ёстой. 

	Зохиогч миний бие энэ зүйлийг бичиж байхад онгоц хэдэн мянган километр хол газар, буулгүй, дуунаас хурдан нисэж, гуч гаруй километр өндөрт хөөрч хоёр зуу орчим зорчигч, хорь орчим тонн ачааг тээж байна. Уншигч та энэ номыг унших үед энэ амжилт мэдээжийн хэрэг хоцорсон байх болно. 

	Гэтэл энэ амжилтад хүрэх гэж хэчнээн их хүч хөдөлмөр гаргав даа!

	Чингээд зохион бүтээгчид шинжлэх ухаанд түшиглэхгүй бол онгоцыг боловсронгуй болгож чадахгүй болох нь тодорхой боллоо. Өөрийн ажиглалтыг ашиглан агаарын хөдөлгөөний хоолойгоор жирийн нэгэн туршлага хийж нэг их хүнд биш тооцоо хийх замаар гологдохгүй практик дүгнэлтэд хүрч байсан тэр цаг өнгөрчээ.

	Анхны онгоц дөнгөж агаарт хөөрөв үү үгүй юу агаараас хүнд аппаратаар нисэх онолыг боловсруулаагүй цагт ямар нэгэн томоохон амжилтад хүрч болохгүй гэдэг нь илт боллоо. 

	Шинжлэх ухаан техникээс нэг ёсондоо хоцорсон мэт санагдах болов. Ах дүү Райт нар ч гэсэн, анхны аэроплан хийсэн Францын зохион бүтээгч нар ч гэсэн ингэж бодож байсан юм. Тэд онгоцны далавчны хамгийн сайн хэлбэрийг эрэх агаарт сайн тогтож чадах их даацтай тийм онгоцыг хийх гэж эрэлхийлж байхдаа хар таамгаар явж байлаа. 

	Гэтэл нислэгийн онол үнэндээ тэр үед байсан юм. Ямар нэгэн зүйлийг хангалттай сайн дуулж мэдээгүй дээрээс туурвигч нар хэчнээн илүү их ажил зарцуулж хэчнээн их бэрхшээл туулж бүтэлгүй явдалтай учирч байсныг тэр гэх вэ! Тэд амьдралынхаа олон жилийг аливаа нэгэн зүйлд зориулахдаа урьд нь хүн хийсэн ажлыг дахин давтан хийж ядаж байсан нь цөөнгүй билээ.

	Оросын нисэх хүчний эцэг

	Ах дүү Райт нар далавчны хамгийн тохиромжтой хэлбэрийг олох гэж олон зуу дахин туршлага хийж, олон жил сараа алдаж байхаас бүр арван жилийн өмнө түүнийг шинжлэх ухааны үндсэн дээр тооцоолчхоод байсан юм. 

	Агаарын хөдөлгөөний онолын эхлэлт буюу агаарын орчинд биеийн хөдлөх тухай шинжлэх ухааны онолын эх үүсгэврийг гайхамшигт эрдэмтэн Николай Егорович Жуковский тавьсан бөгөөд түүнийг хожим В. И. Ленин «Оросын нисэх хүчний эцэг» гэж нэрлэсэн билээ. Нислэгийн онолын тухай түүний анхны бүтээл нь 1891 онд гарсан юм. Жуковский онцгой их авьяастай, гүнзгий онолч хүн байснаас гадна гойд сайн туршлага үйлдэгч хүн байсан билээ. Жуковский шинжлэх ухааны нарийн төвөгтэй олон асуудлыг шийдвэрлэж байсны дотор нэн ялангуяа хүмүүсийн амьдралын шаардлагаар тавигдсан түргэн хугацаанд шийдвэрлэвэл зохих асуудлууд түүний анхаарлыг татаж байв. Амьдралын ийм нэг шаардлага нь агаарын харилцааны бат найдвартай хэрэгслийг зохион олох явдал юм гэдгийг Жуковский ойлгож байсан билээ. 

	 

	Жуковский нислэгийн онолыг боловсруулж байхдаа агаарын хөдөлгөөний хоолойгоор хийх туршлага шувууны нислэгийн талаарх ажиглалтыг математик тооцоотой байнга хослуулан ажиллаж байсан юм. 

	Жуковский далавчны хамгийн ашигтай хэлбэрийг тооцоолж гаргаснаас гадна онгоц агаарт тогтвортой байхын нөхцөлийг судалж, нисэгч хүн маш нарийн бөгөөд уран хөдөлгөөнийг онгоцоор ямар ч аюулгүй хийж болно гэдгийг математикийн талаас нь баталсан билээ. 

	Жуковский нэг ийм уран хөдөлгөөний «чөтгөрийн гогцоо» гэгчийн зураг төслийг Оросын алдарт нисгэгч Петр Николаевич Нестров дэлхийд анх удаа агаарт хийж харуулахаас хэдэн жилийн өмнө боловсруулсан билээ. 

	Жуковскийд бас нэг сайхан авьяас байсан нь түүнтэй дайралдсан том бага хэн боловч бараг бүх хүмүүсийг агаарын нислэгт дур сонирхолтой болгож чаддаг байсан нь билээ. 

	Москвад Жуковский сууж байсан тэр нэгэн жижиг гудамжинд тагтаанд дуртай нэгэн хүүхэд байдаг байлаа. Жуковский тэр хүүхэдтэй танилцаж тагтааны нислэг, түүний далавч сүүлний бүтцийг сайн ажиглах нь нисэх хүчний хөгжилтөд ашигтай болох тухай ярьж өгчээ. 

	Жуковскийн яриа хүүхдийн сонирхлыг ихэд татаж сүүлдээ тэр жаал нэг шинэ зүйлд дур сонирхолтой болсон нь планер оролдож хийж эхэлжээ. Энэ хүүхэд хожмын Оросын анхны туршигч нисгэгч Борис Иллиодорович Россинский байсан юм. 

	Жуковский нэг зээтэй байсан бөгөөд түүний хувь заяаг Николай Егорович зааж өгсөн билээ. Энэ зээ нь хожим нь онгоцны моторыг зохион бүтээгч болсон нь та бүхний мэддэг олонд нэртэй цуутай Александр Александрович Микулин юм. 

	Жуковскийн хичээл зааж байсан техникийн дээд сургуулийн шавь нар нь агаарын нислэгийн бүлгэм анхан зохион байгуулсан ба бүлгэмийн дотор хамгийн хайртай хүндтэй хүн нь Николай Егорович байж билээ. Бүлгэмийн оюутнууд өөрийн хүчээр туршлагын лаборатори байгуулж агаарын хөдөлгөөний хоолой болон планерыг өөрсдөө хийж, нислэгийн нөхцөлийг судалж байлаа. Энэ бүлгэмээс Зөвлөлтийн нисэх хүчний олон арван гайхамшигт зүтгэлтнүүд төрж гарсан юм. 

	Бүлгэмийн гишүүдийн хийсэн анхны планераар ниссэн оюутны нэрийг та бүхэн сайн мэднэ. Энэ бол хожим онгоцны алдарт зохион бүтээгч болсон Андрей Николаевич Туполев билээ. 

	Дугуйлангийн гишүүдэд туршлага хийх мөнгө маш бага байсан тул ажиллахад хүнд байсан боловч Жуковский янз бүрийн арга сүвэгчилж байсны ачаар гайхамшигт амжилт гаргасаар байлаа.

	Хэрэв хаант засаг тэдний ажлыг сонирхож үзсэн бол амжилт нь бас ч илүү байх байсан биш үү. 

	Октябрийн социалист их хувьсгалын дараагаар бүх зүйл өөр болов. Залуу Зөвлөлт улс иргэний дайны фронт дээр хүнд хэцүү тулалдаан хийж байсан тэр цагт Ленин ирээдүйг соргогоор харж шинжлэх ухаан социалист улсын тусын тулд үйлчлэх ёстой гэж уриалж байв. 

	Лениний саналаар агаарын хөдөлгөөнийг судлах ердийн нэгэн дугуйлан эрдэм шинжилгээний хүрээлэн болж хувирав. Энэ, агаар усны хөдөлгөөний төв институт гэдэг нэртэй эрдэм шинжилгээний байгууллага байнга өсөн хөгжсөөр одоо түүний анхны удирдагч Николай Егорович Жуковскийн нэрэмжит томоохон эрдэм шинжилгээний байгууллага болсон юм. 

	Жуковскийн амь насаа зориулсан нисэх хүчний хөгжил улсын чанартай чухал хэрэг үйлс болж Зөвлөлтийн ард түмэн нээлтийг нь ашиглах болсон тэр сайхан цагийг үзсэн билээ. 

	Жуковский болон түүний найз гайхамшигт математикч Сергей Александрович Чаплыгины эрдэм шинжилгээний ажлууд онгоц зохион бүтээгч нарт онолын найдвартай үндсийг өгсөн бөгөөд тэргүйгээр нисэх хүчин ердөө хөгжиж чадахгүй байсан нь мэдээж билээ. 

	Улам урагшлах хэрэгтэй

	Жилээс жилд онгоц улам хурдан, улам хол, өндөрт нисэх болов. Хөдөлгүүрийн хүч нь улам нэмэгдэж онгоц агаарын эсэргүүцлийг улам амархан давах болох тутам хурд даац нь төдий чинээ их болж ирэв. 

	Ах дүү Райт нарын онгоцны мотор арван хоёр морины хүчтэй байсан бол түүнээс хойш гучин жилийн дараагаар дөрвөн сэнстэй (энэ нь дөрвөн мотортой гэсэн үг) асар том онгоц хийх болсон нь зургаан мянган морины хүчтэй болжээ. Ийм онгоц хэдэн арван тонн ачаа ачиж цагт таван зуун километрээс илүү хурдтайгаар нисэж, арав орчим километрийн өндөрт хөөрөх болсон ба харин жижиг онгоц арван найман километрийн өндөрт ч ачаагүй хөөрч байлаа. 

	Гэтэл гэнэт зогсонги байдалд орж онгоцны хурд цааш нь нэг л нэмэгдэж өгөхгүй боллоо. 1934 он хүртэл бүхэл бүтэн арван нэгэн жилийн дотор зохион бүтээгчид их хөдөлмөр гаргаж уйгагүй оролдож байсан боловч хамгийн сайн онгоцны хурд цагт нэг зуу хүрэхгүй километрээр дөнгөж нэмэгдэж билээ. Энэ жилүүдэд дэлхийн хоёрдугаар дайн ид явагдаж байсан шүү дээ. Бид ч гэсэн манай холбоотон ч гэсэн дайсан ч гэсэн хамгийн хурдан, хамгийн хүчтэй онгоцыг хийх гэж бүх чадлаа дайчилж байгаад байлдааны онгоцны эргэлдэх чадал зэвсгийг нь арайхийн сайжруулж хуяг бүрхээсийг нь бат бэх болгосон боловч хурд нь бараг хэвээрээ байлаа. Учир юунаас вэ? зохион бүтээгчийн хувьд гэвэл тэд үнэндээ дотоод шаталттай хөдөлгүүр нисэх хүчинд юу л өгч чадах вэ тэр бүгдийг шавхан гаргаж чадсан юм. 

	Нэг суудалтай хөнгөн онгоцыг цагт таван зуу орчим километр хурдтай нисгэх гэвэл моторын хүчин чадал нь мянга таван зуугаас доошгүй морины хүчтэй байх ёстой. Гэтэл моторын чадал нь их байх тутам жин нь төдий чинээ их байдаг бөгөөд онгоцны хурдыг хоёр дахин ихэсгэх гэвэл мотор нь хоёр дахин биш найм дахин хүчтэй байх ёстой ажээ. Өөрөөр хэлбэл цагт мянган километр хурдтай болгоход нэг суудалтай хөнгөн онгоцонд ч гэсэн арван хоёр мянган морины хүчтэй мотор шаардагдах билээ. Ийм моторын жин бараг зургаан тоннд хүрнэ. Хамгийн хөнгөн онгоц ч гэсэн ийм хүнд ачааг дааж дээш хөөрч чадахгүй нь мэдээж билээ. Тэгэхлээр яавал зохих вэ?

	Олон зуун жилийн турш усан дугуйг хэрэглэж байсныг уншигч та мэднэ. XVIII зууны эцэст Козьма Фролов энэ дугуй нь чухам юу хийж чадахыг шавхаж гаргасан билээ. Гэвч тэр үед зарим оронд үйлдвэр түргэн хөгжиж, усан Дугуй тохиромж муутайн дээр хэт хүч багатай хөдөлгүүр болох нь мэдэгдэж ирсэн юм. Шинийг туурвигчид шинэ хөдөлгүүр болох уурын машиныг буй болгоход фабрик уурхайн эзэд аргагүй урьдах хөдөлгүүрээс дээр учир түүнийг ашиглах болсон юм. 

	Дэлхий дахин уурын машиныг дөнгөж хүлээн зөвшөөрөөд ирэхлээр түүний хүчин чадлыг ихэсгэж улам бат бэх болгон сайжруулах хэрэгтэй болов. Тэгээд хагас зуун жил болов уу үгүй юу уурын машиныг сайжруулаад сайжруулаад шинэ шаардлагыг хангаж чадахгүй гэдэг нь илт боллоо. Учир нь, хэтэрхий их түлш хэрэглэхээс гадна маш хүнд нүсэр аж. 

	Шинийг туурвигчид дотоод шаталттай шинэ маягийн хөдөлгүүр болох уурын ба усны турбиний төслийг хийх болов. 

	Техникийн бүхий л салбарт шинэ машин буюу багажийг зохиогоод дараа нь хэсэг хугацаа өнгөрч байж дэлхий дахин дөнгөж хүлээн зөвшөөрөх үед түүнийг дахиад л боловсронгуй болгож эхэлдэг нь жам билээ. Гэтэл хэзээ нэгэн цагт жил буюу хэдэн арван жил болсон хойно заримдаа хэдэн зуун жилийн дараа уул машиныг хэчнээн ч сайжруулсан ахицгүй нь мэдэгдэж өөр шинэ машинаар солих хэрэгтэй болдог. 

	Ирээдүйг бодсон эрдэмтэд, шинийг туурвигчид цаг ямагт олддог тул шинэ тавигдсан шаардлага шинжлэх ухаан техникт тийм ч их гэнэтийн зүйл болдоггүй байна. Шинэ машины хэрэгцээ гарч ирэхэд тэр машиныг урьд нь хийчихсэн авч хэрэглэх цагийг нь зөвхөн хүлээж суух нь цөөнгүй тохиолддог. Хэрэв зохиож бүтээгээгүй байвал түүнийг хийх гэж шинийг туурвигчид оролдож эхэлдэг бөгөөд заримдаа янз бүрийн оронд олон арван шинийг санаачлагчид нэгэн зэрэг оролдох болдог байна. 

	Нисэх хүчний хувьд ч гэсэн ийм явдал болсон юм. Хуучин хөдөлгүүрийн байдаг бүх боломж шавхагдаж дуусахлаар, зохион бүтээгчид аль хэдийнээ боловсруулаад байсан санааг хэрэгжүүлэх гэж оролдох болсон юм. Гэхдээ тэр санааг гаргасан хүмүүс агаарын тээвэрт зориулах гэж ер бодоогүй ажээ. Гэтэл харин тэр санааг онгоц бүтээгч нар хамгийн түрүүн шүүрэн авч хэрэглэдэг байгаа даа. 

	Энэ явдал хэрхэн болсныг ойлгохын тулд хэдэн арван жилээр урагш нь эргэж, жолоодлого бүхий аэростатыг хийх гэж мөнгө хөөцөлдөж байхад нь бид үүний түрүүн уншиж байгаад салсан К. Э. Циолковскийг нэхэн саная. 

	Оддын зүг

	1903 он байлаа. Ах дүү Райт нар анхныхаа онгоцыг хийж түүнийг Орвиль дүү нь анх удаа туршихдаа агаарт тавин есөн секунд тогтож байсан цаг. 

	Мөнхүү онд Москвагийн нэгэн багахан сэтгүүл «эрдэм шинжилгээний сонсгол» гэдэгт Калуга хотын физикийн багш Константин Циолковскийн «Огторгуйн уудмыг тийрэлтэт багажаар судлах нь» гэдэг даруу нэртэй нэг том бүтээл гарчээ. 

	Өгүүллэгийн болгоомжилсон өнгө байдал даруу нэр хоёр нь нэг ёсны өнгөлөн далдалсан хэрэг байлаа. Хийж бүтээсэн зүйл нь хүн төрөлхтний өмнө ямар хэтийн төлөвийг нээж өгч байгааг шууд хэлбэл өөрийг нь галзуурчээ гэж үзэж болохоос Циолковский болгоомжилсон байна. 

	Гэвч Циолковский сэтгүүлийн редакторт бичсэн захидалдаа санасан бодсоноо нуулгүй бичсэн юм. Үүнд: «Шинжлэх ухааны баримт дээр үндэслэн олон дахин шалгаж боловсруулсан математикийн дүгнэлтүүд нь ийм маягийн пуужинт багажийн тусламжтайгаар огторгуйн уудамд хөөрч болох бөгөөд мөн дэлхийн агаар мандлаас ангижран алсад нүүж суурьшиж болох боломжтойг зааж өгч байна. Миний энэ илтгэж байгаа санааг хэрэглэх болж хүмүүс одот ертөнцөөр таран суурьших болтол хэдэн зуун жил өнгөрөх нь магад билээ» гэжээ. 

	Пуужингийн тухай яриа бол хүн төрөлхтөнд тодорхой болсоор мянгаад жил болоод байсан жирийн нэгэн хөөрхөн тоглоом байсан юм гэж хэлж болно. Гэвч пуужинг хүмүүс зөвхөн тоглоом наадамд хэрэглэж байгаагүй мөн цэрэг дайны зорилгод тухайлбал дайсан руу буюу бүслэгдсэн хот руу шатдаг сумтай пуужинг тавьдаг байсан билээ. 

	Урьдын эрдэмтэд ч гэсэн пуужин бол агааргүй уудамд ажиллаж чадах цорын ганц хөдөлгүүр юм гэдгийг таамаглаж мэдэж байсан юм. Гэхдээ Циолковскийн санал болгосон тэр пуужингийн тухай бодож байгаагүй ажээ. Галт тоглоом буюу цэрэг дайнд хэрэглэж байсан элдэв пуужинг дариар цэнэглэдэг байв. Хурдан шатдаг дарь мөн их хий ялгаруулах бөгөөд тэлсэн хий пуужингийн цорын ганц нүхээр ар тийшээ их хүчтэй олгойдон гарч пуужинг урагш нь түлхдэг ажээ. 

	Пуужинт хөдөлгүүрийн ердийн зарчим ийм билээ. 

	Агааргүй орчинд пуужингийн хөдөлгөөн боломжтой болох санааг чухамдаа яагаад дариас гарсан бэ? гэвэл ямарваа нэгэн зүйлийг шатаахад хүчилтөрөгч хэрэгтэй. Гэтэл шатаж байгаа дарь нь их хэмжээний хүчилтөрөгчийг ялгаруулдаг учир түүнийг шатаагаад л тавьчихвал тэр нь агааргүй газар ч сайн шатдаг байна. 

	Гяндангийн ханан дээрх зураг

	Пуужинт хөдөлгүүрийн анхны зураг Циолковскийн өгүүлэл гарахаас хорин хоёр жилийн өмнө мөн Орос оронд гарсан билээ. Тэгэхдээ түүнийг нь нэгэн ер бусын хачин газар буюу Петропавловын цайзын шоронгийн өрөөний ханан дээр зурсан ажээ. 

	1881 оны гуравдугаар сарын нэгэнд хэсэг хувьсгалчид хоёрдугаар Александр хааныг алжээ. Тэр үед хувьсгалчдын дунд харгис зүтгэлтнүүдийг алснаар хувьсгалыг түргэсгэж болно гэсэн буруу үзэл дэлгэрсэн байлаа. Хааныг алсан галт бөмбөгийг хувьсгалч эрдэмтэн Николай Иванович Кибальчич хийсэн бөгөөд шүүхийн хурлаас Кибальчичид алах ял оногдуулсан юм. 

	Кибальчич цаазлагдахаасаа хэдэн хоногийн өмнө шоронд байхдаа цаас харандаа олж аваад агааргүй уудамд нисэх дарьт пуужингийн төслийг гаргасан байна. Ийм пуужинг хийх санаа Кибальчичид жижигхэн лабораторидоо галт бөмбөг хийж байх үед нь төржээ. Хэрэв дарийг шахвал тэр нь шууд тэсрэхгүйгээр удаан шатдагийг Кибальчич ажиглажээ. Шахсан дариар хийсэн сум пуужинт хөдөлгүүрт таарах түлш болж чадах юм гэдгийг бодож олжээ. Гэвч баривчлагдахаасаа өмнө төслийг боловсруулж амжаагүй бөгөөд түүнийгээ шүүхийн хурлын дагуу хатуу шийтгэл авсныхаа хойно оролдож хийсэн билээ. Кибальчич бичсэн нь: «Хоригдож байхдаа алагдахаасаа өмнө би энэ төслийг хийж байна. Миний энэ санаа бол биелэгдэж болох зүйл гэдэгт би итгэнэ. Аймшигтай байдалд орсон энэ үед гагцхүү итгэл минь надад дэмжлэг болж байна» гэжээ.

	Кибальчич төслийг хийж байхдаа дарьт хөдөлгүүртэй пуужингийн зургийг шоронгийн өрөөнийхөө ханан дээр зуржээ.

Автоматаар үүсгэсэн тайлбар]

	 

	Кибальчич өөрийг нь харгалзан байсан догшин цагдаа нараас ямар нэгэн эрдэмтэнтэй уулзуулж өгөхийг хүсэж хэлсэн нь: «...тэгдэг юм бол миний санасан санаа надтай хамт үрэн таран болохгүй бөгөөд тэр нь миний бие амь насаа өгөхөд бэлэн байсан хүн төрөлхтөнтэй үлдэнэ гэдгийг мэдээд би санаа амар үхнэ» гэжээ. 

	Гэтэл Кибальчич нэг эрдэмтэнтэй уулзана гэж хорих өрөөн дотор нааш цааш холхиж дэмий зовж байжээ. Харгис цагдаа нарт шинжлэх ухаан, аугаа их санаа бодол ямар ч падгүй байлаа. Тэд Кибальчичид төслийг нь эрдэмтэн мэргэдэд дамжуулна гэж амлаад үнэн хэрэг дээрээ «элдэв эвгүй явдалд орохгүйн тулд эрдэмтэн мэргэдэд дамжуулж үл болно» гэж бичээд шүүгээнд хийж хав даржээ. 

	Кибальчичийн төслийг цагдаагийн газрын архиваас хэзээ хойно 1917 оны хоёрдугаар сарын хувьсгалын дараагаар олжээ. 

	Дарьгүй пуужин

	Дарьт пуужингийн аятай тал нь агааргүй уудамд хөдлөхөд хүчилтөрөгч үл шаарддаг билээ. Гэвч Циолковскийн тооцоолсноор дарь нь сансрын хөлөгт үл тохирох шатахуун ажээ. Газрын таталтыг давж гарахын тулд пуужинд асар их дарь хэрэгтэй аж. Дууны хурдтай бараг адилаар нисэж байгаа онгоц минутад арван зургаан километр орчим хурдалж байхад саранд хөөргөсөн пуужин минутад зургаан зуун дал гаруй километр дүүлэх ёстой. 

	Уншигч та зохиолыг нь урьд нь уншиж байсан алдарт зохиолч Жюль Верн саранд нисэхэд ашиглаж болохоор сайхан сайхан санал гаргаж байсан нь арай л өөр шинжтэй байлаа. Үүнд: Тэрээр асар том их буу хийж дотор нь багаж хэрэгсэл байрлуулан хүн суулгасан том сумаар буудаж болно гэжээ. Их бууны сумыг дэлхийн таталтаас давж гарахад хүрэлцэхүйц тийм хурдтай нисгэх боломжгүй билээ. Түүгээр үл барам их буугаар буудаж байхад яриагүй аюул осол гарна. Үүнд бүх хүмүүс суман дотроо амь үрэгдэж нэг ч багаж бүтэн үлдэхгүй билээ. 

	Учир нь гэвэл хүн ямар ч хурдтайгаар нисэж чадах бөгөөд тэгэхдээ үүнд нэг нөхцөлийг хангавал зохих ёстой. Энэ нь хурдыг алгуурхнаар ихэсгэхийг хэлж байна. Их бууны сум хоромхон зуур асар их хурдтай гардаг тул дотор нь байгаа амьд организмын аминд аюултай байхаар зогсохгүй металл багаж хэрэгсэлд хор хүргэнэ. Харин пуужин бол хурдыг алгуурхан нэмж чадна. 

	Циолковский үүнийг мэдэж байсан юм. Тэрээр дарь пуужинд үл тохирох шатахуун гэдгийг хатуу мэдэж аваад түүний оронд шингэн түлш жишээ нь бензинийг ашиглаж болох юм гэж үзжээ. Тэгэхдээ бензинийг шатаахын тулд шингэн хүчилтөрөгчийн нөөцтэй байх ёстой. Яагаад шингэн бэ? гэвэл нэг литр шингэн хүчилтөрөгч ууршихдаа найман зуун литр хий болдог бөгөөд энэ нь найман зуу дахин бага зайг пуужинд эзэлнэ гэсэн үг юм. Шингэн түлш шингэн хүчилтөрөгчийн хамт дариас хэд дахин бага жинтэй байна. 

	Шингэн хүчилтөрөгч нь Циолковскийн санаснаар бас нэг чухал ажлыг гүйцэтгэх ёстой ажээ. Энэ нь пуужин асар их хурдтай хурдалж байхад түүний ханыг хөргөж байх ёстой билээ. Циолковский пуужингаа өндөг мэт зууван шувтан хэлбэртэй хийнэ гэж үзээд пуужингаас асар их хүчтэй олгойдон гарч түүнийг хөдөлгөж байгаа тэрхүү хийн замд жолоодлогын оньс тавина гэж төлөвлөжээ. Тэр жолоог эргүүлэхэд хийн урсгалын чиг өөрчлөгдөж пуужин эргэх ёстой ажээ. Өөрөөр хэлбэл Циолковский  гараг хоорондын аяллын жолоодлого бүхий аппаратыг зохиосон байна. 

	«Эрдэм шинжилгээний сонсгол» гэдэг сэтгүүлд гарсан Циолковскийн тэр нэгэн өгүүллийг бараг хэн ч тоож үзсэнгүй. Хэдий тийм боловч Циолковский түүнээс хойш бас гучин хоёр жилийн турш насан эцэс болтлоо өөрийн төслийг боловсруулан сайжруулсаар байсан юм. Тэрээр сансрын аяллын тухай эрдэм шинжилгээний олон олон бүтээл, зөн билигт роман сэлтийг туурвисан билээ. Гэвч түүний ажлыг үнэхээр хүлээж авсан хүн маш цөөхөн байж. 

	Гагцхүү Октябрийн хувьсгалын дараа л Циолковский эрдэм шинжилгээнийхээ ажлын үр дүнг өргөн нийтлэх, шинэ шинэ туршлага тавих боломжийг олж авсан юм. 

	Харин пуужингаар сансрын зүг жолоо залахын өмнө зохион бүтээгчид нислэгийн хурд өндрийг ихэсгэх гэж хүч тавин оролдож байсан тэр үед орхисон нисэх хүчний тухай ярьж байсандаа эргэж оръё. 

	Хоёр санаа нийлсэн нь

	Нэг шинийг туурвигч нэг санааг боловсруулахдаа нэгэн зорилго тавьж байхад нөгөө шинийг туурвигч энэ санааг өөр чиглэлд ашиглаж байдгийг та бид хэд хэдэн удаа харсан билээ. Ийм явдал усан үзмийн шүүс шахах суурь машинд тохиолдсон юм. Тэр суурь машиныг Гүтенберг ном хэвлэхэд зохицуулж ашигласан шүү дээ. Мөн ийм явдал өргөгч цамхгийн орыг дарсан нисдэг тэргэнд тохиолдсон юм. Энэ бол тухайн үед байсан машиныг шинээр өөр ажилд тааруулан хэрэглэдэг хамгийн жирийн тохиолдлууд билээ. 

	Циолковскийн зохиосон санааны хувьд гэвэл байдал арай нарийн төвөгтэй. Тэрээр  гараг хооронд аялах хөлгийн хөдөлгүүрийг хийх гэж шамдан оролдож байсан бөгөөд түүнийг нь зөвлөлтийн эрдэмтэн зохион бүтээгчид бүр нарийсган боловсруулж баяжуулсан юм. Хэдий тийм боловч пуужинг сансарт хөөргөх цаг болохоос өмнө зохион бүтээгчид Циолковскийн хөдөлгүүрийг сансрын пуужинд хэрэглэхээс гадна бас эх дэлхийн агаарын тээвэрт хэрэглэж болно гэж үзсэн байна. 

	Тийрэлтэт хөдөлгүүр ийнхүү нислэгийн хурд, өндрийг эрс нэмэгдүүлж өгөх ганц боломжтой зүйл байжээ. Дотоод шаталттай хөдөлгүүр цааш нь явцгүй боллоо гэдгийг мэдсэн үед энэ санаа олон орны зохион бүтээгчдэд бараг нэгэн зэрэг орж иржээ. Гэхдээ үүнийг нарийн бодож тунгаах хэрэгтэй байсан юм. Сансрын нислэгт сайн юм «дэлхийн» нислэгт сайн биш байж болох байлаа. Циолковский болон түүний хойчийг залгамжлагчид дэлхийн таталтын хүчийг даван гарч чадах тийм асар их хурдтай аппаратыг хийх гэж ажиллаж байсныг бид мэднэ. 

	Гэтэл тийм хурд манай  гарагийн хүрээнд хэт ихдэх бөгөөд сансрын хурдтайгаар нисэх пуужинт онгоцыг харьцангуй бага зайд жолоодох нь хүнд хэцүүгийн дээр хөдөлгүүр нь ч гэсэн зардал ихтэй болох байв. 

	Харин пуужингийн зарчмыг ашиглаж агаар мандал дотроо нисэхэд зохилдсон сансрынхаас бага хурдтай хөдөлгүүрийг хийж болох байжээ. 

	Чингээд зохион бүтээгчид хуучин нээлтийг шинэ нээлттэй нийлүүлж онгоцны шинэ хөдөлгүүрийг хийхээр шийджээ. Хуучин нээлт нь гэвэл турбин шинэ нь пуужинт тийрэлтэт хөдөлгүүр байсан юм. Ийнхүү зохион бүтээгчид турбин тийрэлтэт хөдөлгүүрийг зохиохоор шамдан ажиллаж эхлэв. 

	Уншигч та нэгэн зүйлийг санаж байгаа биз ээ. Турбиний дэлбээг ус, уурын урсгал түүгээр ч үл барам шавран уусмал ч хөдөлгөж чадах билээ. Тэгвэл турбинийг түлш шатахад гардаг тэлсэн хийн хүчээр ч хөдөлгөж болох шүү дээ. Өөрөөр хэлбэл энэ хүч нь дотоод шаталттай хөдөлгүүрийн поршенийг хөдөлгөдөг хүч ч байж болно, пуужинг хөөргөдөг хүч ч байж болох юм. 

	Газар дээр ашиглахад зориулсан анхны хийн турбин нь бүр XIX зууны эцэст буй болсон ажээ. Ийм хөдөлгүүрийн ашигт үйлийн коэффициент нь тооцоолсон ёсоор маш өндөр байх ёстой тул их ашигтай болох нь илт байлаа. 

	Гэтэл нэг саад тотгор тохиолдсон нь түүнийг шинийг туурвигчид хэрхэвч хүч хүрч давж гарч чадахгүй байсан юм. Хийн турбиний ашигт үйлийн коэффициентыг өндөр болгох гэвэл хий нь бараг мянга таван зуу орчим градус халуун байх хэрэгтэй аж. Гэтэл хийн турбиний дэлбээ нь цаас шиг нимгэн тул өндөр халууныг даахгүй шатдаг байна. Энэ бэрхшээлийг одоо ч гэсэн бараг сайн давж гарч чадаагүй байна. Иймд халууныг багасгах хэрэгтэй болж багасгах гэхлээр турбиний ашигт үйлийн коэффициент нь эрс буурдаг ажээ. 

	Пуужинг сансарт хөөргөж газар дээр хийн турбинийг ашиглахаас өмнө энэ хоёр техникийн санаа буюу тийрэлтэт хөдөлгүүр хийн турбинийг хийх хоёр санааг онгоцны зохион бүтээгчид авч хослуулан хэрэглэжээ.

	Хийн турбин тэдэнд ямар хэрэгтэй юм бэ? Тийрэлтэт хөдөлгүүрийг огторгуйн нислэгт хэрэглэхэд хийн турбин хэрэг болохгүй шүү дээ. Пуужин огторгуйд хөөрөхдөө шингэн хүчилтөрөгчийг авч явах ба тэр нь агааргүй уудамд түлш шатаахад зайлшгүй хэрэгтэй зүйл билээ. Харин агаар мандал дундуур нисэхэд хүчилтөрөгч хэрэг болохгүй, учир нь хөдөлгүүрт агаарыг оруулж болох билээ. Гэтэл хөдөлгүүрийг сайн ажиллуулж хийг зохих халуунд барьж байхын тулд агаар шахдаг шаталтын бүхээгт шахаж оруулах ёстой. Үүний тулд агаар шахдаг машиныг тавих ба тэр машиныг эргүүлж ажиллуулах турбин хэрэгтэй ажээ. 

	Ийнхүү онгоцыг урагш нь явуулж хөдөлгөдөг зүйл нь тийрэлтэт хөдөлгүүрийн бүхээгээс олгойдон гарч байгаа тэлсэн хийн урсгал бөгөөд харин тийрэлтэт хөдөлгүүрийг сайн ажиллуулахын тулд шахах машин болон түүнийг эргүүлэх хийн турбин хэрэглэдэг ажээ. 

	Онгоц «зүрхээ» сольсон нь

	Анхны тийрэлтэт турбиний хөдөлгүүртэй туршилтын онгоцыг эх орны дайны үед хийжээ. Хэдийгээр зохион бүтээгчид бас багагүй зүйлийг хийх хэрэгтэй байсан боловч ямар замаар явах нь тодорхой болоод байсан юм. Дотоод шаталттай хөдөлгүүрийн хүчийг нэмэгдүүлэх гэвэл онгоц даахааргүй тийм хүнд хөдөлгүүрийг хийх хэрэгтэй болоод байсан эл зөрчил нисэх хүчнийг мухардмал байдалд оруулаад байж билээ. Иймээс энэ зөрчлийг л арилгах нь нэн чухал байв. Тэгтэл жингээр бага мөртөө асар их хүчийг гаргаж чадах турбин тийрэлтэт хөдөлгүүр гарсан нь нисэх хүчнийг тэрхүү мухардмал байдлаас ашгүй гаргаж өгсөн юм. 

	Эх дэлхийд хэрэглэх хийн турбинийг зохиох гэсэн хүмүүст саад болж байсан тэр нэгэн бэрхшээлийг яаж давж гарсан бэ? Турбинийг сайн ажиллуулах хийн халуун хүйтэн нь орчин тойрны агаарын халуун хэдий чинээ их байх тутам турбиний дэлбээг эргүүлж байгаа хийн халуун төдий чинээ их байх ёстой аж. 

	Арван мянган метрийн өндөрт агаарын хүйтэн хасах тавин градус орчим байх тул хийн температур эх газар дээрх турбинд байдаг шигээ тийм өндөр байхгүй байж болох юм. 

	Анхны шинэ хөдөлгүүртэй туршилтын онгоцыг хийсэн хойно зохион бүтээгчдэд бас л их зүйлийг хийх хэрэгтэй байлаа гэдгийг бид хэлсэн билээ. Онгоцны «зүрх» байраа сольж өөрөөр хэлбэл хөдөлгүүрийг далавчны тэндээс онгоцны их биед байрлуулахад онгоцны хурд бараг өөрөө нэмэгдсэн юм. Өөрөөр хэлбэл агаарын нүүрэн талын эсэргүүцэл багассан аж. Гэтэл онгоц «зүрхээ» солиод бас бусад «эрхтнийг» солих хэрэгтэй боллоо. Газар дэлхий дээр хүн байхгүй байсан тэр түүхэн өмнөх үед далайн амьтан хуурай газар гарч ирэхэд уушги нь хөгжиж заламгай нь үгүй болсон юм. Зарим нэг шувуу газраар явах болж сүүлдээ нэг бол өнөөгийн тэмээн хяруул буюу тахианы адил далавчаа хэрэглэхгүй болж нэг бол бүр далавчгүй болсон юм. 

	Ийм явдал тийрэлтэт онгоцонд тохиолдож билээ. Эхлээд онгоц сэнс хэрэглэхээ больж түүнийгээ ор тас хаях болсон юм. 

	Техникийн түүхэнд анх удаа машины хөдөлгүүр нь машины дугуй онгоцны сэнсний адил барьж үзэж болохоор хатуу бөх зүйл байхаа болилоо. Турбин тийрэлтэт онгоцны хөдөлгөгч болох турбиний бүхээгээс асар их хүчтэйгээр олгойдон гарч байгаа хийн урсгал онгоцыг урагш нь хөдөлгөн явуулж ажлаа хийж гүйцээд агаарт сарнина. Онгоц нь зөвхөн сэнсээ хаясангүй мөн тахианы нэгэн адил далавч нь хэрэгцээгүй болж улам багасан нарийсаж ар руугаа шувтан болж ирлээ. 

	Яагаад вэ? гэвэл тийрэлтэт онгоцонд дээш хөөрч нисэхэд нь пуужингийн нэгэн адил далавч огт хэрэггүй ажээ. Харин далавч нь онгоц эргэх буюу газарт буухад хэрэг болох боловч үүний тулд далавч нь их байх шаардлагагүй. Одоо үед зохион бүтээгчид онгоцны далавч аль болохоор өндөрт хөөрөхөд нь нэмэр болох талаар голчлон санаа тавьдаггүй харин онгоцны эргэлдэх хөдөлгөөнийг хангахдаа хурданд далавч аль болохоор саад болохгүй байх талаар буюу тааралдах агаарын урсгалд аль болохоор бага эсэргүүцэл учруулах талаар анхаардаг болжээ. 

	Гэвч шинэ онгоцыг дан ганц турбин-тийрэлтэт хөдөлгүүртэй хийдэггүй билээ. Дууны тархах хурднаас илүү их хурдтай нислэг хийх онгоцонд турбингүй тийрэлтэт хөдөлгүүрийг тавьдаг ажээ. Асар их хурдтай нисэж байгаа үед агаар хөдөлгүүрийн урьдах зайгаар өөрөө шахагдахаар тийм их хүчтэй цоргин ордог тул шахах машины ч хэрэггүй болдог байна. Энэ нь турбин хэрэггүй болно гэсэн үг юм. Одоо үед тийрэлтэт онгоц цагт гурван мянга илүү километр хурдтай нисэж гучин таван километр орчим өндөрт хөөрч чадах болсон цаг билээ. 

	Цагт мянга хүртэл километр хурдтай зарим нэг суудлын онгоцонд турбин сэнст хөдөлгүүрийг тавьдаг. Ийм онгоцыг зөвхөн хийн урсгалын тийрэлтэт хүч хөдөлгөдөггүй мөн хуучин онгоцны нэгэн адил сэнс бас хөдөлгөх хүч болдог байна. Харин сэнсийг дотоод шаталттай хөдөлгүүр биш хийн турбин эргүүлдэг билээ. Зөвлөлтийн алдарт турбин тийрэлтэт хөдөлгүүртэй сэнсгүй онгоц нь «ТУ-104» бөгөөд турбин сэнстэй онгоц нь «ТУ-114», «ИЛ-18» хоёр юм. 

	Дээрх бичсэн зүйлийг эргэн санахад дараах байдал тодорхой болж байна. Онгоцны хурдыг цагт дөчөөс зургаан зуун километр болгохын тулд бараг гучин жил шаардагдаж, цагт зургаан зуун километрээс долоон зуун километр хүртэл буюу дөнгөж зуун километр ахиулахын тулд арван жил хэрэгтэй болсон байна. 

	Харин тийрэлтэт хөдөлгүүр хийдэг болмогц онгоцны хурд зургаа долоон жилийн дотор долоон зуугаас гурван мянган километр болж өсжээ. 

	Ийнхүү нэг ёсондоо шинэ онгоц буй болсон хэрэг юм. Сансарт нисэхэд хэрэглэх хөдөлгүүрийн санааг эх дэлхийн агаарын тээвэрт ашигласан түүх энэ билээ.

	 

	ИХ ТУУРВИЛУУДЫН ПАЯН - 2 (e-nom.mn)

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: бичвэр, дэлгэцийн зураг, компьютер-г агуулсан зураг

Автоматаар үүсгэсэн тайлбар]

	 

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

Заметки

		[←1]
	 Ин — тээрмийн чулуу, оросоор жернов гэдэг




	[←2]
	 Эрчлүүр дугуй буюу маховик гэж хөдөлгүүрийн жигд ажиллагааг хангагч нэгэн зүйл эд ангийг хэлнэ




	[←3]
	 Хүнд устөрөгч гэж атомын жин нь ердийн усныхаас нэлээд их устөрөгчийг хэлнэ. Дейтерий далай гол мөрний усанд маш бага хэмжээгээр байх ба тритий нь сансрын цацрагийн нөлөөгөөр үүсдэг бөгөөд байгальд зөвхөн борооны усанд тааралдана




	[←4]
	 «Хөдөлгөгч» гэж машиныг шууд хөдөлгөөнд оруулдаг тоноглолыг хэлнэ. Жишээ нь: автомашинд хөдөлгүүр нь мотор байхад хөдөлгөгч нь дугуй болно. Завинд хөдөлгүүр нь сэлүүрчийн булчингийн хүч буюу салхи байхад хөдөлгөгч нь сэлүүр буюу далбаа болно

